
	ДАВАА ГАРАГ БЯМБАД ЭХЭЛДЭГ
(Уран зөгнөлт тууж)

	“Ардын боловсролын яамны Сурах бичиг, сэтгүүлийн нэгдсэн редакцын газар” Улаанбаатар хотноо 1986 онд эрхлэн хэвлүүлсэн “ДАВАА ГАРАГ БЯМБАД ЭХЭЛДЭГ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ДАВАА ГАРАГ БЯМБАД ЭХЭЛДЭГ

	 

	Эрдэм шинжилгээний ажилтан багачуудад зориулсан үлгэр

	 

	 

	 

	Зохиолчид иймэрхүү хачин зохиомж шилж сонгодог нь нэн гайхалтай агаад ойлгомжгүй байх юм. Энэ чинь хүний санаанд оромгүй зүйл, тийм ээ, яг тийм... үгүй ээ, үгүй учир нь огтхон ч эс олдох бөлгөө.

	 

	Н. В. Гоголь



	




	 

	НЭГ ДЭХ ТҮҮХ : Буйдан сандлын эргэн тойрон дахь хөл үймээн

НЭГДҮГЭЭР БҮЛЭГ

	Багш нь: Хүүхдүүд ээ. «Загас модон дээр сууж байлаа» гэсэн өгүүлбэр бичээрэй

	Сурагч: Загас модон дээр суудаг гэж үү?

	Багш: За яах вэ дээ... Солиорсон загас байсан юм.

	 

	Сургуулийн хөгтэй явдал

	Би томилогдсон газартаа дөхөж явлаа. Эргэн тойрон ногоон ой өлөн өвстэй цоорхой хааяа хааяа тааралдаж байв. Нар аль хэдийнээ хэвийсэн боловч, эгээ ч шингэчхэлгүй, тэнгэрийн хаяанд тээглэжээ. Шаржигнасан хайрга асгасан нарийхан замаар машин жирийлгэж явлаа. Томхон чулуун дээгүүр гарах бүр тээшний саванд бензиний хоосон сав суулга хангир жингэр хийж байв.

	Баруун талын ой дотроос хоёр хүн гарч, замын хажууд ирээд намайг харан зогсов. Нэг нь гар өргөж байна. Би тэднийг хараад, хурдаа сааруулав. Тэр хоёр ангуучин залуус бололтой, надаас ялимгүй ах ч байж магадгүй санагдав. Нэг л нүдэнд дулаахан харагдахаар нь би зогсов. Гараа өргөсөн нь монхор хамартай, бор царайтай хүн байв. Тэрээр машины цонхоор толгойгоо цухуйлгаад, инээмсэглэн:

	— Биднийг Соловец хүргээд хаячихгүй юу? гэв.

	Шар сахалтай нөгөө нөхөр нь найзынхаа мөрөн дээгүүр өнгийснөө инээмсэглэж харагдав. Тэд нар ер нь дажгүй, аятайхан улс байлаа. Би тэдэнд:

	— За, нэг нь урд, нэг нь хойно суу даа, арын суудал дээр баахан новш овоолоостой байгаа гэв. Монхор бор:

	— Яасан буянтай хүн бэ! гэж баяртайяа өгүүлээд, үүрч явсан буугаа буулгаж, надтай зэрэгцэн суулаа.

	Сахалт нь хайнгахан арын хаалгаар шагайж:

	— Би энд нэг жаахан зайчлаадах уу? гэв.

	Би суудлынхаа түшлэг дээгүүр тэгнэж байгаад, хуйлаастай майхан, пүүгээг зайчлан янзлалцав. Тэрээр буугаа өвдгөн завсраа хавчуулаад, тавтайхан сууж авав. Би түүнд

	— Хаалгаа сайн хаагаарай! гэв.

	Тэгээд л яах вэ дээ, машин хөдөллөө. Монхор хамарт эргэн харж, хоёр зээрдээрээ гэлдэрснээс, суудлын тэргэнд морилох ч сайхан даа хэмээн хөгжөөнтэй ярьж гарахад, сахалт нь нэг л ойлгомжгүйхэн бувтнан, хаалгаа байн байн хааж байв. Тэгэхлээр нь би: мөнөөх эрийг үүднийхээ толинд хараад: «Цуваа татаж ав, цув чинь хавчуулагдаад байна» гэж зөвлөв. Таван минут хэртэй болоод, тохь тухаа олцгооход нь би: «Соловец хүртэл арваад километр үү?» гэж асуув. Монхор: «Тийм ээ! арай илүү ч байж магадгүй. Зам нь найгүй, ачааны машинд л таарсан эд дээ» гэхлээр нь: «Дажгүй л зам байна, намайг ер нь явж чадахгүй л юм ярьцгаагаад байсан, энэ замаар намар ч явсан болно» гэж би зөрөв.

	— «Энд л тийм ээ, харин Коробецоос цааш л хээрийн замтай даа». — «Энэ зун гандуу байгаад, намаг нь эгшчихжээ» — «Намагт булангийн хавьд бороотой байгаа сураг дуулдана» гэж сахалтыг хэлэхэд монхор: — «Хэн тэгж байгаа юм бэ?» гэж асуулаа. — «Мерлин тэгж байна бил ээ» гээд, тэд яагаад ч юм бэ инээд алдацгаав. Би янжуур гарган асааж, бас тэднийг дайлав. Монхор залуу янжуурын хайрцгийг харж — «Клара Цеткиний фабрик, та Ленинградын хүн үү?» гэв. — «Тийм ээ» — «Аялж яваа юм уу?» — «Аялж явна, харин та нар эндхийнх үү?» — «Нутгийн улс аа» гэж монхор өчив. — «Би Мурманскийнх» гэж сахалт өгүүлэв. — «Ленинградын хувьд Соловец, Мурманск хоёр ч адилхан хойно нь байдаг юм чинь» гэж Монхорыг хэлэхэд — «Үгүй ээ, тиймгүй» гэж би эелдэгхэн хэлэв. — «Соловецод буудаллах уу?» гэж монхор асуулаа. «Тэгэлгүй яах вэ, би Соловецыг зорьж яваа юм чинь» — «Хамаатан садан чинь байгаа юм уу? Аль танилууд чинь байгаа юм уу?» — «Үгүй, би бусдыгаа хүлээх ёстой юм. Тэд маань эргээр ирж яваа. Харин Соловецод уулзъя гэж болзсон юм».

	Өмнө маань баахан чулуу асгарсныг хараад, би тоормосоо гишгэж «Сайн бариарай!» гэв. Машин донсолж харайв. Монхор, бууны гол төмөрт хамраа цохичхов. Мотор паржигнан, том том чулуу машины элэг рүү нүдэж гарлаа. «Хайран машин» гэж монхрыг хэлэхэд «Яая гэхэв...» гэчхэв. — «Ийм замд тэр болгон машинаараа явахгүй биз» гэхэд нь, харин би бол явна аа гэв. Том чулуу өнгөрөв. «Энэ таны машин биш юм уу? гэж монхор асуув. «Над юуны нь машин байх вэ, хөлсний машин!» гэхэд — «Ойлгомжтой» гэж монхор хэлэхдээ нэг л урамгүй байх шиг санагдаж, намайг дайруулах шиг болов. «Цардмал замаар явах гэж машин худалдаж аваад ч яах юм бил ээ дээ, цардмалтай газар сонин юм юу ч байхгүй, харин сонин юмтай газар нь цардмал зам байхгүй байдаг» гэхэд «Ёстой тийм» гэж монхор эелдгээр зөвшөөрөв. «Машин шүтэх ч тэнэг хэрэг гэж боддог шүү» гэж намайг хэлэхэд, сахалт «Тэнэг хэрэг, харин хүн бүр тэгж боддоггүй юм» гэв. Бид машины тухай тийн ярилцаад, хэрэв машин авбал ГАЗ— 69 л зүгээр юм, даан ч харамсалтай нь 69-ийг худалдахгүй юм гэцгээв. Тэгснээ монхор: «Та хаана ажилладаг вэ?» гэлээ. Би хариулав. «Ёстой мундаг!» гэж монхор дуу алдаад, бидэнд чухам л программчлагч хэрэгтэй байгаа юм. Тэр хүрээлэнгээсээ манайд ирж ажиллаач! гэхээр нь, би: «Танайд юу байгаа юм?» гэтэл, тэр «Юу байгаа юм гэнэ ээ?» гээд эргэн хартал, «Алдан—3» гэж сахалт хэлэв. «Догь машин, сайн ажилладаг уу?» гэж намайг асуухад, «Юу гэмээр юм бэ дээ...» гэхээр нь, «Ойлгомжтой» гэж би хэлэв. Сахалт, «Ер нь түүнийг огт ажиллуулаагүй байгаа юм. Та харин энд үлдэж... түүнийг ажиллуулж өгөөч» гэв. Харин таныг шилжүүлэх талаар бид нүд ирмэх зуур бүтээчихнэ» гэж Монхор нэмэн хэлэв. «Та нар чинь юу хийдэг улс вэ?» гэж намайг асуухад, монхор «Аливаа шинжлэх ухаан лугаа нэгэн мөр хүн төрөлхтний аз жаргалын төлөө үйлсийг» гэв. Би: «Ойлгомжтой, Сансартай холбоотой юм уу?» гэхэд «Сансартай ч бас» гэж Монхор хэлэв. «Сайнаас сайныг эрдэггүй юм» гэж намайг хэлэхэд, «Нийслэл хот, өндөр цалин» гэж сахалт аяархан хэлсэн боловч, надад дуулдсан бил ээ. «Үгүй дээ, Мөнгөндөө биш» гэж намайг хэлэхээр, сахалт: «Би зүгээр хошигносон юм» гэлээ. Монхор: «Цаадах чинь ингэж хошигнодог юм, та хаанаас ч гэлээ манай эндэх шиг сонин газар олохгүй» дээ. «Та яагаад тэгж бодож байна?» — «Би итгэлтэй байна» — «Би итгэхгүй байна» гэж Монхор инээмсэглэв. «Энэ талаар дахин ярилцамз, та Соловецод удах уу?» — «Сайндаа л хоёр өдөр болно» — «Тэгвэл хоёр дахь өдөр нь ярилцъя». Сахалт: «Би ч хувьдаа өөрийг тань ерөөлтэй хүн юм уу л гэж бодож байна. Ойгоор явж байгаад, программчлагчтай тааралддаг. Таныг тэнгэрээс заяасан юм шиг санаж байна. — «Та нарт тэгээд программчлагч үнэхээр хэрэгтэй юм уу?» гэж намайг асуухад, «Бидэнд тун их хэрэгтэй» гэв. «Сэтгэл дундуур явдаг хүмүүсийг би мэднэ ээ. Би нөхөдтэйгөө ярилцъя гэж амлав. «Бидэнд зүгээр нэг программчлагч ч хэрэгтэй юм биш. Тэд ховор болохоороо, баахан танхил байдаг улс. Харин бидэнд бол тийм танхи нь хэрэггүй» гэв. — «Энэ ч хэцүү л дээ» гэж намайг хэлэхэд, монхор хуруугаа нугачиж: «Бидэнд 

	а) танхил бус, 

	б) сайн дурын, 

	цэ) нийтийн байранд суухыг татгалзахгүй,...хүн хэрэгтэй гэхэд сахалт шүүрэн авч: 

	дэ) зуун хорин рублийн цалинг зөвшөөрөх» гэв. 

	Тэгэхлээр нь би: «Бодвол сахиулсан тэнгэр шиг далавчтай, толгойноос нь гэрэл цацардаг байх ёстой биз дээ, мянгад нэг нь тийм байх хэрэгтэй биз дээ!» гэж асуув. Бидэнд ганц л хэрэгтэй дээ гэж монхор хэллээ. «Хэрэв уртаашаа есхөн зуун хөтөлбөр зохиогч байдаг бол, яах вэ?» «Аравны ес нь ч байсан болно»

	Ой задгайрав. Бид гүүр гараад, төмсний талбайн захаар жирийлгэж явлаа. «Есөн цаг болж байна, та хаана хоноё гэж бодож байна?» гэж монхрыг асуухад, «Машиндаа хононо оо. Танай эндэхийн дэлгүүрүүд хэд хүртэл онгойдог юм бэ?»

	«Дэлгүүр өдийд хаачихсан» гэж монхор хэлэв. «Нийтийн байранд болно шүү дээ, миний өрөөнд сул ор байгаа» гэж сахалт хэллээ. «Нийтийн байр луу очих арга байхгүй ээ» гэж монхор бодлогошронгуй өгүүлэв. «Нээрэн тийм» гэж сахалт хэлээд, яагаад ч юм инээд алдав. «Машинаа сэргийлэхийн дэргэд тавьж болно» гэж монхор хэллээ. «Би солиорч, чи намайг аялдаж байна. Нийтийн байр луу чинь энэ хүн яаж орох вэ дээ?» — «Харин тийм ээ, чөтгөр ав, үнэхээр бүтэн өдөр ажиллаагүй мөртөө, энэ бүхнийг мартчих юм» «Түүнийг түрчихдэг юм бил үү?» — «Арай ч дээ, ямар буйдан сандал биш, тэгээд чи Кристобаль Хунта биш, би ч гэсэн бас адил...»

	— Та нар бүү санаа зов, би ямар анх удаа машиндаа унтаж байгаа биш дээ.

	Тэгтэл гэнэт цагаан даавуутай оронд унтмаар санагдав. Би дөрвөн шөнө пүүгээндээ унтсан юм чинь.

	— Хүүш ээ, Тахөбай!1 ямар вэ, ха-ха! гэж монхор инээв.

	— Зөв! Түүнийг Лукоморьед аваачих хэрэгтэй! гэж сахалт дуу алдав.

	— Базарваань, би машиндаа унтъя, гэв. — Байшинд бол та арай ч цэвэр даавуун дээр унтана. Бид чинь бас танд талархах ёстой шүү дээ гэв. — «Танд ямар тавин мөнгө атгуулалтай биш гэж сахалт хэлэв. Бид хот руу орж ирлээ. Хуучин цагийн бөх хийцтэй хашаа хороо, хатаж харласан бүдүүн бүдүүн дүнз зааж барьсан нүсэр том байшин сав үргэлжлэх агаад, сийлбэрт янз мод бүхий хавчиг цонхтой байшингуудын дээвэр дээр азарган тахианы модон дүрс хадсан үзэгдэв. Төмөр хаалгатай хэд хэдэн заваан, тоосгон байшинархуу юм тааралдаж, «пин» гэдэг муухан мэддэг үгийг санаанд оруулав. Шулуухан өргөн гудамжийг нь Энх тайвны өргөн чөлөө гэдэг ажээ. Урдхантай нь цэцэрлэгт талбайг тойрсон үнсэн шаваастай хоёр давхар байшингууд харагдав. — Дараачийн нарийн гудам руу ороод, баруун гар тийшээ эргэ! гэж монхор хэлэв. Би эргэх заалтыг залган, ягуухан тооромслоод, баруун тийш эргэв. Эндхийн зам нь өвсөнд хучигдсан ажээ. Харин нэг явган хаалганы хажууд цоо шинэ «Запорожец» зогсож байна. Байшингуудын дугаар нь хашааны нь хаалган дээр зүүлттэй бөгөөд зэвэрсэн төмөр дээр бичээстэй тоо нь дөнгөж л гаргагдахуйц ажээ. Нарийхан гудам тун ч гоё «Лукоморье гудамж» нэртэй аж. Тэр гудам нарийхан, магадгүй, Швед, Норвегийн далайн дээрэмчид үүгээр сэлгүүцэж байх үед босгосон байртай, хуучин цагийн нүсэр хашаануудын хооронд шахагдсан ажээ.

	— Зогс! гэж монхор хэлэв.

	Намайг тооромслоход, тэр бууны гол төмөрт бас л хамраа ёворчхов. — Тэгэхээр байна аа, гээд тэр хамрынхаа үзүүрийг үрэнгээ «Та намайг хүлээзнэж бай, би одоо яваад бүх юмыг жин тан болгоод ирье гэв. — Яах нь вэ дээ гэж би хамгийн сүүлд хэлэв. — Тэр ярихгүй, Володя чи нүд салгалгүй харж бай гээд монхор машинаас бууж, бөхийсхийн навтгар явган хаалгаар орж явчхав. Өндөр өндөр зэвхий саарал хашааны цаанаас харагдах юм юу ч байсангүй, хаалганууд нь ёстой гайхамшигтай, яг л уурын тэрэгний депогийнх шиг дүүжинтэй бас зэвэрсэн төмөр нугастай. Гурван хаяг байв. Би тэдгээрийг гайхан уншлаа. Хаалганы зүүн хавтсан дээр нь мөнгөн үсгээр:

	 

	ШИИЛЭШХ

	 

	Тахиан хөлт байшин

	Соловецын түүхийн дурсгал

	 

	гэж бичсэн цэнхэр дэвсгэртэй хаягийн зузаан шил гялалзаж байна. Баруун хавтсан дээр нь: 

	 

	«Лукоморье гудамж. 

	13-р байшин. 

	Н. К. Горыныч»

	 

	гэсэн бичигтэй зэвэрсэн төмөр өлгөөтэй байх агаад, түүний дээд талд саранпай модны тасархай дээр:

	 

	КОТ АЖИЛЛАХГҮЙ

	Захиргаа

	 

	гэж мурий хазгай сараачжээ.

	— Ямар КОТ? Комитет Оборонной Техники2 юм уу? гэж би асуув.

	Сахалт инээчхэв. 

	— Та бүү санаа зов, манай энд зугаатай, гэхдээ бүх юм болно доо.

	Би буугаад, машиныхаа шилийг арчиж гарав. Миний толгой дээр гэнэт нэг юм хүрээд ирэх шиг болохоор нь хартал, хаалган дээр аварга том, насандаа ч үзээгүй хар саарал, хээ угалзтай муур эвтэйхэн нь аргагүй тухлан байж харагдав. Тохитойхон сууж аваад, тэр муур шар нүдээрээ нэг л цамаан, хайхрамжгүй харлаа. Би огт санаандгүй «Мяу-мяу» гэлээ. Тэгэхэд муур арзгар шүдтэй амаа ангайж, найрсаг юм шиг атлаа нэг л хүйтэн, сөөнгө дуу гаргаснаа, эргэж цаашаа хашаа руугаа харж суув. Тэндээс, хашаан дотроос монхор «Василий, найз минь, тав тухыг чинь ялимгүй алдуулъя, заа юу» гэж байна.

	Хаалганы түгжээ тор хийв. Муур босоод чимээгүйхэн хашаа руу орж алга болов. Хаалга нүсэр ганхаад, аймшигтай муухай хяхтнаж, тас нясхийн зүүн хавтас нь аажмаар онгойлоо. Их хүч гаргаснаас монхрын царай улайчихсан харагдлаа.

	— Ээ, буянтан минь! Наашаа ороод ир! гэж тэр дуудав.

	Би машинтайгаа хашаа руу аажуухан оров. Хашаа нь өргөн цэлгэр, дунд хэрд нь бүдүүн дүнзэн байшин, түүний үүдэнд байшингийн дээврийг халхалсан пагдгар саглагар царс мод сүртэй харагдав. Хаалганаас байшин хүрсэн чулуун зам нь царс тойрон гарчээ. Замынхаа баруун талд ногооны газар, зүүн талд нь моддын цоорхой дунд хуучирч харлан, хаг хөвдөд дарагдсан худаг сүүхийн байв.

	Би машинаа зайдуухан тавьж, унтраагаад гарч ирэв. Сахалт Володя ч бас буугаад буугаа машины бөөр түшүүлэн тавьж, богцоо үүрэхийг завдав. Тэр:

	«За ингээд та гэртээ ирлээ дээ» гэв.

	Монхор хаалгыг тас нясхийлгэн онгойлгов. Тэгэхэд нь би гайхаш тасран, яах учраа олохгүй ийш тийш харав.

	— «За, эзэгтэй нь энэ байна даа!» гэж сахалт дуу алдаад, — За, данги л биз дээ, Наина эмээ, Киевна! гэж мэндлэв.

	Эзэгтэйн нас сүүдэр лав зуу гарсан бололтой, тэр гишүүтэй мод тулан, галооштай эсгий гутлаа чирсээр аажуухан ирж явав. Түүний нүүрний нь өнгө бараан хүрэн, зай завсаргүй үрчлээснээс нь болоод хамар нь наана цаана, дээр доор, тэгэх мөртөө чичлүүр хутганы үзүүр шиг хурц ээтгэр, нүд нь нэл цагаанд бүрхэгдсэн мэт цайвгар сүүмгэр ажээ. Тэр санаанд оромгүй баргил бүдүүн дуугаар:

	— Сайн, сайн байна уу? Хүүхэд минь, энэ чинь тэгвэл шинэ ирсэн программчлагч байх нь ээ? — Сайн байна уу хүүхээ, морилон орогтун! гэлээ.

	Дуугарахгүй нь дээр гэж бодоод, би мэхийн хүндэтгэв. Эмгэн толгойдоо хар одончуу алчуур зангидаад, түүнийхээ дээрээс Атомиумын янз бүрийн өнгө ялган зурсан зураг, янз бүрийн хэлээр «Брюссельд болсон олон улсын үзэсгэлэн» гэж бичсэн хошуу капрон алчуур давхар зангиджээ. Хамрынх нь доор, мөн эрүүн дээр нь хэдхэн буурал үс өрвийнө. Эмгэн хар цэмбэн палааж дээр, ханцуйгүй хөвөнтэй цамц өмсжээ.

	— За, Наина Киевна минь! гэж монхор, эмгэн рүү ойртон, алгандаа наалдсан зэвийг арилгангаа: — Иймэрхүү янзаар манай шинэ ажилтныг хоёр шөнө төвхнүүлэх хэрэгтэй байна. За, танилцаарай... хм гэхэд

	— Хэрэггүй ээ! гээд, над руу ширтэн харснаа: Би өөрөө харж байна. Привалов Александр Иванович, нэг мянга есөн зуун гучин найман онд төрсөн, эрэгтэй, орос, БХЛКЗЭ-ийн гишүүн, үгүй үгүй, элдэв эсэргүү юманд оролцоогүй, зэмлүүлж шийтгүүлж байгаагүй, алмаасан хүү минь чи алс газар явна, улсын байшинд сонирхолтой, эрдэнэ хүү минь, шар толгойтой, санаа муутай хүнээс айж яв, за гар цайлга, бадмаараг хүү минь... гэв.

	— Хм! гэж монхор хоолойгоо засахад, эмгэн ээдрэн түгдрэв. Нам гүм болов.

	— Зүгээр л Саша гэж болно... гэж би эртнээс бодож байсан үгээ хэлэв.

	— Би үүнийг чинь одоо хаанаа байрлуулах болж байна? гэж эмгэн лавлав.

	— Нөөцийн байранд л байлгүй яах вэ гэж Монхор нэлээд уцаарлангуй дуугарав.

	— Тэгээд хэн хариуцах юм?

	— Наина Киевна!.. гэж монхор хөдөөгийн ноомой хүний дуугаар хэлээд, эмгэнийг гараас нь шүүрч аван, байшин руу аваачив. Тэд тэнд: «Та бид чинь ярьж тохироо биз дээ?..» «...Хэрвээ энэ чинь юм хумсалчихвал яах юм?..» «...За та дуугаа аяд! Энэ чинь программчлагч, ойлгож байна уу? Комсомолын гишүүн! Эрдэмтэн хүн...» «Хэрэв тэр чинь тачигнаад байвал яах юм?..» Би ичингүйрч, Володя руу эргэж харав. Володя инээнэ.

	— Нэг л онцгүй байна шүү гэж намайг хэлэхэд:

	— Зовох хэрэггүй, зүгээр, зүгээр... гээд тэр нэг юм хэлэх гэтэл, эмгэн:

	— Тэгээд буйдан чинь буйдан!.. гэж учиргүй бархирав. Би цочиж:

	— Би ч явсан нь дээр байх аа даа, аан? гэхэд:

	— Тэр ярихгүй! гэж Володя шийдмэгхэн хэлээд: — Бүх юм аятайхан болно. Эмгэнд хээл хахууль л хэрэгтэй байхгүй юу, харин Роман бид хоёрт бэлэн мөнгө алга л даа гэж байна.

	— Би төлчихье, гэлээ. Тэгээд явах сан гэж бодохдоо: Аж төрлийн иймэрхүү зөрчилдөөнд би үнэндээ дургүй гэв.

	Володя толгой сэгсрэн:

	— Тэр талын юм бүү ярь, тэр ирж явна, бүх юм ёсоор болж гэв.

	Монхор Роман надад ойртон ирж, гараас хөтлөн:

	— За бүх юм болоод явчихлаа, явъя гэв.

	— Хүүе, нэг л эвгүй байна шүү, эмгэн ч ямар албатай биш... гэж би хэлэв.

	Бид байшинд ойртож ирлээ.

	— Албатай, албатай гэж Роман давтаж явав.

	Царс модыг тойроод, бид арын шатан дээр ирэв. Роман хиймэл илгээр бүрсэн хаалгыг түлхэхэд, бид уудам зайтай, цэвэр боловч, гэрэл муутай үүдний өрөөнд орж ирэв. Эмгэн гараа урдаа зөрүүлж бариад, уруулаа жимийжээ. Биднийг оронгуут, их л хорсолтойгоор:

	— Баримт бичгээ одоохон бүрдүүлээрэй!.. Тийм, тийм юмыг тийм тийм хүнээс хүлээн авлаа. Дурдсан юмыг хүлээн авсан тэр... гээд гарын үсгээ зур гэв.

	Роман аяархан дуугарснаа, надад зориулан гаргасан тасалгаа руу оров. Энэ бол эрээн даавуун хөшигтэй, ганц цонхтой сэрүүхэн тасалгаа байв.

	Роман хоолойгоо шахан:

	— Гэртээ л байгаа юм шиг байгаарай, гэв.

	Үүдний өрөөнөөс эмгэн:

	— Шүдээ хавираад байдаг юм биш биз? гэж их л хардангуйгаар лавлахад Роман эргэж ч харалгүй:

	— Үгүй ээ, хавирдаггүй, шүд байхгүй гэж танд хэлж байна шүү гэв.

	— Тэгвэл явъя, бичиг баримтаа бүрдүүлье.

	Роман хөмсгөө өргөж, нүдээ хялайв. Тэгснээ шүдээ ярзайлган толгойгоо сэгсэрснээ, гарлаа. Би эргэн тойрноо харлаа. Тасалгаанд хэдхэн мебель байв. Цонхны дэргэд цацаг залаа болсон, хуучирч муудсан саарал бүтээлэгтэй нүсэр том ширээ байх бөгөөд өмнө талд нь доголон сандал тавьжээ. Хоосон дүнзэн хананы дэргэд буйдан, янз бүрийн цаас наасан нөгөө хананд нь хөвөнтэй цамц, үстэй дээл, хариугүй муудсан саравчтай саравчгүй, чихтэй чихгүй малгай зэрэг элдэв новш ноохой өлгөсөн өлгүүр харагдав. Саяхан шохойдсон том орос пийшин тасалгаанд түрж орж ирсэн байх бөгөөд түүний эсрэг буланд халцарсан жаазтай, нөлөөтэй том толь өлгөөстэй аж. Шалыг нь хусаж, судалтай дэвсгэр дэвсжээ.

	Хананы цаана хоёр хүн дүнгэнэж:

	Эмгэн нэгэн жигд бүдүүн дуугарч, Романы дуу нэг чангарч, нэг суларч байв. «Бүтээлгийн эд хэрэглэлийн бүртгэлийн дугаар нь хоёр зуун дөчин тав...» — «Та нэртэйгээр нь навсархай дэвсгэрээ ч бич!..» — «Хоолны ширээ...» — «Пийшингээ бас л бичих үү?..» — «Журам хэрэгтэй... Буйдан...» Би цонхон дээр очиж, хөшгийг нь ярав. Цонхны цаана царс модноос өөр юу ч харагдсангүй. Би царсыг сонирхон харлаа. Их л хөгшин мод бололтой. Холтос нь зэвхий, хатмал бөгөөд газраас урган гарч ирсэн үндэс нь улаан, цагаан хаг өвсөөр бүрхэгджээ. Роман «Та царсыг ч биччих!» гэж дуулдав. Цонхны тавцан дээр өөх тос болчихсон, навсайсан ном байхаар нь хуудсыг нь зүгээр эргүүлж байснаа, цонхноос холдож буйдан сандал дээр суулаа. Тэгтэл гэнэт миний нойр хүрээд явчхав. Өнөөдөр арван дөрвөн цаг машин барьжээ, их яарах хэрэггүй л байж л дээ. Нуруу өвдөж, толгой мансуурч гүйцлээ, эцсийн эцэст энэ залхуутай эмгэн ч гайгүй хэвтэнэ, энэ элдэв шалдав юм нь бушуухан шиг дуусаасай, нэг унтаж болох сон байгаа... гэж бодов.

	— За, бичиг сачгийн ажил дууслаа гэсээр, Роман босгон дээр гарч ирэн, бэхэнд будагдсан хуруугаа арвайлгаад, — Гар минь ядарчихлаа шүү: бичээд л байлаа, бичээд л байлаа... Та хэвтэж амар, харин маргааш юу хийх вэ?

	— Та нарыг л хүлээнэ дээ гэж намайг сулхан дуугарахад:

	— Хаана?

	— Энд. Төв шуудангийн дэргэд.

	— Та маргаашдаа явахгүй биз дээ?

	— Маргааш ч үгүй л болов уу?.. Нөгөөдөр л болж таарах биз.

	— Тэгвэл бид уулзацгаана. Бидний халамж эхлээгүй л байгаа шүү дээ гээд, тэр инээмсэглэн, гараараа дохиод гарч одов.

	Түүнийг гаргаж өгөөд, Володятай салах ёс гүйцэтгээд хэвтдэг байж дээ гэж би бодов. Эмгэн тасалгаанд тэр дороо л орж ирэв. Би бослоо. Эмгэн нэг хэсэг над руу их л анхааралтай харснаа:

	— Хүүхээ, чамайг шүдээ хавирах болов уу гэхээс, би айж байна шүү гэж санаа зовсон байртай дуугарав.

	— Би шүдээ хавирахгүй ээ, за унтъя даа гэж сулхан хэллээ.

	— Унт, унт... Тэгэхдээ мөнгөө одоо төлчхөөд унт... гэнэ. 

	Би хэтэвчээ гаргах гэж, арынхаа халаасыг уудлангаа: 

	— Би хэдийг төлөх вэ? гэхэд:

	— Байранд нэг рубль гэж бодъё... цагаан даавуунд 

	— тэр чинь миний юм шүү, сангийнх биш тавин мөнгө, хоёр шөнийнх гурван рубль болж байна... Харин өглөгч зан чинь үймүүлж, тав тух алдуулсанд хэдийг өгөхийг чинь би яаж мэдэх вэ?..

	Би түүнд таван рубль сарвайв.

	— Өгөөмөр сэтгэлээсээ одоохондоо нэг рубль өгье, тэгтэл учир нь олдох биз гэж би хэлэв.

	Эмгэн мөнгийг бушуухан шүүрч аваад, хариулт мөнгөний талаар нэг юм бувтнан алга болж өгөв. Тэр ирэхгүй их л удлаа, би ч тэр хариулт мөнгө цагаан даавуу нь ч яамай, цаашаа гэж бодтол, тэр буцаж ирээд ширээн дээр хир болчихсон бөөн мөнгө асгав.

	— За хариулт чинь энэ дээ, хүүхээ, яг нэг рубль, тоолохгүй байсан ч болно.

	— Тоолохгүй ээ, цагаан даавуу яах вэ?

	— Одоохон орыг чинь байлгаад өгье. Чи гадаа салхинд жаахан зугаац, харин би орыг чинь засчихъя.

	Би явдал дундаа янжуураа гаргав. Нар арай гэж нэг шингэн, цагаан шөнө эхэллээ. Хаа нэгтээ ноход хуцах авай. Би, царс модон доор, газарт шигтгэсэн урт сандал дээр тамхи татан одгүй, цайвгар тэнгэрийг ширтэн суулаа. Хаанаас ч юм муур чимээгүйхэн гарч, над руу гялтганасан нүдээрээ нэг харчхаад, хурдан гэгч нь царс модноо авирч харанхуй навчис дунд нь орон далдрав. Би түүнийг тэр дороо мартсан болохоор гэнэт толгой дээр хүрч ирэхэд нь цочив. Миний толгой дээр хог ойчив. «Чамайг даа...» би дуулдахаар хэлээд, хувцсаа гүвэв. Нойр хачин их хүрч байв. Эмгэн байшингаас гарч, намайг ажиглалгүй худаг руу гэлдрэв. Ор дэр бэлэн болсон хэрэг гэж ойлгоод, би тасалгаа руугаа оров.

	Хорлонтой эмгэн надад газар ор засжээ. Тэр ч харин ярихгүй ээ гэж бодоод, би хаалгаа түгжиж хөнжил дэвсгэрээ буйдан дээр гаргаж, хувцсаа тайчиж гарав. Цонхноос бүүдгэр гэрэл тусаж, царс модон дээр муур чимээ гаргана. Би үсэндээ наалдсан хогийг унагаж, толгойгоо сэгсрэв. Ер бусын, хачирхалтай хог ажээ: загасны том том хуурай хайрс байлаа. Янзтайхан шиг хонох нь дээ гэж бодоод, толгойгоо дэрэн дээрээ тавиад л нам унтав.


ХОЁРДУГААР БҮЛЭГ

	...Хоосорсон байшин нь үнэг, доргоны үүр болчихсон тул энд элдэв хачин хүн амьтан, хий үзэгдэл харагдаж болно.

	 

	А. Уада

	 

	 

	Тасалгаанд хүмүүс хөөрөлдөөд байхаар нь би шөнө дунд сэрчхэв. Хоёр хүн дөнгөж дуулдах төдий шивнэх аж. Тэр хоёрын дуу нь хоорондоо тун адилхан боловч, нэгнийх нь бөглүү, сөөнгөдүү, харин нөгөөдхийнх нь цухалдуу ажээ.

	— Битгий хурхираад бай, чи хурхирахгүй унтаж чадна биз дээ? гэж ууртай нь шивнэв.

	— Хурхирна гэдэг тамхичин хүний өглөөний ханиалга... гэж сөөнгөдүү нь тайлбарлаад дахин бүгшин ханиаж гарав.

	— Эндээс зайл, гэж сөөнгөдүү нь дуугарахад:

	— За яах вэ, тэр унтаж байна...

	— Хэн гэгч вэ, хаанаас гараад ирэв ээ?

	— Би яаж мэдэх вэ?

	— Харамсалтай... Тун ч гайхалтай бүтэлгүй юм болж байна.

	Хөршүүдийн маань нойр нь бас л хүрэхгүй байгаа юм байж гэж би бодлоо. Би өөрийгөө гэртээ байгаагаар дүрслэн бодлоо. Манай айлын ах дүү хоёр физикч шөнө ажиллахдаа тун ч дуртай. Шөнө дунд, хоёр цагийн үед янжуур нь дуусаж, тэд над дээр орж ирээд шүүгээ сав түжигнүүлэн бие биеэ харааж загнан, тамхи хайж эхэлдэг юм.

	Би дэрээ шүүрч аваад чулуудчихав. Нэг юм чимээ шуугиан гарган нурж унаад, нам гүм болов.

	— Дэрийг минь өгөөдөх, тэгээд зайлцгаа. Янжуур ширээн дээр байгаа гэж би хэллээ.

	Өөрийнхөө дуунаас болж би сэрчхэв. Би босож суулаа. Ноход гунигтайяа гангинан хуцаж, ханын цаана эмгэн аймшигтайгаар хурхирах ажээ. Тэгж тэгж би хаана байгаагаа мэдлээ. Тасалгаанд хэн ч байсангүй. Бүүдгэр гэрэлд би шалан дээр унасан дэр, өлгүүр дээрээс унасан новш ноохойг олж харав. «Өнөө эмгэн толгой авна даа» гэж бодоод, би ухасхийн бослоо. Шал хүйтэн байсан тул би дэвсгэр дагаж алхав. Эмгэн хурхирахаа зогсов. Би ч нам болов. Дэвсгэр тас няс хийж, нэг юм шаржигнан, буланд шир шир дуугарав. Эмгэн чих дүлийрэм исгэрчхээд, дахин хурхирч гарав. Би дэрээ газраас авч, буйдан руу чулуудлаа. Новш ноохойноос шинхэг ханхална. Өлгүүр хадааснаасаа мултарч, хажуугаараа санжжээ. Би түүнийг засаж, новшийг нь хамж авав. Хамгийн сүүлийн нэлмэгэр пальтог арайхийн өлгөтөл өлгүүр унаж, дахиад ганц хадаасанд торгогдон тогтов. Эмгэнийг хурхирахаа болиход, харин миний хүйтэн хөлс цутгах нь тэр. Ойролцоохон газар эр тахиа донгодов. Чамаар тогоо тослох юм сан гэж би хорсолтойгоор бодлоо. Эмгэн хананы цаана эргэн хөрвөж, орны нь пүрш хяхтнан шажигнав. Би өрөөсөн хөл дээрээ зогсон хүлээлээ. Хашаан дотор: «Одоо унтацгаая, бид хоёр дэндүү орой болгочихлоо» гэх залуухан эмэгтэй хүний дуу гарав. «Унтвал унтъя л даа» гэж нөгөөдөх нь дуугараад, уртаар эвшээснээ: — «Өнөөдөр дахиад усанд орохгүй юм уу?» гэхэд нь «Хүйтэн байна даа, унтацгаая» гээд дуугүй болцгоов. Эмгэнийг учиргүй хурхирч гарахад нь би болгоомжтойхон буйдан руугаа хүрч очив. Өглөө эртхэн шиг босоод, юм хумыг нь байсан янзаар нь болгочихно оо...

	Би баруун талаараа хэвтэж, хөнжлөө чихэн дээгүүрээ татаад, нүдээ аньтал огт унтмааргүй санагдаад явчхав. Харин өлсөж байв. А яа, яа, яаралтай арга хэмжээ авах ёстой байснаа мартчихсанаа санав.

	Жишээ нь, оддын бөөгнөрлийн тэгшитгэл шиг хоёр интеграл тэгшитгэлийн систем байна гэж бодъё, үл мэдэгдэгч функцүүд нь хоёулаа интеграл доор байна. Үүнийг бол зөвхөн тоон хэлбэрээр л, жишээ нь ТБЭМ... дээр л бодож болно. Би ТБЭМ-ээ дурсан саналаа. Түүний урдах самбар нь түлэнхий бор өнгөтэй. Женя тэр самбар дээр хуйлсан сонин тавиад, түүнийгээ аажуухан дэлгэдэг. «Чамд юу байна?» — «Надад бяслаг, хиамтай байна» Польшийн дутуу утсан, дугуйтай. «Чи гэрлэх хэрэгтэй байна шүү! Надад саримстай, гэрийн котлет байна. Бас давсалсан өргөст хэмх... тэгэхдээ хоёрхон. Дөрвөн котлет, бас тэнцүүхэн хуваахын тулд давстай өргөст хэмх дөрөв. Бас дөрвөн ширхэг маслотай талх...

	Би хөнжлөө ярж, босож суулаа. Машин дотор юм үлдсэн биш байгаа? Үгүй дээ, тэнд байсныг би бүгдийг идсэн. Лежневт суудаг Валькинагийн ээжид өгүүлсэн хоолны ном л үлдсэн. Тэр яахаараа тэнд... Хурц нялуун соус. Тал аяга цуу, хоёр сонгино, таван чинжүү. Махтай хоол дагуулж өгдөг... Жижигхэн бифштекстэй өгдөг шиг бил ээ. «Ямар шившиг вэ, зүгээр бифштекс дагуулахгүй заавал жи-жиг-хэн бифштекстэй шүү» гэж би бодлоо. Би ухасхийн босож, цонх руу гүйлээ. Шөнийн агаараас бифштексийн үнэр ханхийж байв. Гуанзанд жирийн л хоол: ногоотой шөл, вандуйтай тархи, давсалсан өргөст хэмх, (би залгичхав) бас далан давхар, амтат хуушуур...» өгдөг гэсэн зурвас бодол санаанд оров. Энэ бодлоос салах сан гэж бодоод, цонхон дээр байсан номыг авлаа. Энэ бол Алексей Толстойн «Бүрхэг өглөө» гэдэг ном ажээ. Дэлгэтэл «Махно загасны хутгаа хугалчхаад, халааснаасаа танан хутгаа гаргаж ирээд, түүгээрээ зэвсэглэж, хан боргоцой, франц таташ, далайн хавчтай төмөр савны тагийг ханзлахад (базаахгүй л байна даа гэж би бодов) хурц үнэр тасалгаа дүүрэн хамар цоргив» гэж байна. Би номоо болгоомжтой буцааж тавиад, мухар сандал дээр суулаа. Тасалгаанд амттаны хурц үнэр гэнэт гарав, далайн хавч байх ёстой. Тэгээд би өдий хүртэл далайн хавч, хясаа яагаад идэж үзээгүй юм бол оо гэж бодлоо. Диккенсийн зохиолд бол хүмүүс бүгд л хясаа идэж, эвхдэг хутгаар зэвсэглэж, талхыг зузаан зүсэж, шар тос түрхдэг... Би цухалдан, ширээний бүтээлгийг илж гарав. Бүтээлгэн дээр дутуу угаагдсан толбо харагдлаа. Энэ бүтээлгэн дээр элдэв амттаныг бишгүй л идээ дээ. Далайн хавч, вандуйтай тархи, соустай жижигхэн бифштекс, идсэн байж таараа. Том, мөн дунд зэргийн бифштекс ч бас идээ. Цадаад хамраа шантайлгаж, сэтгэл хангалуун тамшаалж байсан даа... Надад бол хамраа шантайлгах шалтгаан байгаагүй боловч би тамшаалж байв.

	Би лав чанга тамшаалсан биз, хананы цаана ор хяхтнан дуугарч, эмгэн ууртайяа гүнгэнэв. Нэг юм тасхийгээд, эмгэн өрөөнд ороод ирэв. Саарал цамц өмсөж, гартаа таваг барьчихаж. Түүнээс нь зөгнөлийн биш, ёстой хоолны үнэр тасалгаа дүүрч ханхийв. Эмгэн инээмсэглэж, миний өмнө тавагтайгаа тавиад:

	— Александр Иванович, хүүхээ, ид, ид! Бурхан чамд үүнийг надаар явууллаа... гэж хүнгэнүүлэв. Би:

	— Яах нь вэ дээ, Наина Киевна гуай, юунд ингэж хөл бол оо вэ?.. гэлээ.

	Гэтэл гарт минь яасан ч юм, ясан бариултай сэрээ бий болчхож, би тэр хоолыг идэв. Эмгэн миний хажууд зогсоод толгой дохиж:

	— Ид, ид, хүүхээ, эрүүл мэндээ бодоод ид... гэж байх юм.

	Би бүгдийг нь идчихлээ. Тэр нь тосонд шарсан халуун төмс байсан юм. Тэгээд би:

	— Наина Киевна гуай, өлсөж байсан чинь, ёстой нэг аварлаа гэв.

	— Идчихэв үү? гэж Наина Киевна нэг л янз муутай асуулаа.

	— Янзтай сайхан хоол. Ёстой их баярлалаа!.. Та лав анзаарахгүй байгаа биз, гэхэд, 

	— Анзаараад байх юу байсан юм. Идчихсэн бол. Тэгвэл тэр тавгаа бушуу нааш нь... тавгаа бушуул гэж байна шүү! гэж үгийг минь таслан, маш ууртай хэлэв.

	— За, одоохон! гэж намайг хэлэхэд:

	— Одоохон, одоохон... гэнэ шүү, хоосон үгийн төлөө та нарыг хооллох гэж...

	— Би мөнгөө төлчхөж чадна шүү гэж уурлах завдав.

	— «Төлнө, төлнө л гэнэ»... гээд тэр үүд рүү явснаа: Ер нь төлдөггүй байвал яах юм? Худал залах хэрэггүй байсан юм... гэв.

	— Юун худал залах бил ээ?

	— Яах вэ дээ! Чи чинь өөрөө шүд амаа тачигнуулахгүй л гээ биз дээ... гээд дуу ч үгүй хаалганы араар орон алга болчхов. «Яах нь энэ вэ? Хачин эмгэн... өлгүүрийг ажиглачихсан юм болов уу? гэж бодлоо. Орныхоо пүршийг хяхтнуулж эргэн хөрвөж, янз муутай бувтнаж байгаа нь дуулдаж байв. Тэгснээ: «Иваны махыг идээд, эргэж хөлбөрч байна аа...» гэж аяархан дуулж гарав. Цонхоор шөнийн хүйтэн агаар сэнгэнэн орж ирэв. Бие нэг агзайгаад буйдан орон дээрээ очих санаатай бостол, унтахынхаа өмнө хаалгаа түгжсэн минь санаанд оров. Би гайхаш тасран хаалган дээр очиж, түгжээгээ шалгах санаатай тэмтэртэл гар хүйтэн төмөрт хүрэв үү, үгүй юу, нүдний өмнүүр бүх юм жирэлзэв. Би буйдан дээрээ, дэрэндээ хошуугаа шургуулчихсан хэвтэж байх юм, тэгээд хананы хүйтэн дүнзийг хуруугаараа тэмтэрч байна.

	Хаа нэгтээ ойролцоохон эмгэн хурхирч, тасалгаанд хүмүүс ярилцаж байгааг ухаартлаа, би баахан хэвтэв. Нэгэн хүн намуухан шаргуухнаар:

	— Заан бол газар дээр оршиж байгаа бүх адгуусан амьтнаас хамгийн том нь. Түүний хоншоор дээр нь хошуу гэж нэрлэдэг хэсэг мах байдаг. Энэ нь хоосон бөгөөд яндан шиг өргөөстэй байдаг. Тэр түүнийгээ элдэв янзаар сунгаж, эвхэж гарын оронд хэрэглэдэг.

	Би хэрэгт дурлан, сэмхэн баруун хажуугаараа хэвтэв. Тасалгаанд урьдын хэвээр хов хоосон. Нөгөө дуу:

	— Хэрийг нь тааруулж хэрэглэсэн дарс ходоодонд онцгой сайн; харин түүнийг хэт ихээр уувал хүнийг үл сэтгэгч мал болтол нь гутаагч уур гаргадаг бил ээ. Та нар заримдаа согтуу хүнийг хараад, үнэхээр ой гутдаг биз дээ...

	Би ухасхийн өндийж, хөлөө буйдан дээрээс буулгав. Дуу нам гүм болов. Хаа нэгтээ ханын цаанаас ярьж байх шиг санагдав. Тасалгаа дотор бүх юм хуучин хэвээр, тэр ч байтугай өлгүүр яг байсан газраа байх нь гайхалтай. Бас нэг гайхалтай нь дахиад л юм идмээр болно. Тэгтэл гэнэт нэг хүн инээд алдав.

	— Ямар солиотой юм бэ! гэж тэр хүн хэлээд, гиншин үргэлжлүүлж: — Удалгүй энэ нүд нар үзэхгүй болж тагларна, харин намайг өршөөлгүй жаргал цэнгэл хааж, бүү аньчхаасай...


Энэ бол «Шөнийн эргэцүүллээс үүдсэн Алдарт Юнгагийн Оюун ухаан буюу Ёс суртахууны Санаа бодол» бөгөөд Санкт-Петербург, Рига хотод Свешниковын номын мухлагт хавтастайгаа хоёр рублиэр гарч байна гэхэд, нэг нь мэгшин уйлав. 

	— Бас л солиорлоо гэж нөгөө хүн хэлээд уран яруухнаар:

	 

	Цол хэргэм, үзэсгэлэн гоо, эд баялаг 

	Цөм л бүхэнд тааламжтай 

	Мандах буурах, сарних хослон 

	Аз завшаан, золгүй явдал 

	Ай халаг, цөм л хуурамч 

	Өвчин тахал зүрхийг мэрдэг 

	Өндөр нэр алдрыг харин тогтоох аргагүй

	 

	гэж уншив.

	Хаана ярилцаад байгааг би ойлгов. Бүүдгэр толь өлгөөстэй булангаас энэ дуу гарч байгаа ажээ. Тэр дуу:

	— За одоо дараачийнх нь. «Бүх юм - нэгдсэн Би, энэ бол Би - дэлхий дахины Би. Гэрэл хиртсэнээс үүсдэг мэдэхгүйтэй нэгдсэн нэгдэл. Оюун ухаан хөгжихийн хэрээр Би устана» гэдэг байна.

	— Хаанаас ингэж дэмийрээд байна? гэж би асуув. Би хариу хүлээсэнгүй. Би унтаж байгаадаа итгэж байв.

	— «Упанишадаас авсан үг» гэж өнөөх дуу бэлэн зэлэн хариуллаа.

	— «Упанишада» гэж юу юм? гэхдээ би унтаж байгаадаа төдийлөн итгэсэнгүй.

	— Мэдэхгүй гэж нөгөөдөх хэллээ. Би босож, өлмий дээрээ гэтсээр толь руу очив. Би толинд өөрийнхөө дүрийг олж харсангүй. Бүүдгэр шилэнд хөшиг, зуухны булан, ер нь олон л юм харагдаж байлаа, харин би л огт байхгүй юм.

	— Яагаад байна? Асуулт байна уу? гэж өнөөх дуу асуулаа.

	— Хэн яриад байна аа? гэж толины араар намайг харахад, шороо тоос, хатсан аалз л арвин байв. Тэгэхээр нь би долоовор хуруугаараа зүүн нүдэн дээрээ дарлаа. Энэ бол В. В. Битнерийн бичсэн «Итгэх үү, болих уу?» гэдэг миний уншсан зугаатай номоос хий үзэгдлийг танин мэдэх эртний хууль бил ээ. Нүднийхээ алиман дээр хуруугаараа дарахад хий үзэгдлээс бусад бүх бодит юмс хоёр болон харагддаг. Толь хоёр болж түүнд нойрмог, сандарсан миний дүр харагдав. Хөл рүү хүйтэн салхи үлээгээд байхаар нь би хөлийнхөө хурууг атийлгаад цонх руу ойртож шагайлаа.

	Цонхны цаана хэн ч байсангүй, тэр ч байтугай царс мод ч байсангүй. Би нүдээ арчаад, дахиад харлаа. Яг өмнөх худгийн хашлага, хашааны хаалга, хаалганы дэргэдэх машинаа тодорхой харлаа.

	«Ямар ч атугай нойрсож байгаа ажээ» гэж бодоод би тайтгарав. Цонхны тавцан дээрх ноорхой ном руу харлаа. Түрүүчийн зүүдэнд энэ бол «Зовлон туулсан нь» зохиолын гуравдугаар дэвтэр байсан, харин одоо бол хавтсан дээр нь «П. И. Карпов Сэтгэл мэдрэлийн өвчтөнүүдийн уран бүтээл шинжлэх ухаан, соёл, техникийн хөгжилд нөлөөлөх нь» гэж бичээстэй байлаа. Даарсандаа шүдээ хавжигнуулан номын хуудсыг эргүүлж, өнгөт хавчуулгыг нь харлаа. Дараа нь «шүлэг №2-ыг» уншлаа:

	 

	Өндөр тэнгэрийн үүлсийн дунд

	Өчүүхэн ганц хар далавчит болжмор 

	Өехий доогуураа газар жирэлзүүлэн нисэж одно. 

	Саруул шөнийн цагт нисэж, 

	Сарны гэрлээр мялаалгана.

	Толгой нь огтхон ч үл эргэн

	Доогуураа жирэлзэх бүхнийг харах бөлгөө. 

	Үзтэл бардам ихэмсэг, махчин, улаан галзуу 

	Үүлэн сүүдэр мэт нисэж

	Өдрийн гэрлийн тасархай мэт нүд нь гялбалзана.

	 

	Хөл доорх шал гэнэт ганхаад явчхав. Чанга, сунжруу хяхтнаад дараа нь алсаас газар хөдлөх чимээ нижигнэв. Байшин, долгион дээрх завь мэт ганхлаа. Цонхны цаадах хашаа хажуу тийш хазайж, харин цонхон доороос тахианы аварга том хөл гарч ирээд, хумсаа газар шигтгэн, ногоон дээр гүнзгий мөр гарган, дахин алга болчхов. Шал огцом хазайж, би унаж байгаагаа мэдээд гараараа нэг зөөлхөн юмнаас шүүрч авангаа, толгой, бас хажуугаараа нэг юм руу цохиж буйдан дээрээсээ уначхав. Надтай хамт унасан дэр лүүгээ шигдэн, би дэвсгэр дээр хэвтэж байлаа. Тасалгаанд сав саруулхан. Цонхны цаана нэгэн хүн учиртай нь аргагүй хоолойгоо засав.

	Буудах гэж байгаа цэрэг шиг бөхийсөөр явж, би цонхоор шагайлаа. Царс мод байсан газраа байж байна. Василий муур мод руу нуруугаа харуулаад, их л гүн бодолд дарагдан, хойд хоёр хөл дээрээ зогсож байна. Амандаа удвал цэцэг зуучхаж. Муур хөл рүүгээ харж «Мнэ-э-...» гэж сунжруулав. Тэгснээ толгойгоо нэг сэгсрээд, урд хоёр хөлөө ардаа зөрүүлэн, нуруугаа үүрч доцент Дубинок-Княжицкий лекц дээрээ байгаа юм шиг ялимгүй бөгтийгөөд, намс намс алхсаар царс модноос холдов.

	— Тийм байдаг байж... Хаан хатан хоёр айл болон амьдарч байж. Хаан хатан хоёр, хм... ганц тэнэг хүүтэй байж, тэр ч тэгж л таараа гэж муур шүдээ зуун ярьж байснаа, удвал цэцгээ нулимж, байдгаараа үрчийгээд духаа арчив.

	— Цөхрөнгөө барлаа, би ч юухан хээхэн санаж байна шүү! «Ха-ха-ха! Амтархах юмтай: үдийн хоолонд — адуу, оройн хоолонд — сайн эр...» Энэ бүгдийг чинь хаанаас олох сон бил ээ? Харин Иван бол, чи мэдэж байгаа шүү дээ, тэнэг гэж нэг нь хэлтэл нөгөө нь: — «Муу хар бузар мангас, цагаан хун ч бариагүй байж, идэж л байна уу!» Дараа нь мэдээжийн хэрэг, улайсгасан сум, шүнгэнэж, гурван толгой гурвуулаа гулдайна. Иван гурван зүрхийг сугалж аваад, мангуу чинь ямаршуухан бэлэг байна! гэсээр гэртээ ээждээ авчирна... 

	Муур ёжтой зэвүүнээр инээмсэглэв. Тэгснээ санаа алдаж:

	— Бас судас хатуурах гэж нэг өвчин байдаг гэнэ.

	Тэгснээ тэр дахин санаа алдаад эргэж царс руу алхангаа «Кря-кря, хүүхдүүд минь! Кря-кря, хонгорхон үрс минь! Би... мнэ... би нулимсаараа та нарыг угжиж өсгөсөн... ундалж байсан...» гэж дуулав. Тэгээд тэр гурав дахиа санаа алдаад, нэг хэсэг дуугүй болов. Царс модтой яг зэрэгцээд ирэнгээ, тэр гэнэт эв хавгүйгээр — «Зүсэм талхаа дуустал идэж байгаагүй ээ!..» гэж муухай орилов.

	Тэгтэл түүний саварт нь гэнэт нүсэр том ятга бий болов, түүнийг хаанаас гаргаад ирснийг би ажигласангүй. Тэр ятгаа галзуу юм шиг нүдэж, хумсаараа утсыг нь хар чадлаараа самардан улам чанга, хөгжмийнхөө дуунаас давж гарах гэж хичээсэн бололтой:

	 

	Гацууран ойд 

	Халхлах мод ихтэй болохоор 

	Харанхуй байна шүү 

	Миний хонгорхон 

	Муужгай минь...

	 

	гэж германаар орилов.

	Тэгснээ нам гүм болж нэг хэсэг хөгжмийнхөө утсыг тоншин алхлав. Дараа нь намуухан итгэлгүйгээр:

	 

	Би тэр цэцэрлэгт байсан

	Бүх үнэнээ тэгээд та нарт хэлье, 

	Намуу цэцгийг тэд ухаж байна бил ээ

	 

	гэж дууллаа.

	Тэр царсан дээр буцаж ирээд, ятгаа царс налуулж тавиад, хойд хөлөөрөө чихнийхээ арыг маажив.

	— Хөдөлмөр, хөдөлмөр, хөдөлмөр! гэж тэр хэллээ.

	Тэр дахиад л нуруугаа үүрч, царснаас зүүн тийш алхан: 

	— Агуу их хаан минь, гайхамшигт хот Багдадад... нэртэй оёдолчин амьдран суудаг байж гэнэ ээ гэж бувтнаж байснаа, дөрвөн хөл дээрээ босож, нуруугаа нумруулан хорсолтойгоор хүрхрэн:

	— Энэ муусайн нэрийг бодохоор л бүр зэвүү хүрээд явчихдаг юм! Абу... Али... ибн... гээд л, — за жишээ нь Полуэкт. Полуэкт ибн хм... Полуэктович.. Тэгээд тэр оёдолчин яасныг санахгүй байна. За тэр мууг нохой долоо, өөр дуу эхэлье...

	Би цонхны тавцан дээр тэгнэж хэвтээд, заяагүй Василий царснаас холдолгүй нэг зүүн тийш, нэг баруун тийш холхиж, үглэж, хоолойгоо засаж, ульж, мөөрч, хамаг биеэ хөвчлөн, дөрвөн хөлөөрөө зогсоно. Нэг үгээр хэлэхэд өгүүлшгүй шаналж байгааг гөлрөн харж байв. Түүний мэдлэгийн цар хүрээ асар их ажээ. Тэр нэг ч үлгэр, нэг ч дууг тэхий дундаас нь цааш мэддэггүй ажээ. Гэсэн ч тэдгээр нь орос, украйн, өрнөд слав, герман, англи, тэр ч байтугай япон, хятад, африк үлгэр, домог, сургаал үг, дууль, дуу, романс, шог, хошин дуу, дууны түрлэг байлаа. Судасны хатууралт нь түүнийг галзууруулж, тэр хэд хэдэн удаа царсны гол руу дайран, хумсаараа холтсыг нь хуулан, хүржигнэж, ингэхдээ нүд нь чөтгөрийнх шиг гялалзаж, модны тайрдас мэт бүдүүн, сагсгар сүүл нь нэг дээшээ гозойж, эсвэл хоёр бөөр лүүгээ гуядаж байв. Харин түүний дуустал дуулсан цорын ганц дуу бол «Алтан жигүүр - цаа буга», авцалдаатай ярьсан ганц үлгэр нь Маршакийн орчуулсан «Жэкийн барьсан байшин» зарим тайлбартайгаа байлаа. Аажимдаа ядарснаас болсон байх, түүний яриа нь яах ч аргагүй муурын аялгатай болж байв. Тэр:

	«Талд, талд анжисхан өөрөө явж байсан а... хм... а хм. а-а-у!.. Харин тэр анжисны араас мяу— я— у— а— у!.. Тэнгэр минь, өөрөө... явж байсан юм уу... сэлгүүцэж байсан уу?..» гэж дуулав. Тэгж тэгж тэр бүх тэнхээ нь тасраад, сүүлэн дээрээ оцойн, толгойгоо унжуулан нэг хэсэг суув. Дараа нь намуухан, гунигтайяа ульчхаад, ятгаа сугавчлан шүүдэртэй өвсөн дундуур гурван хөлөөрөө хазганан холдов.

	Би цонхон дээрээс буунгаа өнөөх номоо унагачхав. Сүүлийн удаа энэ бол «Сэтгэл мэдрэлийн өвчтөнүүдийн уран бүтээл» байсан болохоор, шалан дээр унасан ном бол тэр ном мөн гэж тодорхой санаж байлаа. Харин түүнийг газраас аваад, цонхон дээр тавьтал А. Свенсон, О. Вендель нарын бичсэн «Гэмт хэргийг илрүүлэхүй» гэдэг ном байлаа. Би нүдэн балай түүнийг нээж, аятайхан юм олоод уншчих санаатай хэдэн мөр гүйлгэн харав, тэгтэл царс модноос хүн боож үхсэн шиг санагдав. Би зүрх шимшрэн том харлаа. Царсны хамгийн доод талын мөчрөөс мөнгөлөг ногоон өнгөтэй аварга загасны сүүл унжиж байв. Тэр сүүл өглөөний салхинд үл мэдэг ганхаж байв.

	Би ухасхийгээдэхсэн чинь ар дагзаараа нэг хатуу юманд цохичхов. Утасны хонх чанга дуугарлаа. Би эргэн тойрноо харлаа. Би буйдан дээрээ тас хөндлөн хэвтэж байна, хөнжил маань гулсаад шалан дээр уначхаж, цонхоор өглөөний наран царс модны навчис нэвтлэнхэн тусаж байлаа.

	
ГУРАВДУГААР БҮЛЭГ

	Шулам буюу ид шидтэнтэй хийх жирийн ярилцлагыг шинжлэх ухааны үндэслэлийг чадамгай ашиглах явдлаар амжилттай сольж болно гэж надад бодогдлоо.

	 

	Г. Д. Уэллс

	 

	 

	Утас дуугараад л байлаа. Би нүдээ арчаад цонхоор харлаа. (царс яг байсан газраа байж байна), өлгүүрийг харлаа (өлгүүр ч бас л тэр газраа байна). Утас дуугарсаар. Хананы цаана эмгэний тасалгаанд нам гүм. Тэгэхээр нь би үсэрч босоод, хаалгаа нээлээ. (түгжээ ч бас л хэвээрээ байна), үүдний өрөөнд орлоо. Утас дуугарч байна. Утасны аппарат том торхны дээд талын тавиур дээр байх ба цагаан өнгөтэй нийлэг эдээр хийсэн их л орчин үеийн юм, ийм аппаратыг би кинон дээрээс, бас даргынхаа өрөөнд л харсан бил ээ. Би харилцуурыг авлаа.

	— Байна уу?..

	— Хэн бэ? гэж эмэгтэй хүний цангинасан дуугаар асуув.

	— Та хэнтэй ярих вэ?

	— Тахиан хөлтэй байшин мөн үү?

	— Юу?

	— Энэ, тахиан хөлт байшин мөн үү, биш үү? Та хэн бэ?

	— Тийм ээ, байшин. Хэнтэй ярих вэ?

	— Аа чөтгөр, цахилгаанаа хүлээн ав гэж өнөө эмэгтэй хэллээ.

	— За тэгье.

	— Бичээрэй.

	— Одоохон, харандаа цаас аваадахъя.

	— Аа чөтгөр, гэж өнөө эмэгтэй дуугарав.

	Би тэмдэглэлийн дэвтэр, харандаагаа авчрав.

	— За, бэлэн боллоо.

	— Цахилгааны дугаар хоёр зуун зургаа. Иргэн Горыныч Наина Киевнад гэж мөнөөхөн эмэгтэй дуугарав.

	— Арай аажуухан шиг... Киевнад... Цааш нь?

	— «Өнөөдөр, энэ оны... долоодугаар сарын хорин долоонд... шөнө дунд... жил бүр болдог улсын зөвлөгөөнд... ирэхийг мэдэгдье...» Бичив үү?

	— Бичлээ.

	— «Эхний уулзалт... Халзан Уулан дээр болно... Ёслолын хувцастай ирнэ. Унаанд өөрийнхөө зардлаар явна. Бичиг хэрэг эрхэлсэн дарга... Гарын үсэг Ха... Эм... Вий»

	— Хэн гэнэ ээ?

	— Вий! Ха Эм Вий.

	— Ойлгохгүй байна.

	— Вий! Хрон Монадович! Та чинь бичиг хэрэг эрхэлсэн даргыг мэддэггүй юм уу?

	— Мэдэхгүй, нэг нэг үсгээр нь хэлнэ үү? гэж би гуйв.

	— А чөтгөр. Үсэг үсгээр нь хэлье дээ. Вервольф-Инкуб-Ибикус богино... Бичив үү?

	— Биччих шиг л боллоо. Вий гэсэн үг л боллоо гэж намайг хэлэхэд, 

	— Хэн? гэж асуув.

	— Вий

	— Таны хамар дотор гүвдрүү гарсан юм уу? Би ойлгохгүй байна!

	— Владимир! Иван! Иван богино!

	— Зөв, Цахилгаанаа уншаарай!

	Би уншлаа.

	— Зөв. Онучкина дамжууллаа. Хэн хүлээж авав?

	— Привалов.

	— Амрыг эрье! Привалов! Алба хаагаад удаж байна уу?

	— Ноход л алба хаадаг байх. Би бол ажил хийдэг хүн гэж уцаарлангуй хэлэв.

	— За-за, ажлаа хий. Зөвлөгөөн дээр уулзамз.

	Дүд дүд гэж дуугарав. Би харилцуурыг тавиад, тасалгаандаа буцаж ирэв. Сэрүүвтэр өглөө байлаа, бушуухан шиг гимнастик хийгээд, хувцаслав. Болж өнгөрсөн зүйлс надад онц хачирхалтай санагдав. Тэр утсаар мэдээлсэн мэдээ миний ухамсарт, шөнийн үйл явдлуудтай, чухам ямар янзтайг чөтгөр бүү мэд, хачин холбоотой бодогдов. Гэвч миний толгойд бас бус санаа орж, дэврүүн юм дүрслэн бодож байв. Миний нүдээр үзсэн зүйлс, огт мэдэхгүй юм ч биш байлаа, иймэрхүү тохиолдлуудын тухай би хаа нэгтэйгээс уншсан бөгөөд одоо бол иймэрхүү байдалд учирсан хүмүүсийн зан ааш надад үргэлж ер бусын, уур хүрэм, утгагүй санагддаг байсныг дурсан санав. Азаар өөрсдөд нь тохиолдсон сонирхолтой хэтийн төлөвийг бүрэн дүүрэн ашиглахын оронд тэд айцгааж, жирийн юм руугаа тэмүүлдэг. Нэгэн баатар тэр ч байтугай уншигчдыг оюуны болон биеийн бэртэнгээр айлган, манай ертөнцийг үл мэдэгдэгч ертөнцөөс тусгаарлагч халхавчнаас хол бай гэж хараасан ч байсан. Үйл явдал хэрхэн өрнөхийг би мэдээгүй байсан авч, өндөр сэтгэлтэйгээр түүнтэй хутгалдахад бэлэн байлаа.

	Сэнжтэй аяга, шанага аль нэгийг олчих санаатай би тасалгаа дундуур нааш цааш сэлгүүцэнгээ элдвийг эргэцүүлсээр явав. Энэ аймхай хүмүүс, маш шургуу, онцгой хөдөлмөрч атлаа дүрслэн бодохуй нь хомс, түүнээсээ болоод үлэмж болгоомжилдог зарим туршигч эрдэмтэнтэй адил юм даа гэж бодлоо. Ер бусын үр дүн гарвал тэд түүнээсээ зайлсхийж, түүнийгээ туршилт буруу хийгдлээ гэж яаран тайлбарлаж, үнэндээ бол шинэ юмнаас зугтаж байдаг юм, учир нь гэвэл нэр хүндтэй онолын хүрээнд аятайхан таардаг хуучиндаа хэт дасаад тэр... Би мөнөөхөн хувилгаан-ном. (тэр хуучин хэвээр цонхны тавцан дээр хэвтэж байлаа, харин одоо бол (Олдрижийн «Сүүлд цөлөгдсөн хүн» байлаа), ярьдаг толь, шүдээ хавирах зэрэг дээр хийх бас бус туршилтын тухай бодож үзлээ.

	Василий муураас хэдэн юм асуумаар байлаа. Бас тэр царс модон дээр аж төрдөг, заримдаа надад зүүд ч юм шиг санагддаг лусын охиныг ч би их гайхаж байлаа. Би лусын охинд дургүйцэж байгаа юм биш л дээ, харин аль ч талаар нь бодоод үзсэн яаж модонд авирч чаддаг юм бол оо... Хайрстай байж?

	Утасны аппаратын доорх жижиг торхон дээрээс шанага олсон боловч торх нь хоосон байсан тул ус авахаар худаг руу явлаа. Нар өндөрт хөөрчээ. Хаана ч юм машинууд хүнгэнэж, цагдаагийн шүгэл дуугарч байна, тэнгэрт нисдэг тэрэг нүргэлэн нисэж өнгөрөв. Худаг дээр очтол гинжээр бэхэлсэн ямбий төмөр хөнөг харагдсанд жаахан гайхаж, өргөдөг хөшүүргийн нь бариулыг эргүүлж гарлаа. Төмөр хөнөг худгийн ханыг мөргөлөн гүнзгий харанхуй руу явж өглөө. Ус цалгих дуулдаж гинж чангарав. Би хөшүүргийн бариулыг эргүүлэхдээ машинаа харж байлаа. Машин минь их л муудсан, тоос шоронд дарагдсан, салхи хаадаг шилэнд нь мөргөж бяцарсан ялаа шумуул наалдчихсан ажээ. Радиатортаа ус нэмэх хэрэгтэй, тэгээд ч ер нь... гэж бодлоо.

	Хөнөг надад их хүнд санагдлаа. Өргөөд худгийн амсар дээр тавьтал хөнөгтэй уснаас аварга том, цурхайн хөвд ургаж ногоорсон хөгшин толгой цухуйлаа. Би цочин ухрав. Тэгтэл цурхай хүний хэлээр, 

	— Бас л зах руу аваачихна уу? гэж байна. Би цочмогдоод дуу гарсангүй. Ханаж цадахаа мэддэггүй хар бирд минь, надад амар заяа үзүүлээч! Алийн болгон үйл тамыг минь үзэх гэсэн юм... Дөнгөж жаахан тайтгараад амарч үүргэлэх гэхээр л чангаагаад эхлэх юм! Би ядаж залуу зандан ч амьтан биш, чамаас ч эгч шүү дээ... загалмай минь ч нэг л биш!..

	Тэр цурхайн ярьж байгааг харахад тун хачин ажээ. Эгээ л хүүхэлдэйн театрын цурхай шиг ярзгар шүдтэй амаа байдгаараа ангалзуулах нь дуудаж буй авиатайгаа тохирохгүй ч байгаа юм шиг. Сүүлийнхээ өгүүлбэрийг хэлэхэд нь эрүү татваганаж байв.

	— Тэгээд ч агаар надад хортой гэж цурхай цааш үргэлжлүүлэн ингээд үхчихээр чи надаар яах юм бэ? Чиний шунал ч эм хүний тэнэг шунал даа... хураагаад л байдаг, юуны төлөө хурааж байгаагаа өөрөө ч мэдэхгүй... Сүүлийн шинэчлэлтээр яаж баларлаа даа, аан? Екатеринагийн үеийн мөнгөөр яалаа? Авдар саваа доторлож наагаа биз дээ? Харин Керенскийн үеийн мөнгөөр яалаа? Гал асаагаа биз дээ... гэж байна. Би жаахан сэхээ авч

	— Та байна аа гэвэл

	— Энэ чинь хэн бэ? гэж цурхай цочив.

	— Би... Би энд санамсаргүй... гар нүүрээ угаах гэж.

	— Гар нүүрээ угаах гэнэ ээ! Би эмгэнийг л гэж бодлоо. Нүд харахгүй ээ. Нас өндөр болсон. Тэгээд ч агаарын хугарлын коэффициент шал өөр байгаа гэсэн. Агаарт гарахдаа зүүдэг шил захиалж хийлгэсэн. Тэрийгээ хаячхаад эрээд олдоггүй... Харин чи хэн бэ?

	— Жуулчин гэж би товчхон хариулав.

	— Аа, жуулчин уу... Би эмгэнийг л гэж бодлоо. Эмгэн намайг яадаг гэж бодож байна. Намайг барьж аваад зах дээр аваачиж шөлний юм болгодог бололтой худалддаг юм. Би гэдэг амьтан яах вэ дээ. Худалдаж авсан хүндээ: Намайг суллаж балчир хүүхдүүд рүү минь явуулаач дээ гэж гуйдаг юм. Уг нь миний хүүхэд гэж юу байх вэ дээ, амьд байгаа нэг нь аль хэдийн үүхэд болж өтөлчихсөн өвгөд юм чинь. Чи намайг тавивал би чиний хүслийг биелүүлнэ. Цурхай загасны тушаалаар, миний өөрийн хүслээр гэж л хэлэх хэрэгтэй гэдэг юм. Тэгэхээр тавьчихдаг юм. Зарим нь айдаг байх. Зарим нь өрөвддөг биз, заримынх нь бол шунал хөдөлдөг байх... Голоор жаал сэлж үе мөчний өвчтэй болохоороо дараад худагтаа буцаж ирэнгүүт л эмгэн хөнөгөө бариад зогсож байдаг юм... гэснээ цурхай усанд нэгэнтээ шунгаад дахин цухуйж, — За байлдагч минь, юу хүсэх гэж байна? Болуужийн л юм хүсээрэй, зарим нь зурагт радио, телевизор ч гэх шиг... нэг амьтан бүр: миний өмнөөс мод хөрөөдөх жилийн төлөвлөгөөг биелүүлж өгөөч гэж солиорч байсан. Миний нас түлээ хөрөөдөх нас биш...

	— Өө, тэгвэл, та зурагт радиотой болгож чаддаг хэрэг үү?

	— Үгүй дээ, чадахгүй гэж цурхай үнэнээ хэллээ. Пянз тоглуулагчтай комбайныг ч чадахгүй. Чи хялбархан шиг л юм, жишээ нь Скороходовын үйлдвэрт хийсэн гутал ч юм уу, үл үзэгдэгч малгай гэх мэт... за юу?

	Өнөөдөр машинаа тослох ажлаас мултрах гэсэн найдвар тасрав.

	— Та санаа бүү зов. Надад юу ч хэрэггүй. Би одоохон таныг суллая.

	— Яасан сайн юм. Ийм хүмүүст би их дуртай. Ингэдэг л юм даа... гэж цурхай санаа нь амарсан байртай өгүүлэв. Намайг захаас нэг хүн худалдаж авсан юм. Би түүнд хааны охиныг амласан. Голоор сэлж байхад, нүүрээ хийх газар олддоггүй л юм. Хараа муу болохоороо нэг удаа торонд орж явчхав аа. Чангааж байна аа. Бас л худлаа залдаг байх даа гэж бодож байлаа. Тэгтэл тэр яасан гээ? Тэр намайг шүдэн дээрээс тас хөндлөн бариад авсанд, амаа ангайх арга олдсонгүй. За одоо ч өнгөрлөө, чанах биз гэж бодтол тэгсэнгүй. Тэр нэг юмаар сэлүүрийг минь хавчаад, намайг гол руу чулуудчихсан юм. Энэ байна! гэж цурхай ховооноос дээш толгойгоо цухуйлган, төмөр хавчаараар хавчсан сэлүүрээ үзүүлэв. Хавчаар дээр: «Энэ хувийг 1854 онд Солово голд тавив. Санкть Петербургийн шинжлэх ухааны академид Е. И.-д хүргэж өгнө үү» гэж бичсэн байлаа. Эмгэнд битгий хэлээрэй, сэлүүртэй минь хамт тастаад авчихна шүү, хомхой, харамч амьтан байгаа юм гэв.

	Үүнээс чинь юу хүсье дээ? гэж би тачаадан бодож байв.

	— Та яаж гайхамшгийг бүтээдэг юм бэ?

	— Юун гайхамшиг?

	— Яагаа вэ... Хүмүүсийн хүслийг биелүүлэх гээд л... 

	— Аа тэр үү? Багаасаа сурчихсан юм л даа, тэгээд л болоод байдаг хэрэг. Яаж болдгийг нь би ч яаж мэдэх вэ дээ... Алтан Загас л айхавтар хийдэг байсан, харин насан эцэс болсон. Хувь тавилангаас ч зугтааж болох биш дээ.

	Цурхай санаа алдах шиг надад санагдсан бил ээ. 

	— Хөгшрөөд тэр үү? гэж намайг асуухад, 

	— Яалаа гэж! Залуу, чийрэг амьтан байсан юм... Тэгтэл түүн рүү нэг цэргийн хүн бөмбөг хаячих нь тэр. Түүний гэдсийг нь дээш харуулчихсан, хажууд нь нэг усан доогуур явдаг онгоц явж тааралдаад, бас живчихсэн. Тэр ч аливаа юмаар дэнчин тавьж, амиа аргалах байсан л даа, харин түүнээс асуусан ч юмгүй харуутаа л бөмбөгдчих нь тэр... Ийм л байдаг байна шүү дээ гэснээ, хэсэг дуугүй болоод дараа нь, ― Чи чинь намайг тавих гэж байна уу, үгүй юу, бүгчим ч юм шиг, аянга буух нь дээ... — Тавилгүй яах вэ, тавилгүй яах вэ, харин таныг шидчих юм уу, эсвэл ховоонд хийгээд, гэтэл;

	— Чулуудчих, чулуудчих гэлээ. Би ховоо руу болгоомжтой нь аргагүй гараа оруулан цурхайг өргөн авав. Тэр найман килограмм орчим жинтэй бололтой. Цурхай: «Хэрэв шидэт бүтээлэг юм уу, эсвэл нисдэг хивс мивс гэвэл би энд байна шүү... намайг дагаад явахад алзахгүй...» гэлээ. «Баяртай» гэж хэлээд, би гараа атгалаа. Ус хүчтэй цалгих дуулдав.

	Замагт будагдсан алгаа харж, хэсэг зогслоо. Надад нэг хачирхалтай сэрэл төрж байв. Үе үе би тасалгаа дотор буйдан дээрээ сууж байх шиг мөртөө, толгойгоо сэгсрэх төдийд би дахиад л худгийн дэргэд байж байх шиг санагдаад байв. Тэгснээ болилоо. Би янгинам хүйтэн усаар нүүр гараа угааж, радиатораа усаар дүүргэж аваад, сахлаа хусав. Эмгэн үзэгдэхгүй л байв. Юм идмээр, шуудан дээр намайг хүлээж байж ч магадгүй, нөгөөдүүл рүүгээ явах хэрэгтэй тул машиныхаа үүдийг хааж, хаалгаар гарав.

	Би саарал өнгөтэй, герман хүрмийнхээ халаасанд гараа хийчхээд хөл рүүгээ ширтэн, Лукоморье гудамжаар яаралгүйхэн алхаж явлаа. Хөндлөн гулд «цахилгаан» хадсан жинс өмдний маань арын халаасанд эмгэний өгсөн хариулт мөнгө харжигнаж байлаа. Би бодлогоширч явлаа. «Знание» нийгэмлэгээс гаргадаг нимгэн товхимлууд намайг амьтад ярьж чаддаггүй гэдэг бодолтой болгосон. Үлгэр бол хар багаас ярьж чаддаг гэж итгүүлдэг байлаа. Эдгээр товхимолд итгэхэд би бэлэн байлаа л даа, яагаад гэвэл би ярьдаг амьтныг, тэр ч байтугай тотийг ч насандаа үзээгүй юм чинь. Миний мэддэг нэг тоть бар шиг архирдаг л байснаас, хүний хэлээр ярьж чаддаггүй байсан. Тэгтэл энэ цурхай, Василий муур, тэр ч байтугай толь. Амьгүй юмс нь хүртэл яриад байхыг нь яана. Ингэнэ гэж, жишээ нь л элэнц хуланцын маань толгойд бол яав ч орохгүй дээ. Тэдний үзлээр бол хүний хэл мэддэг муур нь, хүржигнэж, ульж, хөгжимдөж, олон хэлээр ярьдаг, өнгөлсөн модон хайрцгаас бага зөгнөлт зүйл. Муур ч гэсэн дээ, бас л ойлгомжгүй зүйл. Тэгтэл цурхай яаж ярьж чадаж байна аа? Цурхай уушгигүй. Энэ бол тодорхой. Цурхайд сэлүүр гэж байх ёстой, түүнийх нь үүргийг загас судлаачид одоохондоо хараахан олж мэдээгүй юм бил ээ. Загас судлаач миний танил Женька Скоромахов энэ бол огт танигдаагүй байгаа зүйл гэдэг бөгөөд намайг «Знание» нийгэмлэгийн товхимлуудаас үндэслэн учир байдлыг тайлбарлах гэхээр л хүржигнэн дуугарч, нулимж, байгалиас заяасан хэл ам нь татчихдаг юм... Надад бол амьтдын ярих боломжийн тухай бидний мэдлэг дэндүү бага юм шиг санагдах юм. Загас болон далайн амьтад усан доор дохиогоор саналаа солилцдог болох нь саявтархан тодорхой болсон. Далайн гахайн тухай тун сонин юм бичицгээдэг. Жишээ нь, Рафаил гэдэг бич байна. Түүнийг би өөрөө үзсэн. Тэр бол ярьж чаддаггүй л дээ, гэхдээ ногоон гэрэл асвал гадил авна, улаан гэрэл асвал цахилгаанд цохиулах нь гэдгээ мэдэх болжээ. Тэгээд ногоон, улаан гэрлийг зэрэг асаатал бүх юм дажгүй л байсан даа. Тэгэхэд Рафаиль яг Женька шиг аашилна. Ямар их гомдсон гээ. Тэр туршигчийн сууж байсан цонх руу ухасхийн гангинаж, гасалж тэр цонх руу нулимж байв. Ер нь ч нэг ийм шог яриа байдаг. Нэг бич нөгөөдөө: «нөхцөлт рефлекс гэж юуг хэлдгийг мэдэх үү? Энэ нь хонх дуугарахаар цагаан халаадтай муухай бич бүгдээрээ гадил, чихэр барьж бидэн рүү гүйж ирэхийг хэлдэг юм». Энэ бүхэн тун ч амаргүй нь мэдээж л дээ. Нэр томьёо нь сайн боловсроогүй. Ийм нөхцөлд сэтгэл зүй болон далд бололцоотой холбоотой асуудлыг шийдвэрлэх огт чадалгүйгээ мэдэрдэг. Гэтэл нөгөө талаас, жишээ нь чамд интеграл доор үл мэдэгдэх функцтэй оддын бөөгнөрлийн тэгшитгэл шиг хоёр интеграл тэгшитгэлийн систем өглөө гэж бодвол биеийн байдал сайжрахгүй. Ийм болохоор хамгийн гол нь бодох хэрэгтэй байгаа юм. Паскаль шиг: «Сайн сэтгэж сурцгаая гэдэг бол ёс суртахууны үндсэн зарчим юм».

	Би Энх тайвны өргөн чөлөөнд гарч ирэнгээ ер бусын хачин юм харж, өөрийн эрхгүй зогтусав. Чулуун замаар хоёр гартаа хүүхдийн дарцаг барьсан хүн алхаж, түүний араас арваад алхмын зайтай мөнгөлөг өнгөтэй, сэсчээр3 шиг аварга том чиргүүлтэй утаа баагиулсан цагаан МАЗ машин байдгаараа хүнгэнэн мөлхөх мэт аажуухан явах амой. Тэрхүү сэсчээр «Гал аюултай» гэсэн бичигтэй бөгөөд түүний баруун зүүн талд нь гал командын улаан «газ» машинууд аажуухан явна. Дотор эвгүй оргиулсан нэгэн өөр авиа хөдөлгүүрийн жигд хүнгэнээтэй үе үе холилдоход сэсчээрийн тагуудаас улаан дөл өрвөлзөх ажээ. Дух руугаа дарж өмссөн дуулганых нь доороос гал сөнөөгчийн царай эрэлхэг зоригтой, хатуу ширүүн харагдах амой. Морьтой зугаацаж яваа эрэгтэй эмэгтэй хүмүүсийг тойрон багачууд бөөн бөөнөөрөө хуйларч, «хөөе, хөөе, улаан мангаа авчирлаа!» гэж чих дүлийрэм орилолдох аж.

	 

	[image: Понедельник начинается в субботу]

	 

	Түүгээр өнгөрч яваа томчууд нь хашаа руу сэрэмжлэн шигдэх бөлгөө. Хувцсаа муухай болгохгүй сэн гэсэн хүсэл тэдний нүүрэн дээр илэрхий бичээстэй ажгуу.

	— Өнөө хайртыгаа аваад ирж гэж миний чихэн дээр танил бүдүүн дуу хүнгэнэв. Би эргэн харлаа. Миний ард Наина Киевна цэнхэр цаасан ууттай элсэн чихэртэй тор барьчихсан дүнсгэрхэн зогсож байна.

	— Аваад иржээ. Баасан гараг бүр авчирдаг юм... гэж бувтнав.

	— Хааш нь? гэж намайг асуухад

	— Туршлагын талбайд, хүүхээ. Туршаад л байх юм... Тэдэнд өөр хийх юм байхгүй юм чинь гэнэ.

	— Хэнийг авчирсан юм бэ, Наина Киевна?

	— Юу хэнийг гэж? Чамд харагдахгүй байна уу?.. гээд эргэж цаашаа алхахаар нь би гүйцэж очоод, 

	— Наина Киевна, танд утсаар өгсөн мэдээ ирсэн байсан.

	— Хэнээс тэр вэ?

	— Ха Эм Вий-гээс

	— Юун тухай?

	— Нэг зөвлөгөөнтэй юм уу даа гээд намайг ширтэн харахад:

	— Халзан Уулан дээр, жагсаалын хувцастай гэтэл, эмгэн илэрхий баясаж:

	— Тийм үү? Яасан сайн юм! Тэр мэдээ хаана байна?

	— Үүдний өрөөнд утасны дэргэд.

	— Гишүүний татварын тухай тэнд юу ч дурсаагүй байна уу? гэж дуугаа намсган асуув.

	— Ямар утгаар тэр вэ?

	— За яах вэ дээ, нэг мянга долоон зуун... өрийг хүчингүй болгох гээд дуугаа хураав.

	— Үгүй. Тийм юм юу ч байхгүй.

	— За тийм байдаг байж. Харин унаа яах юм? Машин өгөх юм уу, үгүй юу?

	— Алив, торыг чинь би бариад явъя гэтэл, эмгэн

	— За яах нь вэ? гэж сэрдэнгүй хэлээд, — Чи ингэдгээ боль, би дургүй... Тороо тэрүүнд өгөх юм гэнэ!.. Залуу хэр нь элдвийн зантайгаас зайлахгүй шүү... гэв.

	Энэ муусайн эмгэчүүл гэж би бодов.

	— Тэгээд унаа яах болж байна? гэж шалгаав.

	— Өөрийнхөө зардлаар гэж би тавлангуй хэлэв.

	— Харамч харууд! Туужууг минь музейд авчихсан, уурыг минь засаж өгөхгүй, татварт бол тав таван рубль хураана, тэгсэн мөртөө Халзан Уул руу өөрийн зардлаар оч гэнэ! Багагүй л тоо байна шүү дээ, хүүхээ, такси хүлээнэ...

	Аман дотроо бувтнаж, ханиалгангаа тэр бээр эргэж цааш одов. Би ч алгаа үрээд, мөн л өөрийн замаар явлаа. Миний таавар үнэн болов. Гайхалтай будилааны зангилаа улам чангарч байв. Үнэнийг хэлэхэд ичгэвтэр юм, гэвч энэ нь надад рефлекторын нумын загвараас илүү сонирхолтой санагдсан юм.

	Энх тайвны өргөн чөлөө хов хоосорчээ. Дөрвөн замын дэргэд бөөн хүүхэд бужигнах нь гахай цохиж тоглож байгаа бололтой. Намайг харангаа тэд тоглоомоо орхичхоод, над руу дөхлөө шүү. Олигтой юм болохгүй нь гэж мэдээд, би хурдан хурдан алхаж тэдний хажуугаар сүнгэнэн өнгөрөөд, төв рүү чиглэв. Миний араас «Ганган эр!» гэж орилохоор нь би хурдаа нэмэв. «Дэгжин амьтан!» гэж хэд хэдэн хүн хашхирахаар нь би бараг гүйн алдав. Миний ард: «Дэгжин амьтан! Нарийн хөлт! Аавын «Ялалт!»... гэж гийнацгаав. Хажуугаар өнгөрөгч хүмүүс намайг өрөвдсөн бололтой харцгаана. Ийм үед хаашаа ч хамаагүй шумбах нь дээр байдаг. Би хамгийн ойр дэлгүүр луу шумбан ортол, хүнсний дэлгүүр байлаа. Лангууг нь даган жаал явлаа, элсэн чихэр байна, хиам, чихэр бол тийм ч олон төрөл биш боловч, элдэв төрлийн загас санаснаас маш их ажээ. Ямар олон загас байсан гэж санана!.. Би аяга ундаа уугаад гудамж руу харвал банди нар байсангүй. Тэгэхээр нь би дэлгүүрээс гарч цааш явлаа. Төдхөн мухлаг, дүнзэн байшингууд дуусаж, цэцэрлэг тойрсон орчин үеийн хоёр давхар байшингууд эхлэв. Цэцэрлэг дотор багачууд овооролдож, ахимаг насны авгай нар дулаалгын хувцас нэхэж, хижээл эрчүүд ухаан зулаггүй нүх шахацгаах аж.

	Хотын төвд хоёр гурван давхар байшингаар хүрээлэгдсэн уужим талбайтай аж. Талбай нь цардмал, дундаа ногоон цэцэрлэгтэй, түүнийх нь дээд талд «Хүндэт самбар» гэсэн бичигтэй том улаан самбар сүндэрлэнэ. Бас схем, диаграммтай арай бага шиг хэд хэдэн самбар байх ажээ. Төв шууданг нь би энэ талбай дээрээс харлаа. Хэн түрүүлж ирсэн нь өөрөө хүлээн авах дээр, өөрийн байгаа газрын хаягийг бичсэн зурвас үлдээнэ гэж бусадтайгаа ярилцан тохирсон бил ээ. Тэнд зурвас байсангүй тул би хаягаа бичиж, тахиан хөлт байшин руугаа хэрхэн хүрч очих тухай тайлбарласан захиа бичиж орхичхоод, өглөөний цай уухаар гарав.

	Талбайг тойрч явахдаа би «Козара» гэдэг кино гарч буй кинотеатр, тооллоготой гээд хаачихсан, номын дэлгүүр «Шороонд дарагдаж гүйцсэн хэдэн «ГАЗ» машин үүдэнд нь зогсчихсон хотын зөвлөл, «Студеное море» хэмээх зочид буудал (бахь байдаг сул оргүй) ундаа, зайрмаг зардаг хоёр мухлаг, үйлдвэрийн барааны 2-р дэлгүүр, гэр ахуйн барааны 18-р дэлгүүр, 12 цагаас нээгддэг 11-р гуанз, ямар ч тайлбаргүй хаасан зуушны газар сэлтийг хаана байдгийг олж мэдэв. Дараа нь цагдан сэргийлэхийн салбарыг мэдэж авч, нээлттэй хаалганы нь дэргэд түрүүч цолтой цэл залуу сэргийлэгчтэй ярилцаж, тэр надад бензин түгээгүүрийн газар хаана байдаг, Лежнев хүртэлх зам ямар байгааг хэлж өгөв. «Таны машин хаана байгаа юм?» гээд сэргийлэгч талбайг тойруулан харав. «Айлын хашаанд тавьчихсан» гэсэн чинь «Айлын хашаанд гэнээ...» гэж сэргийлэгч их л ноцтой хэлэв. Би эмээнгүйгээр мэхийн ёсолж салах ёс гүйцэтгэв. Солевецын загас агнуурын эд хэрэглэгчдийн холбооны гурван давхар лужир байшингийн дэргэд жижигхэн, тов хийсэн 16/27 гэсэн дугаартай цайны газар олж харав. Тэр дотор их л аятайхан, цөөвтөр хүн цай ууцгааж, ойлгомжтой юмсын тухай; Коробецын дэргэдэх гүүр эвдэрч унаад, одоо гармаар гарахаас өөр замгүй болсон, АТШБ газар (арван таван километрээс цааш) байхаа болиод долоо хонож байгаа, «Оч» хэмээх араатан зааныг алж чадах боловч, юу ч барьж авч чадахгүй... гээд л ярилцацгаах ажээ. Бензин, шарсан загас л үнэртэх авай. Ярианд оролцоогүй дэл сул хүмүүс нь миний жинсийг их л шохоорхон харна. Уржигдар би солидолтой шприц4 дээр сууж толботой болсондоо баярлаж байв.

	Би бүтэн таваг шарсан загас, гурван аяга цай, давсалсан загастай гурван бутерброд5 авч, эмгэний надад өгсөн өнөөх мөнгөөр хоолныхоо үнийг төлөөд («Сүмийн довжоон дээр зогссон юм уу, хаашаа юм» гэж худалдагч авгай загнаж бил ээ), хүнээс зайдуухан буланд шигдэж аваад, сөөнгө хоолойтой, утаа баагиулсан тэр хүмүүсийг ажиглангаа хоолоо идэж гарав. Наранд борлосон, биеэ даасан, булчин шөрмөс нь зангирсан, юм үзэж нүд тайлсан, эдгээр хүмүүс хоолоо ховдоглон идэж, тамхиа шуналтай татаж, уралдан ярилцаж байгааг харахад аятайхан байв. Нар шарж, шороо чихдэг бүгчим кабиндаа сууж олон цагаар сэгсрэгдэн явдаг уйтгарт замдаа гарахын өмнөх бяцхан амьсгаа авалтаа дээд зэргээр ашиглах ажээ. Программчлагч болоогүй сэн бол би жолооч болж, энэ муусайн хөөрхийлөлтэй хөнгөн тэрэг, тэр ч байтугай автобус ч барихгүй, харин кабиндаа орохдоо шатаар авирч, дугуйг нь солихдоо өргөх цамхаг хэрэглэдэг ачааны аварга том машин барих байсан.

	Хажуугийн ширээнд жолооч нартай адилгүй хоёр залуу суусан тул би эхлээд тэдэн рүү анхаарсангүй. Тэд ч бас намайг анзаарсангүй. Харин би хоёр дахь аяга цайгаа уугаад дуусаж байтал, «буйдан» гэдэг үг миний чих дэлдэх нь тэр. Дараа нь нэгэн хүн: 

	— «Ер нь тэгээд тахиан хөлтэй байшин яахаараа байдаг юм... Ойлгохгүй байна...» гэхээр нь би сонсож эхэллээ. Харамсалтай нь тэд аяархан ярих бөгөөд би тэдэн рүү нуруугаа харуулж суусан болохоор муухан сонстож байв. Харин тэдний дуу надад танил сонсогдов. Тэд «Ямар ч сэдэв хэрэггүй... зөвхөн буйдан...» «...тийм үсэрхэг амьтанд уу?..», «буйдан... арван зургаан зэрэгт...», «— ус түлхэлтийн үед зөвхөн арван дөрвөн зэрэг...» — «...трансляторын загвар хийх нь илүү амар...» — «...аль хүний хи-хи гэхийг хэлж барах вэ!..» — «...сахлын хутга бэлэглэжээ...», «...буйдангүй бол ч бардаггүй хэрэг ээ...» гэх мэт ярилцах аж. Тэгж байтал тэдний нэгийнх нь хоолой сэрвэгэнэн ханиалгаж, дуу нь жигтэй танил санагдаад, гэнэт урьд шөнийн явдлаа санаж, эргэн хартал өнөө хоёр чинь тэвхийсэн мөртэй тамирчин баймаар хоёр залуу гарах хаалга хүрч явав. Би тэднийг цонхоор нэг хэсэг харлаа, тэд талбайг гараад, цэцэрлэгээс өнгөрч диаграммын цаагуур орж алга болов. Би цайгаа ууж, хачиртай талх идэж дуусаад, бас гарлаа.

	«Буйдан тэдний анхаарлыг татсан мөртөө, Лусын охин, хүний хэл мэддэг муур сонин биш, бас буйдангүйгээр байж чадахгүй гэнэ шүү...» гэж бодлоо. Би дээр нь унтсан буйдангаа ямар шиг буйдан байсныг санах гэж оролдлоо, гэвч онцгой юм юу ч санаанд орсонгүй. Буйдан шиг л буйдан. Эвтэйхэн. Сайн буйдан. Харин түүн дээр унтахад хачин л юм зүүдэлдэг юм бил ээ.

	Одоо гэртээ хариад буйдангийн хэргийг буурьтайхан шиг судалбал зүгээр сэн. Элдэв янз болон хувирдаг номыг туршиж, Василий мууртай ярилцаж, тахиан хөлт байшинд өөр сонин юм байгаа эсэхийг мэдэх сэн. Гэтэл гэрт «Москвич» маань намайг хүлээж байгаа, тэр ч байтугай Ө. Ү-гээр үл барам ТҮ-ч хийх шаардлагатай байгаа. ӨҮ-тэй ч бас яах вэ, эвлэрч болох юм, учир нь үйлчилгээ (ӨХ) учир хивсийг нь гөвөх, даралттай усаар тэвшээ шүршиж угаах л юм чинь арга тасарвал мод услагч хоолойгоор юм уу, хувинтай ус асгаад угаачихсан ч болно л доо. Харин ТҮ л хэцүү... Цэвэр ч цэмцгэр хүнд халуун өдөр ТҮ-гийн тухай бодох бэрх. Яагаад гэвэл ТҮ гэдэг бол Техникийн Үйлчилгээ гэсэн үг. Тэр техникийн үйлчилгээ гэгч нь би машин доогуураа орж дээшээ харж хэвтээд шприцтэй тосоо аажмаар маслоны саванд төдийгүй, нүүрэн дээрээ ч бас юүлэхийг хэлж байгаа юм. Машин доор халуун бүгчим, машины ёроолд зузаан шавар шавааралдан хатсан байдаг юм. Нэг үгээр хэлэхэд, гэр лүүгээ нэг ч их тэмүүлээгүй юм.

	
ДӨРӨВДҮГЭЭР БҮЛЭГ

	Хэн ингэж хорлолтой тохуурхав?

	Түүнийг баривчлан авч, багийг нь хуулаад, маргааш өглөө хэрмэн хананд хэнийг дүүжлэхээ мэдье!

	 

	Э. По

	 

	 

	Би уржигдрын «Правда» сонин худалдан авч, ундаа уугаад, цэцэрлэгийн Хүндэт самбарын сүүдэрт вандан дээр тухаллаа. Арван нэгэн цаг болжээ. Би сониныг анхааралтай гүйлгэн уншлаа. Үүнд долоон минут зарцуулав. Тэгэхээр нь шингэн тэжээлээр ургамал ургуулах тухай өгүүлэл, Канскийн мөнгө идэгчийн тухай шог найруулал, мөн химийн заводын ажилчдаас сонины газар бичсэн том захидлыг уншлаа. Энэ нь ердөө л хорин хоёрхон минут эзэллээ. «Кино үздэг юм бил үү?» гэж бодлоо. Гэвч «Козара» гэдэг киног кинотеатрт нэг удаа, бас телевизээр нэг удаа үзсэн бил ээ. Ингэхлээр ундаа уухаар шийдэж, сониноо эвхээд бослоо. Эмгэний өгсөн хамаг задгайгаас миний халаасанд ганцхан тавт үлдсэн байна. Зарж баръя гэж би шийдээд амтат ус ууж, ганц копеек6 хариултад нь авч зэргэлдээх мухлагаас түүгээр хайрцаг чүдэнз худалдаж авлаа. Хотын төвд өөр хийх юм даанч байсангүй. Тэгээд би хандсан зүгтээ буюу 2-р дэлгүүр, 11-р гуанзны хоорондох нарийн гудамж руу эргэв.

	Гудамжаар явах хүн бараг үгүй. Харжигнасан тэвштэй, шороонд дарагдсан ачааны машин намайг гүйцэж ирлээ. Жолооч нь цонхоороо толгойгоо тохойтойгоо цухуйлгаад, чулуу суулгасан замыг ядарсан байртай харж явна. Гудамж доошилсоор баруун тийш огцом эргэнэ. Замын эргэлт дээр явган замын хажууд хуучны ширмэн их бууны гол газраас цухуйж, түүний ам нь шороо, тамхины ишээр дүүрчээ. Тэгээд гол руу буусан гангаар гудамж мухарджээ. Би ганганы ирмэг дээр сууж, хавийн үзэмжийг сонирхож байснаа, нөгөө талд нь гарч, буцан гэлдэрлээ.

	Тэр ачааны машин хаашаа орчхов оо? гэж би гэнэт бодлоо. Ганганаас буух газар байсангүй. Хаалга байж магадгүй гэж гудамжийг тойруулан харсаар хоёр тоосгон саравчны хооронд шахагдсан бага шиг боловч маш хачин байшин олж үзлээ. Доод давхрын цонхнуудыг төмөр саваагаар торлож, тэг дунд нь хүртэл шохойджээ. Тэр байшинд хаалга огт байхгүй юм. Хаалганы хажууд, эсвэл орцын хажууд гол төлөв байрлуулдаг хаяг энд хоёр цонхны хооронд байсан тул хаалгагүй байшин гэдгийг тэр даруй олж мэдлээ. «ЗСБНХУ-ын ШУА ШИЙЛЭШХ» гэсэн хаяг байв. Би гудамжны голд очиж харвал, арав арван цонхтой хоёр давхар байшинд нэг ч хаалга байхгүй. Баруун зүүн хоёр талаас нь тоосгон саравч тулсан байна. «ШИЙЛЭШХ» гэдэг чинь, эрдэм Шинжилгээний хүрээлэн... чаво буюу, Юуны? Үлэмж автоматжуулсан зэвсэгт харуулынх уу? Эсвэл зүүн далайн хар холбоотных уу? Тахиан хөлт байшин нь энэ ШИЙЛЭШХ-гийн музей. Миний замын ханиуд лав эндхийнх бололтой. Цайны газар байсан улс ч бас...» гэж би бодлоо. Байшингийн дээвэр дээрээс бөөн хэрээ нисэн хөөрч, гуагласаар гудамж дээгүүр эргэлдэв. Би эргэж талбайн зүг алхлаа.

	Бид цөмөөрөө гэнэн материалистууд юм даа гэж бодож явлаа. Бид бүгдээр бас рационализмыг баримтлагчид юм. Бүх юмыг нэн даруй рационализмаар тайлбарлахыг, өөрөөр хэлбэл юм бүхнийг мэдээжийн хэдэн баримтад багтаахыг хүсдэг байна. Гэтэл бидэнд чимх диалектик байхгүй юм. Бидний мэдэх баримтууд хийгээд ямар нэгэн шинэ үзэгдлийн хооронд мэдэгдээгүйн тэнгис давлагаалж байж болно, тэгвэл бид шинэ үзэгдлийг ер бусын, ингэхлээр байж болохгүй юм гэж хэлнэ гэдгийг бидний хэн маань ч бодохгүй юм. Жишээ болгон хэлэхэд зүрх нь зогсоод дөчин таван минут болсны дараа амилуулсан үхдэлийн тухай мэдэгдлийг Монтескье гуай юу гэж үзэх вэ? Жадлан эсэргүүцэх бамбай барьж угтах байсан биз. Ингэвэл, шинжлэх ухаанд дайсагналаа, ламын сургаал дэлгэрүүллээ гэх байсан биз. Тэгэхдээ ийм мэдээг чихнийхээ хажуугаар гаргаагүй бол шүү. Хэрэв энэ байдал түүний нүүрэн дээр болсон бол яаж ч болохгүй байдалд орох байсан биз ээ. Харин би бол арай дадсан байдалд байгаа юм. Харин тэр бол ингэж сэргэхийг ов мэх, эсвэл үзсэнээсээ мэлзэх, эсвэл материализмаас няцах байсан биз. Ингэж сэргэхийг ов мэх гэж хэлэх нь л лавтай байх. Харин энэ овжин илбийг дурсах нь нүдэнд орсон хог шиг түүний сэтгэлийг амьдралын нь турш зовоох бил ээ... Гэтэл бид бол өөр эрин үеийн үр төл юм. Бид юм үзэж нүд тайлсан улс. Үүнд амьд нохойн нуруунд залгаж оёсон өөр нохойн амьд толгой, шүүгээн чинээ хиймэл бөөр, амьд мэдрэлээр удирдаж болдог амьгүй төмөр гар, «энэ чинь намайг анх амьсгаа хураасны дараахан болсон юм» гэж тоомжиргүй өгүүлэх хүмүүс цөмийг үзсэн улс. Бидний үед материалист байх боломж Монтескьед тун бага юм. Гэтэл бид байж л байна, болохгүй юм алга! Танин мэдэгдээгүйн нүд алдам уудам тивээс санамсаргүй салхи хачирхалтай дэлбээг үл мэдэгдэхийн гадаад их далайг гаталган авч ирэхэд бэрхшээлтэй тулгардаг нь үнэн. Ялангуяа эрснээ бус өөрийг олоход иймэрхүү байх нь олонтоо бий. Удахгүй зоологийн музейн үүдэнд хачин амьтад, Ангараг, Сугар гарагийн анхны амьтдыг тавих болно. Бид түүнийг нүд бүлтийн үзэж, гуяа алгадах боловч, бид тийнхүү үзэхийг эртнээс бэлтгэж, хүлээсээр байгаа юм. Харин тэдгээр амьтад бидний мэдэх муур, нохой лугаа адилхан байвал, эсвэл тийм амьтан байхгүй байвал, бид урам хугарах буюу эсвэл хачирхах бил ээ. Бид бүхнийг (ихэвчлэн сохроор итгэдэг) шинжлэх ухаан ирээдүйн гайхамшигт эртнээс, урьдчилан бэлтгэдэг бөгөөд ямар нэгэн талаар урьдчилан өгүүлээгүй зүйлтэй, үүнд дөрөв дэх хэмжүүр дэх цоорхой, биологийн радио холбоо, амьд эрхэс гэх мэттэй тулгарахад сэтгэл санааны балмагдал төрнө... Тэгтэл шувуун хөлтэй байшин. Энд ер нь тун сонин доо гэж монхор Романы хэлсэн нь үнэн юм...

	Би талбайд гарч, ундааны мухлагийн өмнө зогслоо. Надад задгай мөнгө байхгүй, бүхэл дэвсгэр задлах хэрэгтэй болно гэдгээ би сайн мэдэж байсан учир ундаа худалдагчид бүхэл дэвсгэр задлахдаа туйлын дургүйг мэдэх тул зулгуйдан инээмсэглэхээр бэлдэж байтал, жинс өмдний маань халаасанд тавтын мөнгө байхыг оллоо. Би гайхаж, бас баярлаж амжсан бөгөөд гайхсанаасаа баярласан нь илүү биз ээ. Би ундаа уугаад, хариултад нь нойтон копеек аваад цаг агаарын тухай тэр худалдагчтай ярилцлаа. Ингээд ӨҮ ба ТҮ-г даруй хийж, рационал-диалектик тайлбарлал гаргах шаардлагатай байсан тул би гэрийн зүг шуудхан алхав. Копеекийг халаасандаа хийтэл тэнд бас нэгэн тавт байгааг оллоо. Түүнийг гарган ирж, ажиглан үзэв. Тавт бага зэрэг норсон, «5 копейк 1961» гэсэн бичээстэйгээ «6»-гийн тоо нь бяцхан холторхойтой ажээ. Хэрэв би Энх тайвны өргөн чөлөөнд зогсож байгаа атлаа, мөн буйдан сандал дээр сууж, дээлийн өлгүүрийг гөлрөн ширтэж байгаа байдал нэгэн зэрэг тэрхэн хурамд мэдэгдээгүй ахул би энэ өчүүхэн явдлыг анзааралгүй орхих байсан бил ээ. Мөн урдын адил толгойгоо сэгсэртэл тийм байдал ариллаа.

	Би нэг хэсэгтээ тавтын мөнгийг дээш чулуудан тосож авсаар (мөнгө гагцхүү тоотой талаараа бууна) алмайран алхаж, бодол санаагаа төвлөрүүлэхийг хичээж явав. Дараа нь өглөөгүүр багачуудаас хоргодож үлдсэн хүнсний дэлгүүрийг олж үзэв. Би тавтын мөнгөө чимхсээр жимсний шүүс, ундаа худалдах лангуунд чиглэн очиж, амтлаагүй ундаа нэг аягыг уугаад, хариултыг атгаж хажуу тийш гараад, халаасаа шалгав.

	Энэ бол сэтгэл санааны балмагдал төрөхгүй байх тохиолдол байлаа. Харин халаасанд тавтын мөнгө байхгүй байсан бол би лав гайхах байлаа. Гэтэл тэнд «6» тоон дээрээ холторхойтой тавтын мөнгө байлаа. Намайг түлхэж, унтаж байна уу? гэж асуулаа. Би кассын оочирт зогсож байгаа ажээ. Би унтаагүй байна гэж хариулаад гурван хайрцаг чүдэнзний талон авлаа. Чүдэнзээ авах гэж оочирлон зогсож байхдаа тавтын мөнгө минь халаасанд байгааг мэдлээ. Сэтгэл тайван байна. Гурван хайрцаг чүдэнз аваад, талбай дээр эргэн ирж сорилт хийж эхлэв.

	Энэ сорилтод цаг шахам хугацаа зарцуулав. Энэ завсар би талбайг арав дахин тойрч, амтлаагүй ундаа, чүдэнзний хайрцаг, сониноор цүдийтэл таргалж, хамаг худалдагч нартай танилцаж, хэд хэдэн сонирхолтой дүгнэлт хийлээ. Тавтын мөнгийг худалдаанд өгвөл заавал эргэн ирнэ. Харин түүнийг хаях, гээх, орхих ахул, тэр газраа үлдэнэ. Хариулт нь худалдагчийн гараас худалдан авагчийн гарт ороход тавтын мөнгө эргэж ирнэ. Хэрэв энэ үед гараа нэг халаасандаа хийсэн байвал тавтын мөнгө нөгөө халаасанд орно. «Цахилгааныг» нь татсан халаасанд хэзээ ч орохгүй. Хэрэв хоёр гараа халаасандаа хийгээд, хариултыг тохойгоор наашлуулбал тавтын мөнгө хаана ч (миний хувьд бол ботинкт) орж болно. Лангуун дээр байгаа задгай мөнгөтэй таваг дотроос тавтын мөнгө алга болох нь мэдэгдэхгүй. Бусад задгай дотор тавт тэр даруй орох бөгөөд түүнийг халаасанд шилжин орох үед таваг дотор ямар ч хөдөлгөөн гарахгүй юм.

	Ингэж бид задлуулаагүй тавтын мөнгө үүргээ биелүүлэх үйл явцтай учирлаа. Задалж болохгүй байгаа баримт надад сонирхолтой бус байлаа. Материаллаг бие орон зайнаас ангид байр сэлгэн хөдлөх нь миний бодол санааг үймрүүлэв. Шинжлэх ухааны уран зөгнөлт зохиолын хорхойтонд хэт шилжилт, сэргэх үсрэлт, Тарантогийн үзэгдэл гэхчлэн нэрээр андахгүй болсон өнөөх нойл-дамжлагын тусгаар тохиолдол бол энэ тавтын мөнгө худалдагчийн гарт шид мэт шилжиж байгаа явдал юм гэдэг нь надад тодорхой боллоо. Хэтийн төлөв чухам л нүд гялбам ажээ. 

	Надад ямар ч багаж байсангүй. Лабораторийн ердийн термометр их хэрэг бүтээж болох боловч, надад тэр нь байсангүй. Иймд би дан ганц харааны субьектив ажиглалтаар хязгаарлахаас өөр арга байсангүй. Талбайг сүүлчийн удаа тойрохдоо доорх зорилго өөртөө тавилаа. Үүнд: «Тавтын мөнгийг задгай мөнгөний тавгийн хажууд тавиад хариулт өгөхөөс өмнө түүнийг бусад задгайтай холиход нь худалдагчид саад хийх, орон зайн дотор буюу агаараар тавтын мөнгө шилжин хөдлөхийг ажиглах, тэгэхдээ шилжилтийн траекторын дагуу агаарын температур өөрчлөгдөхийг тодорхойлох хэрэгтэй». Гэтэл сорилт маань эхэлж амжилгүй тасарлаа.

	Намайг худалдагч Маня хүүхэнд ойртон ирэхэд, нөгөө түрүүч цолтой залуухан сэргийлэгч хүлээж байлаа.

	— За, гэж тэр дадсан зангаараа дуугарав.

	Муу юм болох нь гэдгийг мэдээд, түүнийг аргадангуй харлаа.

	— Иргэн та бичиг баримтаа үзүүлээрэй, гэж сэргийлэгч ёслоод, намайг эгцлэн харахгүй байна.

	— Юу болоо вэ? гэж би паспортаа гаргах зуур асуув.

	— Бас тавтын мөнгөө өгөөрэй гэж сэргийлэгч паспортыг минь авахдаа хэлэв.

	Би үг дуугүй тавтаа өглөө. Маня намайг уурласан харцаар харж байна. Сэргийлэгч тавтын мөнгийг хараад, сэтгэл ханасан байртай, «Мөөн» гэж хэлээд, паспортыг минь нээж харав. Тэр номын хорхойтон ховор ном үзэх адил миний паспортыг тухлан үзэв. Би чилээрхэн хүлээв. Биднийг тойрон хүмүүс шавж эхлэв. Хүмүүс намайг янз янзаар хэлж байгаа бололтой.

	— Анги дээр очихгүй бол болохгүй нь гэж сэргийлэгч хэлэв.

	Явлаа. Очих зуур биднийг дагалдсан олны дотор миний зовлонт намтрыг хэд хэдэн хувилбар болгож, хүн бүхний харсаар байтал эхэлж буй мөрдөн байцаалтын хэд хэдэн шалтгааныг томьёолж амжлаа.

	Анги дээр очоод, түрүүч миний тавт, паспорт хоёрыг жижүүрийн дэслэгчид өглөө. Тэр нь тавтын мөнгийг эргүүлж тойруулж үзсэнээ намайг суу гэлээ. Би суулаа. «Задгай мөнгөө хураалга» гэж дэслэгч хайнга хэлээд, паспортыг минь судалж гарлаа. Би халааснаасаа задгай мөнгөө гаргаж ирэв. «Ковалев, тоолоорой» гэж дэслэгч хэлээд, паспортыг хойш тавьж, миний нүдийг ширтэн харна.

	— Их юм авсан уу? гэж тэр асуув.

	— Их ээ гэж би хариулав.

	— Цөмийг нь хураалгаарай гэж дэслэгч хэлэв.

	Би түүний өмнөх ширээн дээр уржигдрын «Правда» сонин гурав, орон нутгийн «Рыбак» («Загасчин») сонин гурав, «Литературная газета» сонин хоёр, найман хайрцаг чүдэнз, «Алтан түлхүүр» гэдэг ирис чихэр зургаа, примус цэвэрлэх үнэ хямдарсан сэтгүүр нэг, эдгээрийг гаргаж тавилаа.

	— Ундааг хураалгаж чадашгүй нь Амтат ундаа тав, амтлаагүй нь дөрвөн аяга, гэж би хүйтнээр өгүүлэв.

	Яах гэснийг ойлгож байсан тул өөрийгөө зөвтгөх хэрэгтэй болох нь гэхээс туйлын эвгүй байв.

	— Нөхөр дэслэгч ээ, далан дөрвөн копейк байна гэж залуухан Ковалев мэдэгдэв.

	Дэслэгч овоолоостой сонин, чүдэнзний хайрцгийг бодлогошрон ширтэж суув.

	— Зугаацаж, бас яасан хэрэг үү? гэж тэр асуув.

	— Яасан хэрэг л дээ гэж би царай барайлган өгүүлэв.

	— Болгоомжгүй юм. Болгоомжгүй юм, иргэн та. Болсон явдлаа ярь гэж дэслэгч хэлэв.

	Би ярилаа. Ярьж дуусаад, миний энэ үйл явдлыг «Запорожец» машин худалдан авахаар мөнгө хуримтлуулсан арга мэтээр битгий үзээрэй гэж дэслэгчээс гуйлаа. Чих минь халуу оргино. Дэслэгч жуумалзав.

	— Яагаад үзэж болохгүй вэ? Хуримтлуулж байсан удаа бий шүү дээ гэж тэр ярина.

	Би шилээ маажин дуугүй л суув.

	— Тийм бодол миний толгойд орохгүй гэдгийг танд талъя. Орохгүй байсан гэх биш, ороогүй юм л даа!

	Дэслэгч удтал дуугүй байв. Залуу Ковалев миний паспортыг авч, дахин сайтар үзэв.

	— Ер ганц копейкоор мөнгө хуримтлуулна гэдэг... Огт утгагүй юм... Копейкоор шүү... гэж сандран өгүүлж, намайг шилээ дахин маажихад: — Тэгснээс гуйлга гуйсан нь дээр гэв.

	— Гуйланчлалтай ч бид тэмцэл хийдэг юм гэж дэслэгч их л нухацтай хэлэв.

	— Зөв тэгэлгүй яах вэ... Харин би ямар хамаатай болж байгаагаа ойлгохгүй байна. Тэгээд ч... гэхдээ би байн байн шилээ маажиж байгаагаа мэдээд, дахиж тэгэхгүй гэж ам өгөв.

	Дэслэгч дахин удтал дуугүй байж, тавтын мөнгийг ажиглав.

	— Протокол бичихээс биш дээ, гэж дуугарав.

	Би бас л шилээ маажив.

	— Тэг л дээ, гэхдээ... — Юуг тэг л дээ гэж байгаагаа би мэдэхгүй байв.

	Юу хэлэхийг хүлээж, дэслэгч намайг нэг хэсэг харлаа. Миний хийсэн хэрэг эрүүгийн хуулийн ямар зүйл ангид таарч байгаа бол гэдгийг би бодож суусан учир, дэслэгч хуудас цаас авч юм бичиж гарав.

	Залуу Ковалев ч албандаа гарлаа. Дэслэгч үзгээ хяхтнуулан, бэхийн саванд чимээтэй нь аргагүй дүрнэ. Би хананд өлгөсөн зурагт хуудаснуудыг гөлрөн харж, миний оронд Ломоносов байсан бол паспортаа шүүрэн авч, цонхоор үсрэн гарсан даа гэж бодож суув. Би бодохдоо «Учир нь юунд байна вэ ? Учир нь хүн өөрийгөө гэмтэй гэж үзээгүйд байна. Ингэж бодвол би буруугүй юм. Гэтэл гэм буруу бол объектив ба субьектив хоёр янз байна. Баримт гэвэл баримт байна. Энэ далан дөрвөн ширхэг задгай мөнгө бол техникийн хэрэгсэл буюу задлагддаггүй тавтын тусламжаар хийсэн шамшигдууллын үр дүн юм».

	— Уншаад гарын үсэг зураарай гэж дэслэгч хэлэв.

	Би уншлаа. Тэр протоколоос үзвэл би, доор гарын үсэг зурсан Пирвалов А. И. бол өөрөө үл мэдэх аргаар УСТ 718— 62 гэсэн үл задлагдах тавтын мөнгөний үйлчлэх загварыг эзэмшиж, түүнийг хортойгоор ашигласан байна. Би, доор гарын үсэг зурсан Привалов А. И. бол хорт санаатайгаар бус, гагцхүү эрдэм шинжилгээний сорилтын үүднээс л ажилласан болно. Би улсад учруулсан нэг рубль тавин таван копейкийн хохирлыг төлөхөд бэлэн байна. Эцэст нь би Соловецкийн хотын зөвлөлийн 1959 оны гуравдугаар сарын 22-ны тогтоол ёсоор дээр дурдсан үл задлагдах тавтын үйлчлэх загварыг ангийн жижүүр, дэслэгч Сергиенко У.У-д хураалган, оронд нь Зөвлөлт Холбоот Улсын нутаг дэвсгэр дээр гүйлгээнд гардаг мөнгөн тэмдэгтээр тавтын мөнгө авсан байна. Би гарын үсэг зурлаа.

	Дэслэгч миний гарын үсгийг паспорт дээрх гарын үсэгтэй тулган үзээд, задгай мөнгийг дахин сайтар тоолж үзээд, бас ирис чихэр ба примусний сэтгүүрийн үнийг мэдэхээр нэгэн тийш утасдаад квитанц бичиж, түүнийгээ гүйлгээнд гардаг мөнгөн тэмдэгт тавтын мөнгөний хамт надад өглөө. Сонин, чүдэнз, чихэр, сэтгүүрийг надад буцааж өгөхдөө:

	— Таны мэдүүлснээр ундаа уусан нь үнэн болохоор, танаас бүгд наян нэгэн копейк хураана гэж хэлэв.

	Би сэтгэл амарч, тооцоо хийв. Дэслэгч миний паспортыг анхааралтай эргүүлэн үзээд надад өгөв.

	— Иргэн Привалов явж болно. Цаашдаа болгоомжтой байх хэрэгтэй. Та Соловец-д удах уу?

	— Маргааш явна гэж би хэлэв.

	— Тэгвэл маргааш болтол болгоомжтой байх хэрэгтэй.

	— Ээ дээ чармайж л үзье гэж паспортаа далд хийх зуур хэллээ. Дараа нь цочих шиг болсноо, дуугаа намтган ийн асуув:

	— Нөхөр дэслэгч, танд энэ Соловецд байх хачирхалтай байдаг уу?

	Дэслэгч нэгэн бичиг үзэж суув.

	— Би энд удсан юм. Дасчихсан гэж тэр хайнгадуу хэлэв.

	
ТАВДУГААР БҮЛЭГ

	— Та буг чөтгөрт итгэдэг үү? гэж лекц уншсан хүнээс нэг сонсогч асуув.

	— Огт үгүй гэж хариулаад, агаарт алгуур замхран алга болов.

	 

	Үнэн түүх

	 

	 

	Үдэш болтол би туйлын болгоомжтой байхыг хичээлээ. Анги дээрээс гараад Лукоморье дэх гэртээ ирж, тэр даруй машин доогуураа шурган оров. Маш халуун байлаа. Баруун талаас бөөн хар үүл ойртоно. Намайг машин доогуур маслотай хутгалдаж байхад, Наина Киевна чавганц гэнэт хачин эелдэг, ялдамхан болчхоод хоёр ч удаа надад дөхөн ирж, халзан даваанд хүргэж өгөөч гэж гуйв. «Дүү минь, машин удаан зогсох муу гэж хүн ярих юм. Явж байвал сайн гэнэ. Би хөлсийг нь өгөлгүй яах вэ дээ... гэж урд зөөлөвч доогуур шагайн, паржигнасан дуугаар ярина. Халзан даваа хүрэхийг би хүсэхгүй байв. Нэгдүгээрт, найзууд маань хэзээ хэзээгүй ирж болох байлаа. Хоёрдугаарт, энэ чавганц паржигнаж байх нь яншиж байхаасаа ч эвгүй байлаа. Цаашилбал, Халзан даваа хүрэхэд нэг талдаа ерэн мод газар болох нь мэдэгдсэнээс гадна, ямаршуу замтай болохыг чавганцаас асуувал, зам гэж толь гэсэн үг, харин хэрэг болбол би өөрөө тус болж машиныг түлхэхэд бэлэн байна гэдгээ чавганц урамтай нь аргагүй хэлэв. «Та намайг хөгшин гээд байна уу, би ч бас тэнхээтэй шүү» Анхны дайралт амжилтгүй болоход эмгэн түр ухарч, байшинд оров. Тэгтэл Василий муур машин доогуур миний хажууд орж ирлээ. Миний гарын хөдлөхийг тэр минут хэртэй харж байснаа, аяархан хэр нь дуулдахаар «Танд би зөвлөхгүй л юм даа... мнэ-э... зөвлөхгүй л юм. Идчихнэ шүү» гээд, сүүлээ ширвэсээр холдлоо. Би тун болгоомжтой байхыг хүсэх тул, эмгэнийг хоёр дахь удаагаа дайралт хийхэд, цөмийг нь нэгмөсөн тас цохихоор шийдэж, тавин рублийн хөлс нэхэв. Эмгэн намайг ихэд хүндэтгэсэн байртай хараад, даруй холдов.

	Би ӨҮ ба ТҮ аль алиныг хийгээд, маш болгоомжлон явж бензин авлаа. Тэгээд 11-р гуанзанд хоол идээд, сонор сэрэмжит Ковалевт бичиг баримтаа дахин шалгуулав. Санаагаа амраахын тул Халзан даваа хүрэх зам ямар болохыг түүнээс асуулаа. Залуу түрүүч намайг гайхан хараад: — Зам гэв үү? Та юу хэлнэ вэ? Зам яаж байх вэ? Тэнд чинь зам байдаггүй юм гэв. Гэртээ буцаж ирэхэд ширүүн бороо цутгаж байв.

	Эмгэн яваад өгчээ. Василий муур нэгэн тийш алга болжээ. Худаг дотор нэг амьтан хоёр хоолойгоор дуулж байгаа нь аягүй бөгөөд уйтгартай. Удалгүй мөнөөх бороо шиврээ бороогоор солигдлоо.

	Би өрөөнд орж хувирдаг номоор сорилт хийх гэж оролдлоо. Гэтэл нэг юм нь болохгүй болсон бололтой. Би нэг юмыг нь зохих ёсоор нь хийхгүй байсан юм уу, эсвэл цаг агаар нөлөөлсөн юм уу, ном байсан янзаараа байлаа. Тэр нь Ф. Ф. Кузьминий «Өгүүлбэр зүй, цэг цэглэлийн гарын авлага» хэвээр байв. Ийм ном уншина гэдэг огт бололцоогүй хэрэг байв. Тэгэхээр нь толиор азаа үзэхээр шийдэв. Гэтэл» тэр толь юу байгаа бүхнийг тусгаж байв. Тэгэхээр нь би буйдан сандал дээр гарч хэвтлээ.

	Бороо шуугьж, залхуу хүрэн зүүрмэглэж эхэлтэл утас хангинав. Би үүдний өрөөнд очиж харилцуурыг авлаа.

	— Байна уу?..

	Харилцуурт шуугиан сонсогдоно.

	— Байна уу? гэж би хэлээд, харилцуурыг үлээв. — Товрууг дараач!

	Хариу алга.

	— Аппаратаа жаахан хөдөлгөөч гэж би зөвлөв. Харилцуур таг. Би дахин үлээж, утсыг нь чангааж үзэв. Өөр газраас утаст гэв.

	Тэгтэл харилцуурт чимээ гарч:

	— Александр уу? гэж асуулаа.

	— Тийм ээ, би гайхлаа.

	— Чи яагаад хариу дуугарахгүй байна?

	— Би хариулж л байна. Хэн бэ?

	— Петровский л тавыг чинь алдуулж байна. Давслах цехэд очиж, мастерыг нь утасд гэж хэл.

	— Ямар мастер?

	— Өнөөдөр хэн байгаа вэ?

	— Бүү мэд...

	— Мэдэхгүй гэсэн чинь юу гэсэн үг вэ? Чи Александр уу?

	— Эрхэм ээ, та сонс. Ямар номерын утсаар ярьж байна?

	— Далан хоёроор. Энэ далан хоёр уу?

	Би мэдэхгүй юм чинь

	— Үгүй байх аа, гэж би хэллээ.

	— Юундаа Александр байна гэж хэлсэн юм бэ?

	— Би Александр л байна.

	— Түй!..Энэ комбинат уу?

	— Үгүй! Музей байна, гэж би хэллээ.

	— Өө, тэгвэл уучлаарай. Мастерыг дуудаж чадахгүй юм байна.

	Би харилцуурыг өлгөлөө. Үүдний өрөөг тойруулан харж, жаал зогслоо. Тэнд таван хаалга байна. Энэ нь миний өрөөнийх, гадагш гарах, эмгэний өрөөнийх, бие засах газрынх, бас нэг нь том цоож зүүлттэй, төмөрлөсөн хаалга ийм таван хаалга байна. Уйтгартай юм гэж би бодлоо. Чийдэн нь бүдэг, тоосонд дарагдсан юм... Би хөлөө чирсээр, өрөөндөө орж, үүдэнд нь зогтусав.

	Буйдан алга болжээ.

	Бусад юм, ширээ, пийшин, толь, өлгүүр, мухар сандал цөм л байрандаа байв. Ном цонхны тавцан дээр миний тавьсан хэвээр байна. Буйдан сандал байсан шалан дээр тоосонд дарагдсан тэгш өнцөгт новш дотор үлджээ. Тэгснээ хувцасны өлгүүр дээр нямбай эвхэж хийсэн орны даавуу байхыг олж үзлээ.

	— Энд дөнгөж сая буйдан сандал байсан даа. Би түүн дээр хэвтэж байсан юм гэж би дуулдахаар өгүүлэв.

	Өрөөний юм өөрчлөгдсөн байлаа. Тасалгаанд нэг л хачин шуугиан сонсогдоно. Хүмүүс ярилцаж, хөгжим дуугарч инээлдэж, ханиалгаж, хөлөө чирэх чимээ ч сонсогдоно. Бүдэг сүүдэр чийдэнгийн гэрлийг хурмын төдий халхлахад, шалны мод хяхтнав. Дараа нь эмийн сангийн үнэр ханхлаад, миний нүүр өөд хүйт оргив. Би ухарлаа. Тэр даруй нэгэн хүн гадаа хаалгыг огцом бөгөөд чанга тогшив. Шуугиан намдав. Би буйдан сандал байсан газрыг эргэн харсаар, үүдний өрөөнд очиж, хаалга онгойлгов.

	Цэв цэвэрхэн цайвар шар богино цувныхаа захыг босгосон, намхан боловч, гоолиг биетэй хүн шиврээ бороонд зогсож байна. Тэр хүн бүрх малгайгаа авч эрхэмсгээр:

	— Уучлаарай, Александр Иванович. Та надтай таван минут ярилцаж болох сон болов уу? гэв.

	— Тэг, тэг. Та орооч гэж би сандран хариулав.

	Энэ хүнийг би амьдралдаа анх үзэж байгаа болохоор эндхийн сэргийлэхтэй холбоотой хүн биш байгаа гэсэн бодол төрлөө. Үл таних хүн үүдний өрөөнөөс миний өрөөнд шууд орохыг завдлаа. Би түүний замд хөндөлсөв. Яах гэж ингэснээ мэдэхгүй юм. Шал дээрх хог, тоосны тухай асууж шалгаах байх гэсэндээ ингэсэн болов уу.

	— Уучлаарай, энд болохгүй юм уу... Миний өрөө гэж хачин байгаа. Тэгээд ч суух газар байхгүй... гэхэд минь.

	Үл таних хүн гэнэт өлийн харав.

	— Яагаад суух газар байхгүй гэж? Буйдан сандал яасан бэ? гэж нам дуугаар асуув.

	Бид хоёр биеийн нүдийг ширтэн, түр дуугүй зогсов.

	— Хм... Буйдан сандал уу? гэж би яагаад ч юм бэ? шивнэн асуув.

	Үл таних хүн зовхио буулгав.

	— Аа, тийм бий. Мэдлээ. Харамсалтай байна. За яах вэ, уучлаарай, гэж тэр хүн сунжруулан өгүүлэв.

	Тэр хүн эелдгээр толгой дохиод, бүрх малгайгаа өмссөнөө бие засах газрын хаалга руу шийдмэг эргэв.

	— Та хаачих нь вэ? Тийшээ биш гэж би хашхирлаа.

	Танихгүй хүн эргэж харалгүй, «Өө тэр хамаагүй» гэж хэлээд, хаалганы цаагуур оров. Би өөрөө ч мэдэлгүй гэрэл асааж өгөөд, чимээ чагнан зогссоноо, хаалгыг угз татан онгойлгов. Бие засах газар хүн байсангүй. Би сэрэмжлэн байж, янжуур гарган асаав. Буйдан сандлын тухай бодов. Гэтэл буйдан сандал ямар хамаатай юм бэ? Буйдан сандлын тухай ямар ч үлгэр хэзээ ч сонсоогүй билээ. Нисдэг хивс, хүнстэй богц, далдын хар малгай, гайхамшигт лимбэ, илбэт толь цөм байдаг. Гэтэл гайхамшигт буйдан сандал байхгүй. Тийм сандал дээр суух юм уу, эсвэл хэвтэнэ. Буйдан сандал бол аргагүй л ердийн зүйл.... Үнэндээ хэний сэтгэл буйдан сандалд хөөрөх бил ээ?..

	Тасалгаанд эргэж ирээд, Бяцхан хүнийг олж харлаа. Тэр хүн таазанд тулж, пийшин дээр атиран, тун тухгүй сууж байв. Нүүр нь үрчгэр, сахлаа ч хусаагүй, бас чихэнд нь үс ургасан ажээ.

	— Сайн байна уу? гэж би аргаа барсан байдалтай мэндлэв.

	Бяцхан Хүн урт уруулаа зовуурьтай мурийлгаснаа, 

	— Оройн мэнд хүргэе. Уучлаарай та, би яаж энд ирснээ ч өөрөө мэдэхгүй юм.. Би буйдан сандлын тухай л.

	— Буйдангийн тухайд бол та хожимдож дээ гэж би ширээний ард суух зуур өгүүлэв.

	— Илэрхий байна гэж Хүн хэлээд, эв дүйгүй эргэж хөдлөхөд нь шохой нурав.

	Би түүнийг бодлогошрон харж, тамхиа татаж байв. Бяцхан Хүн итгэл муутай доош харна.

	— Танд туслах уу? гэж би асуулаа.

	— Үгүй ээ, зүгээр, Би өөрөө... гэж Хүн гунигтай өгүүлэв.

	Тэр хүн хувцсаа шохойдсоор, ханзны зах хүрээд эвгүй тулж, толгойгоороо доош буув. Миний зүрх базах мэт болов. Гэтэл Хүн хий тогтоод, гар хөлөө сарвайлган аажмаар доошлов. Энэ нь тийм ч сайхан биш боловч, зугаатай харагдана. Газар буусан даруйдаа дөрвөн хөллөж, босоод, хөлөрсөн нүүрээ ханцуйгаараа арчив.

	— Хөгширч гүйцжээ. Зуун жилийн тэртээ юм уу, эсвэл Гонзастын үед бол ингэж буулаа гэж миний дипломыг хураах байсан юм. Та итгэж болно. Александр Иванович минь, гэж сөөнгө хоолойгоор Хүн өгүүлэв.

	— Та ямар сургууль төгссөн юм бэ? гэж би лавлав.

	Хүн миний үгийг сонссонгүй. Мухар сандалд өөдөөс харж суугаад, гашуудалтай үргэлжлүүлэх нь:

	— Урьд би Зекс шиг л нисдэг байлаа. Одоо бол, уучлаарай, чихэндээ ургасан үсээ ч арилгаж чадахгүй болжээ. Тун муухай юм... Гэтэл авьяасгүй бол яах вэ? Эргэн тойрон үй түмэн юманд дур татагдана. Өдий төдий зэрэг, цол. Гэтэл авьяас байдаггүй! Бидний олонх нь өтлөхөөрөө үсэждэг юм. Манлай эрдэмтэд бол өөр хэрэг. Жиан Жиакомо, Кристобаль Хунта, Жузеппе Бальзамо, бас жишээлэхэд, нөхөр Федор Симеонович Киврин байна... Ургасан юм юу ч үгүй шүү. Юу ч үгүй. Гөлгөр арьс хөрстэй, гоолиг тэгшхэн гэв.

	— Та Жузеппе Бальзамо гэж хэлэх шиг болсон... Энэ чинь гүн Калиостро шүү дээ! Толстойн зохиолд тэр гүн маш тарган, харахад үзэмжгүй гэж гардаг..

	Бяцхан Хүн намайг өрөвдөн хараад, хүлцэнгүй инээмсэглэв.

	— Александр Иванович та сайн мэдэхгүй байна. Гүн Калиостро чинь агуу их Бальзамо ч арай биш юм шүү дээ. Энэ чинь... юу гэж хэлмээр юм бэ дээ... Энэ чинь түүний бүтэлгүй хуулбар байгаа юм. Бальзамо залуудаа өөрийгөө хуулсан юм. Тэр туйлын авьяаслаг байсан, тэгээд ч залуу байхад ямар байдгийг та мэднэ... Түргэхэн шиг, инээдэмтэйхэн шиг, тэгс ингэсхийгээд л болох нь тэр. Тийм ээ. Бальзамо Калиостро хоёрыг адилхан гэж хэзээ ч бүү хэл. Эвгүй юм болж болно.

	Надад эвгүй байв.

	— Тийм ээ. Би ч мэргэжлийн хүн биш. Гэхдээ... Бодлогогүй юм асуусанд уучлаарай. Энд буйдан сандал ямар учиртай юм бэ? Түүний хэрэг хэнд байх вэ? гэж би асуулаа.

	Бяцхан Хүн цочив.

	— Уучилшгүй бардам зан. Би буруутжээ. Эрс шийдвэртэй хүлээхэд бэлэн байна. Аваргууд ингэж байх.... гэтэл бас тэр увайгүй багачууд... гэж хэлээд зэвхий савраа зүрхэн тус барьж, салах ёс гүйцэтгэв. — Уучлаарай, Александр Иванович минь, танд баахан тээр боллоо. Дахин эрс шийдвэртэй уучлал гуйж, таныг орхин одъё гээд пийшинд дахин ойртож, айсан байртай дээш өлийн харав. Гүн шүүрс алдаад, — Александр Иванович минь би ч хөгширчээ, хөг ширч гүйцэж, гэж хэлэв.

	— Танд тэр юугаар... гарвал дээр биш биз. Танаас өмнө нэг нөхөр ирээд, муу усны суваг сонгож авсан юм гэж би

	— За, эрхэм минь, тэр тань Кристобаль Хунта шүү дээ! Муу усны сувгаар арван хэдэн мод газар гоожих түүнд юу ч биш. Би бол жаахан амрыг харна гэж Бяцхан Хүн гунигтайяа гар дохиод, — Тэрээр буйдан сандал аваад явсан уу, хий дамжуулсан уу? гэж асуув.

	— М-мэдэхгүй. Уг нь тэр хүн бас хожигдсон юм гэж би хэлэв.

	Бяцхан Хүн цочсондоо баруун чихнийхээ үсийг маажив.

	— Хожимдсон? Тэр үү? Гайхалтай... Гэвч, та бид хоёр энэ тухай яаж ярих вэ дээ. Баяртай, Александр Иванович минь, уужим сэтгэлээсээ уучлаарай.

	Тэр нэлээд хүч гарган байж, хана нэвтлэн алга болов. Би тамхины ишээ шал дээрх хог руу хаяв. Болдог л буйдан сандал юм! Энэ чnнь ч ярьдаг муур биш юм. Энэ чинь арай л жинтэй эд, ёстой л хямрал юм. Магадгүй үзэл санааны хямрал биз. Бас... хожимдогсод ч ирж болно. Гарцаагүй ирнэ. Би хог руу харлаа. Шүүр, хаана харлаа?

	Телефоны доор торхны хажууд шүүр байсан юм. Намайг хог тоосоо шүүрдэж эхэлтэл, гэнэт нэгэн хүнд юм шүүрт тээглэж, тасалгааны голд өнхрөн орж ирэв. Харлаа. Энэ бол долоовор, хуруун чинээ уртавтар гялалзсан бортого байв. Түүнийг би шүүрээр оролдлоо. Бортого ганхаж, ямар нэгэн юм тас няс дуугарч тасалгаанд озоон хий ханхлав. Би шүүрээ хаяж, бортогыг барьж авав. Тэр нь гялгар, сайтар өнгөлсөн, барихад бүлээн байв. Түүнийг хумсалж үзвэл, дахин тас няс гэх чимээ гарлаа. Би түүний ёроолыг үзэх санаатай уруу нь харуултал, шал хөл доороос гүйх шиг боллоо. Хамаг юм хөмрөх шиг боллоо. Би нэг юмыг өсгийгөөрөө, дараа нь мөрөөрөө, зулайгаараа маш хүчтэй цохиод, бортогоо алдаж, өөрөө уналаа. Би тун их балмагдсан учир пийшин хана хоёрын завсар орсноо тэр даруйдаа ойлгосонгүй. Дээрээс дүүжлээстэй чийдэн ганхаж байх бөгөөд би өөдөө харахдаа таазанд миний ботинкийн барзгар мөр гарсныг үзэж гайхав. Би янцагласаар байж завсраас гарч, гутлын улаа сонирхон үзэв. Ул шохой болсон байв.

	— Харин муу усны нүхээр л гоожиж орхихгүй юм сан, гэж үглэн бодов.

	Би бортогыг хайж харлаа. Тэр нь аливаа тэнцвэр байх боломжгүй байдлаар буюу ирмэгээрээ шал дээр тогтжээ. Би болгоомжтой ойртож, хажууд нь явган суув. Бортого ганхаж, тас няс гэх чимээ гаргасаар байв. Би түүнийг хүзүү сунган удтал харж байгаад үлээлээ. Бортого хүчтэй ганхаад хазайтал, миний ард том шувуу янцгаах сонстон, салхи татав. Би эргэж хараад, шал дээр суув. Нүцгэн хүзүүтэй, аймаар махир хошуутай том тас далавчаа хумин, пийшин дээр сууж байна.

	— Сайн байна уу? гэж би хэллээ. Тас ярьдаг байх ёстой гэж би итгэсэн байлаа.

	Тас толгойгоо гудайлган, өрөөсөн нүдээрээ намайг хараад, эм тахиа шиг болчихлоо. Би баяр хүргэн, гар даллав. Тас хошуугаа ангайх завдсан боловч, юм ярьсангүй. Тэгээд далавчаа дэлгэж, хошуугаа тамшаалан, далавчин доороо бөөс эрэв. Бортого ганхан, тас няс дуугарсаар байв. Тас бөөс эрэхээ зогсож, толгойгоо нугдайлган нүдээ шар сарьсаар бүрэв. Би түүнд харуулахгүйг хичээсээр хог шүүрдэн, түүнийгээ босго давуулан харанхуй руу хаяв. Дараа нь би тасалгаанд эргэн орж ирэв.

	Гриф унтаж, озон үнэртэж байна. Цаг харвал, арван хоёр цаг хорин минут болжээ. Би энерги ба тэрчлэн бодис хадгалагдах хуулийн тухай бодож, бортогоны дээрээс тонгойн, баахан зогсов. Тас хоосноос бий болно гэж баймааргүй. Хэрэв тухайн энэ тас энд, Соловецд бий болсон ахул, ямар нэгэн (заавал тухайн энэ гэхгүй) тас Кавказаас, эсвэл түүний байсан өөр газраас алга болсон. Тэгээд би шилжилтийн эрчим хүчийг бодоод бортогыг хулчийн харав. Түүнийг хөдөлгөсний хэрэггүй бололтой гэж би бодлоо. Ямар нэгэн юмаар түүнийг бүтээвэл зүгээр юм. Тэгээд л байж байг. Би үүдний өрөөнөөс төмөр шанага авчирч, бортогыг яг онох санаатай амьсгаа даран чиглүүлж байж, түүгээр таглаж авав. Тэгээд мухар сандалд сууж тамхи асаагаад, юу болохыг хүлээв. Тас мэдэгдэм шуухитнаж байна. Чийдэнгийн гэрэлд түүний өд сөд зэс өнгөөр ялгарч, лут хумс нь шохойд шигдсэн байна. Түүнээс ялзарсан үнэр ханхалж байв.

	— Александр Иванович та ингэсний хэрэггүй байсан юм гэж эрэгтэй хүний аятайхан дуу гарав.

	— Юуг тэр вэ? гэж би толь руу харан асуув.

	— Би умклайдетийг хэлж байна...

	Толь ярьсан биш, өөр хэн нэгэн хүн ярьж байна.

	— Юун тухай хэлж байгааг би ойлгохгүй байна, гэж хэллээ. Тасалгаанд надаас өөр хэн ч байхгүй тул би цухалдав.

	— Би умклайдетийн тухай л ярьж байна. Та түүнийг төмөр шанагаар таглахын хэрэггүй байсан юм. Умклайдет буюу таны нэрлэж байгаагаар илбэт саваа бол маш болгоомжтой оролдохыг шаардана гэж дуу өгүүлнэ.

	Тэгээд л би тагласан юм.. Та ор л доо, тэгэхгүй бол ярилцахад эвгүй юм.

	— Танд баярлалаа гэж дуу өгүүлэв.

	Миний яг өмнө сайхан таарсан саарал костюмтай, туйлын эелдэг, цонхийсон хүн тодрон тодорсоор бий болов.

	— Таныг гойд тавгүйтүүлээгүй гэдэгт итгэж болох сон болов уу? гэж толгойгоо бага зэрэг гилжийлгэн, үлэмж эелдэг байдлаар асуув.

	— Огт үгүй. Та сууж хайрла, гэртээ байгаа юм шиг байж үз. Цай болгоох уу, гэж суудлаас босохдоо би асуув.

	— Танд баярлалаа гэж танихгүй хүн хэлээд, намайг харж, суухдаа цэмцгэрхэн хөдөлж, өмднийхөө нугалаасыг хямгадав. Цайны тухайд гэвэл Александр Иванович та уучлаарай, би дөнгөж сая оройн хоолоо идчихсэн гэв.

	Тэр хүн дээдсийн байдлаар инээмсэглэн, миний нүдийг ширтэн хэсэг зуур байв. Би ч бас инээмсэглэж байв.

	— Та лав буйдан сандлын тухайд л яваа биз. Одоо тэр сандал даан ч алга даа. Тун харамсалтай байна, ер нь ч яадгаа ч мэдэхгүй байна.

	Үл таних хүн гар дэлгэн шогшров.

	— Яах юм бэ? Хэн ч итгэхгүй байгаа дэмий юмнаас болж, шуугиан тариад яах вэ... Александр Иванович та бодоод үз. Энэ үлгэрийн, би үлгэрийн гэж хэлэхээсээ айхгүй байна. Цагаан сэдвээс болж элдвийн хов, кино хөөцөлдөөн дэгдээж, хүмүүсийн тав тухыг алдуулаад яах бил ээ... Эрүүл ухаантай хүн бүхэн буйдан сандлыг жаахан том боловч, ажиллахад найдвартай, бас түгээмэл дамжуулан нэвтрүүлэгч гэж үзэж байгаа юм. Тэгэх тусам Цагаан Сэдвийн тухай чалчаад байдаг хөгшин мунхгууд инээдэмтэй байна... Үгүй, би энэ буйдан сандлын тухай ярихаас ч дургүй хүрнэ...

	— Тэр таны тааллын хэрэг гэж би хамаг дээдсийн шинжээ шингээж өгүүлэв. Өөр ямар нэгэн юмны тухай ярья л даа.

	— Мухар сүсэг, хуучин үзэл, Ухааны залхуу, атаархал, үс ургасан атаархал гэж танихгүй хүн алмайран ярьж байснаа, үгээ таслав.

	Тэгээд, 

	— Өршөөгөөрэй Александр Иванович, би энэ шанагыг зайлуулахын тул танаас зөвшөөрөл авмаар байна. Харамсалтай нь хэт орны хувьд төмөр бол бараг л нэвтэршгүй юм. Гэтэл хэт орны хүчдэл бага багтаамжид өсөн нэмэгдэх нь...

	Би гараа өргөв.

	Бурхан өршөөе юу дуртайгаа та хий! Шанагыг ав. Бас тэр ум... ум... тэр илбэт саваагаа ав... гэж хэлснээ, шанага алга болсныг үзээд гайхаж дуугаа татав. Тэр бортого будагтай мөнгөн ус мэт шингэнд босоогоор байж байв. Шингэн нь даруй ууршиж байна. Ингэвэл дээр байх та итгэ. Харин умклайдетийн тухай таны уужим сэтгэлээс хайрласан зөвшөөрлийн хувьд бол би түүнийг ашиглаж чадахгүй нь харамсалтай. Энэ бол ёс суртахууны асуудал, хэрэв та таалбал нэр төрийн ч хэрэг... Ес ёмбогор гэдэг. Умклайдетэд гар хүрэхгүй байхыг танд зөвлөмөөр байна. Та бэртсэн байна. Бас энэ бүргэд... Та жаахан юм үнэртээд байгаа бололтой, гэж танихгүй хүн өгүүлнэ.

	— Тийм ээ. Муухай үнэртэй гэдэг нь. Сармагчны байранд байх шиг л.

	Бид хоёр, бүргэдийг харав. Тас бөгтийгөөд зүүрмэглэж байв.

	— Умклайдетийг ажиллуулна гэдэг бол төвөгтэй нарийн урлаг байгаа юм. Та хэрхэвч гомдох буюу өөрийг буруутгаж болохгүй. Умклайдетийг ажиллуулах сургууль дөрвөн жил, бас квантын алхимийн мэдлэг тус тус шаардана. Та бол программчлагч учраас электроны төвшний умклайдет буюу ЭТУ—17-г ядах юмгүй ойлгоно... Гэтэл квантын умклайдет бол... хэт талбай... эргэн дамжиж биелэх. Ломоносов, Лавуазье нарын ерөнхий хууль... гээд үл таних хүн гэм хийсэн мэт гар сарвайлган дохив.

	— Та юу ярина! Би тэр тухай бодох ч үгүй байна. Тэгээд ч би огт бэлтгэлгүй хүн.

	Гэнэт санаа авч түүнд тамхи барив.

	— Танд баярлалаа. Харамсалтай нь би огт хэрэглэдэггүй юм гэж мөнөөх хүн хэллээ.

	Тэгэхээр нь би найрсаг зангаар хуруугаа гозолзуулан, байж асуух бус харин лавлахдаа:

	— Бидний уулзсаны учир чухам юу болохыг би мэдэж болох сон болов уу гэв.

	Үл таних хүн доошоо харав.

	— Даруу биш харагдахаас сэтгэл зовж байна. Гэвч би энд түрүүнээс хойш нэлээд байгаагаа хүлээх хэрэгтэй байна. Би хүний нэр дурдаад байхыг хүсэхгүй байгаа боловч, хэдийгээр та энэ бүхнээс хол хөндий байлаа ч гэсэн. Александр Иванович минь, буйдан сандал тойрсон эрүүл биш үймээн дэгдэж, хэрүүл шуугиан гарахад байдал хурцдаж, хүндрэл нэмэгдэж байгаа нь танд тодорхой байгаа. Ийм нөхцөл байдалд алдаа мадаг, туйлын хэрэггүй, санамсаргүй явдал зайлшгүй байдаг... Жишээ эрж хол яваад яах вэ дээ. Нэгэн хүн, би хүний нэр дурдаад байхыг хүсэхгүй байгаагаа хэлсэн шүү дээ, тэгэх тусмаа энэ бол элдэв янзаар хүндэлбэл зохих ажилтан бөгөөд хүндэтгэлийн тухай өгүүлэхдээ би зөвхөн зан байдал бус, харин их авьяас, бие хайргүй зүтгэлийг ойлгох тул тэр нэгэн хүн яарч сандрахдаа энд умклайдетийг гээж, умклайдет нь огт хүртээлгүй хүнийг татан оролцуулсан үйл явдлын төв болсон байна. Ийм тохиолдолд хортой нөлөөг арилгах гаднын нөлөөлөл зайлшгүй хэрэгтэй гэж хэлэхдээ таазанд гарсан миний мөрийг сүрхий харав. Тэгээд намайг харж инээмсэглэснээ ингэж ярив: — Гэвч би хийсвэр өрөвдөгч үзэлтэн байхыг хүсэхгүй байна. Энэ бүх үйл явдал мэргэжилтний хувьд, захирах албаны хүний хувьд надад маш сонирхолтой. Гэвч би танд цаашид саад болох бодолгүй байна. Яагаад вэ гэвэл та умклайдетээр дахин сорилт хийхгүй гэдгээ надад итгүүлж чадсан болохоор таныг орхин одохыг зөвшөөрнө үү.

	Тэр хүн бослоо.

	— Юу гэсэн үг вэ! Та битгий яваач! Тантай ярилцахад надад сайхан байна. Тэгээд ч надад өдий төдий асуулт байна гэж би хашхирав.

	— Таны эелдэг занг би их үнэлж байна. Александр Иванович минь. Гэвч та ядарсан байна, амрах хэрэгтэй...

	— Ядраагүй! Огт үгүй шүү! гэж би маргав.

	— Александр Иванович минь, Та үнэхээр ядарсан байна. Та үнэхээр амрахыг хүсэж байна гэж үл таних хүн эелдэг инээмсэглэн, миний нүдийг ширтэн өгүүлэв.

	Тэгтэл би нойрондоо дарагдаж байгаагаа мэдрэв. Нoд минь анилдана. Юм яримааргүй санагдана. Гагцхүү унтмаар л санагдана.

	— Тантай танилцах туйлын таатай байлаа гэж үл таних хүн нам дуугаар хэлэв.

	Тэрээр цонхийн цайсаар байгаад агаарт замхарч, үнэртэй усны анхилам үнэр орхин, арилахыг би харлаа, Би шалан дээрх дэвсгэрээ чүү чамай дэлгээд, дэрэнд нүүрээ шааж, нүд ирмэхийн зуур дугжрав.

	Далавч тас няс хийж янцгаах чимээгээр би сэрлээ. Тасалгаанд хачин хөхөвтөр туяа татжээ. Пийшин дээр бүргэд муухай дуугаран, далавчаараа тааз нүднэ. Би өндийн тойрныг харав. Тасалгааны гол дунд биеийн тамирын бэлтгэлийн хувцасны өмдтэй, судалтай цамц задгай тавьсан бахим эр агаарт хөвж байв. Тэр бортогоны дээгүүр эргэлдэж, ясархаг том савраараа даллаж байх юм.

	— Юу болоод байна вэ? гэж би асуулаа.

	Бахим эр намайг хялам хараад эргэлээ.

	— Хариу хэлэхийг чинь дуулсангүй, гэж би уцаарлан хэлэв. Миний нойр хүрсээр байлаа.

	— Нүгэлт минь аяд гэж чийрэг эр сөөнгөдүүхэн хэллээ. Тэр маяглахаа больж, шал дээрээс бортогыг авлаа. Дуу нь нэг л сонссон мэт санагдана.

	— Хүүе найз минь! Наадахаа байранд нь тавиад, эндээс тонил гэж би сүрдүүлэн дуугарав.

	Бахим эр эрүүгээ унжуулан намайг харна. Би хучлагаа тийрээд бослоо.

	— Алив тэр умклайдетээ тавиад орхи гэж би байдгаараа бархирав.

	Бахим эр ч шалан дээр бууж, хоёр хөлөөр газар тулж, өрж зогсов. Чийдэн асаагүй боловч, тасалгаанд гэгээтэй болов.

	— Жаал аа, шөнө унтах хэрэгтэй. Өөрөө хэвтсэн нь дээр шүү гэж чийрэг эр хэллээ.

	Тэр залуу зодолдохдоо муугүй бололтой. Би ч гэсэн дээ.

	— Гадаа гарвал яана гэж би богино өмдөө татангаа ажил хэрэгч байдлаар хэлэв.

	— «Биеэ тоох ба шуналаас чөлөөт Би өөрийн санаа сэтгэлийг дээш нь татаад, сэтгэлийн хямралаас ангижирсан Би. Аржуна чи тулалд!» гэж нэгэн хүн аялгуулан өгүүлэв.

	Би цочлоо. Залуу ч бас цочлоо.

	— «Бхагават-Гита». Гуравдугаар дуулал, арван гуравдугаар шүлэг, гэж дуу өгүүлэв.

	— Энэ чинь толь байна, гэж би өөрийн эрхгүй хэлэв.

	— Би мэдэж байна гэж залуу өгүүлэв.

	— Умклайдетаа тавь, гэж би шаардав.

	— Чи шархадсан заан шиг битгий орил! Чиний юм уу?

	— Чинийх юм уу?

	— Минийх ээ!

	Гэнэт миний санаанд нэгэн зүйл оров.

	— Тэгвэл буйдан сандлыг чи авсан уу?

	— Бусдын хэрэгт бүү оролц,  гэж залуу зөвлөв.

	— Буйдан сандал өгөөд орхи. Би гарын үсэг зурж, хүлээн авсан юм гэж би хэллээ.

	— Чөтгөр шуламс руугаа тонил чи! гэж эргэн тойрноо харангаа тэр эр хэлэв.

	Тэгтэл тасалгаанд Бүдүүн Нарийн хоёр нөхөр бий болов. Хоёулаа Синг-Сингийн хоригдлууд шиг судалтай, гэрийн хувцас өмссөн байлаа.

	— Корнеев! Чи л буйдан сандал хулгайлаад байна уу? Яасан муухай юм бэ! гэж Бүдүүн нь дуу тавив.

	— Та нар цөмөөрөө явцгаа гэж залуу хэлэв.

	— Та их ширүүн хүн юм. Таныг хөөж зайлуулбал таарна. Би таны тухай илтгэх хуудас бичнэ шүү, гэж Бүдүүн хашхирав.

	— Бичиж л байхгүй юу. Дуртай ажлаа хийж байхгүй юу гэж Корнеев баргар царайлан өгүүлэв.

	— Надтай ингэж ярилцахаа боль! Нялх байж! Шазруун амьтан байна шүү! Та энд умклайдетээ мартсан! Энэ залуу хүү аюулд учирч болох байсан шүү.

	— Би ч хохирдгоо хохирсон л доо. Буйдан сандал байхгүй. Би нохой шиг шалан дээр хэвтэж байдаг, шөнө болгон элдэв яриа хөөрөө сонстох юм... Бас энэ өмхий бүргэд, гэж би хэлэв.

	Бүдүүн эр миний зүг эргэн харав.

	— Сахилга батыг хэтэрхий алдаж байгаа хэрэг. Та гомдол мэдүүлэх хэрэгтэй... Та ичихгүй байна уу? гээд Корнеевыг эргэж харлаа.

	Корнеев дүнсгэр царайлан, умклайдетээ амандаа чихэж байв.

	— Корнеев та Сэдвийг салгасан уу? гэж Нарийн нь гэнэт сүрдүүлэн асуув.

	Бахим эр дуугүй л маасайна.

	— Түүнд чинь ямар ч Сэдэв байхгүй. Юу болоод л та нар цөмөөрөө боож үхчих гээд байгаа юм бэ? Биднийг буйдан сандал хулгайлж болохгүй гэж байгаа юм бол өөр дамжуулан нэвтрүүлэгч өг л дөө гэж тэр хэллээ.

	— Нөөцийн агуулахаас юм гарган авч болохгүй тухай тушаал уншсан биз? гэж Нарийн сүртэйгээр лавлав.

	Корнеев халаасандаа гараа хийгээд тааз ширтэв.

	— Та Эрдмийн зөвлөлийн тогтоол мэднэ биз? гэж Нарийн лавлав.

	— Нөхөр Демин, даваа гараг бямбад эхэлдгийг би мэднэ гэж Корнеев дүнсийн өгүүлэв.

	— Хоосон үг битгий дэлгэ. Одоохон буйдан сандал авчирч тавиад, үүгээр дахиа бүү үзэгд, гэж Нарийн хэллээ.

	— Буйданг эргүүлж өгөхгүй. Сорилтоо дуусгаад л өгнө гэж Корнеев хэлэв.

	Бүдүүн эр учир начиргүй аашлав. «Дураар авирлаж байгаа хэрэг! Сахилгагүй явдал!» гэж тэр хашхична. Тас догдлон дуу тавив. Корнеев халааснаасаа гараа гаргалгүй эргэж, ханан дундуур оров. — Үгүй, та буйдан сандал буцааж өг! гэсээр түүний хойноос Бүдүүн ухасхийв.

	— Энэ жаахан будилаан боллоо. Үүнийг давтахгүйн тул бид арга хэмжээ авна гэж Нарийн нь надад хэллээ.

	Тэгээд толгой дохиод, хана тийш хөдлөв.

	— Байзнаарай! Бүргэдийг! Бүргэдийг аваач! (нэртэй нь хамт) гэж би хашхирав.

	Нарийн тал дундаа хүртэл хананд орчхоод, эргэж бүргэдийг хуруугаараа даллав. Тас чимээ гарган өндийж, пийшингээс салж түүний хумсны завсраар оров. Нарийн алга болов. Хөх гэрэл аажимдаа унтарч, тасалгаанд харанхуй болоход бороо цонхны шилийг дахин бөмбөрдөх сонстов. Би чийдэн асааж, тасалгааг тойруулан харав. Тасалгаанд бүх юм урьдын хэвээр байв. Гагцхүү пийшин дээр тасын хумснаас гүнзгий ором гарснаас гадна тааз дээр миний ботинкийн барзгар мөр хачин жигтэй харлан харагдана.

	— Үнээнд байгаа тунгалаг тос нь түүний тэжээлд тус дөхөм болохгүй бөгөөд харин зохих ёсоор боловсруулсан цагт маш шилдэг тэжээлээр хангана гэж толь гүн утгатай үгс өгүүлнэ.

	Би гэрлээ унтрааж, хэвтлээ. Шалан дээр хатуу, хүйт оргино. «Маргааш эмгэнээс жавтий хүртэх болж дээ» гэж бодлоо.


ЗУРГААДУГААР БҮЛЭГ

	— Үгүй, би клубийн гишүүн биш. Би хий үзэгдэл гэж тэрээр намайг тулган харахад хариулав.

	— Тийм байж болно. Гэвч ийм гээд та клуб дотуур сэлгүүцэх эрхгүй шүү дээ.

	 

	Г. Ж. Уэллс

	 

	 

	Өглөө үзвэл буйдан сандал байрандаа байж байв. Би гайхсангүй. Яалаа ч гэсэн эмгэн санасандаа хүрч, намайг нэг буланд хэвтэж байхад, буйдан сандал нөгөө буланд байх юм даа гэж би бодлоо. Ор дэрээ хурааж, өглөөний дасгал хийж байхдаа гайхах чадвар тодорхой хязгаартай байдаг бололтой юм гэж бодож байв. Би энэ хязгаарт гүн нэвтэрсэн бололтой. Би нэлээд ядарсан шиг байна. Одоогоор намайг гайхалд учруулах нэгэн юмны тухай төсөөлөн бодох гэсэн боловч, миний санаашрал үүнд дутлаа. Би гайхах чадваргүй хүнийг тэвчиж чаддаггүй учир үүнд миний дургүй хүрэв. Үнэндээ би бол «их юмаар гайхуулж дээ» гэдэг үзэл санаанаас хол боловч, миний байдал Алиса Гайхамшгийн Оронд байгаа мэт байсан юм. Үүнд би зүүд нойрон дундаа байгаа юм шиг хэр нь ямар ч гайхамшгийг байвал зохих зүйл гэж хүлээн авахад бэлэн байлаа.

	Үүдний өрөөнөөс хаалга дуугарч, хөлийн чимээ сонстов. Хүн ханиаж, ямар нэгэн юм түжигнэн унах дуулдаж, даргалж сурсан дуугаар «Нөхөр Горыныч!» гэхэд бас эмгэн хариу дуугарахгүй байв. Тэгтэл хонгилд хүмүүс ярилцах нь: «Энэ юун хаалга бил ээ?» Аа мэдлээ. «Энэ, нь?» - «Музейд орох хаалга» - «Энэ нь?.. Цөм хаалттай байдаг нь юу вэ? цоож...» - «Тун аж ахуйч авгай шүү, Янус Полуэктович минь. Телефон энэ байна” - «Нөгөө алдарт буйдан сандал хаана байна? Музейд үү?” - «Үгүй, Нөөцийн өрөөнд байх ёстой» гэж байна.

	— Тэр чинь энд бий, гэж танил болсон дүнсгэр дуу сонстов.

	Миний өрөөний хаалга цэлийтэл нээгдэж, цав цагаан үстэй, хар хөмсөг, хар сахал, ёнхор хар нүдтэй өндөр туранхай өвгөн харагдав. Тэр намайг (би хөлөө мөрний хэмжээтэй тавьж, гараа алдлан, богино өмдтэй зогсож байв) хараад зогтусаж, хүнгэнэсэн хоолойгоор

	— За, гэв.

	Түүний хоёр талаар ямар нэгэн хүмүүс тасалгаа руу шагайж байгаа нь харагдав. Би «Хүлцэл өчье» гэж хэлээд, жинс өмдөө өмсөхөөр эргэв. Тэгтэл намайг тоож анзаарсангүй. Тасалгаанд дөрвүүл орж ирээд, буйдан сандлын дэргэд бөөгнөрөв. Тэднээс хоёрыг нь би таних юм. Энэ нь сахлаа хусаагүй, нүд нь улайсан, нөгөөх л хөнгөмсөг, судалтай цамцтай дүнсгэр Корнеев, бас над уруу нүд ирмээд, гараар үл мэдэгдэм дохиж, тэр даруй буруу харсан монхор бор Роман хоёр юм. Буурал Үстийг би танихгүй юм. Нуруун талаасаа гялайсан хар пиджактай, эзэн хүний уужуу хөдөлгөөнтэй тарган, биерхүү эр хүнийг бас танихгүй юм.

	— Энэ буйдан сандал уу? гэж гялгар пиджакт асуув.

	— Энэ буйдан сандал биш, дамжуулан нэвтрүүлэгч байгаа юм гэж Корнеев дүнсийн өгүүлэв.

	— Миний хувьд буйдан сандал, зөөлөн, бүтэн хагас хүний буйдан сандал бөгөөд арван нэг хорин гурван номертой буйдан сандал байна гэж гялгар пиджакт тэмдэглэлийн дэвтрээ харж хэлэв. Тэгээд бөхийж, сандлыг барьж үзсэнээ, — Тэр, Корнеев хар, бороонд чирч явсаар байгаад норгож орхисон байна. Одоо пүрш нь зэвэрч, бүрээс нь ялзарлаа гэсэн үг гэж хэлэв.

	— Энэ эдлэлийн үнэ цэнэ нь бүрээсэндээ ч биш, байхгүй пүршиндээ ч биш юм шүү дээ гэж надад санагдсанаар монхор Роман дээрэлхэнгүй өгүүлэв.

	— Та байзнаарай. Роман Петрович минь. Та Корнеевыг битгий өмөөрөөд бай. Буйдан сандал музейд байх ёстой, тэндээ л байвал зохино гэж гялгар пиджакт ихэмсэг хэлэв.

	— Энэ чинь багаж байгаа юм. Үүгээр ажил хийдэг юм гэж Корнеев арга тасран өгүүлэв.

	— Үүнийг би мэдэхгүй. Буйдан сандлаар яаж ажил хийдгийг би мэдэхгүй, гэж гялгар пиджакт мэдэгдэв.

	— Харин бид мэддэг юм гэж Роман нам дуугаар хэлэв.

	— Та болиорой, та нар зуушны газар байгаа биш, албан газар байгаа шүү. Та чухам юу хэлээд байна вэ? гэж гялгар эр түүнд хандаж асуув.

	— Энэ бол буйдан сандал биш гэдгийг хэлэх гэсэн юм. Танд ойлгомжтой байдлаар хэлэхэд энэ бол буйдан сандал огт биш. Энэ бол буйдан сандлын хэлбэртэй багаж байгаа юм гэж Роман хэллээ.

	— Таныг энэ битүү хатуу үгээ зогсоож үз гэж гуйх байна. Ойлгомжтой байдал гэх мэтчилэнгээ. Хүн бүхэн өөрийн ажлыг эрхэлье. Би үрэн таран хийх явдлыг зогсоох ёстой. Зогсоох ч болно гэж гялгар эр шийдмэг өгүүлэв.

	— За гэж буурал эрийг хэлэхэд, чимээ намдав.

	— Би Кристобаль Хозевич, мөн Феодор Симеонович нартай ярилцсан. Тэд нар энэ буйдан-дамжуулагч нэвтрүүлэгчийг музейн үнэт үзмэр гэж үзэж байна. Тухайн үедээ энэ бол хоёрдугаар Рудольфын эдлэл байсан учраас түүхэн дурсгал болох нь маргаангүй. Түүнээс гадна хоёр жилийн өмнө, хэрэв би андуураагүй бол, бид цуврал үйлдвэрлэлийн дамжуулан нэвтрүүлэгч захиалан авсан байгаа... Хэн захиалан авсныг Модест Матвеевич та санахгүй байна уу? гэж тэр асуув.

	Модест Матвеевич тэмдэглэлийн дэвтрийнхээ хуудсыг яаран сөхөх зуур, 

	— Одоохон, одоохон... Китежградын заводод үйлдвэрлэсэн ХГДН-80Е буюу хоёр гаралттай дамжуулан нэвтрүүлэгчийг... нөхөр Бальзамогийн захиалгаар авсан байна гэв.

	— Бальзамо түүнийг өдөр шөнөгүй ажиллуулж байгаа гэж Роман хэлэв.

	— Тэр ХЧДН чинь новш байгаа юм. Ердөө молекулын төвшин дээр сонголт хийдэг юм гэж Корнеев нэмж хэлэв.

	— Нээрээ тийм. Сая санаанд орлоо. ХЧДН-ийн ажиллагааны тухай илтгэл байсан. Үнэхээр давсны идэвхт чанар нь тийм ч сайнгүй юм бил ээ. Нээрэн тийм... Харин энэ буйдан чинь? гэж буурал эр өгүүлэв.

	— Амь хийц. Баараггүй дээ. Лев Бен Бецалелийн зохиомж, Үүнийг бен Бецалель гурван зуун жил угсарч тохируулсан юм гэж Роман яаран хэлэв.

	— За тэр! Ингэж ажиллах хэрэгтэй! Хөгшин хүн гэтэл хамаг юмыг өөрөө хийсэн байна. гэж гялгар пиджакт Модест Матвеевич хэлжээ.

	Толь гэнэт хоолойгоо засаж, ингэж хэлэв:

	— Тэд цөм залуужив, усанд нэг цаг байгаад, хорин настай байсан шигээ гоо сайхан, улаа бутарсан хацартай, залуу, эрүүл чийрэг, тэнхээтэй, хөгжил баясгалантай хүмүүс болж гарч ирлээ.

	— Яг тийм гэж Модест Матвеевич хэлэв. Толь буурал эрийн дуугаар ярьж байна.

	Буурал эр харамссан янзтай үрчийв.

	— Энэ асуудлыг одоо шийдэхгүй гэж тэр хэлэв.

	— Тэгвэл хэзээ шийдэх юм бэ? гэж Корнеев ширүүн асуув.

	— Баасан гарагт Эрдмийн зөвлөл дээр.

	— Бид ховор нандин үзмэрийг үрэгдүүлж хэрхэвч чадахгүй гэж Модест Матвеевич үг нэмлээ.

	— Тэгээд бид яах болж байна? гэж Корнеев ширүүн асуув.

	Толь сүрдүүлэх мэт хөндий дуугаар өгүүлэх нь:

	 

	Хөл нүцгэн Канидия үсээ сэгсийлгэн

	Хар хувцасны шуун барьж орилсоор

	Нас эгч Саганатай хамт цонхийж цайсан

	Тэднийг харахад аймаар Тэгээд хумсаар

	Тэнд газар малтан хар түрүүт хурга зулгаав.

	 

	Буурал үст эр ярвайхаараа ярвайсаар толинд дөхөж очоод гараа мөрөндөө хүртэл толь руу хийж, нэг юм тас хийлгэв. Толь дуугүй боллоо.

	— За. Танай бүлгийн тухай асуудлыг бас Зөвлөлөөр шийдвэрлэнэ. Харин та... та одоохондоо... э... музейгээр орохыг зогсох хэрэгтэй гэж хэлэхэд, Корнеевын овгийг мартсан нь илэрхий байв.

	Ингэж хэлээд тэр тасалгаанаас хаалгаар гарлаа.

	— Санасандаа хүрэв үү гэж Корнеев шүд зуун Модест Матвеевичид хэллээ.

	— Үрэгдүүлэх явдлыг зогсооно гэж товчхон хэлээд, тэмдэглэлийн дэвтрээ яаран халаасандаа хийв.

	— Үрэгдүүлэх гэнэ! Хамаагаа алдах гэж энэ. Ганцхан тайлан тооцооноос айж байгаа юм. Илүү хүснэгт татахаас сэтгэл түвдэхгүй байгаа юм гэж Корнеев хэлэв.

	— Та хүлээ. Бид комисс томилж, ховор нандин үзмэр гэмтсэн эсэхийг шалгуулна гэж хатуу зантай Модест Матвеевич хэллээ.

	— Эд хогшил дугаар нь арван нэг хорин гурав гэж Роман аядуу хэлэв.

	— За ингэх л болж дээ гэж Модест Матвеевич ихэмсгээр хэлэв. Тэгээд намайг олж хараад, ингэж хэллээ: — Та энд юу хийж байгаа бил ээ? Яагаад энд унтаж байна вэ?

	— Би... гээд намайг үг хэлэх гэтэл

	— Та буйдан сандал дээр унтсан байх ёстой. Та түүнийг багаж хэрэгсэл гэдгийг мэдэх үү? гэж Модест Матвеевич сөрөг тагнуулчийн харцаар намайг цоо ширтэн, хүйтэн дуугаар асуув.

	— Үгүй харин одоо мэдлээ гэж би хариулав.

	— Модест Матвеевич ээ, энэ чинь манайд сая орсон программчлагч Саша Привалов шүү дээ гэж монхор Роман дуу алдав.

	— Яагаад энд унтаж байдаг бил ээ? Нийтийн байранд яагаад ороогүй юм бэ?

	— Үүнийг бүртгэлд аваагүй байгаа юм гэж Роман хэлээд, миний бүсэлхийгээр тэврэн авав.

	— Тэгэх тусмаа!

	— Тэгвэл гудамжинд унтах хэрэг үү? гэж Корнеев хорсолтой асуув.

	— Та аядаарай. Нийтийн байр байна. Зочид буудал байна. Энэ музей чинь улсын байгууллага. Хэрэв цөмөөрөө музейд хонодог болбол... Та хаанаас ирсэн бэ?

	— Ленинградаас, гэж би царайгаа барайлган өгүүлэв.

	— Тэгэхлээр би Ленинградад орвол Эрмитажид унтах болж байна уу?

	— Тэгэх л үгүй юу, гэж би бүр гайхсандаа хариулав.

	Роман намайг тэвэрсээр л байв.

	— Модест Матвеевич, эвгүй юм болж, таны зөв. Өнөөдөр энэ манайд хононо.

	— Тэгвэл өөр хэрэг. Тэгвэл болно гэж Модест Матвеевич уужим сэтгэлээс зөвшөөрөв. Тэр тасалгааг эзэн хүн шиг ажиглан хараад, тааз дээрх мөрийг үзэхдээ миний хөлийг харлаа. Зол болоход би хөл нүцгэн байлаа. Гарахдаа өлгүүр дэх новшийг засаад, 

	— За ингэх л болж дээ гэв.

	— Бороохой. Хожуул. Чөтгөр шуламс руугаа тонилог. Өнөө шөнө дахиад аваачих юм чинь гэж Корнеев хэлээд буйдан сандал дээр суугаад, толгойгоо барив.

	— Тайвшир, Сүйд болсон юм алга. Бидэнд аз жаахан дутлаа. Аль Янус болохыг чи ажив уу? гэж Роман асуув.

	— Тэгээд? гэж Корнеев арга тасарсан байртай асуув.

	— Энэ чинь А-Янус шүү дээ.

	Корнеев толгой өндийлгөв.

	— Ямар ялгаа байна?

	— Маш их. Яагаад вэ гэвэл У-Янус Москва руу ниссэн. Тухайлбал энэ буйдан сандлын хэргээр. Ойлгов уу, музейн үзмэрийн хулгайч минь!

	— Хүүе, чи миний аминд орлоо гэж Корнеевыг хэлэхэд, би түүний инээж байхыг анх удаа харлаа.

	Роман надад хандаж хэлэхдээ:

	— Ийм явдал болсон юм, Саша. Манай захирал ёстой сэвгүй хүн. Тэр хоёр биетэй нэг хүн. А-Янус Полуэктович, У-Янус Полуэктович гэж бий. У-Янус нь олон улсын хэмжээний томоохон эрдэмтэн. Харин А-Янусын тухайд гэвэл энэ нь ердийн нэг захиргааны ажилтан байгаа юм гэв.

	— Ихэр юм уу? гэж би болгоомжлон асуув.

	— Үгүй, нэг л хүн байгаа юм Хоёр биетэй.

	— Ойлголоо, гэж би хэлээд, ботинкоо өмсөв.

	— Дажгүй, Саша Удахгүй цөмийг мэдэх болно гэж Роман урамшуулан өгүүлэв.

	Би толгой өндийлгөн харлаа.

	— Юу гэсэн үг вэ?

	— Бидэнд программчлагч хэрэгтэй гэж Роман чин сэтгэлээсээ хэллээ.

	— Надад программчлагч тун хэрэгтэй гэж Корнеев сэргэж өгүүлэв.

	— Хүн бүхэнд программчлагч хэрэгтэй гэж хэлээд ботинкоо өмсөнгөө:

	— Тэгэхдээ гипноз, энэ тэрийн хэрэггүй шүү гэв.

	— Энэ чинь тааварлаад байна аа даа гэж Роман хэлэв.

	Корнеев юм хэлэх гэтэл, гадаа хүмүүс шуугилдав.

	— Энэ манай тавт биш ээ гэж Модест хашхирч байна.

	— Тэгээд хэний тавт юм бэ?

	— Хэнийхийг нь би яаж мэдэх вэ? Би мэдэх албагүй. Хуурамч зоос хийгчдийг баривчлах нь таны мэдлийн хэрэг, нөхөр түрүүч ээ!

	— Танай энэ шувуун хөлтэй байшинд оршин суугаа Привалов гэгчээс энэ тавтыг хураан авсан юм!

	— Аа, Приваловаас гэв үү? Би түүнийг хулгайч гэж бодсон юм!

	— За боль доо, Модест Матвеевич минь гэж А-Янус зэмлэнгүй хэлэх сонстов.

	— Үгүй, уучлаарай. Янус Полуэктович! Үүнийг ингээд орхиж болохгүй. Нөхөр түрүүч ээ, ийшээ оръё. Тэр байшинд байгаа... Янус Полуэктович та цонхон доор зогсож бай. Цаадах чинь цонхоор үсрэн гарч мэднэ. Би нотлоод өгнө өө гайгүй. Би нөхөр Горынычийг буруутан болгохгүй...

	Миний хамаг бие хөрөөд явчихлаа. Гэтэл Роман байдлыг ажиж мэдсэн байв. Тэр өлгүүрээс хир болсон саравчтай малгай шүүрэн авч надад өмсгөв.

	Би алга болчихлоо.

	Энэ нь их хачин байв. Надаас бусад юм цөм байрандаа байлаа. Гэвч дахин шалгаж үзэх зав Роман өгсөнгүй.

	— Энэ чинь далдын хар малгай байгаа юм. Хажуу тийшээ болоод дуугүй бай, гэж тэр надад шивнэв.

	Би өлмий дээрээ явж, тасалгааны буланд очоод толины доор суув. Тэр даруй тасалгаанд хөөрч сандарсан Модест залуу Ковалевыг хөтөлсөөр орж ирлээ.

	— Тэр хаана байна? гэж Модест орчныг тойруулан харж асуув.

	— Энэ л байна гэж Роман буйдан сандлыг заав.

	— Сэтгэл бүү зов. байрандаа л байна гэж Корнеев нэмэв.

	— Би танай тэр программчлагчийг хаана байна гэж асууж байна шүү...

	— Ямар программчлагч? гэж Роман гайхав.

	— Та байзнаарай. Сая тэр хүн чинь энд өмдөө өмсчихсөн, ботинкгүй зогсож байсан гэж Модест хэлэв.

	— Өө, та түүнийг хэлсэн юм уу? Бид нар тоглоом хийсэн юм, Модест Матвеевич минь. Энд ямар ч программчлагч байгаагүй. Энэ чинь ердөө л... гэж хэлээд, гараа хөдөлгөхөд тасалгааны голд жинс өмдтэй, майктай хүн бий болов. Би түүнийг хажуугаас нь харж байсан тул тийм ийм гэж хэлэх юм байсангүй. Гэтэл Ковалев толгой сэгсрээд:

	— Үгүй ээ, энэ биш гэв.

	Модест хий үзэгдлийг тойрч харахдаа:

	— Майк, өмд... ботинкгүй.. Мөн! Энэ мөн, гэв.

	Хий үзэгдэл алга болов.

	— Үгүй биш байна. Тэр чинь залуу, сахалгүй байсан гэж түрүүч Ковалев хэллээ.

	— Сахалгүй гэнэ ээ? гэж Модест лавлан асуув. Тэрээр их л ичсэн бололтой байна.

	— Сахалгүй гэж Ковалев нотлон хэлэв.

	— Үгүй ер өө, миний бодлоор бол сахалтай байсан даа. гэж Модест хэллээ.

	— Тэгэхээр би зарлан дуудах хуудсыг танд гардуулъя. Яахыгаа та Приваловтайгаа, Горынычтайгаа өөрөө шийд, гэж Ковалев албаны бололтой хуудас цаас Модестод сарвайж өгүүлэв.

	— Энэ чинь манай тавт биш гэж би танд хэлж байна шүү! Би Приваловын тухай юу ч яриагүй байна. Ер нь Привалов гэх юм байгаагүй ч байж болно... Харин нөхөр Горыныч хүүхэн бол манай ажилтан!.. гэж Модест бархирав.

	Залуу Ковалев гараа цээжин тус барьж, ямар нэгэн юм хэлэх гэж оролдоно.

	— Даруй учрыг нь олж өгөхийг би шаардаж байна! Нөхөр сэргийлэгч та аядаарай! Энэ зарлан дуудах хуудас бүх хамт олны нэрийг гутааж байна! Таныг үнэмш гэж шаардаж байна!

	— Би тушаал ёсоор... гэж Ковалев хэлэх гэтэл, Модест «Та аядаарай! Би шаардаж байна!» гэж хашхираад түүнийг тасалгаанаас чирэх нь холгүй авч гарлаа.

	— Музейд орлоо. Саша чи хаана байна? Малгайгаа ав, очиж үзье гэж Роман хэллээ.

	— Малгайтайгаа байвал дээргүй юу?

	— Ав, ав. Чи одоо хий үзэгдэл болсон. Одоо чамд захиргаа ч, сэргийлэх ч итгэхгүй болсон.

	— Би явж унтлаа. Саша чи үдээс хойш очоорой. Манай машинуудыг үз. Ер нь... гэж Корнеев хэлэв.

	Би малгайгаа авлаа. 

	— Та байзнаарай. Би амралттай байгаа хүн шүү гэж би хэллээ.

	Үүдний өрөөнд Модест өрөөсөн гараараа түрүүчээс зуурч, өрөөсөн гараараа том цоож онгойлгож байлаа. «Би тавтын мөнгөө одоохон танд үзүүлээд өгөмз. Бүгдээрээ бүртгэлтэй... Бүгд л байр байрандаа байгаа» гэж тэр хашхична.— Би ч яриад байгаа юмгүй л байна шүү дээ. Харин хэд хэдэн тавтын мөнгө байж болно л гэж байна гэж Ковалев биеэ өмөөрнө. Модест хаалгыг нээхэд, бид цөмөөр том өрөөнд оров.

	Энэ бол үзмэрийн самбар, диаграмм, загвар, чихмэл олонтой зэгсэн музей байв. Олон гэрэл зураг, тун онцгүй үзмэрээрээ криминалистикийн музей лүгээ төстэй ажээ. Модест үзмэрийн цаагуур түрүүчийг чирэн орж, тэнд хоёулаа торхонд байгаа юм шиг хүнгэнэлдэв. «Манай тавт энэ байна...» — «Би биш гээгүй шүү дээ...» «Нөхөр Горыныч...» — «Би тушаал ёсоор л...» «Та аядаарай!..» гэж дуулдана.

	— Сонирх, сонирх, Саша гэж Роман хэлээд, гараа алдлан зааж, орох хаалганы хажуугийн түшлэгт сандалд суулаа.

	Би Хананы дагуу явлаа. Би огт гайхсангүй. Надад ердөө л сонирхолтой байлаа. «Мөнхийн рашаан. Үр ашиг 52%. Байж болох тунадас 0,3» (Хуучны дөрвөлжин лонх, бөглөөг өнгөт лаваар лацаджээ). «Мөнхийн рашаан үйлдвэрлэлийн аргаар гарган авах бүдүүвч». «Мөнхийн рашаан нэрэх тогооны загвар». «Вешковский-Траубенбахын босгоны шороо» (хурц шар өнгийн түрхэц бүхий эмийн сангийн шилэн сав). «Ердийн муу цус» (Хар өнгийн шингэнтэй ампул)... Энэ бүх үзмэрийн дээр «XII— XVIII зууны үеийн химийн идэвхтэй бодисууд» гэсэн бичиг хаджээ. Тэнд бас олон тооны лонх, лааз, шил сав, ампул, хуруу шил, бас нэрэх, хуурай нэрэх, өтгөрүүлэх төхөөрөмжийн ажилтай, ажилгүй загварууд байсан тул би цааш одов.

	«Шидэт илд» (маш их зэвэрсэн махир илд төмөр шонд гинжлээстэй байна. Үзмэрийг сайтар лацаджээ). «Ван Дракул-Задунайскийн баруун (араа) шүд» (Би Кювье биш боловч энэ шүдээр нь бодвол ван Дракул-Задунайский гэгч тун хачин хүн байсан бололтой. «Ердийн ба сугалсан мөрүүд. Гөлтгөнө хэв» (Миний бодлоор бол тэдгээр мөрт ялгаа байхгүй, харин нэг хэв нь цавтай байв). «Гарааны талбай дээрх уур. IX зуун» (саарал сүвэрхэг ширмээр хийсэн том байгууламж)... «Горыныч Могой. Араг яс. Хэвийн хэмжээний 1/25» (гурван хүзүүтэй диплодокийн араг ястай төсөөтэй ажээ)... «Дунд толгойн гал хаялах булчирхайн ажиллах бүдүүвч»... «Нисдэг гутал. Таталтаас үүсэлтэй. Ажилладаг загвар» (маш том резин гутал)... «Нисдэг хивс» Таталтаас хамгаалалттай. Ажиллах загвар». Уулын дэвсгэр дээр залуу черкес эр черкес бүсгүйг тэврэн суугаа зурагтай, хааш хаашаа бүтэн хагас метр хэртэй хивс)...

	Тасалгаанд түрүүч Ковалев, Модест Матвеевич хоёрыг орж ирэхэд би «Философийн чулууны тухай үзэл санааны хөгжил» гэсэн самбарт хүрлээ. Байдлыг ажвал тэр хоёр хэргийг шийдэж чадаагүй бололтой. «Та наадахыгаа болиоч» гэж Модест залхуурсан янзтай өгүүлнэ. «Би тушаал ёсоор л» гэж Ковалев хариу хэлж байна. «Манай тавт байрандаа байна...» «Эмгэн ирээд гэрчлэг л дээ...» «Таны бодлоор бол бид хуурамч зоос хийгчид юм уу?— «Би тэгж хэлээгүй байна» — «Хамт олны нэрийг хугалж байна» — «Учрыг нь олноо...» Ковалев намайг харсангүй. Харин Модест зогтусаж, намайг хөлөөс зулай хүртэл хараад, «Лабораторийн ерөнхий байдал» гэж уншаад, цааш одов.

	Би тусгүй юм болох нь гэдгийг мэдээд хойноос нь алхав. Роман хаалганы хажууд биднийг хүлээж байв.

	— За яав? гэж тэр асуулаа.

	— Замбараагүй юм. Хүнд сурталтнууд гэж Модест залхсан байртай хэлэв.

	— Би тушаал ёсоор л гэж түрүүч үүдний өрөөнөөс хариу өчив.

	— За гараарай, Роман Петрович минь, гараарай гэж Модест түлхүүр хангинуулан шаардав.

	Роман гарлаа. Би түүний хойноос зүтгэвэл, Модест намайг зогсоож, 

	— Уучлаарай, та хаа хүрэх нь вэ? гэж асуулаа.

	— Хаа хүрэх нь вэ гэсэн чинь юу гэсэн үг вэ? гэж би зүрх алдан асуув.

	— Байрандаа, байрандаа оч.

	— Ямар байр?

	— За тэр зогсдог байрандаа. Та уучлаарай, хамункулус биз дээ, тэндээ л зогсохгүй юу.

	Өнгөрлөө гэдгээ би ойлголоо. Роман бас бачимдаж тэвдсэн учир би үнэхээр өнгөрөх байсан боловч, энэхэн хурамд Наина Киевна том хар ухна олсоор хөтөлсөөр үүдний өрөөнд түчигнэсээр орж ирлээ. Ухна сэргийлэхийн түрүүчийн барааг хармагц муухай майлаад, зулрав. Наина Киевна уналаа. Модест огло үсрэн үүдний өрөөнд орж очив. Хачин их чимээ шуугиан дэгдэв. Хоосон торх түчигнэн өнхрөв. Роман миний гараас шүүрэн авч, «Гүйгээрэй, Гүйгээд!..» гэсээр миний өрөөнд оров. Бид хоёр хаалгаа хаагаад, амьсгаадсаар дарж зогсов. Үүдний өрөөнөөс хүмүүсийн яриа дуулдана.

	— Бичиг баримтаа үзүүл!

	— Та минь юу болох нь энэ вэ?

	— Юун ухна вэ? Байранд яагаад ухна байгаа юм бэ?!

	— Мэ-э-э-э...

	— Та болиорой. Энэ чинь зуушны газар биш шүү!

	— Би тэр тавтыг чинь мэдэхгүй!

	— Мэ-э-э

	— Авгай, та ухнаа зайлуулаач!

	— Байз, наад ухна чинь данстай юм шүү!

	— Юун данс бил ээ?

	— Энэ чинь ухна биш, манай ажилтан!

	— Тэгвэл үнэмлэхээ...

	— Цонхоор гараад, машиндаа суу! гэж Роман тушаав. Би хүрмээ шүүрэн авч, цонхоор үсрэн буулаа. Миний хөл доороос Василий муур мяу гэсээр ухасхийв. Би бөхийн гүйсээр машинд хүрч, хаалгыг онгойлгон жолооны ард суув. Роман гадаа хаалга нээж байна. Мотор асдаггүй. Асаах гэж цөхөж байхдаа байшингийн хаалга онгойж хар ухна хонгилоос цойлон гарч том том харайсаар булан тойрон алга болохыг харав. Мотор нүргэлэн асав. Би машинаа эргүүлж, гудамжнаа нисэх мэт гарав. Царс модон самбар хяхтнан хаагдав. Роман бага хаалгаар шурган гарч ирээд, миний хажууд үсрэн суулаа.

	— Хурдал! Төв рүү! гэж тэр зоримог хэлэв.

	— Биднийг Энх тайвны өргөн чөлөөнд орж ирэхэд, 

	— Манай энд ямар байна? гэж тэр надаас асуув.

	— Аятайхан юм. Даанч шуугиан ихтэй юм.

	— Наинагийнд дандаа ийм байдаг юм. Задарсан чавганц. Чамайг гомдоогоогүй биз?

	— Үгүй. Бид хоёр бараг тааралдаагүй.

	— Алив, зогсоогооч хө, гэж Роман хэлэв.

	— Яав?

	— Тэр Володька явж байна. Володяг мэднэ шүү дээ. Би тооромсолгов. Сахалт Володяг арын суудалд суугаад, бидний гарыг урамтайхан атгаж мэндлэв.

	— Ямар сайн юм бэ! Би очих гэж явсан юм гэж тэр хэлэв.

	— Чи л тэнд дутаж гэнэ.

	— Юу болж дуусав?

	— Яагаад ч үгүй гэж Роман хэллээ.

	— Одоо хаа хүрэх нь вэ?

	— Хүрээлэн орно гэж Роман хэлэв.

	— Яах юм бэ? гэж би асуув.

	— Ажил хийнэ.

	— Би амралттай байгаа хүн.

	— Тэр хамаагүй. Даваа гараг бямбад эхэлдэг юм. Энэ удаа наймдугаар, сар долоон сард эхэлнэ гэж Роман хэлэв.

	— Намайг манайхан хүлээж байгаа гэж би царайчлан өгүүлэв.

	— Үүнийг бид аргална аа. Танайхан огт анзаарахгүй гэж Роман хэллээ.

	— Галзуурмаар юм гэж би хэлэв.

	Бид 2-р дэлгүүр, 11-р гуанзны хоорондуур өнгөрөн гарав.

	— Хаагуур явахаа мэдэж байна шүү гэж Володя хэлэв.

	— Сайн залуу. Аварга эр гэж Роман хэлэв.

	— Надад уулзуут л таалагдсан юм гэж Володя хэлэв.

	— Та нарт программчлагч тун хэрэгтэй байгаа юм аа даа гэж би асуув.

	— Тэр болгон ч биш ээ гэж Роман зөрөв.

	Би цонхныхоо хооронд «ШИЙЛЭШХ» гэсэн хаягтай хачин байшингийн дэргэд машинаа зогсоов.

	— Энэ чинь юу гэсэн үг вэ? Намайг албадан ажиллуулах гэж байгаа газрыг мэдэж болохсон болов уу? гэж би асуув.

	— Бололгүй яах вэ. Чи одоо юм бүхнийг болгоно. Энэ чинь Ид Шид, Илбийн Эрдэм Шннжилгээний хүрээлэн... Чи яагаад зогсож орхив? Машинаа оруулаач гэж Роман хэлэв.

	— Хааш нь? гэж би асуулаа.

	— Үгүй чи харахгүй байна гэж үү?

	Би харлаа.

	Гэвч энэ бол огт өөр түүх юм.

	ХОЁР ДАХЬ ТҮҮХ : Хөл үймээн

НЭГДҮГЭЭР БҮЛЭГ

	Өгүүллэгийн баатрууд дундаас нэг хоёрыг гол баатар болгож ялгах бөгөөд бусдыг хоёрдугаар зэрэгт үзнэ.

	 

	«Утга зохиол заах арга»

	 

	 

	Өдөр хоёр цагийн хэрд «Алданы» оролтын төхөөрөмжийн гал хамгаалагч дахин шатахад телефоны хонх хангинав. Аж ахуй эрхэлсэн орлогч захирал Модест Матвеевич Камносдов утасдаж байна.

	— Привалов, та яагаад байрандаа байхгүй байна вэ? гэж тэр сүртэй асуув.

	— Яагаад байрандаа биш гэж? хэмээн би гоморхов. Өнөөдөр тун төвөгтэй өдөр болсон тул би бүхнийг мартжээ.

	— Та байз. Та таван минутын өмнө надтай уулзаж заавар авах ёстой байсан биш үү гэж Модест Матвеевич хэлэв.

	— Аа золиг, гэж хэлээд би харилцуурыг өлгөв.

	Би машинаа унтраав. Халаадаа тайлж, цахилгаанаа унтраахаа бүү мартаарай гэж охидод захив. Өргөн хонгилд хүнгүй, цантсан цонхны цаана цасан шуурга тавьж байв. Би явдал дундаа хүрмээ өмсөж, аж ахуйн хэлтэс тийш гүйв.

	Гялгар пиджактай Модест Матвеевич өрөөндөө ихэмсгээр хүлээж зогсоно. Түүний цаана чихэндээ үстэй бяцхан анахай том хүснэгт дэлгэж, хуруугаар чичин зааж байгаа харагдана.

	— Та, нөхөр Привалов, ямар нэгэн тэр... хам-мункулус шиг. Байрандаа байна гэж огт байхгүй юм гэж Модест хэлэв.

	Модест Матвеевич бол тун бүдүүлэг, нугаршгүй, лут хүн учраас түүнтэй цөм сайн харилцаатай байхыг хичээнэ. Иймд би «Сонсож байна!» гэж өндөр дуугаар хэлээд, өсгий хавсран тас хийлгэв.

	— Цөмөөрөө л байр байрандаа байх ёстой. Хэзээд ч. Та дээд боловсролтой, сахал тавьсан, шил зүүсэн хүн байж ийм энгийн теорем ойлгохгүй байх гэж гэв.

	— Дахин ингэхгүй! гэж би нүдээ бүлтийлгэн хэлэв.

	— Та зогсоох биз дээ гэж Модест Матвеевич арай зөөлрөн хэлэв. Халааснаасаа хуудас цаас гаргаж, түүнийг нэг хэсэг харлаа. Тэгэхээр нөхөр Привалов та өнөөдөр жижүүр хийнэ. Баяр ёслолын үеэр байгууллагын жижүүр хийх тун хариуцлагатай ажил. Энэ бол таны тэр товч дардагтай адилгүй. Галын аюулгүй байдал. Энэ бол нэгд. Гэнэт шатах явдал гаргаж болохгүй. Танд хариуцуулсан үйлдвэрлэлийн талбайн гэрлийг хянаж байх. Өөрийн биеэр, та нарын тэр хоёр дахь, гурав дахь илбэгүйгээр шүү. Та нарын тэр хуулбаргүйгээр. Шатаж байгаа баримт илэрвэл 01 номерын утсаар утасдаж арга хэмжээ ав. Энэ тохиолдолд хэрэглэх дохионы бүрээ хүлээн авч, түүгээр яаралтай ажлын командыг дуудна... Эд хогшлын номертой цагаан алтан шүгэл гардууллаа.— Тэгээд хэнийг ч бүү оруул. Шөнийн цагт лабораториудад ажиллах хүмүүсийн нэрсийн жагсаалт энэ байна. Гэхдээ баяр болж байгаа учир тэднийг ч оруулж болохгүй. Хүрээлэнд амьд амьтан нэг ч байж болохгүй. Орох ба гарах хаалганы шуламсуудыг тарнидах хэрэгтэй. Нөхцөл байдлыг ойлгож байна уу? Амьд амьтан ч оруулж болохгүй, бусад нь гарч болохгүй. Яагаад вэ гэвэл нэгэн удаа будилаан болж, чөтгөр оргон гараад сарыг хулгайлсан байгаа. Хэн бүхэнд илэрхий болсон энэ явдлыг кинонд тусгасан байгаа.

	— Намайг тун нухацтай харснаа, гэнэт бичиг баримтыг минь шаардав.

	Би ёсыг дагав. Миний пропускыг7 анхааралтай судлан үзээд, надад буцааж өгөв.

	— Ёсоороо байна. Таныг хуулбар юм уу гэж сэрдэж байсан юм. За ийм байна. Тэгэхээр арван тав нойл нойлд хөдөлмөрийн хуулийн дагуу ажлын өдөр дуусна. Үүний дараа та өөрийн биеэр нутаг дэвсгэрийг шалгаж үз. Гэнэт шатаж болзошгүй тул гурван цаг тутам үзлэг хийнэ. Жижүүрлэх хугацаанд хоёроос доошгүй удаа жижиг амьтны өрөөнүүдээр орох хэрэгтэй. Хэрэв харгалзагч нь цай ууж байвал болиулна. Цайнаас өөр юм уудаг мэдээ байгаа. За ийм байна. Та захирлын хүлээн авах өрөөнд байрлана. Буйдан сандал дээр амарч болно. Нөхөр Ойра-Ойрагийн лабораторийн ажилтан Владимир Почкин маргааш арван зургаа нойл нойлд танаас халаа авна. Ойлгов уу?

	— Ойлголоо гэж би хэллээ.

	— Би тань руу шөнө, мөн маргааш утасдана. Өөрөө. Бас боловсон хүчний эрхлэгч шалгаж болзошгүй.

	— Таны хэлснийг ойлголоо гэж би хэлээд, нэрсийн жагсаалтыг гүйлгэн харлаа.

	Хамгийн түрүүнд хүрээлэнгийн захирал Янус Полуэктович Невструевийн нэр байх бөгөөд «хоёр хувь» гэсэн харандаагаар тавьсан тэмдэгтэй ажээ. Хоёр дахь нь Модест Матвеевич өөрөө байлаа. Гурав дахь нь боловсон хүчин Демин Кербер Псоевич байна. Цааш нь хэзээ ч хаана ч надтай тааралдаж байгаагүй нэрс байв.

	— Ойлгохгүй юм байна уу? гэж намайг ажиглаж байсан Модест Матвеевич лавлав.

	— Энд үл таних хорин нэгэн хувь... хүн байх юм. Эдгээр нэрсийг би тантай нарийвчлан ялгах хүсэлтэй байна гэж нэрсийн жагсаалтыг хуруугаар нухацтай зааж хэлээд, — Ямар нэгэн юм болохоос сэргийлэхийн тулд гэж нэмж хэлэв.

	Модест Матвеевич жагсаалтыг авч, гар сунган холдуулж харав.

	— Зөв л байна. Привалов та учрыг нь мэдэхгүй байна. Дөрвөөс эхлээд хорин тав хүртэлх дугаарт орсон хүмүүс бол шөнийн цагаар ажиллах хүмүүсийн тоонд үүрд байх хүмүүс юм. Тэдний урьдын гавьяаг хүлээх юм. Одоо та ойлгов уу?

	Энэ бүхэнд дасах нь тийм ч амаргүй учир би жаахан балмагдав.

	— За, байрандаа очоорой. Би өөрийн зүгээс, мөн захиргааны нэрийн өмнөөс нөхөр Привалов танд ирж байгаа шинэ жилийн мэнд хүргэж, шинэ онд албан ажил ба хувийн амьдралдаа их амжилт гаргахыг хүсэх байна гэж Модест Матвеевич ихэмсэг өгүүлэв.

	Би түүнд зохих амжилтуудыг хүсээд, гудамд гарав.

	Намайг жижүүрт томилох гэж байгааг өчигдөр олж мэдээд Роман Ойра-Ойрад зориулсан нэгэн тооцоог дуусгах гэж байхдаа баярлаж билээ. Гэтэл одоо уг хэрэг огт өөрөөр эргэлээ. Хүрээлэнд нэгэн шөнийг өнгөрөөх хэтийн төлөв надад цоо шинэ байдалтай болох нь илэрлээ. Би урьд ч ажил дээрээ оройтох удаа тохиолдож байсан бөгөөд жижүүрүүд хэмнэхийн тул хонгилын таван чийдэнгийн дөрвийг унтраадаг учраас тал тал тийш үргэн арилах бүрзгэр сүүдрийн хажуугаар гарах хаалга чиглэн явдаг байлаа. Анхандаа энэ нь намайг их л сандаргадаг байснаа цаашдаа би дасаж, зүгээр болсон юм. Нэгэн удаа би том гудмаар буцаж явтал хойноос зүймэл шал дээгүүр хумсаараа тог-тог-тог маажин гүйх чимээ сонсоод, эргэн харвал гэрэл татсан нэг амьтан миний мөр хөөн гүйж явахыг олж үзсэн юм. Намайг хананы хөвөөн дээрээс буулган авахад энэ нь манай ажилтны нохой байсан нь мэдэгдсэн юм. Тэр ажилтан ирж уучлал гуйлаа. Ойра-Ойра мухар сүсгийн хор холбогдлыг гутаасан лекц надад уншсан боловч, нэг л эвгүй сэтгэгдэл үлдсэн юм. «Эхлээд л шуламсуудыг тарнидчихъя» гэж би бодлоо.

	Захирлын хүлээн авах өрөөний үүдэнд надтай баргар Витька Корнеев дайралдав. Тэр толгой дохиод, хажуугаар өнгөрөх гэв. Би. түүний ханцуйнаас шүүрч авлаа.

	— Яагаа вэ? гэж бүдүүлэгдүү Корнеев асуув.

	— Би өнөөдөр жижүүр хийж байгаа гэж би мэдэгдэв.

	— Тэнэг амьтан гэж Корнеев хэлэв.

	— Корнеев чи ширүүн зантай хүн байна шүү. Чамтай хойшид уулзаж байхгүй гэж би хэлэв.

	Витька битүү цамцныхаа захыг хуруугаар эргүүлээд, намайг сонирхон харж байна.

	— Тэгээд чи яах юм бэ? гэж асуув.

	— Яахаа олох байлгүй гэж би баахан тэвдэн хариулав. Витька гэнэт сэргээд явчхав.

	— Хүүе хө. Чи анх удаа жижүүр хийж байна уу?

	— Тийм ээ.

	— Мөн. Яая гэж бодож байна?

	— Зааврын дагуу шуламсуудыг тарнидна. Тэгээд унтаад өгнө. Гэнэт шатаж болзошгүй. Харин чи хаана очих нь вэ?

	— Тэнд хэдэн хүн цуглах юм гэж Витька тоймтой биш юм хэлээд, — Верочкагийнд... Энэ чинь юу вэ? гээд, миний гараас нэрсийн жагсаалтыг авч үзээд, — Өө, амьгүй албатууд гэв.

	— Хэнийг ч оруулахгүй. Амьд, үхсэн алиныг нь ч.

	— Зөв л шийд байна. Туйлын зөв. Харин миний лабораторийг харж байгаарай. Тэнд хуулбар маань ажиллана гэж Витька хэлэв.

	— Хэний хуулбар?

	— Минийх л байхгүй юу. Хэн надад өөрийнхийгөө өгөх вэ дээ? Би түүнийг тэнд нь цоожилчихсон. Нэгэнт чи жижүүр юм бол, энэ түлхүүр ав.

	Би түлхүүрийг авлаа.

	Хүүе, Витька. Арван цаг хүртэл ажилладаг л даа. Тэгээд л би гэрлээ унтраачихна. Хуулийн дагуу юм чинь.

	— За яах вэ, аяндаа мэдэгдэнэ биз. Чи Эдиктэй тааралдаагүй биз?

	— Тааралдаагүй. Битгий нохойтоод байгаарай. Гайгүй ээ, би арван цаг гэхэд гэрлээ унтраачихна гэж би түүнд хэлэв.

	— Би байг гээгүй шүү дээ. Унтрааж л байхгүй юу.

	Тэгтэл хүлээн авах өрөөний хаалга онгойж, Янус Полуэктович гудамд гарч ирэв.

	— За гэж биднийг хараад хэлэв.

	Би хүндэтгэн мэхийв. Миний нэрийг мартсан нь Янус Полуэктовичийн царайг харахад илэрхий байв.

	— Үүнийг ав. Би андуураагүй бол та жижүүр байх аа... гэж хэлээд надад түлхүүрээ өгснөө. Дашрамд хэлэхэд, гээд эргэлзэж байснаа, — Би тантай өчигдөр ярилцсан бил үү? гэв.

	— Тэгсэн. Та электроны их танхимаар орсон шүү дээ. Тэр толгой дохиж байна.

	— Нээрээ тийм. Бид нар практик хийж байгаа хүмүүсийн тухай ярилцсан...

	— Үгүй ээ, Үгүй. Академийн төв хангах баазад явуулах захидлын тухай ярилцсан. Электрон залгуурын тухай гэж би зөрөв.

	— Өө тийм бий. За яах вэ, тайван жижүүрлээрэй... Виктор Павлович тантай уулзах хэрэг байна...

	Тэр Витькаг сугадаж аваад, гудмаар явж одоход би хүлээн авах өрөөнд оров. Тэр өрөөнд хоёр дахь Янус Полуэктович нууцын шүүгээгээ цоожилж байв. Намайг хараад «За» гэж хэлээд түлхүүрээ хангинуулсаар байв. Энэ нь А-Янус байлаа. Би тэр хоёрыг овоо ялгадаг болоод байгаа юм. А-Янус хэзээд төвшин, үг цөөнтэй, овор багатай харагдана. Түүнийг их ажилч гэлцэнэ. Түүнийг аль эртнээс мэдэх хүмүүс энэ захиргааны тааруу нэг ажилтан байснаа гарамгай эрдэмтэн болсон юм гэнэ. Харин У-Янус нь үргэлж эелдэг, тун халамжтай, «Би тантай өчигдөр ярилцсан бил үү?» гэж асуудаг хачин зантай хүн билээ. Дэлхийд нэр гарсан эрдэмтэн боловч, сүүлийн үед сүрхий хоцрогдож байгаа гэж ярилцдаг юм. Гэлээ гэхдээ У-Янус, А-Янус хоёр нэг л хүн байгаа юм. Энэ л миний толгойд огт багтаж өгдөггүй юм. Ийм байх нь нэг л учиртай даа.

	А-Янус сүүлчийн цоожийг цоожлоод, түлхүүрийнхээ хагасыг надад өгч, дуугүйхэн толгой дохиод гарч одов. Би туслахын ширээнд сууж, урдаа нэрсийн жагсаалт тавив. Тэгээд өөрийн суудаг электроны танхим руу утасдлаа. Хариу алга. Бодвол охид цөм тарсан бололтой. Арван дөрвөн цаг гучин минут болжээ.

	Арван дөрвөн цаг гучин нэгэн минутад Шугамын аз жаргалын тасгийн эрхлэгч, агуу их илбэч, алдарт Федор Симеонович Киврин сүрхий уухилан, шал шажигнуулсаар хүлээн авах өрөөнд орж ирлээ. Федор Симеонович бол засаршгүй өөдрөг үзэл, сайхан ирээдүйд итгэх итгэлээрээ алдаршсан хүн юм. Иван Васильевич буюу Догшин Иван хааны үед Малюта Скуратовын албатууд түүнийг тоглоом тохуу болгон бүр хөрш захирагчийн нь ховлосноор увдисч гэж модон байшинд шатаасан юм. Петр Алексеевич буюу Номхон хааны үед түүнийг торлогоор нэвширтэл занчиж, нүцгэн нуруун дээр нь түүний зохиолын бүрэн эмхэтгэлийг шатаасан юм. Петр Алексеевич буюу Их Петрийн үед эхлээд хими болон хүдрийн талаар их мэдлэгтэй гэж дээшлэх шахсанаа, гэгээн хун тайж Ромодановскийн санаанд үл нийцсэн учир Тула хотын зэвсгийн заводод цөлөгдөв. Тэндээс оргон Энэтхэг орж, алс газраар тэнүүчлэн явж, хорт могой, матарт ч хатгуулж ч явжээ, Ёогийг тааруухан сурч, Пугачевын бослого ид гарч байхад Орос оронд эргэн ирж, үймээн дэгдээгчдийг эмчилж байсны учир буруутаж хамраа огтлуулан Соловецид үүрд цөлөгджээ. ШИИЛЭШХ-д орохоосоо өмнө бас л их будилж явжээ. Харин энд хэлтсийн дарга тун амархан болсон гэдэг.

	— М-мэнд хүргэе! X-хөөрхий минь, юу болохоороо энэ вэ? Ийм үдэш т-та цэнгэх хэрэгтэй. Б-би Модест Матвеевичид утсаар хэлье юу г-гэсэн үг вэ, би жижүүрлэе, гэж миний өмнө лабораторийн түлхүүрээ тавьж хэллээ.

	Ийм бодол түүний толгойд дөнгөж сая орсон бөгөөд одоо тэр бодолдоо бүрэн автагдсан нь илт байв.

	— А-а-алив түүний у-утасны дугаар хаана байна? Х-харламар, у-утасны дугаар тогтооно гэж ер байхгүй шүү. Нэг а-арван тав бил үү, тав-арван нэг бил үү...

	— Яах юм бэ? Федор Симеонович гуай, баярлалаа! Хэрэггүй! Би жаал ажил хийгээд авъя гэж бодсон юм гэж би хашхирлаа.

	— А-аа, а-ажил хийх юм уу? Т-тэгвэл өөр хэрэг! Энэ чинь сайн хэрэг. Сайн Б-байна. Ээ, чөтгөр гэж, харин би, электроникоос юу ч мэдэхгүй дээ... Юм сурах хэрэгтэй байна. Тэгэхгүй бол энэ үгийн илбэ, ид шид цөм хуучирч, мэдрэлтэй холбоотой илбэ гэж болхи юм... Амбасын үеийн юм...

	Тэрээр байрнаасаа хөдлөлгүй байж хоёр том алим бүтээж, нэгийг нь надад өгч, нөгөөгөөс талыг нь хазаж аваад амтархан зажлав.

	— Еэ, харламар! Бас өттэй юм хийчихлээ... Таных ямар байна, зүгээр үү? Сайн байна... Би азнаж байгаад эргэж ирнэ ээ, би командын системийг төдий л сайн мэдэхгүй юм... Архи балгачхаад л орж ирнэ... Таны машин дахь хорин ес дэх к-команд... М-машин бураад байгаа юм уу, аль б-би ойлгохгүй байгаа юм уу... Танд а-адал явдлын роман авчирч өг өгөмз. Англиар та уншдаг б-билүү? Ш-шулам чинь сүрхий бичнэ шүү! П-перри Мейсоны з-зохиолд өмгөөлөгч гэгч ар-араатан гардаг, мэднэ биз дээ?

	Б-бас с-сайнсфикшн (зөгнөлт зохиолч) олж Азимов эсвэл Б-брэдберийн зохиол...

	Тэр цонхноо тулж очоод, 

	— Ц-цасан ш-шуурга, чөтгөр ав гэж, би дуртай шүү! гэв.

	Гоолиг нарийхан Кристобаль Хозевич Хунта булган дээлдээ орооцолдсоор орж ирлээ. Федор Сименович эргэн харлаа.

	— Өө, К-кристо! Х-хараач, э-энэ тэнэг Камноедов Шинэ жилийн шөнө залуу хүүгээр жижүүр тавьсан б-байх юм. Ү-үүнийг явуулаад хоёулаа үлдэж, хуучнаа дурсаж ж-жаахан балгах уу? Э-энэ хүүг э-энд тарчлааж яах юм бэ?.. О-охидтой бүжиглэж байвал л таарна...

	Хунта ширээн дээр түлхүүрээ тавиад, тоомсоргүй байдлаар ингэж хэлэв:

	— Охидтой харилцах нь гагцхүү саад бэрхшээл давсан тэр үед л цэнгэлийг авчирна гэв.

	— Т-та юу хэлнэ! Г-гоо сайхан хатдын т-төлөө хэчнээн олон ая дуу болж, х-хэчнээн их цус урссан гээч... Юу г-гэдэг бил ээ дээ...«Айх» гэдэг үгийг мэдэхгүй т-тэр хүн л зорилгодоо хүрнэ.

	— Чухам л даа. Тэгээд ч би тэтгэвэр тусламжийг үзэн яддаг хүн байгаа юм гэж Хунта хэлэв.

	— Т-тэтгэвэр тусламжийг үзэн яддаг гэнэ! Манай Одихмантьевыг хэн гуйж авсан бил ээ? Тийм сайн лаборантыг минь урвуулчихсан юм... Лонх шампан дарс тавихгүй бол багадна шүү... Х-хүүе, шампан дарс хэрэггүй! Амонтильядо өг! Ч-чамд толедын нөөцөөс үлдсэн б-биз дээ?

	— Теодор, та бид хоёрыг хүлээж байгаа шүү гэж Хунта сануулав.

	— Н-нээрэн тийм... Г-галстук олох... бас эсгий гутлаа... такси ч олдохгүй б-биз дээ... За б-бид явлаа, Саша, бүү уйтгарла.

	— Шинэ жилийн шөнө манай хүрээлэнд жижүүр хийсэн хүн уйддаггүй юм, ялангуяа шинэ хүн, гэж Хунта нам дуугаар өгүүлэв.

	Тэд хаалга зүглэн алхав. Федор Сименовичийг түрүүндээ гаргаад, Хунта хойноос нь гарахынхаа өмнө намайг хялам харснаа, ханан дээр Соломоны од хуруугаараа зурж амжив. Тэр нь дүрсхийн гэрэлтсэнээ, осциллографын дэлгэцэн дээр гарсан багц электрон мэт аажмаар унтрав. Би зүүн мөрөн дээгүүрээ гурав нулимав.

	Амьдралын утга учрын хэлтсийн эрхлэгч Христобаль Хозевич Хунта бол тун гайхамшигт хүн боловч, даанч нинжин сэтгэлгүй хүн бололтой. Нэгэн үе, цэл залуудаа тэр хүн Агуу их Инквизиторын алба хааж байсан бөгөөд түүнээс хойш тэр цагийн ааш авираа орхиогүй ажээ. Ойлгомж муутайхан туршлагуудаа эсвэл өөр дээрээ, эсвэл өөрийн ажилтнууд дээр хийдэг бөгөөд намайг ирснээс хойш энэ тухай үйлдвэрчний эвлэлийн бүх гишүүдийн хурал дээр зэвүүцэн ярьж байсан юм. Тэрээр амьдралын утга учрын тухай асуудлыг судалдаг бөгөөд жишээлбэл үхэл бол амьдралын зайлшгүй нэгэн шинж биш гэдгийг онолын талаар нотлох зэрэг сонирхолтой үр дүнд хүрсэн боловч уг асуудлыг төдий л гүнзгийрүүлээгүй байгаа юм. Түүний сүүлчийн энэ нээлтийн талаар философийн семинар дээр бас л дургүйцсэн үгс дуулдаж байсан бил ээ. Өөрийнхөө кабинетад бараг хэнийг ч оруулдаггүй, тэнд сонин хачин юм өдий төдий бий гэж хүрээлэнгээр нэг ярилцдаг юм. Кабинетын нэг буланд Кристобаль Хозевичийн хуучны танил СС-ийн штандартенфюрерийн чихмэл ёслолын хувцастай, нүдний өрөөсөн саравчтай, бас чичлүүр хутга, Төмөр загалмай, Царсан навч гэхчлэн бүрэн зүүлттэйгээ байдаг гэж ярилцдаг юм. Хунта бол гойд сайн чихмэлчин хүн. Кристобаль Хозевичийн хэлснээр штандартенфюрер ч гэсэн түүнээс дутахгүй хүн байжээ. Гэвч Кристобаль Хозевич түүнээс өрсжээ. Тэр хэзээ ч, юунд ч түрүүлэх дуртай юм. Бас зарим талаар хардаж сэрдэх дуртай. Түүний нэгэн лабораторид «Бидэнд бид хэрэгтэй юм уу?» гэж томоор бичиж тавьсан бий. Ер нь амаргүй хүн.

	Яг гурван цагт хөдөлмөрийн хуулийн дагуу шинжлэх ухааны доктор Амвросий Амбруазович Выбегалло түлхүүрээ авчирч өглөө. Тэр тоноглосон эсгий гутал, жинчний нэхий дээл өмссөн байх агаад, босгосон захны цаанаас бууралтаж буй бохир сахал цухуйна. Үсээ дугуйлан хяргах учир түүний чихийг олж үзсэн хүн байхгүй билээ.

	— Тэр... Миний өрөөнд өнөөдөр хэн нэг нь нэвчиж магадгүй. Лабораторид гэсэн үг шүү дээ. Түүнийг харж хянаж байвал зүгээр сэн. Би түүнд хоол бэлтгэсэн юм. Таван бөөрөнхий талх, бас баахан хивэг, за бас хоёр хувин шингэн сүү бий. Тэгэхээр энэ бүхнээ идэж гүйцээд юм эрж сүйд болно доо. Тэгэхээр чи надад жин жин хийлгээрэй, хонгор минь гэж тэр надад ойртон ирж хэлэв.

	Тэр миний өмнө амбаарын хэдэн түлхүүр тавиад, намайг ширтэн, хулган байж амаа ангайна. Нүд нь цэхэр бөгөөд сахалд нь будаа наалдсан байв.

	— Хааш нь жин жинхийлгэх юм бэ? гэж би асуув.

	Би түүнд туйлын дургүй юм. Тэр бол эрээгүй бас тэнэг амьтан билээ. Сард гурван зуун тавин рубль авсны хариуд хийж буй ажлыг нь хүний үүлдэр гаргах ажил гэж зоригтойёо хэлж болох боловч, хэн ч ингэж хэлдэггүйн учир нь хэл аманд орооцолдохоос айсанд оршино. Энэ Выбегаллогийн хэлснээр бол хамаг зовлон сэтгэл ханаагүйгээс үүдэх бөгөөд тэгэхлээр талх, жигнэсэн хивэг гээд л хүнд хэрэгтэй бүгдийг нь өгвөл хүн хүн биш, бурхны элч болох юм. Өөрт, таарахгүй бүхнийг орхиж, эсвэл баллаж хаяад үлдэх эшлэл үгийг юутай хүүтэй нь хуу татаж авсан сонгодог бүтээлчдийн ботиудаар далайлган, Выбегалло энэ өчүүхэн санаагаа хаана л бол хаана шургуулж явдаг юм. Нэгэн удаа Эрдмийн зөвлөл энэхүү тогтоогдошгүй, чухам балар эртний хоосон ярианд шахагдахдаа, Выбегаллогийн сэдвийг төлөвлөгөөнд оруулжээ. Выбегалло энэ төлөвлөгөөгөө чанд баримтлан, ололтоо гүйцэтгэлийн хувиар нарийн хэмжиж, эргэлтийн хөрөнгийн эргэлтийг нэмэгдүүлэх ба хэмнэх журмын тухай, тэрчлэн амьдралтай холбоотой байх тухай хэзээ ямагт санасаар сорилтын гурван загвар гаргажээ. Үүнд: бүрэн хангагдаагүй хүний загвар, ходоод нь хангагдаагүй хүний загвар, бүрэн хангагдсан хүний загвар эдгээр болно. Бүрэн хангагдаагүй хүн төрхөт нь хамгийн түрүүнд боловсорч, хоёр долоо хоногийн өмнө нэвчсэн юм. Иов шиг яр шархандаа баригдаж, дутуу ялзран, мэдэх, мэдэхгүй өвчинд нэрвэгдэн, даарах, халууцах нь амархан энэ өрөвдөлт амьтан хонгилд гарч ирээд үл ойлгогдох авиагаар орь дуу тавин, амь тавьсан юм. Выбегалло жигтэй их баярлалаа. Ингэхлээр одоо хүнийг хооллохгүй, ундлахгүй, бас эмчлэхгүй бол, хүн жаргалаа үзэлгүй, тэр ч байтугай үхэх нь нотлогдлоо гэж үзэж болно. Үүний үхсэн шиг л. Эрдмийн зөвлөлийнхөн хирдхийв. Выбегаллогийн сэдсэн ажил ямар нэгэн аймшигтай талаараа эргэлээ. Выбегаллогийн ажлыг шалгах комисс байгуулсан байлаа. Тэгтэл мань хүн сандарч тэвдэлгүй, хоёр баримт олж ирснээс нь үзвэл, нэгдүгээрт түүний лабораторийн гурван лаборант шеф сангийн аж ахуйд ажиллахаар жил бүр явдаг, хоёрдугаарт Выбегалло өөрөө нэгэн үе хаант засгийн хоригдол байсан бөгөөд эдүгээ хотын лекцийн танхимд болон хөдөө орон нутагт ч лекц тогтмол уншдаг болох нь мэдэгдэв. Хирдхийн цочсон комисс болж буй үйл явдлын учрыг олох гэж байх хооронд тэрээр шефийн холбоот загасны аж ахуйгаас (үйлдвэрлэлтэй тогтоосон гэрээний дагуу) боловсорч буй, ходоод нь хангагдаагүй хүн төрхтдөө зориулан ачааны дөрвөн машин дүүрэн май загасны толгой ачуулан авчирсан байлаа. Комисс тайлангаа бичиж, хүрээлэн цаашид хэрхэхийг зүрх түгшин хүлээж байв. Выбегаллотай нэгэн давхарт ажилладаг хүмүүс цалингүй амралт авч явцгаасан билээ.

	— Хааш нь жин жин хийлгэх юм бэ? гэж би асуув.

	— Жин жин гэнэ ээ? Гэрийн утсаар. Шинэ жил болж байхад бас хаашаа явах вэ. Ёс суртахууныг дагах хэрэгтэй, хонгор минь. Шинэ жилийг гэртээ өнгөрөөх ёстой. Бидний бодлоор бол ийм л байгаа юм, нёс па?8

	— Гэр лүү утасдахыг ч би мэдэж байна л даа. Ямар утсаар вэ?

	— Чи, тэр, утасны дэвтэр хар. Бичиг мэднэ биз дээ. Тэгэхлээр дэвтэр хар. Бусдыг бодвол надад нууц байхгүй. Ан масс9.

	— Тэгье, тэгье. Жин жин хийлгээд өгөмз.

	— Жин жин хийлгээрэй. Хэрэв зулгаах гэвэл чи, зовох юмгүй, хоншоор дундуур нь буулгаад аваарай. Се ля ви10

	— Та бид хоёр гар золгон нанчид болгоогоогүй шүү дээ, гэж би зориг гарган хэлэв.

	— Уучлаарай!

	— Зүгээр, би дэмий л.

	Тэрээр утга үл илэрхийлэх, нүдээрээ намайг ширтэж байснаа ийн өгүүлрүүн:

	— Дэмий бол яах вэ, дэмий л байгаа биз. Ирж байгаа баярын мэнд хүргэе, чамд. Сайн суугаарай. Тэгэхлээр аривуар11.

	Тэр малгайгаа дарж өмсөөд, гарч одлоо. Би яаран салхивч онгойлгов. Хурган захтай ногоон пальтотой Роман Ойра-Ойра харайн орж ирээд, монхор хамраа хөдөлгөж ийн лавлав.

	— Выбегалло орж ирэв үү?

	— Ирсээн.

	— Мөн дөө. Муу май загас. Энэ түлхүүр ав. Нэг ачааны машинтайгаа хаана буулгасныг чи мэдэв үү? Жиан Жиакомогийн цонхон доор. Шинэ жилийн бэлэг аятай. Би энд чинь нэг тамхи татаадахъя гэж тэр хэлэв.

	Тэр савхин бүрээстэй түшлэгтэй том сандалд шигдэн унаж, пальтоныхоо товчийг тайлаад янжуур асаав.

	— Алив, чи бодоод орхи. Өгөгдсөн нь: үнэр нь май загасны шөл, эрчимт чанар нь арван зургаан бичил сүх, багтаамж нь... гэснээ тасалгааг эргэн тойрон хараад, за өөрөө мэд, он солигдож байна, Санчир гараг Эрхтийн тэнгэр одны ордод... за тэгээд бод гэж нэмж хэлэв.

	Би өрөөсөн чихээ маажив.

	— Санчир... Чи Санчирын тухай над юу хэлэх гээв... Магистатумын вектор нь ямар вэ?

	— За хүү минь, үүнийг чи өөрөө... гэж Ойра-Ойра хэлэв.

	Би нөгөө чихээ маажаад, дотроо векторыг санаж түгдэрсээр авианы нөлөөллийг тооцоолов (тарни хэллээ). Ойра-Ойра хамраа чимхлээ. Би хөмсөгнөөсөө хоёр үс зулгааж (маш хөндүүрлэв, тэнэг хэрэг) векторыг туйлчлав. Үнэр улам нэмэгдлээ.

	— Муу байна. Ид шидтэний шавь, чи юу хийж байгаа нь энэ вэ? Салхивч онгорхой байгааг харахгүй байна уу? гэж Ойра-Ойра зэмлэнгүй хэллээ.

	— Нээрээ тийм гэж би хэлээд, дивергенц ба роторыг оролцуулан Стоксын тэгшитгэлийг цээжээр бодох гээд будилж, амаараа амьсгалан байж дахин хоёр үс сугалан авч үнэрлээд, Ауэрсын тарнийг шивнэн хэлж, дахин нэг үс сугалан авах гэтэл, хүлээн авах өрөөнд салхи зүгээр орж байгааг ойлгов. Роман хөмсгөө хэмнэж, салхивч хаахыг надад зөвлөв.

	— Тааруухан байна. Бодитой юм гэж авч үзье гэж тэр хэлэв.

	Нэг хэсэг бид биежүүлэх ажил хийв. Намайг лийр бий болгоход, Роман ид гэж шаардав. Би идэхгүй гэж байв. Тэгэхээр дахин хийхийг шаардсан. «Идэж болох л юм гаргатлаа ажилла. Харин үүнийгээ Модестод өгвөл таарна. Тэр чинь Камноедов (Чулуу хоолт) шүү дээ» гэж Роман ярина. Тэгж тэгж би том, шар, цөцгийн тос, шиг зөөлөн, хина шиг гашуун мөртөө ёстой лийр гаргаж авлаа. Би түүнийг идсэнд, Роман амрахыг сая нэг зөвшөөрөв.

	 

	[image: Понедельник начинается в субботу]

	 

	Тэгтэл хар домын бакалавр Магнус Федорович Редькин түлхүүрээ авчрав. Тэр бол бүдүүн биетэй, үргэлж сэтгэл түгшиж, янгуучилж явдаг хүн бил ээ. Гурван зуун жилийн өмнө хөлийн үл үзэгдэх ороолт хийж, бакалавр зэрэг авсан юм. Түүнээс хойш тэр ороолтоо улам л сайжруулаад байдаг юм. Эхлээд тэр ороолт нь шилбэний үл үзэх боолт болж, дараа нь үл үзэгдэх өмд болсон бөгөөд саяхнаас костюмын үл үзэгдэх өмдний тухай ярих болсон юм. Гэхдээ түүнийгээ тохируулж чадахгүй байгаа юм. Хар домын семинарын сүүлчийн хуралдаан дээр «Редькиний үл үзэгдэх өмдний зарим шинэ шинжийн тухай» гэсэн ээлжит илтгэлээ тавилаа. Тэгэхэд бас л бүтэлгүй юм боллоо. Шинэчилсэн загварыг үзүүлж байтал ямар нэг юм нь гацаад, зохион бүтээгчийг үзэгдэхгүй болгохын оронд хан хийгээд өмд нь өөрөө алга болчихдог байгаа даа. Эвгүй юм болсон шүү. Гэхдээ Магнус Федорович бол «Цагаан сэдвийг бодитой болгох ба шугаман хэрэгжүүлэлт нь хүний бүрэн төсөөлж үл болох зол жаргалын хангалттай чөлөөт функцийн шалтгаан болох тухай» гэдэг диссертаци бичиж байгаа хүн юм.

	Энэ талаар үлэмж жинтэй бөгөөд чухал үр дүнд хүрсэн юм. Түүнээс үзвэл тэр Цагаан сэдвийг олбол, нэн ялангуяа энэ нь чухам юу болох ба, үүнийг чухам хаанаас эрэхийг олж мэдвэл, хүн төрөлхтөн бүрэн төсөөлж үл болох зол жаргалд чухам л умбаж байх ёстой ажээ..

	Гагцхүү Бен Бецалелийн өдрийн тэмдэглэлд л Цагаан Сэдвийн тухай дурдсан байдаг юм. Бен Бецалель нь Цагаан Сэдвийг алхимийн ямар нэгэн урвалын дагавар бүтээгдэхүүн болгож гаргасан бөгөөд тийм яльгүй юмаар оролдож суух завгүй байсан учир, өөрийнхөө нэгэн багажид туслах элемент болгон хавсаргасан ажээ. Сүүлчийнхээ нэгэн, тэгэхдээ шоронд байхдаа бичсэн, дурсамждаа Бен Бецалель бичихдээ: «Та бүхний санаанд багтах уу? Тэр Цагаан Сэдэв миний найдварыг огт зөвтгөсөнгүй. Би нэгэнтээ хүмүүсийн зол жаргалд тэр сэдэв ямар ашигтай болохыг ухаарахад, түүнийг юунд хавсаргаснаа мартсан байлаа» гэжээ. Нэгэн үед Бен Бецалелийн мэдэлд байсан долоон багаж тус хүрээлэнгийн мэдэлд байгаа юм. Түүнээс зургааг нь Редькин эрэг шургийг нь хүртэл задалсан боловч гойдын юм олоогүй бил ээ. Долоо дахь багаж нь дамжуулан нэвтрүүлэгч буйдан сандал юм. Гэтэл түүнийг нь Витька Корнеев гартаа оруулсан учир Редькиний эмзэг сэтгэлд хамгийн муухай сэжиг төржээ. Тэгээд Витькаг мөрдөх болов. Витька тэр даруй ширүүн авиртай болов. Тэд хэрэлдэн муудалцаж, заналт дайснууд болсон юм. Одоо ч тэр хэвээрээ байгаа. Намайг бол тодорхой шинжлэх ухааны төлөөлөгч гэж үзээд, Магнус Федорович сайн байдаг боловч «энэ хулгайчтай» нөхөрлөснийг нь буруушаадаг юм. Ерөнхийдөө Редькин бол муу хүн биш, ихээхэн хөдөлмөрч, ихээхэн шаргуу, чухам харамгүй хүн бил ээ. Зол жаргалын тухай элдэв янзын тодорхойлолт үлэмж ихийг цуглуулж, асар их хөдөлмөр хийжээ. Түүнд нь жирийн сөрөг тодорхойлолтууд («мөнгө бол зол жаргал биш»), жирийн эерэг тодорхойлолтууд («Дээд хангамж, бүрэн хүрэлцээ, амжилт, аз»), зальжин тодорхойлолтууд («Золгүй бус бол зол жаргал мөн»), бас утга гажуу мэт тодорхойлолтууд («алиа салбадай, тэнэг, үнэн мунхаг, цалгар амьтад сэтгэл зовохыг мэдэхгүй, хий юм гэхчлэнээс айхгүй хэтийн зовлонгоос ширвэгдэхгүй, ирээдүйн сайханд найдахгүй учир хамгийн жаргалтай») гэх мэтчилэн тодорхойлолтууд байдаг юм.

	Магнус Федорович түлхүүртэй хайрцгаа ширээн дээр тавиад, биднийг үл итгэсэн байртай духаараа хараад, ийн өгүүлрүүн:

	— Би бас нэг тодорхойлолт олсон гэв.

	— Ямар? гэж би асуув.

	— Шүлэг шиг л юм. Гэхдээ толгой холбоогүй юм. Сонсоно уу?

	— Сонсолгүй яах вэ, гэж Роман хэллээ.

	Магнус Федорович тэмдэглэлийн дэвтрээ гаргаж ирээд түгдэрсээр уншсан нь:

	 

	Юугаа би дээд жаргал гэж

	Үздэг болохыг

	Чи надаас асуулаа

	Хоёр юмыг:

	Тавьтыг тавтаар солих явдал

	Сэтгэл санаагаа солихыг

	Бас тэгээд

	Явах замыг минь мэдээд,

	Миний араас

	Залуу бүсгүйн

	Уянгалан дуулахыг жаргал гэнэ.

	 

	— Ердөө ойлгосонгүй. Алив, би өөрөө уншъя гэж Роман хэлэв. 

	— Энэ чинь Кристофер Логийн шүлэг. Англиас орчуулсан юм, гэж Редькин тэмдэглэлийн дэвтрээ түүнд өгөхдөө тайлбарлав.

	— Сайхан шүлэг байна гэж Роман хэллээ.

	Магнус Федорович санаа алдав.

	— Нэг нь нэг янзын юм, нөгөө нь бас нэг өөр юм хэлэх юм даа.

	— Бэрх юм аа гэж би дэмжив.

	— Тийм биз дээ? Яаж бүгдийг нь холбох юм бэ? Залуу бүсгүйн уянгалан дуулахыг.... Ер нь дуулах болгоныг биш, бүсгүй нь залуу байх, тэр нь тэгээд замыг нь асууж мэдсэн хойно дуулах... Тийм байж болох уу даа? Ийм юмыг алгоритмчилж болох уу?

	— Аа мэдэхгүй. Би бол зүрхлэхгүй юм байна гэж би хэлэв.

	— За тэр! Гэтэл та манай тооцоолох төвийн эрхлэгч шүү дээ! Хэн зүрхлэх болж байна? гэж Магнус Федорович өлгөн авав.

	— Ерөөсөө тэр чинь байхгүй юм биш биз? гэж кинонд гардаг өдөөн хатгагчийн дуугаар. Роман асуулаа.

	— Юу тэр вэ?

	— Зол жаргал.

	Магнус Федорович даруй гомдчихов.

	— Яагаад байхгүй гэж, би өөрөө нэг бус удаа амсаж үзсэн байхад? гэж тэр ихэрхүү хэллээ.

	— Тавьтыг тавтаар солих адил уу? гэж Роман асуув.

	Магнус Федорович улам гомдож, түүнээс тэмдэглэлийн дэвтрээ булаан авав.

	— Нас чинь бага, цус чинь шингэн байна гэж тэр хэлэв.

	Тэгтэл сүртэй нижигнээн болж, дөл гялсхийгээд хүхэр ханхлав. Тасалгааны голд Мерлин буй болов. Цонхны зүг санамсаргүй ухасхийсэн Магнус Федорович «Түй, чамайг!» гэж хэлээд, гүйн гарав.

	— Сайн хүний ердийн зам танд таарахгүй юу? Ноёнтон гэж Роман англиар асуув.

	— Хүлцэл өчье гэж Мерлин мөн англиар дээрэнгүй хэлээд, сэтгэл ханасан байртай намайг харав. Өөрөө шатахаас асар их айсан учир би лав цонхийж цайчихсан байгаа биз ээ.

	Мерлин хүр хорхойд идэгдсэн нөмрөгөө засаад, ширээн дээр хэлхээтэй түлхүүр чулуудаж, ийн өгүүлрүүн:

	— Тэнгэр ямар байгааг, ноёнтон та бүхэн харав уу?

	— Урьдчилан хэлсэн байдал, гэж Роман хэлэв.

	— Яг тийм, ноёнтон Ойра-Ойра! Яг урьдчилан хэлсэн байдал!

	— Радио гэдэг чинь ашигтай эд шүү гэж Роман өгүүлэв.

	— Би радио чагнадаггүй. Би өөрийн аргатай хүн гэж Мерлин сайрхав.

	Тэр нөмрөгийнхөө хормойг сэгсэрч, шалнаас дээш метр хэртэй хөндийрөв.

	— Хүүе, дээр тань чийдэн гэж би хашхирав.

	Мерлин чийдэн харснаа, юу ч хэлэлгүй ийнхүү эхлэв.

	— Хүндэт ноёнтон, надад дурсахгүй байж болохгүй нэгэн зүйл байдаг нь өнгөрсөн жил бид районы зөвлөлийн дарга, нөхөр Переяславальскийн хамт... гэхэд, 

	Ойра-Ойра зүрх шимшрэм эвшээлгэв. Надад уйтгар төрөв. Хэрэв энэ Мерлин хэтэрхий хуучин байдалтай, бие тоосон шинжтэй байгаагүй ахул, Выбегаллогаас долоон дор байх сан билээ. Хэн нэгэн хүний мартамхай зангаас болж энэ нөхөр Зөгнөх ба Таах лабораторийн эрхлэгчээр дэвшиж чадсан бөгөөд ингэхдээ анкет бүртгэл бүхэндээ дундад эртний үеийг эхэлж байх цагт америкийн империализмын эсрэг эвлэршгүй тэмцэж байсан тухайгаа бичиж, түүндээ Марк Твений зохиолоос зохих хуудаснуудыг машинаар хуулж, нотариатаар батлуулан хавсаргасан байжээ. Хожим нь түүнийг цаг уурын товчооны даргын хуучин ажилд нь шилжүүлсэн бөгөөд одоо мянган жилийн тэртээх шигээ домын хэрэгслийн тусламжаар мөн тэмээн аалзны байдал, үе мөчний өвчин хөдлөх зэрэгт тулгуурлан, бас Соловецийн гахай шаварт хэвтэх буюу эсвэл түүнээс гарах зэргийг ажиглан агаар мандлын үзэгдлүүдийг урьдчилан хэлэх ажилтай байдаг хүн юм. Гэхдээ түүний урьдчилсан мэдээг нийлүүлэх гол хэрэгсэл нь хориод оны үед Соловецийн залуу техникчдийн үзэсгэлэнгээс хулгайлан авсан (хүмүүсийн ярьж байгаагаар шүү) детекторын хүлээн авагч юм. Тэр нь Наина Киевна Горыныч сүрхий найзалж, түүнтэй хамтран ойд асар том биетэй, үс унгас болсон бүсгүй хүн буй болсон тухай, бас Эльбрусээс ирсэн алмас нэгэн эмэгтэй оюутныг хулгайлан аваачсан тухай цуу үг цуглуулах ба тараах ажил хийдэг юм. Бас хүмүүсийн хэлэлцэх нь Ха Эм Вий, Хома, Брут болон бусад танхай этгээдтэй хамт Халзан даваанд болдог шөнийн уулзалтад үе үе оролцдог гэнэ.

	Роман бид хоёр дуугаа хурааж, түүний алга болохыг хүлээж байв. Гэтэл мань эр нөмрөгтөө шигдэн чийдэнгийн доор, тухлан суугаад, Соловецийн районы зөвлөлийн дарга нөхөр Переяславальский ба Мерлин хоёр, районы нутаг дэвсгэрт шалган байцаах ажлаар явсан тухай аль хэдий нь улиг болсон уртаас урт өгүүллээ эхлэв. Энэ түүх бол хольцоогүй худал түүх бөгөөд Марк Твений зохиолыг болхиор хуулсан үг байлаа. Тэр нь өөрийнхөө тухай гуравдугаар биеэр, даргыгаа заримдаа Артур ван гэж нэрлэн ярьдаг юм.

	— За ингээд районы зөвлөлийн дарга ба Мерлин хоёр замд гарч, удалгүй Хөдөлмөрийн баатар, зөгийчин ноён Отшельниченкогийнд хүрч очив. Сэр Отшельниченко хөдөлмөрийн амжилтаа илтгээд, ноён Артурыг радикулит өвчнөөс нь зөгийн хороор эмчилж эдгээв. Дарга нь тэнд гурав хоноход түүний өвчин намжив. Тэгээд тэд замд дахин гарсан бөгөөд замд явж байхдаа ноён Ар... дарга хэлэхдээ: «Надад илд байхгүй» гэв. «Сэтгэл зоволтгүй. Би чамд илд олж өгөмз» гэж Мерлин түүнд хэлжээ. Тэгээд тэд нэг их том нуурт тулж очиход, түүний дундаас нэгэн гар цухуйхыг Артур харлаа...

	Ашгүй утасны хонх хангинахад би баярлан, харилцуурыг шүүрч авлаа.

	— Байна уу? Сонсож байна! гэж би хэлэв.

	Харилцуурт хэн нэгэн хүн шивнэх шиг болж, Мерлин улиг татан өгүүлэх нь: «Тэд Лежневийн орчимд ноён Пеллинортай дайралдсан боловч, Мерлин арга хэрэглэж даргын барааг харуулсангүй...» гэв.

	— Ноён Мерлин та дуугаа татаж болохгүй юу? Би юу ч сонсохгүй байна, гэж хэллээ.

	Мерлин хэзээ л бол хэзээ үргэлжлүүлэн ярихад бэлэн байгаа хүний дүр гарган, дуугүй болов.

	— Байна уу? гэж би дахин харилцуурт хэлэв.

	— Хэн ярьж байна?

	— Та хэнтэй ярих юм бэ? гэж би дадсан заншлаараа асуув.

	— Та хүлээ. Ямар зуушны газар байгаа биш шүү, Привалов.

	— Мэдлээ. Модест Матвеевич. Жижүүр Привалов сонсож байна.

	— За ийм байна. Илтгээрэй.

	— Юу илтгэх вэ?

	— Нөхөр Привалов та сонсож бай. Та ер нь ямар хачин хүн бэ? Та тэнд хэнтэйгээ яриад байна вэ? Яагаад ажлын өдөр дууссан байхад, хүрээлэнд хүн байгаа юм.

	— Мерлин л байна гэж би хэлэв.

	— Түүнийг хөөж гарга!

	— Дуртайяа гүйцэтгэе гэж би хэлэв. (Яриа чагнаж байсан Мерлин нүүр нь улайж «Бүдүүлэг амьтан!» гэж хэлээд агаарт замхран алга болов).

	— Дуртай, дургүй нь надад хамаагүй. Харин танд итгэн хүлээлгэж өгсөн түлхүүрийг, та хайрцагт хийхийн оронд ширээн дээр овоолж байна гэсэн мэдээ ирлээ.

	«Выбегалло ховложээ» гэж би бодов.

	— Та яагаад дуугүй байна вэ?

	— Гүйцэтгэе.

	— За, ийм байна. Сонор сэрэмж өндөр байх ёстой. Ойлгов уу? гэж Модест Матвеевич хэллээ.

	— Ойлголоо.

	Модест Матвеевич

	— За, гүйцлээ гэж хэлээд утсаа таслав.

	— За яах вэ. Консерв, лонхнуудаа очиж онгойлгоё. Саша сайн суугаарай, би сүүлд орж ирнэ гэж Ойра-Ойра хэлээд ногоон пальтогоо товчлоод гарч одов.

	
ХОЁРДУГААР БҮЛЭГ

	Би харанхуй хонгилд бууж, дараа нь дахин дээш авирч явлаа. Би ганцаар байв. Би хашхирч явсан боловч хэн ч хариу үл дуугарна. Би энэ учир нь ойлгогдохгүй, том байшинд ганцаар байлаа.

	 

	Ги де Мопассан

	 

	 

	Би түлхүүрүүдийг хүрмийнхээ халаасанд хийгээд, анхны эргэлт хийхээр гарлаа. Миний мэдэхийн ганцхан удаа, тухайлбал Африкаас ирсэн эрхэм зочин хүрээлэнд ирэхэд гаргасан ёслолын шатаар бууж, нүд алдам уудам үүдний танхимд оров. Тэр танхим нь олон зуун жилийн уран барилгын илүүц чимэгтэй юм. Би сахиулын цонхоор шагайв. Тэнд үл мэдэг гэрэлтэх мананд Максвеллын хоёр их шулам найгаж харагдав. Тэр хоёр тоглоомын дотроос хамгийн санамсаргүйд холбогдох аль нь вэ? гэдэг тоглоом тоглож байв. Тэд маш том биетэй, болхи хөдөлгөөнтэй, зүйрлэшгүй наазгай, электрон микроскопод харагдаж буй цахилгаан мэнэнгийн вирус шиг амьтад элэгдэж хуучирсан хувцастай бөгөөд завтай цагтаа энэ тоглоомоор тоглож байдаг юм. Максвеллын шулам учраас насан туршдаа хаалга онгойлгох, хаах ажил эрхэлнэ. Тэд бол туршлага суусан, сайтар сургуулилсан боловч гарц эрхэлдэг нь тэтгэврийн насанд хүрсэн буюу Галактикийн насанд хүрсэн учир үе үе нялхын байдалдаа орж, алдаж онох нь их болжээ. Тэр цагт Техникийн Үйлчилгээний тасгаас хэн нэг нь скафандр өмсөж, аргон хий шахсан сахиулын өрөөнд нэвтэрч хөгшнийг сэргээнэ.

	Зааврын дагуу би тэр хоёрыг тарнидав, өөрөөр хэлбэл мэдээллийн сувгийг тасалж, орох, гарах төхөөрөмжийг өөртэйгөө холбов. Шулмууд огт анзаарсангүй. Тэд үүнийг мэдэх сэхээгүй байв. Нэг нь хожиж, нөгөө хожигдож байсан нь тэдний тайван байдлын тэнцвэрийг алдуулж байсан учир үүнд л сэтгэл нь зовж байсан юм. Тэгээд би цонхыг халхавчаар хаагаад, үүдний танхимын дотуур явав. Энд чийгтэй, бүрэг харанхуй, хөлийн чимээ хол дуулдана. Хүрээлэнгийн байшин нэлээд эртний барилга бөгөөд түүнийг лав үүдний танхимаас нь эхлэн барьсан бололтой. Булангийн хөгцөрсөн хананд хүний араг яс цайран харагдаж байх ба нэгэнтээ ус дуслах сонстож, бас олон баганын хоорондох цүнхэлд зэвэрсэн хуягтай хөшөөнүүд янз янзын байдалтай зогсож байна. Орох хаалганы баруун талын хананд эртний шүтээний хэмхэрхий овоорон, түүний дээр савхин гуталтай гөлтгөнөн хөл цухуйж байв. Таазан дор өлгөсөн, харлаж муудсан хөрөг зургуудаас ихэмсэг хөгшид ширүүн дүртэй харах бөгөөд тэдний царайг харвал Федор Симеонович, нөхөр Жиан Жиакомо болон бусад урчуудын таньдаг царай харагдана. Энэ өнө эртний хог новшийг аль хэдий нь гарган хаяад, хананд цонх гаргавал зохих байсан боловч бүгдийг дансалж орлогод авсан бөгөөд Модест Матвеевич үрэгдүүлэх явдалтай өөрийн биеэр тэмцэж байгаа юм.

	Баганын орой, тэрчлэн харлаж тортог суусан таазнаас унжсан цэцгэн дэнгийн хооронд хий үзэгдэл мэт нисдэг ноход сүлжилдэнэ. Модест Матвеевич тэдгээртэй тэмцэл хийдэг юм. Тэр түүнийг скипидар, креозотоор шүршиж, дуст хороор хордуулдаг, бас гексахлораноор утдаг боловч тэдгээр нь мянга мянгаар үхэж оронд нь түм түмээр бий болдог байлаа. Тэдгээр нь өөрчлөгдөж, тэдний дунд дуулдаг, ярьдаг зүйл бий болж, бас эрт дээр үеийн удам нь сэргэж эдүгээ хлорофостой хольсон пиретрумээр хооллодог болсон бөгөөд хүрээлэнгийн кино механикч Саня Дрозд андгайлан өгүүлэхдээ боловсон хүчний эрхлэгчтэй яахын аргагүй адилхан амьтан нэгийг үзсэн гэдэг юм.

	Хүйт оргисон, гүнзгий цүнхлээс ёолох дуун сонстож, гинж харжигнав. «Алив хүлээгээрэй. Юу болоод байгаа нь энэ вэ? Ичихгүй юу?» гэж би ширүүн өгүүлэв. Цүнхэлд чимээгүй болов. Би атирсан хивсийг аж ахуйч байдлаар засаад, шатаар өгсөв.

	Хүрээлэнгийн байшинг гаднаас нь харвал хоёр давхар харагддаг билээ. Чухамдаа бол арван хоёроос доошгүй давхар бололтой. Арван хоёроос дээш би хэзээ ч гарч үзээгүй бөгөөд учир нь цахилгаан шатыг цаг ямагт засаж байдаг ба харин би нисэж сураагүй байлаа. Арван цонхтой нүүр тал нь аливаа нүүр талын нэгэн адил нүд хуурсан зүйл байв. Үүдний танхимаас баруун, мөн зүүн тийш тэр байшин наад зах нь нэг нэг километр газар үргэлжилнэ. Хэдий тийм боловч бүх цонх нь цөм мөн тэр тахир гудамж ба тоосгон саравчинд тулсан байна. Энэ нь надад гайхал төрүүлнэ. Энэ бүхэн орон зайн тухай сонгодог буюу эсвэл харьцангуй ойлголттой хэрхэн хамтатгаж болж байгааг надад тайлбарлаж өг гэж анхандаа Ойра-Ойраг шалдаг байлаа. Түүний тайлбарласнаас би юу ч ойлгоогүй бөгөөд цаашдаа би аяндаа дасаж, гайхахаа больсон юм. Арав, арван таван жилийн дараа бага сургуулийн аль ч сурагч харьцангуйн ерөнхий онолыг одоогийн мэргэжилтнээс илүү мэддэг болсон байна гэдэгт би бат итгэж байна. Үүний тул орон-цаг хоёр хэрхэн хазайлтад ордгийг мэдэх нь алба биш бөгөөд гагцхүү ийм төсөөлөл бага балчир цагаас нь аж байлалд нь орж дадал болсон байх нь чухал юм.

	Шугаман жаргалын тасаг нэгдүгээр давхрыг бүхэлд нь эзэлнэ. Энэ бол Федор Симеоновичийн эзэмшил бөгөөд энд алим, шилмүүст ой үнэртэж, энд хамгийн хөөрхөн охид хамгийн сайн залуус ажиллаж байдаг юм. Энд баргар царайтай зовоон тарчлаагчид, хар домын шидийг магтагчид байхгүй, энд хэн ч өвдсөндөө нүүрээ үрчийлгэн, үсээ зулгаадаггүй, муу утгатай хурдан хэллэг шиг тарни хэлдэггүй, шөнө дунд юм уу, арван тавны сарнаар эсвэл час өдрөөр бах мэлхий, хар хэрээ чанадаггүй юм. Энд өөдрөг үзлийн үүднээс ажиллана. Энд хүн тус бүрийн болон хүмүүсийн бүхэл бүтэн хамт олны сэтгэл санааг засахын тулд цагаан, молекулын бус, хэт мэдрэлийн домын хүрээнд бололцоотой бүхнийг хийж байгаа юм. Энд хөгжилтэй, хоргүй инээд хуримтлуулан дэлхий дахинаа тараана. Бас найрамдал нөхөрлөлийг бататгаж, дайсагналыг эвдлэн устгадаг зан төлөв, харилцааны загвар боловсруулж, шалгаж, нэвтрүүлж байдаг юм. Архи болон бусад мансууруулах ундааны нэг нь молекулгүй, зовлон дарагчийн хандыг энд нэрж, хийн байдалтай болгоно. Эдүгээ энд хорсол занал бутлагчийн авсаархан загварыг хээрийн туршилтад бэлтгэж, бас ухаан санаа ба сайн сэтгэлийн ховорхон хайлшны шинэ төрлийг боловсруулж байна.

	Би төв танхимын хаалгыг онгойлгон, босгоны тус зогсож байгаад ямар нэгэн талаараа Ван де Граафын үүсгүүртэй төсөө бүхий Хүүхдийн Инээдмийн асар том нэрэгчийг сонирхон харав. Тэр нь үүсгүүрийг бодвол огт чимээ шуугиангүй ажиллах бөгөөд түүний дэргэдээс сайхан үнэр ханхална. Танхим дахь алтлаг туяаг дарж, харанхуй, хүйтэн, хөдлөх юмгүй болгохын тулд удирдлагын самбар дахь хоёр том, цагаан залгуурыг салгах ёстой байв. Өөрөөр хэлбэл миний бие энэ үйлдвэрлэлийн байрын гэрлийг унтраахыг заавар шаардаж байгаа юм. Гэвч би эргэлзэж тээнэгэлзсэн ч үгүй, хонгилд ухран очиж, хаалгыг хаав. Феодор Сименовичийн лабораториудыг гэрэлгүй болгох нь надад түүнийг доромжилсон хэрэг мэт санагдах бөлгөө.

	Би лабораториудын хаалган дээрх инээдэмтэй зургуудыг сонирхон, хонгилоор аажимхан явж байгаад энэ зургуудыг зурж шөнө болгон өөрчилж байдаг гэрийн сахиус Тихонтай дайралдав. Бид хоёр гар барилцан мэндлэв. Тихон бол Вийд ямар нэгэн буруу хэрэг хийсний учир Рязани нутгаас энд Соловецид цөлөгдсөн алдартай сахиус билээ. Тэнд хэн нэгэнтэй нь зохих ёсоор мэндлээгүй юм уу, эсвэл чанасан загалмайт могой идэхээс татгалзсан юм уу бүү мэд... Феодор Симеонович түүнийг өөрийн болгож, угааж цэвэрлээд, архаг архидалтаас нь эмчлэн салгасан тул энд нэгдүгээр давхарт суурьшсан юм. Тихон сайхан зурдаг, бүр Бидструп шиг зурдаг бөгөөд нутгийн сахиуснууд дунд ухаалаг, архи хэрэглэдэггүй гэж алдаршжээ.

	Би хоёрдугаар давхарт гарах гэсэн боловч жижиг амьтны байрыг гэнэт санаад, доод давхрыг зүглэв. Түүний харгалзагч хөгшин Альфред цай ууж суулаа. Намайг хараад, данхаа ширээн доогуур нуух гэж байж шилэн аягаа хагалж, царай нь улайгаад, нүд буруулав. Надад өрөвдөлтэй санагдав.

	— Ирж байгаа шинэ оны мэнд гэж би хараагүй байдал үзүүлэн хэлэв.

	— Гялайлаа. Танд ч бас гэж тэр хоолойгоо засан, амаа алгаараа халхлан сөөнгөтөн өгүүлэв.

	— Нам тайван уу? гэж би асуув.

	— Бриарей хуруугаа хугалжээ гэж Альфред хэлэв.

	— Яаж байгаа нь тэр вэ?

	— Яах юу байх вэ дээ! Баруун талын арван найм дахь гарын хуруугаа. Хамраа ухаж байгаад л эвгүй хөдөлгөчихсөн бололтой. Энэ гекатонхейрүүд чинь тун эв хавгүй амьтад шүү.

	— Тэгвэл малын эмч хэрэгтэй юм шив дээ.

	— Дажгүй. Анх удаагаа тэгж байгаа юм биш...

	— Ээ тэгж болохгүй. Очиж үзье гэж би хэлэв.

	Бид жижиг амьтны байрны хонгилоор явахдаа нойрмог нүдээр дагуулан харж хоцрох гарпийнуудын тор, бас жилийн жилд өдий үед яриа хөөрөөгүй болдог Лерней нутгийн гидрагийн хажуугаар гарлаа... Гекатонхейрүүд буюу Тэнгэр, Газар хоёрын ууган хүүхэд тавин толгой, зуун гартай ихэр хоёрыг бүдүүн төмөр саваагаар торлосон, том, бетон агуйд байлгадаг юм. Гиес, Котт хоёр цагариглан хэвтэж, унтах бөгөөд үсийг нь хуссан, аньсан нүдтэй толгойнууд тэр цагаригаас цухуйна. Бриарей шаналж байв. Тэр нь торонд налж, явган суугаад өвдсөн хуруутай гараа торны завсраар гаргаж, түүнийгээ долоон гараараа барьсан байна. Бусад ерэн хоёр гараараа төмөр саваа барьж, бас эрүүгээ тулсан харагдана. Зарим толгой нь унтаж байна.

	— Яаж байна? Өвдөж байна уу? гэж би өрөвдөн асуув.

	Сэрүүн байсан толгойнууд нь эллин хэлээр шулганахад, орос хэл мэддэг ганц толгой нь сэрэв.

	— Аймаар өвдөж байна гэж тэр хэлэв.

	Бусад нь дуугаа татаж, амаа ангайн намайг бүлтийн харав.

	Би хурууг нь үзэв. Тэр нь бохир, хавдсан боловч хугараагүй байлаа. Зүгээр л мултарсан байжээ. Бид биеийн тамирын танхимд бол иймэрхүү гэмтлийг эмчийн оролцоогүй эдгээдэг юм. Би түүний хурууг зууран барьж, хар хүчээрээ угзарлаа. Бриарей дуу тавин байдаг чадлаараа нэг хашхираад гэдрэг унав.

	— За-за-заа! Зүгээр, гэж би гараа нусны алчуураар арчих зуур хэлэв.

	Бриарей олон хамраа шуухитнуулан, хуруугаа тойруулан харж байв. Арын толгойнууд нь урьдахыгаа саад боллоо гэж чихнээс нь хазаж байна. Альфред жуумалзав.

	— Цусыг нь ханавал сайн сан. Харин үүнд ямар цус байх вэ дээ, харахаас цаашгүй. Эрхлүүлэх ч гэж дээ, хэмээн тэр мартсанаа санасан байртай хэлээд, санаа алдав.

	Бриарей бослоо. Тавин толгой нь жаргасан бололтой маасайн инээнэ. Би түүнийг гараараа дохиод, эргэж одов. Үхэшгүй Кошейн хажууд би саатлаа. Тэр шившигт амьтан агаар солилцуулагч, хивс, номын тавиур бүхий тохилог тусгай чингэлэгт байрлажээ. Чингэлгийн ханад чингис хаан, Гиммлер, Екатерина Медичи, Боржиа Голдуотер юм уу, Боржиа Маккартийн хөргийг өлгөжээ. Кощей том тавиурын өмнө хөлөө солбин зогсоод, «Шулмын алх» гэдэг номын хэвлэмэл хувийг уншиж байв. Ингэхдээ тэр урт урт хуруугаа эвгүй хөдөлгөх нь ямар нэгэн юм эрэгдээд байгаа ч юм шиг, ямар нэгэн юм сүлбээд байгаа ч юм шиг, ямар нэгэн юм хуулж өвчөөд байгаа ч юм шиг харагдана. Түүний хязгааргүй олон гэмт хэргийг мөрдөн байцаах хязгааргүй байцаалт явагдаж байх зуур Кощейг хязгааргүй урьдчилан хориход ийнхүү агуулж байгаа ажээ. Тус хүрээлэнгийнхэн түүнийг ихэд эрхэмлэн хүндэтгэдэг бөгөөд дашрамд түүнийг зарим нэгэн ховорхон туршилтад хэрэглэхийн хамт, Змей Горынычтай харилцах үедээ орчуулагч болгон ашигладаг юм (З. Горыныч өөрөө хуучин уурын зуухны газар хоригдож байгаа бөгөөд тэндээс төмөр хяхтнах мэт хурхирах, нойрмоглон хүржигнэх чимээ сонсогддог юм). Би ийнхүү зогсож байхдаа хэрэв биднээс хязгааргүй хол хугацааны нэгэн хоромд Кощейг шүүн тасалдаг юм гэхэд, шүүгчид нь ямар ч хүмүүс байлаа гэсэн маш эгзэгтэй байдалд орох юм. Яагаад вэ гэвэл үхэшгүй амьтанд алах ял зааж болохгүй, насаар нь хорих ял заая гэтэл урьдчилан хоригдсоноо тооцвол, энэ ялыг эдэлчихсэн байх юм даа гэж бодлоо.

	Тэгтэл миний өмдний шуумгаас татаж, сөөнгө хоолойгоор ийн өгүүлрүүн:

	— Алив, үүгээр гуравлах уу? гэв.

	Би мултарч амжлаа. Хажуугийн торон дахь гурван вурдалак хоёр зуун вольтын хүчдэлтэй цахилгаан гүйдэлд холбосон төмөр торонд хөхөрч ягаарсан хоншоороо наагаад, намайг шуналтай нь аргагүй харж байв.

	— Гар хавчиж орхилоо, шилэн нүдэт чинь гэж нэг нь хэлэв.

	— Чи битгий самардаад бай. Бороохойн амт үзэх үү?

	Альфред ташуур тас няс хийлгэсээр гүйн ирэхэд, вурдалакууд харанхуй буланд шурган орж, гар хийцийн хөзрөөрөө тоглож гарав.

	— За боллоо. Нам тайван шив. Цааш явъя даа гэж би хэлэв.

	— Сайн яваарай гэж Альфред зуучлан өгүүлэв.

	Шатаар өгсөж явахдаа түүний данх хангинуулж, юм залгилж байгааг сонслоо.

	Би машины танхим шагайж, эрчим хүчний үүсгүүрийн ажиллагааг харав. Тус хүрээлэн хотын эрчим хүчний эх булгийг харж суухгүй болсон юм. Үүний оронд, шалтгаацлын зарчмыг нарийвчилсны дараа Фортуны хүрдийг үнэ хямд механик эрчим хүчний эх булаг болгон ашиглахаар шийдсэн юм. Танхимын цементэн шатнаас асар том дугуйн маш өчүүхэн боловч гялалзтал өнгөлсөн хэсэг цухуйх бөгөөд түүний эргэх тэнхлэг нь хаа нэгтээ хязгааргүйд байрлах тул тэр дугуйн мөөр нь нэг газраас гарч, нөгөө тийш далд орох тууз мэт харагдана. Нэгэн үе Фортуны хүрдийн мурийлтын радиусыг тодорхойлох сэдвээр диссертац хамгаалах явдал моод болсон боловч эдгээр диссертац нь төдий л их нарийвчлалтай хариу гаргаж чадахгүй буюу нарийвчлал нь арван мегапарсек хүрч байсан тул хүрээлэнгийн Эрдмийн зөвлөлөөс энэ сэдвээр гүйцэтгэсэн диссертацын ажлыг галактик хоорондын харилцааны хэрэгсэл хөгжиж, нарийвчлалыг мэдэгдэхүйц дээшлүүлэх бололцоо олгох тэр цаг хүртэл хойшлуулах шийдвэр гаргасан юм.

	Үйлчлэгчдийн тоонд ордог хэдэн албин зэтгэр мөөрөн дээр үсрэн гарч, нөгөө захад хүрээд буун харайж, буцан гүйж тоглож байв. Би тэднийг томоотой бай гэж эрс шийдмэг шаардав. «Та болиорой. Энэ чинь зуушны газар биш шүү» гэлээ. Тэд нар трансформаторын бүрхүүлийн цаана нуугдаад, тэндээсээ намайг зажилсан цаасаараа шидэж байна. Би амны нь салиа арилаагүй амьтадтай зууралдахаас шууд татгалзаж, удирдах самбарын дагуу өнгөрч, бүх юм ёсоор байгааг мэдээд, хоёрдугаар давхарт гарав.

	Энд чимээгүй, харанхуй, тоостой байв. Дутуу онгойсон намхан хаалганы хажууд Преображенскийн хорооны ёслолын хувцас, гурвалжин малгайтай, хөгширч, туйлдсан цэрэг уртын урт цахиур буугаа түшин, зүүрмэглэж байв. Энд Батлан хамгаалах домын тасаг байрлана. Түүний ажилтнуудын дотор амьд амьтан байхгүй болсоор уджээ. Манайхны бүх хөгшчүүд бараг л Феодор Симеоновичээс бусад нь тухайн үедээ домын энэ зүйлийг сонирхон оролдсон түүхтэй. Бен Бецалель, Големыг ордны эргэлт болох үед амжилттай ашигласан юм. Хээл хахуул гэж ер мэдэхгүй, юунд ч үл хорлогдох шавар мангас лабораториудыг, бас эзэн хааны эрдсийн сан хөмрөгийн хамт хамгаалж байв. Жузеппе Бальзамо түүхэнд анх удаа хамуур шүүрээр нисэх эскадрон буй болгосон нь Зуун жилийн дайны талбарт ихэд алдаршжээ. Гэвч тэр эскадрон удалгүй бутрав. Яагаад вэ гэвэл шулмуудын хагас нь эрд гарч, хагас нь морьт цэргийн хороодыг дагалдан явах худалдаачид болжээ. Соломон хаан зуун жаран дөрвөн ифрит барьж, түүгээр сөнөөх тусгай галт батальон байгуулжээ. Тэр цагт залуу Кристобаль Хунта мавруудыг барьж сурсан хятадын луу авчирч, Их Карл ванд барьсан боловч ван мавруудтай бус, харин нутаг ус нэгтэй баскууд лугаа байлдах гэж байгааг мэдээд уурлан оргосон ажээ. Дайны олон зуун жилийн түүхнээ элдэв ид шидтэнүүд дайнд (шөнийн тагнан турших байлдаанд хэрэглэх зорилгоор), буг, (сөрөг этгээдийг айлган ухаан алдуулахын тулд) могой толгойтон, (дайсны хотууд дээр хог асгахын тул) нисдэг хивс, (тооны дутууг нөхөхийн тул) шидэт илд зэрэг тэргүүтнийг ашиглах санал тавьж байв. Гэвч дэлхийн нэгдүгээр дайн дуусаж, Урт Бертын дараа, танк, иприт болон хлор хэрэглэх болсноос хойш батлан хамгаалах дом эрс доройтжээ. Тус тасгийн ажилтнууд бараг толгой дараалан зугдан зайлсаар байв. Хамгийн их удсан нь бялт бууны хөл анх сэдэж, хожим нь бөмбөгдөгч жинний төсөл зохиохоор бие хайрлалгүй хөдөлмөрлөж явсан ламтан Питирим Шварц гэгч бил ээ. Тэр төсөл нь гурван мянгаас доошгүй жил лонхонд хоригдсон жинүүдийг дайсны хот дээр хаях зорилготой юм. Жиннүүд чөлөөтэй байхдаа хот сууриныг устгах буюу, эсвэл орд харш барьдаг болохыг хэн бүхэн мэднэ. Ханатал нь хорьсон жин (Питирим Шварцын бодлоор) лонхноос сулармагц, орд харш барихгүй нь магад тул дайсан этгээдэд муу болно. Энэ төлөвлөгөөг биелүүлэхэд зарим талын саад болсон зүйл бол жинн бүхий лонхны дутагдал мөн боловч, Газар Дундын болон Улаан тэнгисийг сайтар, лайдвал үүнийг нөхөж болно гэж Шварц итгэж байв. Устөрөгчийн бөмбөг, бас бактериологийн дайны тухай сонсоод, өтөл Питирим сэтгэл санаагаар унаж байсан бүх жиннээ тасгуудад хуваан өгөөд, өөрөө амьдралын утга учрыг судлахаар Кристобаль Хунтын тасагт шилжсэн гэж ярилцдаг юм. Түүнээс хойш түүнийг хэн ч, хэзээ ч хараагүй бил ээ.

	Намайг хаалганд тулж зогсоход тэр цэрэг, өрөөсөн нүдээрээ хараад «Орж болохгүй, цаашаа яв...» гэж хэржигнээд, дахин зүүрмэглэв. Хачирхалтай загварын хэмхэрхий, буруу зөрүү зурсан зургийн тасархай зэргээр бохиртсон тасалгааг би тойруулан хараад, — «Маш нууц. Уншихын өмнө шатаа» гэсэн тэмдэгтэй хавтас хаалганы хажууд хэвтсэнийг ботинкийнхоо хошуугаар, хөдөлгөж үзээд цааш явлаа. Энд унтраах юм огт байгаагүй бөгөөд харин өөрөө шатахын тухайд бол өөрөө шатах бүхэн нь олон жилийн өмнө шатаж дууссан ажээ.

	Мөн энэ давхарт ном хадгаламжийн газар байдаг юм. Энэ нь үүдний танхимтайгаа адил тоосонд дарагдсан харанхуй байр боловч түүнээс арай зайтай юм. Түүний зай хэмжээний тухай хүмүүс ярилцахдаа орох хаалганаас цааш хагас километр яваад үзвэл километр бүртээ тэмдэгтэй гайгүй аятайхан засмал зам номын тавиурын хажуугаар өнгөрөн гардаг гэлцдэг юм. Ойра-Ойра «19» гэсэн тэмдэг хүрсэн бөгөөд харин Витька Корнеев буйдан-дамжуулан нэвтрүүлэгчийн техникийн бичиг баримтыг эрэхдээ долоон мод газар явдаг хурдан гутал олж аваад, «124» гэсэн тэмдэг хүртэл гүйсэн гэдэг юм. Тэр цааш явж болох байсан боловч хөвөнтэй цамц өмсөж, доргиот алх барьсан данаидууд замд нь таарч саад болжээ. Тэднийг дарвагар амтай Каин харгалзан асфальт ховхлуулж, ямар нэгэн хоолой тавьж байлаа. Эрдмийн Зөвлөл засмал замын дагуу өндөр хүчдэлийн шугам тавьж хадгаламжийн газрыг харилцагчидтай нь холбох санал олонтоо тавьсан боловч нааштай санал бүхэн хөрөнгө хүрэлцээгүй гэсэн үгтэй тулгарч байв.

	Тус хадгаламж нь атлантуудын хэлнээс эхлэн пиджинангли хүртэлх дэлхийн бүх л хэлээр бичсэн маш сонирхолтой номоор дүүрэн юм. Гэхдээ эндээс гагцхүү хувь заяаны судар хэмээх олон боть ном миний сонирхлыг илүү их татаж байв. Хувь заяаны судрыг маш нимгэн, цагаан будааны цаасан дээр жижиг үсгээр хэвлэсэн байх бөгөөд 73619 024 511 хүний тухай он дарааллын бүрэн баримтыг агуулсан ажээ. Нэгдүгээр ботийг бичиж эхэлсэн хүн нь эртний хүн Аыуыхх (МЭӨ 96553 оны 8 дугаар сарын 2-нд төрж МЭӨ 965522 оны нэгдүгээр сарын 13-нд нас барсан. Эцэг эх нь рамапитекүүд. Эхнэр нь ч рамапитек. Хүүхдүүд: эрэгтэй нь Ад-Амм, эмэгтэй нь Э-Уа. Рамапитекийн трибатай хамт Араратын хөндийгөөр нүүдэллэж явсан. Ханатлаа идэж, ууж, унтаж явсан. Чулуунд анхны нүх цоолсон. Ан гөрөө хийж яваад агуйн баавгайд идүүлсэн юм. Тогтмол хэвлэлийн ноднин гарсан хамгийн сүүлчийн ботийг бичсэн хүн нь Франсиско-Каэтано-Августин-Лусия-и-Мануэль-и-Хосефа-н-Мигель-Лука-Карлос-Педро-Тринидад (МЭ 1491 оны 7 дугаар сарын 16-нд төрж, МЭ 1491 оны 7 дугаар сарын 17-нд нас барсан. Эцэг нь Педро-Карлос-Лука-Мигель а-Мануэльи-Лусия-Августин-Каэтано-Франсиско Тринидад, эх нь Мария Тринадад, эх нь Мария Тринидад. Португал хүн. Анацефал. Хутагт сүнсний одонтой, гвардийн дэд хурандаа) юм.

	Номын танилцуулгаас үзвэл хувь Заяаны судар нь 1 (нэг) хувиар гардаг бөгөөд энэ сүүлчийн ботийг ах дүү Монгольфье нарын нислэгийн үед хэвлэлд шилжүүлсэн байна. Тухайн үеийн хүмүүсийн хэрэгцээг ямар нэгэн хэмжээгээр хангахын тул хэвлэлийн газар нь тогтмол бус яаралтай дугаарууд гаргах болсонд хүний нэр, төрсөн, нас барсан оныг бичиж тэмдэглэжээ. Нэгэн ийм дугаарт миний нэр орсныг би оллоо. Гэвч хэтэрхий яарснаас болж эдгээр дугаарт үй түмэн алдаа гарснаас болж би 1611 онд нас нөхчихөө мэдлээ. Анхаарагдсан алдаа мадгийн найман боть залруулга нь миний нэрд хүрээгүй явна.

	Хувь Заяаны судрын хэвлэлийг Зөгнөх, Таах тасгийн тусгай бүлэг зөвлөн эрхэлсэн байна. Энэ тасаг маш доройтож, замбараагүй болсон тасаг бөгөөд иргэн Мерлиний түр зуурын эзэмшлээс хойш дэгжиж чадаагүй яваа тул Хүрээлэнгээс тус тасгийн эрхлэгчийн гарсан орон тоог нөхөх уралдаант шалгалт удаа дараа зарласан боловч тэр бүр цорын ганц хүн буюу Мерлин л өргөдөл өгдөг байв.

	Эрдмийн зөвлөл өргөдлийг нямбай хянан үзэж, тухай бүр «татгалзсан» дөчин гурав, «зөвшөөрсөн» нэг саналтайгаар аргагүй л хүчингүй болгов (Мерлин уламжлал ёсоор Эрдмийн зөвлөлийн гишүүн байсан юм).

	Зөгнөх, Таах тасаг гуравдугаар давхрыг бүхэлд нь эзэлнэ. Би «Кофе цайны шаарны бүлэг», «Авгурын бүлэг», «Пифийн бүлэг», «Цаг уурын бүлэг», «Хүлцээрт тавилын бүлэг», «Соловецийн үзмэрч» гэсэн бичигтэй хаалганы урдуур явж өнгөрөв. Тус тасаг лааны гэрэлд ажилладаг учир энд унтраах юм байсангүй. Цаг уурын бүлгийн хаалган дээр «Тэнэгийн толгойд гэрэлгүй» гэсэн бичиг бий болчихсон байв. Мерлин өглөө бүр атаархагчдын явууллагыг хараан зүхэж, эл бичгийг нойтон алчуураар арчих боловч шөнө бүр дахин бий болсон байдаг байв. Ер нь тус тасгийн нэр хүнд юун дээр тогтож байдгийг би мэддэггүй юм. Тасгийн ажилтан нар үе үе илтгэл тавьдаг бөгөөд түүний сэдэв нь: «Авгурын нүдний харцын тухайд», «1926 оны ургацын мокко сортын кофе цайны шаарны чанар» гэхчлэн тун хачирхалтай сэдэв байдаг юм. Зарим үед пифийн бүлгийнхэн ямар нэгэн юмыг урьдаас мэдэх боловч тэр бүр пифий нар олсон амжилтаа гайхан, зүрх алдсан мэт байх тул хамаг сонин нь буурна. Туйлын эелдэг зантай У-Янус ч атугай, нэг бус удаа тэмдэглэснээр, пифий болон авгуруудын семинарт суух бүрдээ муухан инээмсэглэснээ ч нууж чаддаггүй юм.

	Тэгсээр явтал дөрөвдүгээр давхарт харин надад хийх ажил олдож, Мөнх Залуу насны тасгийн өрөөнүүдийн гэрлийг унтраалаа. Тэр тасагт залуус байхгүй бөгөөд харин мянган жилийн судасны хатууралтай хөгшчүүд гэрлээ унтрахаа дандаа мартдаг юм. Ер нь ч судасны хатуурлаар зогсохгүй бас өөр зүйлд би харддаг юм. Тэдний олонх нь одоо хүртэл цахилгаан гүйдэлд цохиулахаас айдаг юм. Тэд цахилгаан галт тэргийг бух тэрэг гэж нэрлэсээр л байгаа билээ. 

	Алгасан Шилжих Шилжилтийн лабораториуд мөнх залуу хүүгийн гунигт загвар халаасандаа гараа хийж, урт урт ширээний хоорондуур эвшээлгэсээр тэнэж явав. Түүний хоёр метр урт буурал сахал шалан дээгүүр чирэгдэж, сандлын хөлд орооцолдож байв. Юмыг яаж мэдэх вэ гээд мухар сандал дээр байсан лонхтой холимог хүчлийг шүүгээнд хийгээд, өөрийн ажилладаг электрон танхимд очлоо.

	Энд миний «Алдан» хэмээх машин байдаг юм. Би түүнийг баясан харж, баахан зогсов. Яасан авсаархан, цаанаа нэг сайхан, гялалзах юм! Хүрээлэнгийнхэн бидэнтэй янз янз л харьцдаг юм. Жишээлбэл, санхүүгийнхэн намайг алга тосон угтаж, ерөнхий ня-бо нь цалин, үр ашгийн бөөн тооцоогоор дарж бил ээ. Түгээмэл Хувирлын тасгийн эрхлэгч Жиан Жиакомо эхлээд баярламаар болсноо, «Алдан» машин дөрвөлжин хар тугалга дөрвөлжин алт болж хувирах энгийн хувирлыг тооцоолж чадахгүйг мэдээд, миний электроникт сонирхол нь буурч, цөөн тооны санамсаргүй бодлого бодуулж өршөөсөн юм. Харин түүний харьяанд байдаг хайрт шавь Витька Корнеев салахыг больсон юм. Бас Ойра-Ойра ч иррациональ математикийн салбарын шүд бутрам бодлогууд бодуулах гэж намайг чухам л зайдалсан юм. Юм болгонд анхдагч байх дуртай Кристобаль Хунта шөнө болохоор миний машиныг өөрийнхөө мэдрэлийн төв системд холбох нь ёс мэт болж, маргааш нь түүний толгойд ямар нэгэн юм тас няс хийж, бас учраа олохыг больсон «Алдан» хоёртын системээр ажиллахын оронд надад үл ойлгогдох шалтгаанаар эртний жартын системд шилжиж, гурав дахийг үгүйсгэх зарчмыг ор тас үгүйсгэж, логикоо өөрчилдөг боллоо. Харин Феодор Симеонович Киврин бол хүүхдийн тоглоом шиг машинаар зугаацдаг юм. Тэр хүн тэгш-сондгой гэдэг тоглоомоор хэдэн цаг ч хамаагүй машинаар тоглож, түүнийг япон шатарт сургаж, сонирхолтой болгохын тул хэний ч юм бэ нэг хүний, тэгэхдээ ихээхэн золбоотой, ажилсаг сүнсийг машинд суулгасан байлаа. Янус Полуэктович (А нь бил үү, У нь бил үү сайн санахгүй байна) машиныг зөвхөн нэг удаа хэрэглэсэн юм. Тэр бяцхан хайрцаг авч ирээд, «Алдан»-д залгасан юм. Энэ залгууртай ердөө л арван секунд ажилласны дараа машины бүх гал хамгаалагч шатсан бөгөөд иймд Янус Полуэктович уучлал гуйгаад хайрцгаа авч гарсан билээ.

	Гэвч хэдийгээр бяцхан саад, тотгор тохиолдох боловч, амь орсон «Алдан» эдүгээ гарц дээр «Бодож байна. Саад хийхгүй байхыг гуйя» гэж бичих болсон боловч, нөөц зангилгаа дутагдаж, бас арга тасрах байдал гарах боловч энд ажиллах нь гойд сонирхолтой бөгөөд үнэхээр би хэрэгтэй юм байна гэж бодохоос бахархал төрдөг юм. Хоёр туйлт гомункулусын удамшлын механизмын тухай Ойра-Ойрагийн ажлын бүх тооцоог би гүйцэтгэж өгсөн билээ. Бас Витька Корнеевт зориулж арван хэмжүүрт их орон зай дахь буйдан дамжуулагчийн М-талбайн хүчдэлийн таблицыг хийж өгсөн юм. Бас шеф загасны аж ахуйн ажлын үнэ жагсаалтыг хийлээ. Хүүхдийн Инээдэм хэмээх мөнхийн рашааныг тээвэрлэх хамгийн ашигтай тээврийн бүдүүвчийг тооцсон болно. Би бас «Том заан», «Улсын Дума» ба «Наполеоны булш» гэдэг хүлцээрт тавилын бодлогын магадлалыг тэр бүлгийн зугаатай хүмүүст зориулан бодож өгснөөс гадна, Кристобаль Хозевичийн тооны аргын бүх квадратыг бодож өгсөн тул тэр намайг нирваанд суулгаж сургасан юм. Би сэтгэл хангалуун, өдөр хоног өнгөрөөх нь хурдан, миний амьдрал учир утга дүүрэн байлаа.

	Цаг эрт, дөнгөж долоон цаг болж байлаа. Би «Алданыг» залгаж, бага зэрэг ажиллав. Оройн есөн цагт сая сэхээ орж, харамсалтай боловч яая гэх вэ электрон танхимын гэрлийг унтрааж, тавдугаар давхарт гарахаар явлаа. Цасан шуурга ширүүссээр, ёстой л шинэ жилийн цасан шуурга байлаа. Тэр шуурга хуучин яндангаар улин шуугьж, цонхон доор хунгар тогтож, гудамжинд байх цөөн чийдэнгүүдийг угз татан ганхуулж байлаа.

	Би захиргаа аж ахуйн тасгийн дэвсгэр нутгийг өнгөрөн гарав. Модест Матвеевичийн хүлээн авах өрөөний хаалгыг давхар төмөр гулдан зөрүүлэн хаасан байна. Түүний хоёр талаар бүрэн зэвсэг агсаж, толгойгоо алчуураар ороосон хоёр лут ифрит сэлэм сугалан зогссон байв. 

	Тэр хоёрын ханиалгасаар хавагнасан улаан хамарт нь эд хогшлын төмөр номертой бүдүүн алтан гархи сүвлээстэй ажээ. Эндээс хүхэр, хярвас, стрептоцидтой тосны үнэр ханхална. Манай өргөрөгт ифритүүд ховор амьтад учир би тэднийг сонирхон харж баахан зогслоо. Тэгтэл баруун талд зогсож байгаа, нүдээ хар юмаар даруулан боосон, үс сахлаа хусаагүй нэгэн нь намайг нүдээрээ идчих нь холгүй байв. Түүнийг урьд махчин байсан гэсэн цуу тарсан билээ. Иймд би цааш яарч сандран одов. Тэр хамраа шуухитнуулан, миний хойноос тамшаалж байгаа нь надад сонстов.

	Үнэмлэхүй Мэдлэгийн тасгийн бүх өрөөний салхивч цөм онгорхой байв. Яагаад вэ гэвэл профессор Выбегаллогийн авчирсан май загасны толгойн үнэр энд хүрч байсан юм. Цонхны тавцан дээр нь цас овоорч, уурын халаалгын доорх шалан дээр шалбааг тогтсон байлаа. Би салхивчийг хаагаад, ажилтан нарын цэв цэвэрхэн ширээний хоорондуур явлаа. Ширээн дээр чернилийн бараа хараагүй бэхийн цоо шинэ савнууд гялалзан харагдах бөгөөд тэдгээрээс тамхины иш цухуйна. Энэ их сонин тасаг юм. Эднийх «Хязгааргүйг танин мэдэх нь хязгааргүй хугацаа шаардана» гэсэн лоозонтой. Би үүнийг татгалзахгүй, харин эднийхэн үүнээс «Иймд ажилласан, ажиллаагүй хоёр адилхан» гэсэн дүгнэлт хийдэг юм. Тэд хорвоогийн энтропийг хорогдуулах зорилгоор ажилладаггүй юм. Ямар ч атугай тэдний олонх нь шүү. Выбегаллогийн хэлдгээр «Ан масс» шүү. Чухамдаа хүрвэл тэдний зорилго нь харьцангуй мэдлэгийн мурийлтыг үнэмлэхүй үнэнд шинж тэмдгээрээ ойртох явдлыг шинжлэхэд оршино. Иймд зарим ажилтан нь ширээний «Мерседес» машинаар тэгийг тэгт хуваах бодлого ямагт боддог байхад, нөгөөдүүл нь хязгааргүйд томилолт авч явах гэнэ. Тэд томилолтоос буцаж ирэхдээ цадтал хооллож, таргалсан, цовоо сэргэлэн ирж, эрүүл мэндийн байдлаас гээд л даруй амралтаа авч явдаг юм. Тэд томилолтынхоо хооронд тасаг хэсэж, утаа баагьсан янжуур зууж, ширээн дээрээ гарч суугаад, Лопиталийн аргаар тодорхой бус чанарыг нээн илрүүлсэн тухай зугаатай яриа дэлгэнэ. Тэднийг юм бодсон шинжгүй харц, бас үргэлж хуссанаас болж шарх сорви болсон чихээр нь амархан таньж болно. Тус хүрээлэнд ажилласан хагас жилийн дотор «Алдан» машинд ганцхан бодлого өгсөн нь мөн л өнөөх тэгийг тэгт хуваах бодлого байсан бөгөөд ямар ч үнэмлэхүй үнэнгүй байлаа. Магадгүй тэдний дотроос хэн нэг нь жинхэнэ ажил хийдэг байсан ч байж болох боловч тэр тухай би юу ч олж сонсоогүй билээ.

	Арван цаг хагаст би Амвросий Амбуразович Выбегаллогийн давхарт гарлаа. Би хамраа нусныхаа алчуураар дарж амаараа амьсгалахыг хичээсээр, ажилтан нарын дотор «Амаржих газар» гэж нэршсэн лабораторийг шууд чиглэв. Профессор Выбегаллогийн нотолдгоор энд шил сав дотор өвтэгш хүний загвар бий болж байгаа юм. Тэгэхээр өндөгнөөс гарч байгаа юм. Компрене ву?12

	Лабораторид харанхуй, бүгчим байв. Би гэрэл асаав. Эскулап, Парацельс, бас Амвросий Амбруазовичийн хөргөөр чимсэн саарал хана тодров. Амвросий Амбруазовичийг буржгар үсэн дээр нь хар малгай өмсгөн, цээжин дээр нь ямар нэгэн медаль тэмдэг гялалзаж байгаагаар зурсан байна.

	Лабораторийн голд бага шиг, буланд түүнээс том ийм хоёр битүү буцалгагч байлаа. Гол буцалгагчийн дэргэд шалан дээр бөөрөнхий талх, цэхэр шингэн сүүтэй цайрдсан хувин, жигнэсэн хивэгтэй том тогоо байна. Үнэрээр нь бодвол ойролцоохон май загасны толгой байгаа бололтой, харин чухам хаана байгааг би олж харсангүй.

	Лабораторид нам гүм бөгөөд буцалгагчийн гүнээс нэгэн жигд хол хол гэх чимээ сонсогдоно.

	Би яагаад ч юм бэ өлмий дээрээ явсаар, гол буцалгагчид ойртон очиж, ажиглах сүвээр шагайн харав. Үнэрээс нь болж дотор муухай оргиж байсан хэр нь гойдын юм олж хараагүй учир бүр долоо дордлоо. Ногоовтор бүдэг харанхуйд хэлбэр төрхгүй нэгэн цагаан юм гүвэлзэж байлаа. Би гэрлийг унтрааж, гадагш гараад хаалгыг хичээнгүйлэн цоожлов. «Хоншоор дундуур нь» гэсэн үг санаанд орлоо. Бүдэг бадаг юм сэтгэл зовооно. Муруй тахир кабалист тэмдгээр тэмдэглэсэн бүдүүн, шидэт зураасаар босгыг тойруулан зурсныг би дөнгөж сая олж үзэв. Энэ нь тамын өлсгөлөн шулам гакаг хариулсан тарни болохыг сайтар ажигласны эцэст ойлголоо.

	Би сэтгэл жаахан амарч Выбегаллогийн эзэмшлийг орхин, Жиан Жиакомо болон түүний ажилтан нар, Түгээмэл Хувирлын онол, практикийн асуудал эрхэлдэг зургаадугаар давхарт гарлаа. Шатны тавцан дээр олон нийтийн номын сан байгуулахыг уриалсан гоёмсог зурагт хуудас өлгөжээ. Уг санааг үйлдвэрчний хороо гаргаж, шүлгийг би бичсэн юм. Үүнд:

	 

	Агуулах зоорио ухацгаа

	Авдар шүүгээгээ уудалцгаа

	Сэтгүүл номоосоо заримыг

	Шилж энд цуглуул

	 

	Миний нүүр улайж, би цааш одов. Зургаадугаар давхарт гараад, Витькагийн лабораторийн хаалга гүйцэд хаагдаагүй учир сөөнгөдүү хоолойгоор дуулах сонстож байхыг мэдлээ. Би мяраасаар хаалганд дөхөж ирэв.

	
ГУРАВДУГААР БҮЛЭГ

	Өвлийн үдэш шуурган дундуур

	Өөдлөн ирэх чамайг би

	Магтнам бил ээ.

	Чиний огцом амьсгал, 

	чиний зүрхний жигд цохилт...

	 

	У. Уитмен

	 

	 

	Хэдэн нөхөдтэй нийлнэ, хуулбараа ажил хийлгэхээр лабораторид орхисон гэж Витька түрүүн хэлсэн бил ээ. Хуулбар бол их сонин эд байгаа юм. Энэ нь бүтээгчтэйгээ тун адилхан, ихрийн өрөөсөн гэсэн үг. Жишээ нь, хүнд гар дутагдвал тархигүй, бодлогогүй, гагцхүү утасны үзүүр гагнаж, эсвэл хүнд юм өргөж бас хэлсэн юм бичиж чаддаг, тэгэхдээ сайн чаддаг хуулбар бий болгодог юм. Эсвэл хүнд ямар нэгэн сорилт хийхэд хүн төрхөт загвар хэрэгтэй болох ахул тархигүй, бодлогогүй хэр нь дан ганц тааз дээр явах юм уу, эсвэл зайнаас мэдэрч чаддаг, тэгэхдээ тун сайн чаддаг хуулбар бий болгоно, эсвэл энгийн нэгэн тохиолдлыг өгүүлье. Зав муутай хүн цалингаа авах боллоо гэж бодъё, тэгээд хэнийг ч гэсэн урдуур оруулдаггүй, цэсэд гарын үсгээ зурж, кассаас холдолгүй мөнгөө тоолж чаддаг хуулбараа орондоо явуулж болно. Тэр бүр хуулбар бүтээж чаддаггүй юм. Жишээлбэл би бүтээж сураагүй л явна. Миний бүтээсэн хуулбар юу ч хийж, тэр ч байтугай явж чаддаггүй юм. Тэгээд л оочирт зогсож байхад Витька, Роман, Володя Почкин цөм л байх шиг атлаа хэнтэй нь ч ярьж болохгүй байв. Цөмөөрөө чулуун хөшөө шиг, нүдээ цавчлахгүй, амьсгалахгүй, хөлөө сольж гишгэхгүй, бүр ядаж янжуур гуйчих ч хүн алга.

	Жинхэнэ уран хүн бол маш нарийн, олон программтай, бас өөрийгөө сургаж чаддаг хуулбар бүтээдэг юм. Тийм нэгэн хуулбарыг миний оронд машинд суулгаж, Роман ноднин зун явуулсан билээ. Түүнийг намайг биш гэж манай залуучуудын хэн нь ч мэдээгүй юм. Тэр хуулбар «Москвич» машиныг минь сайхан барьж, шумуул хатгахад хараал тавьж, нийтээр дуулахад дуртай оролцож байв. Ленинградад очоод, бүгдийг гэр гэрт нь хүргэж, хөлслөн авсан машинаа тушааж хөлсийг нь төлөөд, хөлсөөр эдлэл олгох газрын даргыг харсаар байтал гэнэт алга болчихсон юм.

	Нэг үе би А-Янус У-Янус хоёрыг эх ба хуулбар хоёр гэж боддог байсан юм. Гэтэл огт тийм биш байлаа. Юуны өмнө тэр хоёр захирал, паспорт, диплом, ажлын газрын пропуск болон бусад зайлшгүй баримт бичигтэй байв. Хамгийн нарийн хуулбар ч гэсэн биеийн байцаал болох ямар ч баримт бичиггүй байдаг юм. Тэд нар зураг дээрээ албаны тамга байгааг үзмэгц уурсан, баримт бичгүүдийг тастан хаядаг юм. Хуулбаруудын энэ оньсого мэт хачин шинжийг Магнус Редькин удтал судалсан боловч, хүч нь хүрэхгүй ажил байлаа.

	Цаашилбал Янусууд бол уурагт амьтад байв. Хуулбаруудыг амьд амьтан гэх үү, үгүй юу гэдэг асуудлаар философичид болон залуур зүйчдийн хооронд одоо хүртэл маргаан тасраагүй байгаа юм. Олонх хуулбар цахиур органик бүтэцтэй, бас германы үндэстэй хуулбар ч бий. Сүүлийн үед хөнгөн цагаан полимер хуулбар хийх явдал бүр моод болжээ.

	Эцэст нь, хамгийн гол нь гэвэл А-Янусыг ч, У-Янусыг ч хэн ч хэзээ ч зохиомлоор бүтээгээгүй юм. Тэд эх, хуулбар хоёр ч биш, ихэр ч биш, харин Янус Полуэктович Невструев гэдэг нэг л хүн юм. Хүрээлэнд үүнийг хэн ч ойлгоогүй бөгөөд ойлгохын ч хэрэггүй гэж бат итгэсэн байлаа.

	Витькагийн хуулбар лабораторийн ширээг алгаараа дарж зогсоод Эшбийн амьд биеийн бяцхан загварыг гөлрөн ажиглаж байв. Тэгээд нэгэн цагт ихэд дэлгэрсэн ийм дууг хоолойгоо хэржигнүүлэн аялж байна.

	 

	Бид Декартууд ч, Ньютонууд ч биш

	Бидэнд шинжлэх ухаан гэдэг чинь

	Харанхуй балар шугуй юм.

	Бид жирийн одон орончид, тийм ээ!

	Дээд тэнгэрээс одод шүүрдэг юм...

	 

	Хуулбарууд дуулдаг гэж би урьд нь огт сонсоогүй юм байна. Гэвч Витькагийн хуулбараас юу ч гарч мэднэ. Модест Матвеевичтай сэтгэцийн эрчим хүчийг хэмнэлтгүй зарцуулж байгаа тухай асуудлаар хэрүүл хийж байсан Витькагийн хуулбарыг би санаж байна. Гэтэл миний бүтээсэн хөл, гаргүй амьтны оронцог Модест Матвеевичаас сүнсгүй айдаг бил ээ.

	Хуулбарын баруун гарын буланд брезент бүтээлэг доор байгаа хоёр гаралтай программ ХГП-80Е нь Китежградын том техникийн заводын гарзтай бүтээл ажээ. Лабораторийн ширээний зэргэлдээ миний хуучин танил буйдан сандал нөхөөстэй ширэн гадаргаа гурван чийдэнгийн гэрэлд гялалзуулан байна. Тэр сандал дээр хүүхдийн бие угаах төмпөнд үхсэн алгана загас гэдсээ гарган хөвж байв. Бас тэр лабораторид багаж хэрэгсэл өрсөн тавиурууд, хаалганы хажууд тоосонд дарагдсан дөрөвний нэгийн багтаамжтай ногоон шил лонх байв. Лонхонд жинийг хийж лацадсанд түүний нүд гялалзан, эргэж хөрвөж байгааг харж болох байв.

	Витькагийн хуулбар, амьд биеийн загварыг ажиглахаа больж, буйдан сандал дээрх төмпөнгийн хажууд сууж, үхсэн загасыг гөлрөн ажиж, ийнхүү дуулав:

	 

	Байгалийг захирахын тул

	Бас Үл мэдэхийг арилгахын тул

	Балар харанхуйг ч бас,

	Хорвоогийн байдлыг үзнэ, тийм ээ!

	 

	Хачин сонин юм болохыг гөлрөн харна

	Алгана загас ер өөрчлөгдсөн юмгүй байв.

	 

	Тэгэхээр нь хуулбар гараа буйдан сандалд лав оруулж, шуухитнасаар ямар нэгэн юм мушгиж гарав.

	Буйдан бол программ юм. Тэр эргэн тойрондоо М-талбай үүсгэдэг бөгөөд тэр нь энгийн хэлээр бол бодит байдлыг үлгэрийн бодит байдал болгон хувиргадаг юм. Үүнийг би Наина Киевнагийн хоолыг хороож хоносон шөнө өөрийн биеэр мэдэрсэн бөгөөд тэгэхэд буйдан сандал хүчин чадлынхаа дөрөвний нэгээр ажиллаж байсан юм. Тэгээгүй бол би савхин гутал өмссөн хуруун чинээ хүү болоод, босож ирэх байсан байх аа. Магнус Редькиний хувьд буйдан сандал бол эрж хайсан Цагаан сэдвийн боломжийн сав байв. Харин Модест Матвеевичийн хувьд бол эд хогшлын 1123 номертой үрэгдүүлж үл болох музейн үзмэр юм. Харин Витькагийн хувьд бол нэгдүгээр зэргийн багаж хэрэгсэл байлаа. Ийм учраас Витька буйданг шөнө болгон хулгайлж, Магнус Федорович хардсандаа энэ тухай боловсон хүчний эрхлэгч нөхөр Деминд хов хүргэжээ. Харин Модест Матвеевичийн энэхүү үйл ажиллагаа бол тэр бүхнийг зогсооход хүргэсэн юм. Янус Полуэктович Федор Симеоновичтай нягт хамтран ажиллаж, Жиан Жиакомогийн идэвхтэй дэмжлэгтэйгээр мөн дөрвөн академичийн гарын үсэгтэй Шинжлэх ухааны академийн Тэргүүлэгчдийн газрын албан ёсны захидал дээр тулгуурлан байж, Редькинийг төвийг бүрэн сахиулж, Модест Матвеевичийг байр сууринаас нь жаахан шахаж өгсөн юм. Эд материал хариуцсан хүний хувьд юу ч гэхийг нь тоолгүйгээр харин эд хогшлын 1123 номерын буйдан сандлыг зориулсан тусгай байранд тавихыг хүсэж байна гэж Модест Матвеевич мэдэгдсэн юм. Хэрэв тэгэхгүй юм бол академичдаа хүртэл цөм өөртөө гомдвол зохих болно гэж Модест Матвеевич сүртэй хэлж билээ. Янус Полуэктович өөртөө гомдохыг зөвшөөрсөн, Федор Симеонович ч бас тэгсэн, харин Витька буйдан сандлыг өөрийн лабораторид шалавхан оруулж тавьсан юм.

	Витька бол Үнэмлэхүй Мэдлэгийн тасгийн шалдан банди нарыг бодвол буурьтай ажилтан бөгөөд манай гарагийн хамаг далай, тэнгисийн усыг мөнхийн рашаан болгон хувиргахыг завдаж байгаа хүн юм. Гэхдээ дөнгөж сорилтын шатандаа яваа нь үнэн билээ.

	Төмпөн дэх алгана хөдлөөд түрүүлгээ харлаа. Хуулбар гараа буйдан сандлаас гаргаж ирэв. Алгана сэлүүрүүдээ хөдөлгөөд эвшээснээ, хажуулдан дахин дээш харав.

	— Мал! гэж хуулбар ихэд уурсан өгүүлэв.

	Би тэгснээ сэрэмжлэн харав. Их л сэтгэл хөдөлсөн байдалтай хэлэв. Лабораторийн ямар ч хуулбар ийнхүү хэлж чадахгүй сэн бил ээ. Хуулбар гараа халаасандаа хийгээд, аажим өндийхдөө намайг олж харав. Бид хоёр бие биеэ хоромхон зуур харлаа. Дараа нь би.

	— Ажиллах уу? гэж ёжлонгуй асуув.

	Хуулбар намайг гөлрөн харна.

	— За орхи, орхи. Бүх юм ойлгомжтой байна гэж би хэлэв.

	Хуулбар дуу гарсангүй. Чулуун хөшөө шиг зогсож, нүдээ ч ирмэхгүй байв.

	— За тэгэхээр, одоо арван цаг хагас болсон байна. Чамд арван минут өгье. Хамаг юмаа эмхлүүлээд, энэ хогоо гаргаж хая. Очиж бүжиглэ. Гэрэл унтраалаа гэж би хэллээ.

	Хуулбар уруулаа цорвойлгон ухарсаар яваад лабораторийн ширээний цаана гарав. Би сүртэй нь аргагүй цагаа харав. Хуулбар тарни уншихад ширээн дээр «Мерседес» машин үзэг, хэсэг цагаан цаас бий болов. Хуулбар өвдгөө нугалснаа, агаарт өлгөгдөн, үе үе намайг болгоомжилсон байдлаар харж, ямар нэгэн юм бичиж эхлэв. Энэ бүхэн маш үнэмшилтэй байсан тул би эргэлзэв. Гэвч үнэн худлыг шалгах найдвартай хэрэгсэл надад байсан юм. Хуулбарууд бол өвдөхийг огт мэддэггүй юм. Би халааснаасаа эрж эрж бяцхан бахь гаргаж, амыг нь ангайлган, хуулбарт ойртсоор байв. Хуулбар юм бичихээ болив. Би түүний нүдийг ширтэн, ширээнээс цухуйсан хадаасны бахиар толгойг тас хавчин:

	— За алив? гэж асуулаа.

	— Чи юу гэж намайг хоргоогоод байгаа юм бэ? Хүн ажил хийж байгааг үзэхгүй байна уу? гэж Витька лавлав.

	— Чи чинь хуулбар шүү дээ. Надтай ингэж ярихаа тат.

	— Наад бахиа зайлуул гэж тэр хэлэв.

	— Чи битгий тэнэглээд бай. Их эд вэ!

	Витька ширээний ирмэг сандайлж, ядарсан байртай чихээ нухлав.

	— Өнөөдөр ердөө ажил бүтдэггүй шүү. Тэнэглэж гүйцлээ. Хуулбар бүтээгээд орхисон чинь ёстой нэг тэнэг юм болчихлоо. Мал чинь хамаг юм алдаж унагаад, умклайдет дээр суучихлаа... Хүзүүн дундуур нь нэг сайн дэлсээд авсан чинь, гараа эвгүй болгочихлоо... Ядаж энэ муу алгана үхээд болохгүй юм, гэж Витька ярив.

	Би буйдан сандалд ойртон очиж, төмпөнтэй усыг харлаа.

	— Энэ чинь яасан юм бэ? гэхэд, 

	— Би яаж мэдэх вэ? гэнэ.

	— Чи үүнийг хаанаас авсан юм бэ?

	— Зах дээрээс.

	Би алганыг сүүлээс нь өргөлөө.

	— Чи яах гэсэн юм? Ердийн л загас байгаа биз дээ?

	— Бороохойд л доо. Ус нь мөнхийн рашаан шүү дээ гэж Витька хэлэв.

	— Өө тийм үү, гэж би хэлээд, түүнд юу зөвлөх билээ гэж бодов. Би мөнхийн рашааны үйлчлэх механизмыг тун муухан төсөөлж байв. Үндсэндээ «Хунтайж» Иван ба Хөх чоно» гэдэг үлгэрээс л мэдэх билээ.

	Би хэлэх юмаа олж ядан, лонхон дахь жин үе үе хөдөлж, шилний тоосыг дотроос нь алгаараа арчиж байв.

	— Лонхоо арчдаг ч болоосой гэв.

	— Юу гэнэ ээ?

	— Лонхны тоосыг арч л даа. Уйдаж байгаа байх.

	— Чөтгөр аваг. Уйдаж л байна биз гэж Витька хайхрамжгүй хэллээ.

	Тэр гараа буйдан сандалд дахин шургуулж, ямар нэгэн юм мушгив. Алгана амилав.

	— Харав уу? Хамгийн их хүчдэлд хамаг юм санаснаар болж байна гэж Витька хэллээ.

	— Бүтэлгүй... Зүйл шив гэж би таамаглан хэлэв. Витька буйдан сандлаас гараа авч, намайг ширтэв.

	— Бүтэлгүй... Зүйл... гэж хэлснээ, нүд нь хуулбарынх шиг болж, Зүйл зүйлдээ люпус эст13 гэж хэлэв.

	— Тэгээд ч бас хөлдүү юм байгаа байлгүй гэж би зориг орон хэлэв.

	Витька миний үгийг сонсохгүй ажээ.

	— Хаанаас загас олъё доо байз? Загас л хэрэгтэй байна... гэж эргэн тойрноо харан, халаасаа тэмтрэн өгүүлнэ.

	— Яах нь вэ? гэж би асуув.

	— Нээрэн тийм. Яах нь вэ? Нэгэнт өөр загас байхгүй юм бол өөр ус хэрэглэж яагаад болохгүй байх вэ? Зөв үү? гэж ухаалаг ярив.

	— За боль доо. Бүтэхгүй шүү гэж би зөрөв.

	— Тэгээд яах вэ? гэж Витька нухацтай асуув.

	— Эндээс тонил. Байр сулла гэж би хэллээ.

	— Хаашаа.

	— Хандсан зүгтээ.

	Тэр буйдан сандлыг даван гарч, миний энгэрийг хумьж барив. Тэгээд сүрдүүлэн өгүүлэх нь:

	— Чи сайхан мэдээрэй! Ертөнцөд адилхан юм огт үгүй. Бүх юм гаусс тархалтаар хуваарилагдсан байна. Ус устайгаа адилгүй. Бодисын задрал байдгийг энэ хөгшин тэнэг санасангүй гэв.

	Тэр намайг тавиад, юм эрж гарав.

	— Хааш нь хийчих вэ?.. Маанаг чинь!.. Би түүнийгээ яачих ваа? Өө, энэ байна... гэнэ.

	Тэр умклайдет байсан сандал тийш ухасхийв. Нөгөө умклайдет! Би хаалганы зүг харайж,

	— Хөөе, ухаан байна уу? Арван хоёр цаг боллоо! Чамайг цаана чинь хүлээж байгаа шүү дээ! Верочка хүлээж байгаа! гэж царайчлав.

	— Үгүй, би тийш нь хуулбараа явуулчихсан. Сайхан хуулбар, бас хөгжилтэй... Тэнэг амьтан, хошин юм ярина, бүжиглэнэ, бүр амбан шар шиг гээч.

	Тэр ямар нэгэн юм бодож, өрөөсөн нүдээ онийлгон, умклайдетийг гартаа эргүүлж зогсов.

	— Эндээс зайл гэж байна шүү гэж би арга тасран хашхирав.

	Витька намайг хялайн харахад би суув. Тоглоом тохуу хийхээ болив.

	Ажилдаа улайрсан ид шидтэнүүд ойр хавийнхаа хүнийг аалз, чийгийн хорхой, гүрвэл зэрэг гэмгүй амьтан болгон хувиргадаг тэр байдалд Витька орсон байв. Би жиний хажууд явган суугаад, юу болохыг харж байв.

	Витька материаллаг тарни хийдэг сонгодог байдлаар («мартихор» байдлаар) зогсож байтал, ширээн дээр ягаавтар уур савсаж, сарьсан баавгай шиг сүүдэр дээш доош гүйлдэхэд «мерседес» машин, цаас цөм алга болж, ширээн дээр тунгалаг уусмал бүхий шил сав бий болов. Витька товлож харалгүй умклайдетийг сандал дээр тавиад, нэгэн шил сав авч, ажиглаж гарав. Одоо тэр эндээс хэзээ ч, хаашаа ч гарахгүй болсон нь тодорхой боллоо. Тэр буйдан сандал дээрээс төмпөнг даруй аваад, ганцхан харайж, тавиурт хүрч түүнээс нүсэр том зэсэн аквавитометр буулган, ширээнд авчрав. Би тухлан суугаад лонхны тоосыг арчиж, жинд юм харах чөлөө гаргатал, хонгилоос хүмүүсийн ярилцах, хөлийн чимээ, хаалга онголзох чимээ дуулдав. Би ухасхийн босож, лабораториос гүйн гарав.

	Тэр том байшингийн шөнийн эзгүй, нам гүм байдал нэгмөсөн алга болжээ. Хонгилд хурц гэрэл цацарч, нэгэн хүн шатаар ухаан жолоогүй гүйж, бас нэг хүн «Валька! Хүчдэл уначихлаа! Аккумляторын тасагт очоод ир!» гэж хашхирав. Нэг нь шатны тавцан дээр үстэй дээлээ сэгсрэхэд нойтон цас тал тал тийш унаж байв. Миний урдаас Жиан Жиакомо бодлогоширсон янзтай яаран алхалж явах бөгөөд түүний том цүнхийг сугандаа хавчуулж, нарийн таягийг нь амандаа зуусан анахай хойноос нь шогшиж явна. Бид толгой мэхийн мэндлэв. Агуу их илбэчнээс сайн дарс, францын сүрчиг ханхалж байна. Би түүнийг зогсоож зүрхэлсэнгүй учир тэр цоожтой хаалгаараа өрөөндөө нэвтрэн орлоо. Анахай түүний хойноос цүнх, нарийн таяг хоёрыг нь шургуулаад, өөрөө уурын халаагуур уруу орчхов.

	— Юу болоод байгаа юм бэ? гэж би хашхираад, шатан дээр гүйж гарав.

	Хүрээлэн ажилтнаар нэг дүүрчээ. Тэд нар ердийн өдрийнхөөс ч олон болчихсон юм шиг санагдав. Кабинет, лабораториудад гэрэл асаж, хаалга үүд нь цэлийтэл нээгдсэн байна. Ажлын үеийн ердийн нүргээн эхэлсэн байв. Хаа хаагүй час няс хийж, тоо дуудах буюу тарни унших намуун дуу сонстож, «мерседес» ба «рейнметалл» машинаар юм бичих чимээ сонстоно! Энэ бүхний хажуугаар Федор Симеоновичийн «Энэ сайн, энэ б-бас лут-аа. Хонгор минь, та сайн байна! Ямар т-тэнэг нь цахилгаан үүсгүүр тасалчихаа вэ?» гэх дуу дуулдав. Миний ар нуруу уруу ямар нэгэн юмны хурц өнцгөөр ёвроод авахад, би шатны бариулаас зуурав. Миний уур дүрсхийв. Энэ нь Володя Почкин. Эдик Амперия хоёр хагас тонны жинтэй солбицол хэмжлийн машин давхартаа гаргах гэж авч яваа нь энэ ажээ.

	— Өө Саша! Сайн байна уу, Саша? гэж Эдик баясангуй хэлнэ.

	— Сашка, зайлаарай. Өргө, өргө!.. гэж Володя Почкин бөгсөөрөө ухарсаар хашхирав.

	Би түүний дээлийн энгэрээс шүүрэн барьж, ингэж асуув:

	— Чи яагаад энд байж байгаа юм бэ? Хаагуур орж ирэв?

	— Хаалгаар гэм, хаалгаар, тавь л даа... Эдька баруун тийшээ бол! Багтахгүй байгааг хараач! гэж Володька хэлэв.

	Би түүнийг тавьж, үүдний танхимд гүйж орлоо. Би захиргааны албархуу байдалд автагдав. «Би та нарт үзүүлээд өгнөө, гайгүй. Зүгээр суухыг үзүүлээд өгнөө. Асууж шалгаалгүй ирснийг нь оруулаад байя» гэж би дөрвөн гишгүүр алгасан шатаар харайлгаж явахдаа үглэж явлаа. Орц ба Гарцын их шуламсууд ажлаа хийхийн оронд фосфорын бүдэг гэрэлд эргүүлэг тоглоомоор улайран тоглоно. Намайг харсаар байтал, албан үүргээ мартсан орц нь мөн албан үүргээ мартсан Гарцаас барагцаалбал далан тэрбум молекул хожиж байна. Би эргүүлгийг даруй танив. Энэ нь миний эргүүлэг байлаа. Би түүнийг нэгэн үдэшлэгт зориулан хийж аваад, электрон танхимын шүүгээний ард байлгадаг бөгөөд үүнийг гагцхүү Витька Корнеев мэдэх билээ. Хуйвалдаан зохиосон байна гэж би ойлголоо. Бүгдийг нь ниргэе гайгүй. Үүдний танхимаар хамар нь улайж, нэл цас болсон ажилтнууд цуварсаар байв.

	— Айхавтар шуурч байна аа! Чих бөглөөд хаячихлаа...

	— Чи бас гараад ирсэн юм уу?

	— Бүр залхаж орхилоо... Цөмөөрөө согтоод. Очиж, жаахан ажил хийе гэж бодоод. Тэнд хуулбараа орхиод гарлаа...

	— Чи бодооч, би тэр бүсгүйтэй бүжиглэж байхад хамаг биед ус урсах шиг санагдаад байсан. Архи уугаад ч тус болсонгүй...

	— Хэрэв электрон багцаар үзвэл яана? Цул нь их юм уу? Тэгвэл фотоны багцаар...

	— Алексей чамд сул лазер байна уу? Ядаж хийн лазер байсан ч яах вэ...

	— Галка, чи нөхрөө орхиж яах нь вэ?

	— Тиймдээ хүрвэл, би бүр цагийн өмнө гарсан шүү. Хунгарт цөмөрч унаад, бараг л дарагдчих шахлаа...

	Би найдвар биелүүлээгүйгээ ойлголоо. Шуламсуудаас эргүүлгийг булааж авахын хэрэггүй байлаа. Гагцхүү урвагч Витькатай зад хэрэлдээд үзэхээс өөр аргагүй боллоо. Юу л болбол болог. Би шуламсуудыг нударга зангидан занаад, шатаар өгсөн гэлдэрч явахдаа, хэрэв энэ мөчид хүрээлэнг Модест Матвеевич шагайсан бол юу болох байсныг төсөөлж ядаж байв.

	Захирлын хүлээн авах өрөөнд очих замдаа самбарт танхимд оров. Энд лонхноос жинийг гаргаад номхруулж байна. Лут Том биетэй, ууртаа зэвхийж хөхөрсөн жин, Жян бен Жяны халхавчаар тусгаарлаж, дээгүүр нь хүчтэй соронзон оронгоор бүрхсэн торон хашлаганд эргэн хөрвөж байна. Жинийг өндөр хүчдэлээр ороолгоход тэр нь орь дуу тавин, хэд хэдэн сөнөсөн хэлээр хараал тавьж, галаар тургин, ууртаа элдэв орд харш барьж, тэр доор нь нураан устгаж байснаа, сүүлд нь буун өгч, шал дээр суув. Тэгээд ниргэлтээс цочиж ийн өгүүлрүүн:

	— За боллоо, за больж үз, би дахиж тэгэхгүй. Ёо-ёо-ёо... Би бүр номхорлоо гэв.

	Цэнэг алдуулагчийн дэргэд нүд цавчдаггүй залуус, мөн дан хуулбарууд зогсож байна. Уг эх хүн нь чичиргээг турших самбарын хажууд цагаа харан, лонх задалцгааж байв.

	Би тэдэн дээр очлоо.

	— Өө, Сашка!

	— Сашенция, чамайг өнөөдөр жижүүр хийж байгаа гэсэн... Би тэгээд танхимд чинь очно шүү.

	— Хүүе, нэг нь түүнд аяга бүтээгээд өгөөч. Миний гар юмтай байна...

	Би маш гайхаж, бүр гарт шилэн аяга орсныг ч мэдсэнгүй. Бөглөөнүүд Жян бен Жяны халхавчинд тусаж, цэв хүйтэн шампан дарс хөөсөрсөөр асгарав. Ниргэлэг час няс гэхээ больж, Жин ч гонгинохоо зогсож, юмны үнэр авч байгаа бололтой. Тэрхэн үед Кремлийн цаг арван хоёр цаг болсны дохио өглөө.

	— Найз нар аа! Даваа гараг мандтугай!

	Шил аяганууд хангинана. Дараа нь нэг нь лонхыг харж байснаа, 

	— Хэн дарс бүтээсэн бол? гэж асуув.

	— Би.

	— Маргааш мөнгө төлөхөө бүү мартаарай.

	— Яах вэ, дахиад нэг лонхыг авах уу?

	— Болно оо, хоолой өвдчихнө.

	— Харин сайн жинтэй боллоо. Жаахан хөөрүү юм.

	— Бэлгийн морины шүдийг үздэггүй.

	— Дажгүй, нисэхдээ л ниснэ. Дөчин тойрог даавал болох нь тэр. Дараа нь яадаг санж вэ хамаагүй.

	— Найз нар аа, шөнө болчихлоо... бас баяр болж байдаг. Гэртээ харивал дээргүй юу?.. гэж би хулчганан өгүүлэв.

	Тэд нар намайг хараад, миний мөрийг алгадан «Зүгээр, гарчихна» гэж надад хэлээд, цөмөөр торон хашлаганы зүг хуйлрав... Хуулбарууд нэгэн халхавчийг түрж зайлуулахад жинхэнэ хүмүүс нь жинийг тойрч, түүний гар, хөлөөс нь чанга барьж чичиргээ турших самбарын зүг чирэв. Жин зүрх алдан хулчганаж, хүн бүхэнд хаадын эрдэнэсийн сан амлаж байв. Тэд нар жинийг сураар хүлж, биеийн аль нэг эрхтэнд бичил дамжуулагч холбож байгааг би хөндлөнгөөс ганцаар харж зогсов. Дараа нь би халхавчийг барьж үзэв. Тэр нь маш том, хүнд, бөмбөгөн цахилгааны цохилтоос хонхойж, зарим газраараа тортог болсон байна. Жян бен Жяны халхавч нь долоон лууны арьсыг эцгээ алсан хүний цөсөөр нааж хийсэн бөгөөд цахилгааны аянга шууд буухад зориулан тооцжээ. Халхавч бүхэнд эд хогшлын номерыг шалзан хадаасаар хадаж тогтоосон байна. Онолын үүднээс бол халхавчийн нүүрэн талд өнгөрсөн үеийн алдартай бүх тулалдааныг, дотор талд нь ирээдүйн бүх алдарт тулалдааныг зурсан байх ёстой юм. Үнэн хэрэг дээрээ бол жишээ нь миний дэргэд нь зогсож байсан халхавчийн нүүрэн талд автомашины цуваа руу дайран бөмбөгдөгч пуужинт онгоц шиг юм харагдаж байсан бөгөөд дотор тал нь хийсвэр зураг шиг юмаар сараачигдсан байлаа.

	Жинийг чичиргээг турших самбарт доргиулж эхлэв.

	— Ээ, гижиг хүрч байна!.. Ээ, яана аа! гэж тэр нь инээд алдан, дуу тавина. Би эргэж хонгилд гарлаа. Хонгилд хүхэр ханхалж байна. Таазан доор алиа салбадайнууд эргэлдэж, пуужингууд өнгөт утаа тавин, хана мөргөж байв. Зэс тээглүүртэй асар том инкунабул чирч яваа Володя Почкины хуулбар, төмөр гулдмай чирч яваа Ойра-Ойрагийн хоёр хуулбар, бас Хүртээлгүй Асуудлын тасгийн архиваас авсан тод цэнхэр хавтас сугавчилсан Роман дайралдав. Дараа нь загалмайтны нөмрөг нөмөрсөн хий үзэгдлийг Хунтад аваачиж байцаалгахаар тууж яваа Амьдралын Утга Учрын тасгийн сүртэй лаборант дайралдлаа. Цөм л завгүй, ажилдаа дарагдсан харагдана.

	Хөдөлмөрийн хуулийг хортойгоор зөрчиж байгаа нь илэрхий байсан боловч лонх суллаж суух, хөлөө савчиж байх, шавга татаж тоглох, эсвэл сэртэнтэхийн оронд ашигтай тустай ажлыг дуусгах, эсвэл дахин эхлэх нь илүү сонирхолтой энэ хүмүүс цасан шуурга туулж шинэ жилийн шөнө арван хоёр цагт энд хүрч ирсэн тул энэхүү зөрчилтэй тэмцэх аливаа хүсэл надад алга байв. Эд нар ганц ганцаар байснаас хамтдаа байсан нь, илүү гэж үздэг, ер нь ням гарагт уйтгартай байдаг тул ням гарагийг тэвчиж чадахгүй болсон хүмүүс хүрэлцэн ирсэн байлаа. Тэднийг бол чухам Хүн, Ид шидтэн гэж том үсгээр бичвэл зохих агаад «Даваа гараг бямбад эхэлдэг» гэсэн дайчин уриа бүхий хүмүүс юм. Тэд нар ганц нэг тарни мэддэг, усыг дарс болгон хувиргаж чаддаг, хэн нь ч гэсэн таван талхаар мянган хүн хооллоход огтхон ч зүдрэхгүй хүмүүс юм. Гэхдээ зөвхөн ийм учраас тэд ид шидтэн болсон юм биш ээ. Энэ бол зөвхөн хальс, өнгө төдий юм. Харин тэд маш ихийг мэддэг, чухам тоог чанар болгож хувиргасан учраас л ид шидтэн болсон байна. Иймээс ч тэдний ертөнцтэй харьцах нь бусад жирийн хүмүүсээс ялгаатай. Тэд нар юуны өмнө хүний зол жаргал, хүний амьдралын утга учрын тухай асуудал эрхэлдэг хүрээлэнд ажилладаг боловч, тэдний дотроос хэн нь ч гэсэн зол жаргал гэж чухам юу юм бэ, хүний амьдралын утга учир чухам юунд оршино вэ гэдгийг тодорхой мэддэггүй юм. Иймд тэд зол жаргал, үл мэдэгдэх явдлыг танин мэдэхэд л амьдралын утга учир оршдог юм гэсэн ажлын таамналыг баримтлах болжээ. Хүн бүр санаандаа ид шидтэн боловч өөрийн тухай бага, бусдын тухай илүү их боддог болсон цагт, мөн хуучин утгаар цэнгэхээс ажиллах нь илүү сонирхолтой болсон цагт л ид шидтэн болно. Хөдөлмөр, сармагчныг хүн болгон хувиргасан лугаа нэгэн адил хөдөлмөр эрхлэхгүй байх нь үлэмж богино хугацаанд хүнийг сармагчин болгон хувиргадаг, сармагчнаас ч долоон доор болгодог учир тэдний ажлын таамнал үнэнээс төдий л холгүй бололтой.

	Бид үүнийг амьдралдаа тэр болгон олж хардаггүй. Ажилгүй суугч, бусдын хүчээр амьдрагч, завхай ба нэр төр хөөцөлдөгч амьтад хойд хөлөөрөө явж, хүнд ойлгогдох хэл яриагаар (ярих сэдэв нь туйлын явцуу боловч) харилцсаар байна. Харин гуяа барьсан нарийхан өмд өмсөх хийгээд, хөнгөн хөгжим шохоорхох явдлын тухайд гэвэл нэгэн үе сармагчныг дуурайсан хэрэг гэж үздэг байснаа тэр нь бас ид шидтэнд ч хүртээлгүй юм гэдэг нь төдий л удалгүй тодорхой болсон билээ.

	Тус хүрээлэнд бол ухралт буюу регрессийг яавч нуух бололцоогүй юм. Хүнийг ид шидтэн болгон хувиргах хязгааргүй бололцоог тус хүрээлэн олгоно. Харин няцагчдын хувьд тус хүрээлэн туйлын өршөөлгүй бөгөөд алдахгүй онож буулгана. Ямар нэгэн ажилтан нэг цаг ч атугай амиа бодсон буюу хувийн зөнд хөтлөгдсөн үйлд (бодолд ч гэсэн) автагдвал чихэнд нь үс ургаж байгааг олж мэднэ. Энэ бол сэрэмжлэл юм. Ингэж сэргийлэгчийн шүгэл ногдож болох торгуулиас, учрах гэмтлээс өвчин сэрэмжилдэг билээ. Ийм үед бүх юм хүнээсээ л шалтгаална. Хүн бол неандарталь хүнээс ид шидтэнд хүрэх завсрын шат учраас өөрийнхөө зэвүүн бодолтой тэр болгон тэмцэлдэж чаддаггүй юм. Магадгүй няцаж («Нэг л удаа амьдардаг юм чинь», «Амьдралаас авч болох бүхнийг авна», «Хүнд байдаг бүхэн над харшлахгүй») ухарвал, Хүрээлэнгээс даруй зайлан одохоос өөр юмгүй болно. Харин хүрээлэнгийн гадаа бол яах вэ бузгай томоотой, шударга боловч, дурамжхан ажиллаж, цалин авдаг бэртэгчин л явна биз. Гэвч хүрээлэнгээс гарахыг шийдэх бэрхтэй. Хүрээлэнд дулаан, тохилог, ажил нь цэвэр, нэр хүндтэй, цалин багагүй, хүмүүс нь сайн, яая гэх вэ, ичнэ гээд яах вэ. Иймдээ л ширүүн саарал үс ургасан чихтэй, маанаг, ойлгомоор юм хэлэхээ больсон амьтад хонгил, лабораториудаар хэсэж, хүмүүс хойноос нь өрөвдсөн, эсвэл зэвүүцсэн харцаар үднэ. Гэвч эднийг өрөвдөж, эдэнд туслахыг оролдон, эдэнд хүн төрхийг нь эргүүлэн олгоход найдаж бас ч болно.

	Бас өөр зүйл бий. Гөлөрсөн нүдтэй. Талхны аль тал тостой байгааг магадтай мэддэг. Хэрдээ ухаантай. Хэрдээ л хүний уг чанарыг таньдаг. Дотуур тамиртай, зарчимгүй, хүний сул талыг сайтар мэддэг, ямар ч мууг өөртөө сайн болгон ашиглаж чаддаг, энэ талаар эцэх цуцахыг мэддэггүй улс бий. Тэд нар чихнийхээ үсийг нямбай хусдаг, үсэн бүрхүүл арилгах гайхалтай хэрэгсэл байсхийгээд л сэдэж бий болгоно. Өөрийнхөө үндсэн үйл буюу тусгай нэгэн сууцанд, тусгай нэгэн амины аж ахуйд, бусад хүн төрөлхтнөөс өргөст төмөр утсаар тусгаарласан аж ахуйд гэрэлт ирээдүй байгуулах үйл хэрэгтээ асар өндөр, лут том амжилт олдог байна... 

	Би захирлын хүлээн авах өрөөнд эргэн ирэв. Хэрэггүй муусайн түлхүүрүүдийг хайрцагт овоолоод, Я. П. Невструевийн «Математик, ид шидийн тэгшитгэлүүд» хэмээх сонгодог бүтээлээс хэдэн хуудас уншив. Энэ ном дэвшүүлсэн ба шийдвэрлээгүй асуудлаар дүүрэн учраас адал явдалт роман мэт уншиж болох байв. Гэнэт ажиллах дур хүсэл оргилсон түл би жижүүрийг гаргуунд нь гаргаад, «Алдан» машин дээрээ очъё гэж байтал, Модест Матвеевич утасдав.

	— Привалов, та хаагуур яваад байна вэ? Би гурав дахин утасдлаа, замбараагүй юм гэж тэр юм тожигнотол зажилсаар надаас асуув.

	— Шинэ жилийн мэнд хүргэе, Модест Матвеевич!

	Тэр нэг хэсэг дуугүй юм зажилж байснаа арай зөөлөн дуугаар:

	— Танд ч бас. Жижүүр тайван уу? гэв.

	— Байраар дөнгөж сая эргээд ирлээ. Цөм тайван байна.

	— Өөрөө шатсан юм байхгүй биз?

	— Огт үгүй.

	— Гэрлээ цөмийг нь унтраасан биз дээ?

	— Бриарей хуруугаа булгалчихсан гэж би хэлэв.

	Тэр сандарч:

	— Бриарей гэнэ ээ? Өө тийм, эд хогшлын номер 1489... Яасан юм бол? гэв.

	Би учрыг тайлбарлалаа.

	— Та ямар арга хэмжээ авав?

	Би болсон явдлыг ярив.

	— Зөв шийдвэр байна. Жижүүрээ хий дээ. Гүйцлээ гэж Модест Матвеевич хэлэв.

	Модестийн дараахан Шугаман Зол Жаргалын тасгийн Эдик Амперия утасдаж, хариуцлагатай ажилтан нарт ногдох санаа амарлингуй байхын коэффициентыг тооцож өгөхийг надаас эелдэгхэн гуйв. Би зөвшөөрч, хоёр цагийн дараа электрон машины танхимд уулзахаар тохиролцов. Дараа нь Ойра-Ойрагийн хувилбар орж ирээд Янус Полуэктовичийн шүүгээний түлхүүрийг намхан дуугаар гуйлаа. Би өгсөнгүй. Тэр гуйж гарав. Би түүнийг үлдэн хөөж гаргав.

	Ганцхан минут болоод Роман өөрөө орж ирэв.

	— Түлхүүр өгөөд орхи.

	Би толгой сэгсэрлээ.

	— Өгөхгүй.

	— Түлхүүр өгөөд орхи!

	— Ер нь чамд ямар хамаатай юм. Би эд хариуцсан хүн шүү.

	— Сашка, би шүүгээ аваад явлаа шүү!

	— Тэг л дээ, аваад явчих гэж би инээмсэглэн хэлэв.

	Роман шүүгээг ширтэн зогссоноо, хамаг тэнхээгээ гарган хүчилсэн боловч тэр шүүгээ эсвэл тарнитай, эсвэл шаланд бэхлээтэй байсан биз ээ.

	— Чи юу авах гэсэн юм бэ? гэвэл, 

	— РУ-16-гийн баримт бичгүүд. Алив түлхүүрээ өг л дөө! Би инээд алдаж түлхүүртэй гараа хайрцаг руу сарвайв.

	Энэхэн зуур тэртээ дээрээс чарлах дуу хадав. Би ухасхийн бослоо.


ДӨРӨВДҮГЭЭР БҮЛЭГ

	Халаг минь! Арчаагүй намайг 

	Хамж залгих нь энэ, хувилгаан...

	 

	А. С. Пушкин

	 

	 

	— Төрлөө гэж Роман тааз ширтэн, тайван өгүүлнэ. Эмэгтэй хүн хашхирсан тул надад тун эвгүй байв.

	— Хэн гэж би асуулаа.

	— Выбегаллогийн хувилгаан. Үнэндээ бол кадавр, гэж Роман хэлэв.

	— Тэгвэл яагаад эмэгтэй хүн хашхирав?

	— Одоо мэдэх болно гэнэ.

	Роман миний гараас барьж дэвхрэхэд, бид байшингийн давхруудыг нэвтлэн нисэв. Бид таазнуудыг нэвтлэн, царцсан тосонд хутга шигдэх мэт дээвэрт нэвтэрч, дараа нь сорох мэт чимээ гарган, завсрын агаарт орж, түүнээс дахин таазнууд нэвтлэн одов. Давхар хучлагын хооронд харанхуй байх бөгөөд бяцхан анахай нар сарьсан баавгайтай хамт гүйлдэж, биднээс айсандаа дуу алдан шарвалзан зайлна. Бидний нэвтрэн өнгөрч байсан лаборатори, тасалгаануудад ажилтан нар гайхсан царай гарган, дээш ширтэж байлаа...

	«Амаржих газар» бид сониучирхагч олны дундуур түрэв ороод профессор Выбегалло лабораторийн ширээн дээр чармай нүцгэн сууж байгааг харав. Түүний хөх туяатай цагаан арьс нь гялалзаж, ямаан сахал нь хошууран унжиж, хагарах шахсан, батгатай нарийхан магнайд нь нойтон үс нь наалджээ. Хоосон хөндий, нүдээ хааяа нэг цавчилж, ойр зуурыг бодлогогүй харна.

	Профессор Выбегалло хоол идэж байна. Түүний өмнөх ширээн дээр жигнэсэн хивэг дүүрэн фото зургийн том тавгаас уур савсана. Выбегалло хэнийг ч тусгайлан харахгүй, харин хивгийг будаатай хуурга идэж байгаа юм шиг алгаар утгах буюу хуруугаар чимхэн авч амны хөндий рүүгээ чулуудахад сахлаа хивгээр будна. Ингэхдээ тас тас зажилж, тамшаалж, шуухитнаж, толгойгоо гилжийлгэн, нүдээ онийлгож байх нь ихэд жаргаж байгаа бололтой. Залгих, хахахын зэрэгцээ үе үе сэтгэл нь хөөрч, шалан дээр хажууд нь байсан хивэгтэй торх, шингэн сүүтэй хувинг самардан авч, самардах бүр өөртөө ойртуулж байв. Ширээний нөгөө талд цэвэрхэн ягаан чихтэй, царай нь цайж, уйлсан, уруул нь чичирсэн залуухан дагалдан сурагч Стелла-шулам бөөрөнхий талх зузаан зузаан зүсэж, буруу харсаар түүнийгээ Выбегаллод сарвайн өгнө. Төвийн буцалгагч сав унаж онгорхой байх бөгөөд түүний эргэн тойрон ногоовтор шалбааг тогтжээ.

	Хүүе, хүүхээн... тэр... сүү өгөөд орхи! Тэгэхэд шууд энэ хивэг рүү цутгачих... гэж Выбегалло гэнэт хэлэв.

	Стелла яаран хувин шүүрэн авч таваг руу шингэн сүү цацав.

	— Халаг минь! Тэгэхээр сав нь багадаж байна. Бүсгүй чи тэр торхонд хийчих. Тэгээд торхноос идье...

	Стелла хувинтайг торхонд юүлэхэд, профессор тавгаа шүүрэн авч, түүгээр хивэг халбагадан гэнэт ер бусын том ангайсан ам руугаа хийж гарав.

	— Утасдаад өгөөч ээ! Энэ чинь одоохондоо идээд дуусах нь! гэж Стелла өрөвдөлтэй чарлана.

	— Утасдсан шүү дээ. Чи наадахаасаа холдсон нь дээр шүү. Нааш ир гэж олны дундаас өгүүлэх сонстов.

	— Тэр чинь ирэх нь үү? Ирэх үү?

	— Гарах гэж байна гэсэн. Тэгэхээр галошаа өмсөөд гарна биз. Холд л доо, чамд хэлж байна шүү гэнэ.

	Тэгсээр байж учрыг би сая л олов. Энэ бол профессор Выбегалло биш байв. Энэ бол сая гарсан кадавр, ходоодны талаар хангагдаагүй хүний загвар байжээ. Бурхан минь, профессорыг мэдрэлийн саанд дайруулсан юм байх гэж би бодлоо шүү. Шаргуу хөдөлмөрлөсний л гай даа.

	Стелла болгоомжилсоор зайллаа. Түүнийг мөрнөөс нь чангааж, олны дунд оруулав. Тэр миний ард нуугдаж, тохойноос минь зуурахад, би хэдийгээр тэр хүүхэн юунаас айгаад байгааг мэдээгүй боловч мөрөө татаад авчхав. Кадавр ч идэж гарлаа. Лаборатори дүүрэн хүн байсан боловч чив чимээгүй байв. Гагцхүү шуухитнан, адуу шиг тас тас зажлах, бас тавгаар торх хусах чимээ сонстоно. Бид харсаар л байв. Тэр сандлаас бууж, торхонд толгойгоо шургуулав. Бүсгүйчүүд буруу харлаа. Лелечка Новосмеховагийн дотор муухайрсан тул, түүнийг хонгилд авч гарав. Дараа нь Эдик Амперяны цовоо дуу ийн сонстов.

	— За тийм байж. Сайн бодъё. Одоо энэ хивгийг дуусгана, дараа нь талхаа дуусгана. Дараа нь яах вэ? гэв.

	Урд талын хүмүүс хөдөлж үймэв. Нийтээрээ хаалганы зүг шахалдав. Би ойлгож эхлэв. Стелла нарийхан дуугаар:

	— Бас май загасны толгой бий гэв.

	— Их юм уу?

	— Хоёр тонн.

	— Мөөн, тэр чинь хаана байгаа юм бэ? гэж Эдик асуув.

	— Түүнийг цувуугаар өгөх ёстой. Би оролдоод үзсэн чинь болохгүй байна. Цувуур эвдэрсэн бололтой гэж Стелла хэлэв.

	— Дашрамд хэлэхэд, би түүний идэвхгүй болгох гэж хоёр минут оролдсон боловч, бүтсэнгүй шүү гэж Роман ярив.

	— Би ч бас тэгсэн юм гэж Эдик хэлж байна.

	— За ийм учраас гойд сэжигч нэг хүн цувуурыг засварлавал зүгээр байна. Ид шидтэн хүн байна уу? Эдик байна. Өөр хэн байна вэ? Корнеев байх ёстой! Виктор Павлович байна уу? гэж Роман асуулаа.

	— Алгаа. Федор Симеоновичийг дуудах уу?

	— Одоогоор түүнийг сандаргаад яах вэ гэж би бодож байна. 

	Яаж ийгээд аргалъя. Эдик, алив хоёулаа хамтдаа оролдъё. 

	— Ямар горимоор вэ?

	— Зогсоох горимоор. Шөрмөс татах өвчин хүртэл. За, нөхөд өө, чаддаг нь туслаарай.

	— Байзнаарай. Бид түүнийг эвдэлчихвэл яах вэ? гэж Эдик хэлэв.

	— Тийм ээ, тийм. Хэрэггүй байх аа. Намайг залгивал залгиг гэж би хэллээ.

	— Зүгээр, зүгээр. Бид болгоомжтой үзнэ, Эдик, алив шүргүүлээд үзье. Дөнгөж шүргээд л...

	— За, эхэлье гэж Эдик дуугарав.

	Бүр ч нам гүм болов. Кадавр торхон дотор эргэлдэнэ. Хананы цаанаас сайн дурынхан хоорондоо ярилцаж, юм түжигнүүлж байгаа нь сонстоно. Нэг минут өнгөрлөө. Кадавр торхноос гарч ирээд, сахлаа шувтран арчсанаа, гараа учиргүй хол сунган сарвайж, дүйтэй нь аргагүй хөдөлгөн сүүлчийн бөөрөнхий талхыг шүүрэн авлаа. Дараа нь хүржигнэтэл хэхрээд, сандлын түшлэгийг налж, тэр том гэдэс дээрээ гараа тавьж суув. Түүний царайд баясал тодорно. Тэр нь хурхирч, утгагүй инээмсэглэж байв. Маш их ядарсан хүн яван явж хүсэл болсон орондоо орсон юм шиг жаргалтай байв.

	— Нөлөөлөх шиг боллоо гэж олны дотроос нэг хүн санаа нь амарсан бололтой хэлэв.

	Роман эргэлзсэн байдалтай уруулаа хазав.

	— Би ч тэгж бодохгүй байна шүү гэж Эдик эелдэгхэн хариулав.

	— Түүний баадуу нь суларсан юм болов уу? гэж би горьдонгуй өгүүлэв.

	— Энэ чинь ердөө л цуцалт... Ханахын туйл. Одоохон сэрнэ гэж Стелла гунигтай шивнэнэ.

	— Ид шидтэн гээд байгаа та нар ч жол амьтад юм аа. Алив, зай тавь. Федор Симеоновичийг дуудъя гэж эршүүд дуу сонстов.

	Цөм итгэл муутайхан инээмсэглэн, бие биеийг харцгаана. Роман умклайдетийг алган дээрээ өнхрүүлэн, бодлогошрон зогсоно. — Юу болох бол оо? Саша, би айж байна гэж Стелла чичрэн, шивнэнэ. Миний хувьд гэвэл би цээжээ түрэн, хөмсгөө зангидан, Модест Матвеевичид утасдахгүйг хичээн, биеэ барьж байв. Би хариуцлагаас мултрахыг туйлаас эрмэлзэж байна. Энэ бол зүрх алдсан хэрэг бөгөөд, би түүнийг давахыг эрмэлзэж байлаа. Одоо Модест Матвеевич огт өөр хүн шиг санагдана. «Нөхөр Выбегалло, та болиорой» гэж Модест Матвеевич энд хүрч ирээд чанга хашхирвал, хувилсан энэ дүр даруй болино доо гэсэн бодол надад төрнө.

	— Роман, чи арга ядахад үүнийг хийсвэрлэх чадвартай биз дээ? гэж би хайнгадуу асуув.

	Роман инээд алдаж, миний мөрийг алгадав.

	— Битгий ай. Энэ чинь тоглоом. Выбегаллотай зууралдахаас төвөгшөөж байна. Чи үүнээс бүү ай, харин түүнээс л ай! гэж тэр хэлээд, буланд шад пад хийх хоёр дахь буцалгуурыг заав.

	Тэгтэл кадавр тавгүйтэн хөдлөв. Стелла дуу алдан, надад наалдав. Кадавр нүдээ харав. Тэр эхлээд тонгойж, торх руу шагайв. Дараа нь хоосон хувин харжигнуулав. Тэгээд нэг хэсэг хөдлөхгүй суув. Түүний нүүрэнд тодорч байсан баясал жаргал нь гомдлоор солигдов. Тэр өндийж, хамраа сарталзуулан, ширээг үнэрлээд урт улаан хэлээ далбайтал гарган, үртэс өөдсийг хамж долоов.

	— За, тэсэж үзээрэй, найз нараа... гэж олны дотроос шивнэх дуулдав.

	Кадавр торхонд гараа хийн тавгийг гаргаж ирээд тал талаас нь үзсэнээ, захыг нь болгоомжтой хазав. Хөмсөг нь гэнэт босов. Дахин нэг хазаж аваад, тас тас зажлав. Түүний нүүр хөхөрч, уурласан мэт болоод нүдэнд нь нулимс гүйлгэнэсэн боловч дахин дахин эмтлэн хазаж зажилсаар бүхэл тавгаас юу ч үлдээсэнгүй. Минут хэртэй бодлогошрон сууж, хуруугаараа шүдээ оролдож үзсэнээ, амьсгаа даран зогсож буй олныг тогтуухан харав. Түүний харц нэг л муухай, шилж сонгосон шинжтэй. — За, за, зүгээр бай... гэж Володя Почкин өөрийн эрхгүй дуу алдав. Тэгтэл кадаврын харц Стеллад тулав. Тэгэхээр дөрвөн давхрын доор захирлын хүлээн авах өрөөнд Роман бид хоёрын сонссон сэтгэл сэрдхийлгэсэн, хэт авиа болж хувирсан тэр дуу хадав. Бие дагжив. Кадавр ч цочив бололтой. Харцаа буулгаж, ширээг хуруугаараа тогшиж байна.

	Хаалганы орчинд чимээ гарч цөмөөр зай тавин холхиход, сахалдаа наалдсан цас мөсийг ховхлон Амвросий Амбруазович Выбегалло чихэлдэн, жинхэнэ дүрээрээ орж ирэв. Түүнээс архи, хөдсөн дээл, хүйтний үнэр цоргино.

	— Хонгор минь! Юу болов? Кель сетуасьен14 Стелла, чи энэ, юугаа харна вэ? Май загас хаана байна вэ? Үүний хэрэгцээг бодооч! Хэрэгцээ нь өсөж байгаа шүү дээ! Миний бүтээлүүдийг унших хэрэгтэй гэж хашхирна.

	Түүнийг кадаврт ойртон очиход кадавр ховдоглон үнэрлэж байна. Выбегалло түүнд нэхий дээлээ өгөв.

	— Хэрэгцээг хангах хэрэгтэй! гэж тэр цувуурын залгууруудыг яаран залгах зуураа хэлэв. — Шалавхан өгөхгүй яасан юм бэ? Энэ ле фам, ле фам уу?15 Хэн эвдэрхий гэж хэлсэн юм бэ? Эвдэрхий юм биш, тарнитай юм. Хэн хүн, тэгэхээр оролдохгүй болгосон юм. Хүн бүхэн хэрэгцээтэй, харин май загасыг загварт зориулсан юм...

	Хананд цонх нээгдэж, цувуур түржигнэн эвгүй үнэртэй май загасны толгой шалан дээр унав. Кадаврын нүд сэргэлээ. Тэр дөрвөн хөллөөд, ухасхийн цонхонд тулж очоод, ажлаа шууд эхлэв. Түүний дэргэд Выбегалло зогсоод алга ташин, баярлан хашхирч, сэтгэл нь ханасан байртай, кадаврын чихний тус газар илбэж байв.

	Цугласан олон санаа амран амьсгаа авч, хөдөлж байна. Мужийн сонины хоёр сурвалжлагчийг выбегалло авчирсан нь тодорхой болов. Г. Проницательный, Б. Питомник гэдэг танил хоёр сурвалжлагч байв. Тэд нараас бас л архи үнэртэж байна. Тэд нар гэрэл гялалзуулан зураг авч, тэмдэглэлийн дэвтэртээ тэмдэглэл хийж эхлэв. Г. Проницательный, Б. Питомник хоёр шинжлэх ухаанаар мэргэжиж байгаа хүмүүс юм. «Оорт, одот тэнгэрийг анх хараад, Галактик эргэдэг юм байна гэж хэлэв» гэсэн өгүүлбэрээр Г. Проницательный нэрд гарсан юм. Бас районы зөвлөлийн даргатай хамт Мерлиний аялсан тухай туужийн уран сайхны бичлэг, тэрчлэн (мулгуугийн учир) Ойра-Ойрагийн хуулбараас сурвалжилсан тэмдэглэл бичжээ. Тэмдэглэл нь «Суут хүн» гэсэн нэртэй бөгөөд «Аливаа эрдэмтэн хүний нэгэн адил тэр бас үг цөөнтэй байв» гэсэн эхлэлтэй. Б. Питомник нь Выбегаллогийн хүчинд амьд явна. Өөрөө өмсөгддөг гутлын тухай, өөрөө сугарч, өөрөө ачигддаг луувангийн тухай, мөн Выбегаллогийн бусад төлөвлөгөөний тухай түүний дайчин найрууллууд муж даяар нэрд гарч, «Соловецын илбэчин» гэсэн өгүүлэл нь төвийн нэгэн сэтгүүлд нийтлэгджээ.

	Кадавр сэтгэл дахин ханахын туйл болж зүүрмэглэхэд, шинэ жилийн ширээний цаанаас үндсээрээ суга татуулсны хувьд туйлын зан муутай байгаа, Выбегаллогийн лаборантууд кадаврт хар өнгийн костюм яаран өмсгөж, доор нь сандал тавьж өгөв. Сурвалжлагчид Выбегаллог түүний дэргэд зогсоож, гарыг нь кадаврын мөрөн дээр тавиулж, зургийн аппаратын дуранг чиглүүлээд, яриагаа үргэлжлүүлэхийг хүсэв.

	— Гол нь юу вэ гээд, Выбегалло ярьж гарсан нь: — Гол нь хүн зол жаргалтай байхад оршино. Үүнийг би онцлох хаалтад хийж байна: зол жаргал бол хүн төрөлхтний ойлголт мөн. Философийн үүднээс үзвэл хүн гэдэг чинь юу юм бэ? Хүн бол, нөхөд өө, чаддаг хүсдэг хомо сапиенс мөн. Чадна гэж одоо хүссэнийгээ, хүснэ гэж одоо чадахыгаа хэлж буй. Нес па, нөхөд өө! Хэрэв тэр, өөрөөр хэлбэл хүн, хүссэн бүхнээ чаддаг, чаддаг бүхнээ хүсдэг байвал жаргалтай байгаа нь тэр. Бид түүнийг ийнхүү тодорхойлж болно. Энд бид, нөхөд өө, юутай тулгарч байна вэ? Бид загвартай тулгарч байна. Гэхдээ энэ загвар бол, нөхөд өө, чаддаг загвар болохыг та бүхэн өөрсдөө харж байна. Экселент, ексви, шармант16 гэгчээр. Бас тэгээд, нөхөд өө, чаддаг загвар болохыг та бүхэн харж байна. Энэ бол бүр ч илүү юм. Яагаад вэ гэвэл ийм л байгаа юм бол энэ чинь жаргалтай байгаа нь тэр. Золгүйгээс зол жаргалд шилжих метафизик шилжилт болж байгаа бөгөөд энэ нь бидний гайхлыг төрүүлэхгүй байж болохгүй. Яагаад вэ гэвэл зол жаргалтай төрдөггүй, харин зол жаргалтай болдог юм. За тэр одоо сэрлээ... Тэр хүсэж байна. Ийм учраас одоогоор золгүй байна. Гэвч тэр чадна. Тэр «чадахаараа» дамжуулж диалектик үсрэлт гаргана. Тэр, тэр!.. Хараарай! Түүний чадаж байгааг харав уу? Үгүй тэр, хонгор минь, үгүй тэр, баясгалан минь!.. Тэр, тэр! Чадаж байгааг нь хараач! Арав, арван таван минут тэр чадна... Та, нөхөр Питомник, фото аппаратаа хойш нь тавьж, кино аппаратаа ав, бид үйл явдалтай тулгараад байна... бүх юм хөдөлгөөнд байна! Тайван байдал бол, бид мэднэ, харьцангуй, хөдөлгөөн бол туйлын юм. За ийм байна. Одоо тэр чадаад диалектик ёсоор зол жаргалд орлоо. Өөрөөр хэлбэл хангалуун байдалд! Тэр нүдээ анилаа. Цэнгэж байна. Сайхан байна. Би түүнтэй байраа солиход бэлхэн байна гэдгээ шинжлэх ухааны үүднээс та бүхэнд нотолж байна. Энэ мөчид шүү. Та, нөхөр Проницательный, миний ярьсан бүхнийг бичиж ав, тэгээд надад үзүүлээрэй, би янзлаад, эшлэл үг оруулна... За одоо тэр зүүрмэглэж байна. Гэвч үүгээр дуусахгүй. Бидний хэрэгцээ өргөөшөө ч, гүн тийшээ ч явах ёстой. Энэ бол тэгэхээр, цорын ганц зөв зүйл явц мөн. Выбегалло оюун санааны зүйлийг эсэргүүцдэг ди, ке17. Энэ бол, нөхөд өө, зөвхөн хоч юм. Бид, нөхөд өө, шинжлэх ухааны маргаанд иймэрхүү зүйлийг орхих цаг аль хэдий нь болжээ. Бид материаллаг зүйл өмнө нь, оюун санааны зүйл хойно нь байдгийг цөмөөрөө мэднэ. Сатур вентур болбол нон студит либентур18. Үүнийг бид одоогийн энэ тохиолдолд тохируулан «Өлсөхөд өлөн бугын эвэр зөөлөн» гэж орчуулж болох байна...

	— Цадахад цагаан хурганы сүүл хатуу гэх юм биш үү? гэж Роман хэлэв.

	Выбегалло түүнийг нэгэн хэсэг нүд бүлтийлгэн ширтэж байснаа ингэж ярив:

	— Нөхөд өө, олны дундаас гарсан энэ үгийг бид эрс таягдан хаях байна. Учир утгагүй үг. Гол зүйл болох практикаас хөндийрөхгүй байя. Би яриагаа үргэлжлүүлж, сорилтын дараагийн шатанд шилжиж байна. Хэвлэлийнхэнд зориулж тайлбарлая. Нэгэнт материаллаг хэрэгцээг түр зуур хангасан тухай, материалист үзэл санааг үндэс болговол оюун санааны хэрэгцээг хангах явдалд шилжиж болно. Өөрөөр хэлбэл кино, телевиз үзэх юм уу, эсвэл ардын хөгжим сонсох, эсвэл өөрөө дуулах, тэр ч байтугай ямар нэгэн ном, жишээ нь «Крокодил» сэтгүүл, сонин ч унших явдалд шилжих болно. Бид, нөхөд өө, энэ бүхэнд авьяас чадвар хэрэгтэй гэдгийг мэдэж байгаа бөгөөд, материаллаг хэрэгцээг хангахад авьяас чадвар шаардагдахгүй, тэр хэрэгцээ хэзээд байдаг юм. Яагаад вэ гэвэл байгаль ертөнц материализмыг дагалдана. Харин одоогоор энэ загварын оюун санааны авьяас чадварын тухай бид юу ч хэлж чадахгүй бөгөөд яагаад вэ гэвэл түүний зохистой үр нь ходоодны хангагдаагүй байдал болно. Гэвч түүний тэр оюун санааны хэрэгцээг одоо бид ялгаад орхив.

	Дүнсгэр лаборантууд ширээн дээр магнитофон, радио хүлээн авагч, кино гаргах аппарат, зөөврийн бяцхан номын сан тавилаа. Кадавр соёлын хэрэгслийг тоомжиргүйхэн ширвээд, соронзон хальсыг амталж үзэв. Загварын оюун санааны чадвар өөрөө урган гарахгүй байгаа нь илэрхий болов. Тэгэхээр Выбегалло, өөрийн нь хэлснээр, соёлын дадлыг хүчээр нэвтрүүлж эхлэхийг тушаалаа. Магнитофон «Хонгор найзтайгаа хагацан салахдаа...» гэсээр нялуун дуу аялав. Радио хүлээн авагч нь шуугин исгэрч байв. Киноны аппаратаар ханан дээр «Чоно ба долоон ишиг» гэдэг кино гарч эхлэв. Кадаврын хоёр талд тэр лаборантууд сэтгүүл барьж зогсоод, бие биеэс өрсөн уншиж эхлэв.

	Ходоодны загвар энэ бүх шуугиан чимээнд огтхон ч хайхрамжгүй хандлаа. Одоохондоо хоол чихэж авах нь хэрэгтэй байсан тул оюун санааныхаа хэрэгцээг тоомсорлохгүй байв. Гэвч сэргэлэн Выбегалло (радио хүлээн авагчаас сонстох) бөмбөрийн чимээ болон загварын хоёр хөлийн татвалзах хөдөлгөөний хоорондын холбоог олж харлаа. Ийнхүү татвалзах нь түүний сэтгэлийг хөөрүүлэв.

	— Хөлийг нь хар! гэж тэр орилоод, Б. Питомникийн ханцуйнаас зуурч өгүүлэх нь: — Хөлийн нь зургийг ав! Ойрын зайнаас! Ля вибрасьен са моле гош этюн гранд синь!19 Надад зүүж байгаа муу нэр бүхнийг энэ хол хол таягдан өшиглөх болно! Уи сан дот20, мэргэжлийн биш хүн энэ хөлд миний харьцаж байгааг хараад гайхаж ч болох юм. Гэтэл, нөхөд өө, агуу их бүхэн өчүүхнээр илэрдэг, тэгээд ч энэ загвар бол хязгаарлагдмал хэрэгцээний загвар мөн гэдгийг би давтан дурдах ёстой бөгөөд тодорхой хэлбэл дан ганц хэрэгцээний загвар, тэгэхээр юмыг зохих нэрээр нь нэрлэвэл, бидний хэлдгээр, ямар ч хаалт халхавчгүйгээр хэлбэл ходоодны хэрэгцээний загвар байгаа юм. Иймээс ч тэр нь оюун санааны хэрэгцээний талаар хязгаарлагдмал байгаа юм. Гагцхүү материаллаг хэрэгцээний олон янз байдал оюун санааны хэрэгцээний олон янз байдлыг хангаж чадна гэдгийг бид баталж байна. Би хэвлэлийнхэнд зориулж тэдэнд ойлгомжтой байдлаар тайлбарлая. Хэрэв энэ загварт тухайн энэ «Астра-7» гэдэг зуун дөчин рублийн үнэтэй магнитофоны илэрхий хэрэгцээ, жишээ нь, байсан сан бол бидний хэлдгээр материаллаг хэрэгцээ байсан сан бол тэгээд ч энэ загвар магнитофонтой болсон сон бол энэ загвар энэ магнитофоныг дуугаргаж эхлэх байсан юм. Магнитофоноор өөр юу хийх бил ээ дээ. Дуугаргаж эхэлбэл хөгжим сонстоно, хөгжим сонсвол түүнийг сонсох буюу бүжиглэх болно... Тэгэхээр бүжиглэж эсвэл бүжиглэлгүй хөгжим сонсоно гэдэг чинь юу гэсэн үг вэ? Энэ бол оюун санааны хэрэгцээг хангаж байгаа хэрэг юм. Копране ву?21.

	Кадаврын байдал гойд өөрчлөгдсөнийг би хэдий нь олж мэдсэн байв. Түүнд нэг юм нь болохыг байсан юм уу, ийм байх ёстой юм санж уу, ямар ч гэсэн ханахын туйл болох хугацаа улам хорогдсоор, Выбегаллог үг хэлж дуусах үед тэр цувуураас холдохгүй байлаа. Хөдлөхөд бэрх болсон байж болох юм.

	— Юм асууж болох уу? гэж Эдик эелдэг хэлж, — Ханахын туйл зогссон явдлыг та юугаар тайлбарлах вэ?

	Выбегалло дуугаа татаж, кадаврыг харав. Тэр нь хоол чихсээр л байна. Выбегалло Эдикийг харав.

	— Хариулъя гэж тэр ихэмсэг өгүүлэв. Энэ асуулт бол, нөхөд өө,

	зөв асуулт байна. Би бол, нөхөд өө, ухаалаг асуулт гэж хэлмээр байна. Бид материаллаг хэрэгцээний тасралтгүй өсөлтийн тодорхой загвартай тулгараад байна.

	Гагцхүү өнгөц ажигласан хүнд л ханахын туйл зогссон мэт харагдаж болно. Чухамдаа тэр нь диалектик ёсоор шинэ чанарт шилжжээ. Тэр нь, нөхөд өө, хэрэгцээг хангах үйл явцад шилжээд байна. Түүнд одоо цатгалан байх нь бага хэрэг. Одоо хэрэгцээ нь өслөө, одоо түүнд цаг ямагт идэх хэрэгтэй боллоо, одоо өөрийгөө сургалаа, тэгэхээр зажлах нь бас сайхан боллоо. Ойлгов уу? нөхөр Амперян?

	Би Эдикийг харлаа. Эдик эелдэг инээмсэглэж байна. Түүний хажууд Феодор Симеонович, Христобаль Хозевич хоёрын хуулбарууд гар гараасаа хөтлөлцөн зогсоно. Тэдний том чихтэй толгой нь нисэх онгоцны буудлын радио локаторууд шиг тал тал тийш аажим эргэлдэж байв.

	— Бас нэг асуулт байна гэж Роман хэлэв.

	— Асуу л даа гэж Выбегалло ядарсан байртай, уучлангуй янзтай хэллээ.

	— Амвросий Амбруазович, одоо бүгдийг нь хэрэглээд гүйцэхээр яах вэ?

	Выбегаллогийн харц ууртай харагдана.

	— Энд байгаа хүмүүс энэ өдөөн хатгасан асуултыг, мальтусын үзэл, мальтусын шинэ үзэл, прагматизм, экзистенцио,.. оа... нализм, үл итгэх үзэл, өөрөөр хэлбэл, нөхөд өө, хүний шавхагдашгүй хүчин чадалд үл итгэх үзэл ханхалсан энэ асуултыг сайтар санаж явахыг би хүсэх байна. Нөхөр Ойра-Ойра та энэ асуултыг ямар санаатай тавьж байна вэ? Манай хэрэглэгчдэд хэрэгцээний зүйл хүрэлцээгүй болоход эрдэм шинжилгээний байгууллагын үйл ажиллагаанд хямрал, ухралт гарах цаг тохиолдох юм уу? Буруу байна, нөхөр Ойра-Ойра! Таны санаанд орсонгүй! Бидний бүтээлд элдэв нэр хоч зүүж, муучлахыг бид тэвчихгүй. Үүнийг нөхөд өө, бид тэвчихгүй.

	Тэр алчуураа гаргаж, сахлаа арчив. Г. Проницательный сэтгэн бодох ажлаас дух нь үрчийж ийнхүү асуув:

	— Би ч мэргэжлийн хүн биш л дээ. Гэвч энэ загвар ямар ирээдүйтэй юм? Сорилт амжилттай болж байна гэдгийг би ойлголоо. Гэхдээ дэндүү идэвхтэй хэрэглэж байх шив дээ.

	Выбегалло харамссан байдалтай инээмсэглэж, ийн өгүүлрүүн:

	— За тэр, нөхөр Ойра-Ойра. Ингэж л эрүүл биш хэл ам үүсдэг юм. Та хойчийг бодолгүй асуулт тавилаа. Тэгтэл энгийн хүн буруу чиг баримжаатай болж байна. Харвал зохих эрхэм юмаа харахгүй л байна, нөхөр Проницательный! Энэ загвар бол бүхний мэддэг юм болжээ. Харвал зохих туйлын зорилго чинь энэ байна! гэж тэр хэлээд, хоёр дахь буцалгуурт ойртон очиж, хонгор шар үстэй гараа түүний толигор бөөрөнд наав. Сахал нь өрвийжээ. Энэ бол манай зорилго мөн! Нарийвчлан хэлбэл та бидний зорьсон загвар энэ байна. Бүхнийг хүсдэг, мөн ингэхлээр бүхнийг чаддаг түгээмэл хэрэглэгч юм. Энэ дэлхийд байдаг бүх хэрэгцээг түүнд багтаасан юм. Энэ бүх хэрэгцээг тэр хангаж чадна. Мэдээжийн хэрэг манай шинжлэх ухааны тусламжаар шүү. Хэвлэлийнхэнд зориулж тайлбарлая. Энэ буцалгуурт хийсэн түгээмэл хэрэглэгчийн загвар, бидний хэлдгээр биеэ баригчид хийсэн загвар бол хязгааргүй юм хүснэ. Бид бүгд, нөхөд өө, хэдийгээр өөрсдийг хүндэтгэх боловч, үүнтэй зэрэгцүүлэхэд хоосон зай юм. Яагаад вэ гэвэл энэ загвар бидний санаанд оромгүй юмыг хүснэ. Тэгээд ч байгалиас хишиг горьдож суухгүй. Тэр бүрэн дүүрэн жаргалтай байхад, өөрөөр хэлбэл хангагдсан байхад, хэрэгтэй бүхнийг байгалиас авах болно. Материаллаг ид шидийн хүч түүнд хэрэгтэй бүхнийг хүрээлэн буй байгалиас гаргаж өгнө. Энэ загварын аз хийморийг үзгээр бичиж, үгээр өгүүлж баршгүй юм. Энэ загвар өлсөхийг ч, цангахыг ч, шүд өвдөхийг ч, хувийн тохьгүй байдлыг ч мэдэхгүй. Түүний бүх хэрэгцээ үүсэхийнхээ хэрээр эгшин зуур хангагдах болно.

	— Уучлаарай, гээд Эдик эелдэгхэн өгүүлэх нь: — түүний бүх хэрэгцээ материаллаг байх уу?

	— Мэдээжийн хэрэг шүү дээ! Оюун санааны хэрэгцээ нь мөн зохих ёсоор үүсэн хөгжинө. Материаллаг хэрэгцээ хэдий чинээ их бол оюун санааны хэрэгцээ нь төдий чинээ олон янз байна гэдгийг би дээр тэмдэглэсэн бил ээ. Энэ бол оюун ухааны аварга, дээдийн сэтгэгч байх болно! гэж Выбегалло хашхирав.

	Би цугларагсдыг тойруулан харав. Олонх нь гайхжээ. Сурвалжлагчид махран юм бичсээр л байна. Зарим хүн буцалгуурыг харснаа, тасралтгүй идэж буй кадаврыг ээлжлэн харна. Стелла миний мөрөнд духаа нааж «Эндээс би халагдана. Чадахгүй нь» гэж уйлагнан шивнэж байв. Би харин Ойра-Ойрагийн болгоомжилсны учрыг олов бололтой. Ид шидийн хүчээр чулуудсан амьтан, хүн, хот тив, дэлхий, нар цутган орж буй ангайсан том ам миний санаанд буув.

	Б. Питомник Выбегаллод дахин хандаж ийнхүү асуув.

	— Амвросий Амбруазович, түгээмэл загварыг хэзээ, хаана гарган харуулах вэ?

	— Хариулт. Энд, энэ миний лабораторид харуулах болно. Өдөр цагийг хэвлэлд зориулан тусгай зарлана гэж Выбегалло хэлэв.

	— Удахгүй болох юм байгаа биз дээ?

	— Хэдхэн цагийн дараа болно гэсэн санал байгаа. Тэгэхээр хэвлэлийнхэн та бүгд үлдээд хүлээсэн нь дээр байх.

	Тэгтэл Федор Симеонович ба Христобаль Хозевич хоёрын хуулбарууд тушаал авсан мэт нэгэн зэрэг эргэж гадагш гарав.

	— Тасалгаанд, бүр хотын төвд ийм зүйл үзүүлэх нь аюултай мэт санагдахгүй байна уу, танд, Амвросий Амбруазович аа? гэж Роман асуув.

	— Бидэнд айх юм огт байхгүй. Харин бидний дайсан л айвал зохино гэж Выбегалло их л нухацтай өгүүлэв.

	Би танд хэлж байсныг санаж байгаа биз дээ...

	— Та, нөхөр Ойра-Ойра, хангалттай бэлтгэлгүй хүн юм. Нөхөр Ойра-Ойра, та бололцоог бодит байдлаас, санамсаргүйг зайлшгүйгээс, ерөөсөө онолыг практикаас ялгах хэрэгтэй...

	— Гэхдээ л, туршлагын талбай дээр...

	— Би бөмбөг шалгаагүй. Би гойд эрхэм хүний загвар шалгаж байна. Өөр асуулт байна уу? гэж Выбегалло ихэмсэг өгүүлэв.

	Тэгтэл Үнэмлэхүй Мэдлэгийн тасгийн нэгэн ухаантан өөрөө буцалгагчийн ажлын горимын тухай шалгааж эхлэв. Выбегалло дуртай нь аргагүй тайлбарлаж байна. Уруу царайлсан лаборантууд оюуны хэрэгцээг хангах техник хэрэгслээ хурааж байв. Кадавр идсээр л байна. Түүнд өмсгөсөн хар костюм оёдлоороо зад тавьж байна. Ойра-Ойра түүнийг анхааралтай ширтэн харж байснаа чанга дуугаар ингэж хэлэв:

	— Нэг санал байна. Шууд холбогдолгүй хүмүүс тасалгаанаас гарцгаая.

	Бүгд эргэж түүнийг харав.

	— Одоо энд туйлын бохир болно. Үзэшгүй бохир гэж тэр тайлбарлав.

	— Энэ бол өдөөн хатгалга гэж Выбегалло хэлэв.

	Роман миний ханцуйнаас чангааж, хаалга зүглэв. Би Стеллаг татлаа. Бидний хойноос бусад үзэгчид дагав. Хүрээлэнгийнхэн Романд итгэдэг, Выбегаллод итгэдэггүй байв. Лабораторид гаднын хүнээс дан сурвалжлагчид үлдсэн бөгөөд бид хонгилд бөөгнөв.

	— Юу болов? Юу болох юм бэ? Яагаад бохир байна?» гэж Романаас асууж байна.

	— Одоо тэр бөөлжинө гэж Роман хаалга ширтсээр хариулав.

	— Хэн бөөлжинө гэж? Выбегалло юу?

	— Сурвалжлагчид л хөөрхий байна. Саша манай шүршүүр өнөөдөр ажиллаж байгаа юу? гэж Эдик асуув.

	Лабораторийн хаалга онгойж, түүнээс хоёр лаборант хоосон торх чирсээр гарч ирэв. Гурав дахь лаборант нь тэднийг тойрон, айсан байдалтай «Алив, би тусалъя, хүнд байгаа биз дээ?» гэж үглэнэ. 

	— Хаалгаа хаагаарай! гэж Роман зөвлөв.

	Гурав дахь нь хаалгыг яаран хааж, явдал дундаа янжуур гарган, бидэн дээр ирэв. Түүний нүд бүлтийж, гүйлгэнэнэ.

	— Одоо л сүйд болно доо. Тэнэг юм чинь нүд ирмээд байхад мэдэхгүй... Чихэж байгааг нь ээ! Ухаан алдмаар юм гэж тэр ярив.

	— Одоо хоёр цаг хорин таван минут гэж Роман эхлэв.

	Тэгтэл нижигнээд явчихлаа. Шил хагарах сонстов. Лабораторийн хаалга хяхтнаад нугаснаасаа салав. Тэр завсраар зургийн аппарат, нэгэн хүний галстук22 гарч ирэв. Бид ухасхийн зайлав. Стелла дахин дуу тавив.

	— Тайвшир. Гүйцэх нь тэр. Дэлхийд нэг хэрэглэгч хорогдлоо гэж Роман хэлэв.

	Халаад шиг цайсан лаборант тамхиа дахин дахин сорж татна. Лабораториос ханиах, хараал тавих, ямар нэгэн юм шалчиг балчиг гэх чимээ сонстоно. Муухай үнэр ханхлав.

	— Хардаг юм бил үү? гэж би шийдмэг бус өгүүлэв.

	Хэн ч хариу дуугарсангүй. Стелла дуугүй мэгшин, миний цамцнаас зуурна. — Энэ чинь өнөөдрийн жижүүр шүү дээ. Нэг л хүн хариуцах ёстой... гэж нэг хүн нөгөөдөө өгүүлэв.

	Би шийдэж ядан хаалганы зүг хэд алхтал, лабораториос сурвалжлагчид, Выбегаллогийн хамт бие биеэ хөтлөлцөн гарч ирэв.

	Ямар байдалтай байсан гэж бодно оо!

	Би ухаан орж шүглээ шүүрэн авч шүгэлдэв.

	Ажилтнуудыг яран зайлуулж, над руу ариутгагч сахиуснуудын команд ойртон ирлээ.

	
ТАВДУГААР БҮЛЭГ

	Энэ бол дэлхийд хамгийн аймшигтай үзмэр байсан гэдгийг үнэмшээрэй.

	 

	Ф. Рабле

	 

	 

	Болсон явдалд Выбегалло огтхон ч сандрахгүй байгаад миний зэвүү юу юунаас ч илүү хүрлээ. Гэрийн сахиус түүнд рашаан шингээж, үнэртнээр ариутгаж байхад, тэр цангинасан дуугаар ийнхүү өгүүлнэ.

	— Нөхөр Ойра-Ойра, бас Амперя та ч гэсэн цөм л болгоомжилж байсан. Юу болох вэ, яаж түүнийг зогсоох вэ гээд л. Та нарт, нөхөд минь, та нарт эрүүл биш, тэгэхээр үл итгэх үзэл байна гэж би хэлэх байна. Байгалийн хүч болоод хүний бололцоонд үл итгэх явдал. Одоо тэр үл итгэх явдал чинь хаана байна вэ? Бутарлаа! Өргөн олон нийтийн нүдэн дээр харсаар байтал бутран унаж, намайг, бас энэ хэвлэлийнхнийг бүр чадлаа...

	Хэвлэлийнхэн, тэднийг дайрч давшлахад дуулгавартай нь аргагүй дуугүй зогсоно.

	Г. Проницательный бөмбөгнөтөл чичирнэ.

	Б. Питомник толгой сэгсрэн, уруулаа долооно.

	Гэрийн сахиуснууд лабораторийг тэгсхийгээд цэвэрлэсний дараа би дотогш шагайж үзэв. Яаралтай ажлын баг хагархай шилийг тун ажилсаг сольж, ходоодны загвараас үлдсэн үлдцийг хог шатаах зууханд шатааж байв. Үлдэц гэхээр юм бага байв. Үүнд: «фор жентельман23» гэсэн бичигтэй бөөн товч, хүрмийн ханцуй, сунасан мөрөвч, хиймэл шүд төдийхөн ажээ. Бусад нь хумхын тоос болон бутарсан бололтой. Выбегалло хоёр дахь буцалгуурыг, өөрөө хаагдагчийг үзээд, цөм ёсоор байна гэв. «Хэвлэлийнхэн нааш ирнэ үү. Бусад нь шууд эрхэлдэг ажилдаа орвол зохино» гэж тэр хэлэв. Хэвлэлийнхэн тэмдэглэлийн дэвтрээ гаргаж ойртон очиход тэд гурвуул тойрон суугаад, «Профессор Выбегалло ярьсан нь» гэдэг мэдээлэл ба «Нээлт гарсан нь» гэдэг найрууллыг нарийвчлан боловсруулах ажилд оров.

	Үзэгчид тарлаа. Ойра-Ойра надаас Янус Полуэктовичийн шүүгээний түлхүүрийг авч одлоо. Өөр тасагт шилжихийг нь Выбегалло татгалзсан ч Стелла гайхаш нь тасран явав. Сэтгэл нь илтэд сэргэсэн лаборантууд ч явлаа. Онолчдод бүчүүлсэн Эдик дэлбэрсэн кадаврын ходоодны даралтын доод захын хэмжээний тухай явдал дундаа ярилцсаар одов. Би ч гэсэн, хоёр дахь кадаврыг өглөөний найман цагаас наашгүй хугацаанд үзүүлэх юм байна гэдгийг урьдчилан мэдээд, албан байрандаа очихоор явлаа.

	Сорилтоос надад тун зовуурьтай сэтгэгдэл төрлөө. Тэгээд хүлээн авах том тасалгаанд асар том түшлэгт сандалд тухлан суугаад, Выбегалло тэнэг хүн үү, эсвэл хуурамч үгтэй зальжин этгээд үү гэдгийг ялган салгахаар нэгэн хэсэг бодлоо. Түүний бүх кадаврын эрдэм шинжилгээний үнэ цэнэ нь сохор зоос ч хүрэхгүй бололтой. Ид шидтэний зэрэг хамгаалсан бөгөөд шугаман бус дамжуулгын хоёр жилийн түр сургууль төгсгөсөн аль ч ажилтан өөрийнхөө хуулбарын үндсэн дээр загвар зохиож чадна. Энэ загварыг ид шидтэй болгох ч амархан хэрэг. Учир юун гэвэл зэрэг хамгаалах гэж буй ид шидтэнд зориулсан лавлах бичиг, таблицууд, сурах бичиг олон бий. Энэхүү загвар нь байгаагаараа юуны ч нотолгоо болохгүй бөгөөд хөзрөөр илбэ үзүүлэх, эсвэл сэлэм залгихаас илүү их сонирхол төрүүлэхгүй юм. Аяганы шавхруунд цугласан ялаа шиг Выбегаллод наалддаг энэхүү хөөрхий сурвалжлагчдын учрыг ч олж болно. Учир нь мэргэжлийн бус хүний үзлээр бол энэ бүхэн ер бусын сонин, хүндэтгэн дагжмаар, ямар нэгэн асар их бололцоонд битүүхэн найдах сэтгэл төрмөөр байдагт оршино. Асуудлын голыг олох бололцоо хүсэл, огт үгүй, олны сонирхлыг дагаж циркийн номер, үзүүлэхдээ тун ч дуртай Выбегаллогийн учрыг олох л хэцүү байв. Хязгааргүйд болж байгаа хэрэг явдлын тухай ярилцлага өгөх дуртай Үнэмлэхүй мэдлэгийн тасгийн хоёр гурван ажилтныг эс оролцуулбал, тус хүрээлэнд, наана хэлэхэд, хэвлэлийнхэнтэй тогтоосон харилцааг хэн ч хортойгоор ашигладаггүй юм. Ингэхийг муу зуршил гэх бөгөөд, үүнд дотоодын гүнзгий үндэслэгээ бий юм.

	Учир юун гэвэл, хамгийн сонирхолтой, хамгийн нарийн нээлтүүд учир үл мэдэх хүмүүст маш төвөгтэй, ойлгомжгүй мэт санагдах шинэ юмаар дүүрэн билээ. Шинжлэх ухаанаас алс хөндий хүмүүс бидний энэ үед түүнээс гайхамшгийг, гагцхүү гайхамшгийг горьдох бөгөөд чухамдаа шинжлэх ухааны жинхэнэ гайхамшгийг илбээс юм уу, эсвэл оюун ухааны үсрэлтээс огт ялгахгүй. Ид шид, илбийн шинжлэх ухаан ч үүнээс ялгагдахгүй. Телевизийн төвд хэвлэлийн бага хурал зохион байгуулах буюу хагас метр зузаан бетон хананд харцаараа нүх гаргаж, хэн ч чадах боловч энэ нь хэнд ч хэрэггүй юм. Харин Үлгэр, бодит байдал хоёрын ойлголтыг шинжлэх ухаан хэдий хэр холион бантан хутгасныг төсөөлж чадахгүй олны гайхлыг төрүүлнэ. Үүнд жишээлбэл, хүний харцны нүхлэх чадвар хийгээд «бетон» гэдэг үгийн хэлбичгийн ухааны тодорхойлолтын хоорондох дотоод гүн холбоог олох гэж оролдоод үз, энэ Ауэрсийн Агуу их асуудал гэж нэрлэгдсэн бяцхан салангид асуудлыг шийдвэрлэх гэж оролдоод үз! Үүнийг, хоосон нийтлэгийн онолыг бий болгож, математик, ид шидийн цоо шинэ чиглэлийн суурийг тавьсан Ойра-Ойра шийдвэрлэсэн юм. Гэтэл Ойра-Ойрагийн тухай бараг хэн ч мэдэхгүй байхад, профессор Выбегаллог хэн бүхэн мэднэ. («Та ШИЙЛЭШХ-д ажилладаг юм уу? Выбегалоо юу хийж байна? Өөр шинэ юу бүтээсэн гэцгээнэ). Энэ юунаас болоод байна вэ? гэхээр Ойра-Ойрагийн үзэл санааг дэлхий даяар ердөө л хоёр, гуравхан зуун хүн ойлгож чадах бөгөөд энэ хоёр гурван зуун хүний дотор сурвалжлагч-гишүүд нэлээд хэд байхад, харамсалтай нь ганц ч сурвалжлагч байхгүй юм. Выбегаллогийн хуурамч чалчаа үгээр дүүрэн «Өөрөө өмсөгддөг гутлын үйлдвэрлэлийн технологийн үндэснүүд» гэдэг сонгодог бүтээл нь тухайн үедээ Б. Питомникийн чармайлтын үрээр нэлээд шуугиан тарьсан бил ээ (Өөрөө өмсөгддөг гутал нь мотоциклээс үнэтэй бөгөөд тоос, чийг хүргэж болохгүй эд гэдгийг хожим мэдсэн юм).

	Нэгэнт цаг орой болсон байлаа. Би ихэд ядарсан тул өөрөө мэдэлгүй унтчихжээ. Элдэв муухай юм зүүдлэв. Үүнд олон хөлтэй, асар том биетэй шумуулууд, Выбегалло шиг сахалтай, шингэн сүүтэй ярьдаг хувингууд, богинохон шилбэтэй торхнууд шатаар гүйлдэнэ. Миний зүүдийг зарим үед гэрийн сахиус өнгийж хараад, айсандаа зугтан алга болно. Би өвдсөндөө сэрээд, миний хөлийн булчинд энгэрийн үзэг шиг бүдүүн хошуугаа шаах гэж буй сахалтай шумуулыг олж харав.

	— Зайл! гэж би хашхираад, түүний нүдийг гараа зангидан цохиж авлаа.

	Тэр шумуул гомдсон байдалтай жингэнээд, хажуу тийш зайлав. Тэр нь нохой шиг биетэй, шар алаг өнгөтэй ажээ. Бодвол би нойрондоо материалжуулалтын буюу биежүүлэлтийн томьёог санамсаргүй өгүүлээд, ор хоосноос энэ зэвүүн амьтныг дуудсан байж болох юм. Түүнийг эргүүлэн ор хоосонд оруулж чадсангүй. Тэгэхээр нь «Математик ид, шидийн тэгшитгэлүүд»-ийн нэгэн ботийг зэвсэг болгон гартаа бариад, салхивчаа онгойлгож тэр шумуулыг гадаа хүйтэнд хөөж гаргав. Түүнийг цасан шуурга хаман авч, тэр даруй алга болов. «Ингэж л эрүүл биш шуугиан дэгддэг юм» гэж би бодов.

	Өглөөний зургаан цаг болжээ. Хүрээлэн даяар нам гүм байв. Эсвэл цөм шамдан ажиллаж байгаа, үгүй бол цөм гэр гэртээ харьсан бололтой. Би дахин нэг удаа эргүүл хийх ёстой байсан боловч, хаашаа ч явах хүсэл байсангүй. Харин хоол идсэнээс хойш арван найман цаг өнгөрсөн тул юм олж идмээр байлаа. Иймд би өөрийнхөө оронд хувилбараа явуулахаар шийдлээ.

	Ер нь би тааруухан ид шидтэн бил ээ. Туршлагагүй. Миний хажууд нэгэн хүн байсан бол, би бүдүүлгээ түүнд харуулахыг зүрхлэхгүй байсан. Гэтэл би ганцаараа байсан учир үзээд алдах, бас дашрамд нь жаахан сургуулилаад авах гэж бодлоо. Би «Математик, ид шидийн тэгшитгэлүүд» дотроос ерөнхий томьёо эрж олоод, түүнд өөрийнхөө гол шинжүүдийн хэмжээг орлуулан тавьж, хийвэл зохих бүх хөдөлгөөнийг хийж, зохих бүх хэллэгийг эртний халдей хэлээр хэллээ. Мэдлэг, хөдөлмөр хоёр аливаа саадыг давдаг юм хойно. Миний амьдралд анх удаа гайгүй аятайхан хувилбар бий болов. Түүнд байвал зохих юм бүхэн байрандаа байв. Надтай ч нэлээд төстэй юм шиг. Гагцхүү яагаад ч юм бэ, зүүн нүдний зовхи нь сөхөгдөхгүй, тус бүр зургаан хуруу бүхий гартай ажээ. Би түүнд даалгаврыг тайлбарлаж өгөхөд, тэр толгой дохиод, хөлөө чирч гуйвсаар явж одов. Түүнтэй дахиж дайралдсангүй. Түүнийг З. Горынычийн цооногт санамсаргүй аваачсан ч байж болох юм, магадгүй Хувь заяаны дугуйны хүрдэн дээр сууж, төгсгөлгүй аянд гарсан ч байж болох юм. Учир нь би түүнийг удалгүй мартаж орхиод, өглөөний зууш бэлтгэхээр мэрийн ажилласан юм.

	Би их юм шаардах хүн биш бил ээ. Надад «докторын» хиам тавьсан тостой талх, аяга хар кофе л хэрэгтэй. Яасныг бүү мэд, эхлээд докторын тос босон халаад ширээн дээр бий болов. Гайхах сэтгэл жаахан дарагдмагц, би халаадыг сайтар эргэцүүлэн харав. Тос нь цөцгийн тос ч биш, самрын тос ч биш байв. Тэгэхэд л халаадыг устгаад, дахин шинээр бүтээж эхлэх ёстой байсан юм. Гэтэл би өөрийгөө бүтээгч бурхан мэт санаад, хувирган шилжүүлэх ажиллагаа хийж эхлэв. Халаадны дэргэд хар өнгийн шингэн бүхий лонх бий болж, халаад нь жаал байзнаснаа захаасаа шарлан нүүрстэж эхлэв. Би шил аяга, мөн үхрийн махыг гол болгож, өөрийнхөө төсөөллийг яаравчлан өөрчлөв. Лонх, шил аяга болж хувирсан боловч, шингэн юм нь хувирсангүй. Халаадны нэг ханцуй нугарснаа тэнийж, шарлан татганаж эхлэв. Айснаас миний хөлс цутгав. Харвал тэр нь үнээний сүүл болжээ. Би түшлэгт сандлаас босож, буланд очив. Сүүлнээс цааш хэтэрсэнгүй. Би дахин нэг оролдож үзвэл, тэр сүүл цацаглаж байв. Би биеэ барьж, нүдээ аниад, хөх тарианы талхны зүсэм, түүнийг хэрхэн зүсэж авах, түүнд цөцгийн тос болор савнаас авч түрхэх, дээр нь зүсэм хиам, «докторынхыг байя» гэхэд жирийн полтав хиамны зүсэм тавих зэргээр сайтар төсөөлөн бодлоо. Кофег азнахаар шийдлээ. Тэгээд болгоомжилсоор харвал, докторын халаад дээр том усан болор хэвтэх бөгөөд түүний дотор хүсэл болсон тостой талх минь яг ёсоороо байж байгаа харагдав. Би санаа алдаж, болрыг сэтгэлээрээ хагалах гэж оролдов. Болор шигүү тор шиг цуурхайгаар бүрхэгдсэн тул тостой талх бараг харагдахгүй болов. «Тэнэг амьтан. Тос түрхсэн талх хэдэн зууг идсэн байтлаа тодорхой сайн санаж чадахгүй байх гэж. Битгий яар, чамайг хэн ч хараагүй, хэн ч энд байхгүй байна. Энэ бол шүүлэг ч биш, хяналтын ажил ч биш, шалгалт ч биш. Дахиад нэг оролдоод үз» гэж би өөртөө хэлэв. Оролдоод үзлээ. Оролдоогүй сэн бол дээр байх байжээ. Миний ургуулан бодох сэтгэл хөөрч, санаанд элдэв янзын бодол эргэлдэж, туршиж үзэх тусам хүлээн авах өрөө хачин юмсаар дүүрч байлаа. Тэдгээрийн олонх нь санаандгүйгээс, удамшлын ой ухааны гүн харанхуйгаас, аль эрт дарсан балар эртний айдсаас бий болсон бололтой. Тэр юмс цөм гар хөлтэй, муухай дуу авиа гаргах бөгөөд үзэшгүй муухайгаас гадна туйлын зөрүүд, харилцан бие биетэйгээ зодолдоно. Би арга тасран харж зогсов. Энэ бүхэн хутагт Антоныг буруу замд татсан тухай эртний зураасан зургийг санагдуулна. Ялангуяа аалзан хөлтэй гонзгой таваг гойд эвгүй харагдана. Түүнд би ямар буруу хэрэг хийсэн юм бэ, бүү мэд, тэр тасалгааны холын булан тийш ухарч очоод, тэндээс эрч аван миний өвдгийг дайран мөргөж байсан тул би арай чамай гэж түүнийг түшлэгт сандлаар хананд шахаж тогтоов. Бусад юмны заримыг яваа яваандаа би устгаж амжсан бөгөөд зарим нь өнцөг булангаар тарж нуугдав. Таваг, болор, мөн түүнд наалдсан халаад, хар шингэнтэй аяга үлдсэн нь тэр аяга домбон чинээ болтлоо томорч өссөн байлаа. Би түүнийг хоёр гардан өргөж, үнэртэж үзэв. Миний бодлоор бол энэ нь энгэрийн үзгийн хар бэх байлаа. Түшлэгт сандлын цаанаас таваг ирвэгэнэн хөдөлж, будагтай, хулдаасаар өнгөлсөн шалыг савраараа маажиж байна. Надад тун тухгүй байв.

	Хонгилд хүмүүсийн дуу, хөлийн чимээ гарч, хаалга онгойход Янус Полуэктович орж ирэн, урьдын адил «За» гэж хэллээ. Би сандрав. Янус Полуэктович өрөөндөө орох замдаа хөмсгөө ганцхан удаа хэнэггүй хөдөлгөөд, мnний бүтээсэн ховор нандин юмсын цуглуулгыг нэгмөсөн устгав. Түүний хойноос Федор Симеонович, Кристобаль Хунта хоёр орж ирсэн бөгөөд түүний хойноос тунирхсан Выбегалло, шийдмэг Роман Ойра-Ойра нар орж ирлээ. Тэд цөм сэтгэл түгшиж, туйлын яарч явсан тул намайг огтхон ч анзаарсангүй. Өрөөний хаалга онгорхой үлдлээ. Би сэтгэл амарч, суудалдаа суусан даруйдаа уур савссан кофетой том шаазан аяга, хачиртай талх бүхий таваг намайг хүлээж байгааг олж үзэв. Чухам хэн нь юм бэ бүү мэд, ихсийн нэг нь миний төлөө санаа тавьсан нь тэр байжээ. Би захирлын өрөөнөөс сонстох хүмүүсийн яриаг чагнасаар өглөөний цайгаа ууж эхлэв.

	Кристобаль Хозевич ихэд жигшсэн бололтой өгүүлэх нь:

	— Таны тэр, уучлаарай, «Амаржих газар» тань миний лабораториудын доор байдгаас эхэлье. Та нэгэн удаа дэлбэрэлт үүсгэж, түүнээс болоод миний өрөөний цонхны шил бүлтрэн унасан. Тэгээд дахин шиллэхийг хүлээсээр арга буюу арван минут гарзадсан билээ. Үүнээс илүү ерөнхий шинжтэй учир шалтгааныг та лав хүлээн авахгүй гэж би сэрдэж байна. Ийм учраас дан ганц аминчхан сэтгэлийн үүднээс ярих хэрэгтэй болж байна...

	— Эрхэм минь, би юугаа хийж суух нь миний мэдлийн хэрэг. Хэдийгээр манай лабораторид сүүлийн үед мөнхийн рашаан дандаа гоождог болсон боловч, би танай давхрын тухай үг цухуйлгаагүй байхад, та манай тухай яриад яах вэ гэж Выбегалло цангинасан хоолойгоор эсэргүүцэв.

	— Х-хонгор минь, Амвросий Амбруазович аа! Г-гарч болох г-гай г-гамшгийг тооцоолох хэрэгтэй... Х-хэдийгээр г-гал сөнөөгч, энээ тэрээ байгаа ч г-гэсэн байшин дотор луутай зууралдах хүн байхгүй шүү дээ... гэж Федор Симеонович дуугарав.

	— Надад луу байхгүй, надад азтай хүн байна! Оюун санааны аварга! Нөхөр Киврин та хачин юм бодох юм. Таны зүйрлэл хачин юм, хар элэгтийнх шиг! Өв тэгш хүний загвар, бас гал утаа тургисан луу, яаж таарах юм бэ!..

	— Х-хонгор минь, тэр хүн чинь анги, намд хамаагүй нь чухал биш, түймэр тавьж магадгүйд л хамаг учир байна...

	— За тэр! Төгс хүн түймэр тавих юм гэнэ! Та ер нь юу бодож байна вэ? нөхөр Федор Симеонович!

	— Би лууны тухай л хэлж байна...

	— Би таны буруу баримжааллын тухай л ярьж байна!

	Та бөөрөнхийлж байна, Федор Симеонович! Та аль болохоор бөөрөнхийлж байна! Арилгаж байна! Бид оюуны болоод биеийн хөдөлмөрийн хоорондын... хот ба тосгоны хоорондын... эрэгтэй, эмэгтэй хүмүүсийн хоорондын зөрчлийг арилгаж байна... Гэвч гаталшгүй зааг хоорондын ялгаа арилгахыг танд зөвшөөрөхгүй, Федор Симеонович минь!

	— Ямар г-гаталшгүй зааг вэ! Р-роман минь, эцсийн эцэст юун чөтгөр шуламсаа яриад байгаа юм бэ? Та намайг байхад т-түүнд т-тайлбарлаад өгсөн биз дээ? Т-таны хийх гэж байгаа сорилт аюултай туршлага гэдгийг танд хэлж байна шүү, Амвросий Амбруазович та ойлгож байна уу? Хотыг сүйтгэж болно, ойлгож байна уу?

	— Би ч бүгдийг ойлгож байна л даа. Би төгс хүнээ хөдөө хээрийн хар салхинд гаргахыг хүсэхгүй!

	— Амвросий Амбруазович ээ, би түрүүчийнхээ үгийг дахин давтаж болох байна. Энэ туршлага аюултай, яагаад вэ гэвэл, гэж Роман хэлтэл, 

	— Би таныг, Роман Петрович минь, дээр үеэс ажаад байгаа юм. Гэтэл та өв тэгш хүний тухайд ийм юм яаж хэлж болж байна даа. Хараач хөөе, төгс хүн аюултай гэнэ!

	Тэгтэл Роман, лав нас залуугаас болов бололтой, тэвчээр алдлаа.

	— Өв тэгш хүн биш ээ! Таны тэр суут хэрэглэгч чинь! гэж тэр хашхирав.

	Цөм нэг л эвгүй байдлаар дуугаа хураав.

	— Та юу гэж хэлэв? Давтаад хэлээд орхи. Та төгс хүнийг юу гэж нэрлэв? гэж Выбегалло аймшигтай хахир дуугаар лавлав.

	— Й-янус Полуэктович минь, ингэж арай ч болохгүй биз дээ... гэж Федор Симеонович хэллээ.

	— Болохгүй! гэж Выбегалло хашхиран, — Зөв, нөхөр Киврин, болохгүй гэдэг чинь! Бид олон улсын ач холбогдолтой сорилт хийж байна. Оюун санааны аварга энд, манай хүрээлэнгийн голомтын дэргэд унах ёстой! Энэ чинь бэлэг дэмбэрэлтэй юм! Хэрэглээний сонирхолтой нөхөр Ойра-Ойра асуудалд хэрэглэгчийн ашиг сонирхлын үүднээс хандаж байна, нөхөд өө! Нөхөр Хунта ч гэсэн явцуу хараатай байна! Намайг муухай харах явдалгүй, нөхөр Хунта. Хааны харгис цагдаа нар намайг айлгаагүй юм, та ч намайг айлгахгүй! Ер нь бид сорилтоос айх ёстой гэж үү? Урьдын цагт гадаадын хүн байсан, бас шашны газар ажилтай байсан нөхөр Хунта бол үе үе төөрөлдөж болох юм. Гэтэл та, нөхөр Ойра-Ойра, та, нөхөр Федор Симеонович, та нар тань жирийн орос хүмүүс шүү дээ! гэлээ.

	— Сүржин үг ярихаа боль! гэж Федор Симеонович уурсав. Ийм дэмий юм ярихаасаа и-ичихгүй байна уу? Б-би яагаад жирийн хүн байдаг бил ээ? Ёр нь ж-жирийн г-гэсэн чинь юу гэсэн үг бил ээ? Манай х-хуулбарууд л ж-жирийнх биш үү..

	— Би ганцхан л юм хэлнэ. Би бол Агуу шүүгч л байсан хүн, сорилтыг туршлагын талбайд хийх баталгаа аван автлаа тэр өөрөө буцалгагчид хүрэх замыг хаана гэж Кристобаль Хунта тоомсоргүй хэлэв.

	— Х-хотоос таван к-километрээс цааш, арван к-километр ч болно, гэж Федор Симеонович нэмж хэлэв.

	Цасан шуурга тавьж, кино зураг авагчдад гэрэл дутмаг байсан туршлагын талбайд аппарат хэрэгслээ чирч аваачих, өөрөө бас очно гэхээс Выбегалло дургүй байсан биз.

	— За, тийм байж. Манай шинжлэх ухааныг ард түмнээс холдуулж байгаа юм биз дээ. Тэгвэл арав биш, харин арван мянган километр хол гаргавал таарна. Аль болох алсад уу? Аляскт уу, эсвэл Кристобаль Хозевич та хаана? Та хэлчих бид бичээд авъя.

	Дахин чимээ тасрав. Үг хэлж чадахгүй болж цухалдсан Федор Симеонович сүртэй шуухитнах нь сонсогдоно.

	— Гурван зуун жилийн урьд бол таны ийм үгний хариуд би хотоос гарч зугаалъя гээд тэнд тоосыг чинь гөвж турсагыг тань хуулах байсан гэж Хунта хүйтнээр өгүүлэх дуулдав.

	— Зүгээр, зүгээр. Энэ чинь Португал орон биш. Шүүмжлэлд дургүй юм аа даа. Гурван зуун жилийн тэртээ бол, муу үлдэгдэл минь, би чамтай ч гэсэн нэг их ёсорхохгүй байсан гэж Выбегалло хэллээ.

	— Миний зэвүү хүрлээ. Янус яагаад дуугүй байна вэ? Хэчнээн хүлээх юм бэ? Нам гүм байтал хөлийн чимээ сонсгоод, хүлээн авах өрөөнд Роман гарч ирлээ. Тэр хуруугаа имрээд, Выбегаллогийн хуулбарыг бий болгов. Тэгээд сэтгэл ханасан байдлаар хувилбарын мөрнөөс татаж сэгсэрснээ, сахлаас нь барив. Хэд хэд дугтарч, сэтгэл тайвширснаа, хуулбарыг устгаад өрөөнд буцаж оров.

	— Выбегалло Т-таныг х-хөөж зайлуулбал таарна. Та муухай хүн байна гэж Федор Симеонович тайван хэлэх нь дуулдав.

	— Шүүмжлэлд, шүүмжлэлд дургүй юм байна гэж Выбегалло уцаарлан хэлэв.

	Тэгтэл Янус Полуэктович ярьж эхлэв. Түүний хоолой бадируун, дуу нь жигд байх нь Жек Лондоны зохиолуудад гардаг ахмадуудынх шиг ажээ.

	— Сорилтыг Амвросий Амбруазовичийн хүсэлт ёсоор өнөөдөр яг арван цагт гүйцэтгэнэ. Тэр сорилтод арай хүний амь нас хохирохгүй боловч ихээхэн эвдрэл сүйтгэл гаргах тул сорилт хийх газрыг туршлагын талбайн алсын хязгаар болох хотын гортигоос арван таван километр зайтай байрлалд тогтооё. Завшааныг ашиглан, Роман Петровичд зориг самбаа гаргасанд нь урьдчилан талархал илэрхийлье.

	Нэг хэсэгтээ цөм энэ шийдвэрийг тунгаан бодов бололтой. Ямар ч атугай би л тунгаан бодсон юм даг. Янус Полуэктович бодсоноо илэрхийлэх тун өвөрмөц арга барилтай хүн юм. Юу ч гэсэн юм үзэж, нүд тайлсан хүн гэж түүнийг цөм үздэг юм. Тийм учрал ч тохиолдсон бий.

	— Би явж, машин дуудаж ирье гэж Роман гэнэт хэлэх нь дуулдсан бөгөөд хүлээн авах өрөөнд орж ирээгүй болохоор ханаар нэвт гараад явчхав бололтой.

	Федор Симеонович, Хунта хоёр зөвшөөрөн толгой дохисон биз. Харин сэхээ авсан Выбегалло ингэж хашхирав:

	— Зүйтэй шийд, Янус Полуэктович минь! Та цагийг нь олж, бидэнд мартсан зүйлийг маань тухай санууллаа. Олны нүднээс аль болох хол, аль болох далд оруулъя. Харин надад ачаа ачигчид хэрэгтэй болно доо. Буцалгуур маань, тэгэхээр, таван тонн хүнд юм шүү дээ.

	— Тэгэлгүй яах вэ, явж зохион байгуул гэж Янус хэлэв.

	Өрөөнд сандлаа түжигнүүлж эхлэхэд, би яаран кофе цайгаа ууж дуусгав.

	Тэгээд нэг цагийн турш би хүрээлэнд үлдсэн хүмүүсийн хамт орох хаалганы орчим эргэлдэж, буцалгуур, яндан дуран, хуягт халхавч, дах дэгтий ачиж байхыг харлаа. Цасан шуурга намдсан тул цэлмэг, хүйтэн өглөө байлаа.

	Роман гинжит ачааны машин авчрав. Альфред вурдалак ачигч гекатонхейруудыг хүргэж ирлээ. Котт, Гиес хоёр олон хоолойгоороо хөгжилтэй ярилцан, явдал дундаа олон ханцуйгаа шамласаар гарч ирэхэд, хойноос нь Бриарей тахир хуруугаа гозойлгон, өвчиндөө янгуучлан, хэдэн толгой нь

	өвдөж, шөнө нойргүй хоносон гэж үглэсээр гэлдэрч явав. Котт буцалгуурыг өргөж авахад, Гиес үлдсэн бүхнийг хамж авав. Тэгэхэд Бриарей хийх юм үлдээгүйг мэдмэгц захиран тушааж, зөвлөн тусалж явав. Тэр Котт, Гиес хоёрын урдуур гүйж хаалга онгойлгож барьж, үе үе явган сүүж тэдний доороос харж «яваад бай! Яваад бай!», эсвэл «Баруун тийшхэнээ бол, тээглэлээ шүү» гэж хашхирч байв. Тэгсээр байтал түүний гар дээр гишгэж, эцэс сүүлд нь өөрийг нь буцалгуур хана хоёрын завсар хавчиж орхилоо. Тэгэхэд тэр дуу тавин уйлав. Альфред түүнийг байранд нь буцаан аваачив.

	Ачааны машин дээр олон хүн гарч суулаа. Выбегалло жолоочийн бүхээгт шахалдан оров. Тэр сэтгэл туйлын дундуурхан байсан бөгөөд хүн бүхнээс хэдэн цаг болж байгааг асууж байв. Ачааны машин хөдлөн одсоноо таван минут болоод буцаж ирэв. Учир нь сурвалжлагчдаа авахыг мартсан байлаа. Тэднийг эрж байх хооронд Котт, Гиес хоёр дулаацах гэж цасаар шидэлцэн тоглож, хоёр ч цонх хага цохилоо. Дараа нь Гиес «Хүний олноороо бөөрөлхөх нь үү?» гэж хашхирч байсан нэгэн согтуу эртэй зууралдав. Гиесийг арай чүү татаж чангааж салгаад, ачаатай бүхээгт чихэж суулгав. Тэр нүдээ эргэлдүүлэн, эллин хэлээр сүртэй хараал тавьж байв. Нойрноос сэрж, бие жихүүцсэн Г. Проницательный, Б. Питомник хоёр гарч ирэхэд, ачаатай машин сая хөдлөн одов.

	Хүрээлэнд хөл татрав. Найман цаг хагас болж байв. Хот даяар нойронд дарагдсан ажээ. Би бусдын хамт туршлагын талбайд очихыг туйлын хүссэн боловч арга буюу хоёр дахь эргэлтээ хийхээр завдан санаа алдсаар хоцров.

	Би эвшээлгэсээр хонгилоор алхлан, гэрэл унтрааж явсаар Витька Корнеевын лабораторид тулж очив. Витька, Выбегаллогийн сорилтыг огт тоохгүй байна. Амьтдын нисдэг хувилбар мөн эсэхийг шалгахын тулд Выбегалло мэтийн хүмүүсийг Хунтад хайр найргүй шилжүүлбэл зохино гэж тэр ярьдаг юм. Иймд Витька хаашаа ч явсангүй, дамжуулагч буйдан сандал дээр сууж янжуур татан, Эдик Амперянтай залхуурсан байдалтай яриа үүсгэж сууна. Эдик хажууд нь хэвтээд, таазыг бодлогошрон ширтэж, мөсөн чихэр хүлхэж байв. Ширээн дээрх төмпөнд алгана загас цовоо нь аргагүй хөвнө.

	— Шинэ жилийн мэнд хүргэе! гэж би хэлэв.

	— Шинэ жилийн мэнд! гэж Эдик баяртай өгүүлэв.

	— За, тэгвэл Сашкагаас асууя гэж Корнеев санал гаргаад Саша, уургийн бус амьдрал байдаг уу? гэж асуув.

	— Мэдэхгүй, Үзээгүй, Юу гэж?

	— Үзээгүй гэж юу гэсэн үг вэ? М-талбайг чи хэзээ ч үзээгүй байтлаа, хүчдэлийг нь тооцоолдог шүү дээ.

	— Тэгээд яагаа вэ? гэж би асуугаад, төмпөн доторх алгана загасыг харлаа. Тэр загас тойрон хөвөх бөгөөд огцом эргэхэд гэдэс доторгүй болох нь харагдаж байв. Витька, чи яаж ийгээд болгоо юу гэж асуув.

	— Саша уураггүй амьдралын тухай ярихыг хүсэхгүй байна. Тэр нь ч зөв гэж Эдик хэлэв.

	— Уураггүй амьдарч ч болно л доо. Харин энэ гэдэс доторгүй яаж амьдарч байна вэ гэж би асуулаа.

	— Уураггүй амьдарч болохгүй гэж нөхөр Амперян хэлж байна, гэж Витька хэлээд тамхиныхаа утааг хуй салхи мэт хуйлруулан Тасалгаа доторх юмсыг тойруулан хөвүүлж байв.

	— Би амьдрал бол уураг мөн гэж байна шүү.

	— Ялгааг нь ч мэдэгдэхгүй л байна шүү. Уураг байхгүй бол амьдрал байхгүй гэж чи хэлсэн шүү дээ.

	— Тийм ээ.

	— Тэгвэл энэ юу вэ? гээд Витька гараараа дэвэх шиг болов.

	Ширээн дээр төмпөнгийн хажууд зараа ч юм уу, аалз ч гэмээр жигшмээр нэг амьтан бий болов. Эдик, өндийж, ширээн дээрхийг харав.

	— Өө, энэ чинь амьдрал биш. Амьгүй, Үхэшгүй Кошей чинь уураггүй амьтан юм уу? гээд Эдик эргэн хэвтэв.

	— Өөр юу хэрэгтэй юм бэ? Хөдөлж чадах уу? Чадна. Хооллож чадах уу? Чадна. Үржиж ч чадна. Хүсвэл чинь одоо үржинэ.

	Эдик дахин өндийж, ширээн дээрхийг харав. Аалзан зараа байрандаа дэвсэлж байна. Дөрвөн тийшээ нэгэн зэрэг явах гээд байгаа юм шиг харагдав.

	— Амьгүй бол амьдрал биш. Амьгүй чинь ухаант амьдрал байгаагийн хэрээр л байж байгаа юм. Бүр нарийвчлан хэлж болно. Ид шидтэн байгаа учраас л байгаа юм. Тэр бол ид шидтэний үйл ажиллагаанд ялгадас гэж Эдик хэллээ.

	— За тийм байж гэж Витька хэлэв.

	Аалзан зараа алга болов. Түүний оронд ширээн дээр бяцхан Витька Корнеев бий болов. Жинхэний яг хуулбар, гагцхүү тохойн чинээ жижигхэн ажээ. Тэр хуулбар бяцхан хуруугаа имрэн, улам жижигхэн хуулбар бүтээсэн нь энгэрийн үзгийн дайтай хуулбар байв. Дараа нь чүдэнзний хайрцгийн чинээ дараа нь хуруувчин чинээ хуулбар бий боллоо.

	— Болов уу? Цөмөөрөө ид шидтэн. Нэгэнд нь ч уургийн ганц ч молекул байхгүй гэж Витька хэллээ.

	— Оновчгүй жишээ байна. Нэгдүгээрт, эд нар чинь программын жолоодлоготой суурь машинаас юугаар ч ялгагдахгүй. Хоёрдугаарт, эдгээр чинь хөгжлийн бүтээгдэхүүн биш, харин чиний уургийн уран чадварын бүтээгдэхүүн мөн. Хувьсал программын жолоодлоготой өөрөө олширдог суурь машинуудыг бий болгож, чадах уу? үгүй юу гэж маргахын хэрэггүй биз гэж Эдик өгүүлэв.

	— Чи ч хувьслын тухай их мэднэ байх гэж Корнеев хэлэв. Наддаа л Дарвин биз! Химийн үйл явц, ухамсартай ажиллагаа хоёрын ялгаа нь юу байна? Чиний өвөг дээдсийн чинь дотор уурагт бус амьтан бий шүү дээ. Чиний элэнц хуланцын бүр элэнц хуланц чинь хэдий нарийн зохион байгуулалттай боловч, уургийн молекул биш байсан гэдгийг би зөвшөөрөх байна. Бидний ухамсартай ажиллагаа гэдэг маань хувьслын нэг төрөл зүйл байж болох юм. Нөхөр Амперяныг бий болгох нь байгалийн зорилго байсан гэдгийг бид хаанаас олж мэдэх бил ээ? Магадгүй нөхөр Амперяны гараар амьгүйг бүтээхэд байгалийн зорилго оршиж байсан ч юм бил үү. Магадгүй юм.

	— Мэдлээ, мэдлээ. Эхлээд бүр эхний нян, дараа нь уураг, дараа нь нөхөр Амперян, дараа нь гараг дэлхийг амьгүйгээр дүүргэх юм биз ээ.

	— Чухам тийм.

	— Бид бүхэн хэрэггүй учир, үхэж дуусна.

	— Болохгүй нь юу байна? гэж Витька хэлэв.

	— Надад нэг танил бий. Хүн бол бүтээлийн туйл болсон хундага шарз, зүсэм нимбэг бий болгоход байгалийн завсрын хэлхээ гэж тэр нотолдог юм.

	— Ер нь эцсийн бүлэгт болохгүй гэх юу байна?

	— Яагаад вэ гэвэл би хүсэхгүй байна. Байгаль өөртөө зорилготой, би өөртөө зорилготой гэж Эдик хэллээ.

	— Хүн төвт гэсэн үзэл баримтлагч гэж Витька хэлэхэд, 

	— Тийм ээ, гэж Эдик бардам хариулав.

	— Хүн төв гэсэн үзэл баримтлагчидтай маргахыг хүсэхгүй байна гэж догшин Корнеев хэлжээ.

	— Тэгвэл явган шог ярья л даа гэж Эдик тайван өгүүлээд, дахин нэг мөсөн чихэр амандаа хийв.

	Ширээн дээрх Витькагийн хуулбарууд ажилласаар байв. Хамгийн жижиг нь шоргоолжны чинээ болжээ. Хүн төвт гэсэн үзлийг баримтлагчид сансар төвт үзэлтэнтэй маргаж байх хооронд миний дотор нэгэн бодол төрөв.

	— Найз нар аа, та нар туршлагын талбай дээр очихгүй яасан юм бэ? гэж би зориуд баясангуй асуув.

	— Яах юм бэ? гэж Эдик асуулаа.

	— Ямар ч гэсэн сонирхолтой шүү дээ.

	— Би цирк хэзээ ч сонирхож байгаагүй. Түүнээс гадна уби ннл валес, иби нил велис24 гэж Эдик хэлэв.

	— Чи өөрийнхөө тухай хэлж байгаа юм уу? гэж Витька асуув.

	— Үгүй. Выбегаллогийн тухай.

	— Найз нар аа, би циркт жигтэйхэн дуртай. Та нарт явган шог хаана ярьж суух нь ялгаагүй биш үү? гэж би асуулаа.

	— Юу гэсэн үг вэ? гэж Витька гайхав.

	— Миний оронд жижүүрлээч, би туршлагын талбай оръё.

	— Хүйтэн, бас жавартай. Выбегалло ч бий, гэж Витька сануулна.

	— Тун сонирхолтой. Энэ бүхэн тун хачирхалтай юм.

	— Энэ жаалыг явуулах уу? гэж Эдикээс Витька асуув. Эдик толгой дохив.

	— Яв л даа, Привалов. Энэ чинь машин дээр дөрвөн цаг ажиллах хөлстэй юм шүү, гэж Витька хэлэв.

	— Хоёр гэж би яаран хэлэв. Иймэрхүү юм болно гэж би бодож байсан юм.

	— Тав гэж Витька ичгүүргүй хэлэв.

	— За яах вэ, гурав. Би дандаа л чиний ажлыг хийж өгдөг шүү дээ гэж би хэлэв.

	— Зургаа гэж Витька хайхрамжгүй хэлэв.

	— Витя, чиний чихэнд үс ургана даа гэж Эдик хэллээ.

	— Хонгор үс, магадгүй ногоон туяатай гэж би ёжлон хэлэв.

	— За яах вэ, үнэ хөлсгүй яв. Хоёр цаг надад хүрэлцэнэ гэж Витька хэлэв.

	Бид цөм хүлээн авах өрөөнд орлоо. Замдаа ид шидтэнүүд ямар нэгэн циклотацийн тухай үл ойлгогдох маргаан үүсгэсэн учир би өөрийгөө туршлагын талбайд хий дамжуулан хүргүүлэхийн тулд тэдний маргааныг таслах хэрэгтэй болов. Тэд надаас залхаж, хагацахын түүс болохдоо маш хүчтэй хий дамжуулсан тул би хувцаслаж ч амжилгүй, үзэгчдийн дотор буруу харан суув.

	Туршлагын талбай дээр бүх юм бэлэн болжээ. Үзэгчид хуягт хамгаалагчийн ард хоргодож байна. Выбегалло шинэхэн ухсан нуувчнаас цухалзан, том гэгчийн яндан дурангаар ихэмсэг харж байв. Федор Симеонович, Кристобаль Хунта хоёр дөч дахин ойртуулан татах хоёр нүдний дуран гартаа барьсаар, латин хэлээр намуухан ярилцана. Зузаан нэхий дээл өмссөн Янус Полуэктович холхон зогсож, нарийн таягаараа цас сэндийлж байв. Б. Питомник нуувчийн дэргэд тэмдэглэлийн дэвтрээ дэлгэн энгэрийн үзгээ барьж, явган сууж байна. Фото ба киноаппарат зүүсэн Г. Проницательный даарсан хацраа үрж, хоёр хөлөөр дэвслэн түүний ард зогсож байв.

	Тэнгэр цэлмэг, тэргэл сар баруунаа хэлбийсэн байлаа. Хойд туйлын туяаны бүдэгдүү цацраг оддын дунд анивчин тодорч ирээд арилна. Талын цас гялтганаж, өөрөө буцалгагчийн том ган хэдэн зуун метрийн тэртээ тодхон харагдана.

	Выбегалло яндан дурангаас хараагаа салгаж, хоолойгоо засаад ингэж хэлэв:

	— Нөхөд өө! Нө-хөд өө! Бид энэ яндан дурангаар юу харж байна вэ? Энэ яндан дурангаар, нөхөд өө, бид сэтгэл догдлон, тэсэж ядан байж, буцалгуурын хамгаалагч хавхаг автоматаар нээгдэж байгааг харж байна. Ингэж хэлээд, Б. Питомникт хандаж өгүүлэх нь: — Бичээрэй, бичээрэй. Хэлснийг яг бичиж аваарай. Тэгэхээр, автоматаар нээгдэж байна. Хэдхэн минутын дараа бид өв тэгш хүн бий болохыг харах болно. Шевалье, сан пёр э сан-репрощ25 гэсэн үг гэв.

	Би буцалгуурын таг өөрөө нээгдэж цасан дээр дуу чимээгүй унахыг энгийн нүдээр харлаа. Буцалгуураас уур савсаж, одод хүртэл цоргино.

	— Хэвлэлийнхэнд зориулж тайлбарлая гэж Выбегалло эхлэх гэтэл, аймшигтай хүржигнэсэн дуу дуулдав.

	Газар хөвөлзөн хөдөллөө. Асар том цасан үүл босов. Бүгд л бие биеэ дээрээ унаж, намайг ч бас унагаж өнхрүүлэв. Аймшигт дуу үргэлжилсээр байх бөгөөд намайг ачааны машины гинжнээс зууралдсаар хөл дээрээ босоход тэнгэрийн хаяа сарны хүйтэн гэрэлд дотогш хумхигдан асар том тогоо хөмрөх адил болж, хуягт хамгаалагчууд ганхаж, цасанд өнхөрсөн үзэгчид унан тусан, гүйлдэж байлаа. Үл нэвтрэх солонгорсон талбайгаар хүрээлүүлсэн Федор Симеонович, Кристобаль Хунта хоёр хар салхинд түрэгдэн ухарч байгаа, тэд нар гараа өргөн үл нэвтрэх талбайг бүгдэд хүргэхийг хичээж байгаа, бас тэр талбайг хар салхи хэсэгчин тасчиж, тасархай нь савангийн хөөс шиг агаарт хийсэж, уудам хөндийн дээгүүр хөөрч, одот тэнгэрт хагарч байгаа зэргийг би олж үзэв. Бас Янус Полуэктович захаа босгож, салхины уруу харан, цас нь арилсан газар таягаараа сайтар тулан зогсож, цагаа харж байх нь харагдав. Буцалгуур байсан газар дотроосоо улаан гэрэл цацруулсан уур манан хуйларч, тэнгэрийн хаяа улам улам дотогшилж байхад бид асар том домбон дотор байгаа юм шиг болов. Дараа нь сансрын энэ булай явдлын бараг төв дунд Роман гарч ирэхэд, түүний ногоон пальто мөрнөөс нь мултрах шахан хийсэж байв. Тэр сүртэй далайж, лонхны адил гялс хийсэн нэгэн юмыг хүржигнэх уурын зүг шидээд, хоёр гараар толгойгоо даран түрүүлгээ харан унав. Уур дотроос ууртаа нүүр нь үрчийж, нүд нь муухай эргэлдсэн жин үсрэн гарч ирлээ. Дуулдахгүй инээдэмд ам нь ихээр ангайж, үс ургасан том чихээрээ дэвсээр дээшлэхэд, хэншүү ханхалж гайхамшиг сайхан гандирсны ордны хана бий болсноо доорхноо нуран унаж, тэр жин улбар өнгөтэй урт дөл болоод тэнгэрт замхрав. Хэдэн хурам нам гүм байлаа. Дараа нь тэнгэрийн хаяа нүргэлсээр доош буув. Би дээш шидэгдэж ухаан орвол, гараараа газар тулан ачааны машины дэргэд газар сууж байв. Цас арилсан байна. Эргэн тойрон газар харлажээ. Дөнгөж саяхан буцалгуур байсан тэр газар том цоорхой харагдав. Түүнээс цагаан утаа суунаглаж, хэншүү ханхалж байлаа.

	Үзэгчид босоцгоож байв. Хүн бүхний нүүр халтартжээ. Ихэнхийн нь хоолой сөөж, ханиалган янцаглана. Хувцас хунараа янзалж эхэлтэл зарим нь дотуур хувцастайгаа үлдсэн нь мэдэгдлээ. Нийтээр шуугилдсанаа «Өмд яачхав аа? Би яагаад өмдгүй байгаа бил ээ? Би өмдтэй байсан шүү дээ!» — «Нөхөд өө! Миний цагийг үзсэн хүн байна уу?» — «Бас минийхийг?» — «Минийх ч бас алга болжээ!» — «Миний цагаан алтан шүд алга! Зун хийлгэсэн юм сан...» «Хүүе миний бөгж, бас бугуйвч алга болчхож» — «Выбегалло хаана байна? Яасан замбараагүй юм бэ? Энэ чинь юу болоод байна вэ?», — «Тэр цаг, шүд ч яамай, хүмүүс бүрэн байна уу? Хэдүүлээ байсан бэ?» — «Ер нь юу болов оо? Юм тэсрэх шиг ч, бас Жин... нөгөө оюун ухааны аварга маань хаана байна вэ?» — «Хэрэглэгч хаана байна?» — «Ингэхэд Выбегалло хаана байна вэ?» — «Тэнгэрийн хаяаг харав уу? Юутай адилхан байсан гээч...» — «Орон зай хуйлрахтай адил. Би үүнийг чинь мэддэг юм...» — «Майктай байхад хүйтэн байна, нөмрөх юм өгөөч» — «Тэр В-выбегалло хаана байна вэ? Т-тэр т-тэнэг?» гэх дуу шуугиан дэгдэв.

	Шороо бургиж нуувчнаас, Выбегалло мөлхөн гарч ирэв. Түүний эсгий гутал алга болжээ.

	— Хэвлэлийнхэнд зориулж тайлбарлая гэж тэр сөөнгөтөн өгүүлэв.

	Гэвч түүгээр тайлбар тавиулсангүй. Жинхэнэ зол жаргал гэж чухам юу байдгийг олж мэдэхээр зориуд хүрэлцэн ирсэн Магнус Федорович Редькин хоёр нударга зангидаж, түүнд дөхөж очоод ингэж хашхирлаа:

	— Энэ чинь ов мэх! Та үүнийхээ хариуцлагыг хүлээнэ! Жүжиг! Миний малгай, дээл хаана байна! Би тантай заргалдана! Миний малгай хаана байна вэ? гэж асууж байна шүү!

	— Программын дагуу... гэж Выбегалло орчноо харан бувтнаж, — манай хүндэт аварга... гэв.

	Түүнд Федор Симеонович ойртон очлоо.

	— Та, х-хонгор минь, авьяасаа г-газар булж байна. Батлан Хамгаалах ид шидийн тасгийг та бэхжүүлбэл т-таарна. Т-таны өвтэгш хүмүүсийг дайсны дээрээс х-хаявал таарна. Д-дайсныг сүрдүүлэхийн тул гэв.

	Выбегалло нэхий дээлийнхээ ханцуйгаар нүүрээ халхлан ухарлаа. Түүнд Кристобаль Хозевич ойртон очиж, үг дуугаралгүй ширтэн харсаар халтартсан бээлийгээ түүний хөлд чулуудаад, мөн дуугаралгүй холдон одов. Жиан Жиакомо яаран байж, сайхан таарсан костюм бий болгоод, алсаас ийн хашхирав.

	— Энэ чинь гайхамшигтай юм, ноёд оо! Би түүнийг хэзээд зэвүүцэн үздэг байсан юм. Гэсэн ч ийм юм болно гэж огтхон ч бодсонгүй..

	Тэгтэл Г. Проницательный, Б. Питомник нар болж буй явдлын учрыг ойлгов. Өдий хүртэл тэд нар итгэл муутайхан инээмсэглэн, ямар нэгэн юм олж ойлгох гэж хүн хүний амыг харж байв. Тэгээд тэр болгон зохих ёсоор явагдахгүй байгааг мэдэв. Г. Проницательный шийдмэг алхлан Выбегаллод ойртон очиж, мөрнөөс нь татаад, эршүүд хоолойгоор ингэж асуув:

	— Нөхөр профессор, би аппаратуудаа хаанаас авах вэ? Гурван фото аппарат, нэг кино аппарат гэв.

	— Миний гэрлэсний тэмдэг бөгжийг хаанаас авах вэ? гэж Б. Питомник асуув.

	— Пардон. Он ну демандера канд он ура безуан де ву26. Тайлбарлахыг хүлээж бай гэж Выбегалло хэлэв.

	Сурвалжлагчид зүрх алдаж байна. Выбегалло эргэж, цоорхой руу явлаа. Цоорхойн дэргэд Роман байж байв.

	— Энд байхгүй юм алга гэж холоос тэр хэлэв.

	Аварга хэрэглэгч цоорхойд байсангүй. Харин тэнд бусад бүх юм, байгаагүй юм ч бас байлаа. Тэнд фото кино аппарат, мөнгөний түрийвч, нэхий дээл, бөгж, сондор, өмд, цагаан алтан шүд цөм байв. Мөн Выбегаллогийн эсгий гутал. Магнус Федоровичийн малгай байна. Тэнд бас яаралтай ажлын баг дуудах миний цагаан алтан шүгэл байв. Түүнээс гадна «Москвич» машин хоёр, «Волга» машин гурав, нутгийн хадгаламжийн кассын лацтай төмөр шүүгээ, шарсан мах, хоёр авдар архи, нэг авдар «Жигулевское» пиво, цагаан толгойтой төмөр ор Тэнд байсныг бид олж үзлээ.

	Выбегалло эсгий гутлаа өмсөөд, одоо маргаанаа эхэлж болно гэж инээмсэглэн хэлэв. «-Асуултаа асууцгаа!» гэж тэр хэлэв. Гэвч маргаан болсонгүй. Уурлаж бухимдсан Магнус Федорович цагдан сэргийлэхэд хэл хүргэжээ. Залуу түрүүч Ковалев «Газ» машинаар давхиж ирэв. Бид бүгдээрээ л гэрчийн этгээд болов. Түрүүч Ковалев гэмт этгээдийн ул мөрийг олох санаатай цоорхойг тойрон явна. Тэр асар том тагнайтай хиймэл шүд олоод бодлогошров. Аппарат хэрэгслээ олж авсан сурвалжлагчид бүхнийг шинэ янзаар ойлгов. Хязгааргүй бөгөөд төрөл бүрийн хэрэгцээний тухай гоё үгээ дэлгэсэн Выбегаллогийн ярихыг анхааран сонсоно. Залхуу хүрч эхэллээ. Би ч даарч байв.

	— Явъя гэж Роман хэлэв.

	— Явъя. Чи хаанаас жин олов?

	— Өчигдөр огт өөр юманд хэрэглэх гэж агуулахаас баримтаар авсан юм.

	— Чухамдаа юу болов доо? Дахиад хагартлаа идэв үү?

	— Үгүй, Выбегалло чинь ёстой тэнэг амьтан юм.

	— Тэр нь ч мэдээж л дээ. Юунаас болоод сүйрэл болов? гэж би асуув.

	— Түүнээс л болохгүй юу. «Та нэгэн хэвийн хэр нь, хэт өөрийг бодогчийг программчилж байна. Тэр чинь материаллаг баялгийг хамж аваад, дараа нь орон зайг хуйлж нөмрөөд цаг хугацааг зогсооно гэж би түүнд хэчнээн хэлэв дээ. Гэтэл оюун ухааны жинхэнэ аварга бол хэрэглэхээсээ бодох, сэтгэх нь илүү гэдгийг Выбегалло огт ойлгодоггүй шүү.

	— Энэ бүхэн бол зөвхөн үнс. Үүнийг цөм мэдэж байна. Харин бүх юм чухам ийм янзтай болно, өөрөөр болохгүй гэдгийг У-Янус хаанаас олж мэдсэн байна вэ? Үүнийг л чи надад хэлж өг. Хамаг эвдрэл хохирлыг, бас аваргыг үр хөврөлд байхад, эцэс болгох тухай миний бодлыг урьдчилан мэдсэн байдаг.

	— Нээрээ тийм. Чамд бүр урьдчилан талархал илгээсэн байдаг шүү гэж би хэлэв.

	— Хачин юм. Тийм ээ? Үүнийг тун сайн бодож үзэх юм сан гэж Роман хэлэв. 

	Тэгээд би тун сайн тунгаан бодож үзлээ. Үүнд их цаг хугацаа зарсан юм. Гагцхүү хавар огт санамсаргүйгээр бүхний учрыг олж бил ээ.

	Гэвч энэ бол өөр түүх юм.

	ГУРАВ ДАХЬ ТҮҮХ : Элдэв үймээн

НЭГДҮГЭЭР БҮЛЭГ

	Ирландчууд: Бурхан цагийг бүтээхдээ хүрэлцэхүйц бүтээжээ гэцгээдэг.

	 

	Г. Бейль

	 

	 

	Жилийн бүх өдрийн наян гурван хувь нь сэрүүлэгтэй цагны хонх жингэнэхээр эхэлнэ. Энэ жингэнэх дуун сүүлчийн нойронд дүнгэнэн, цоологчийн тачигнах чимээ, эсвэл Федор Симеоновичийн хүнгэнэх дуу гарч, эсвэл халуун саван дотор тоглож буй василиск хумсаар маажих чимээ болж орно.

	Тэр өглөө Модест Матвеевич Камноедов миний зүүдэнд оров. Тэр тооцоолон бодох төвийн эрхлэгч болоод, намайг «Алдан» машин дээр ажиллахад сургаж байгаа юм шиг байна. «Модест Матвеевич ээ, таны надад зааж өгч байгаа юм чинь солиорол шиг санагдана» гэсэн чинь мань эр «Та болиорой! Танай энд хэрэгтэй юм алга! Шал дэмий!» гэж хашхирав. Тэгэхэд нь би энэ чинь Модест Матвеевич биш, харин арван нэгэн чулуутай, хошуугаа цорвойлгосон зааны тугалын зурагтай, «Дружба» гэдэг сэрүүлэгт цаг минь байна гэж мэдээд, «дууллаа, дууллаа» гэж бувтнаад цагийг тойруулан ширээгээ алгадав.

	Нээлттэй цонхоор хаврын номин хөх тэнгэр надад харагдахад, хүйт даах шиг болов. Байшингийн мөг дээр тагтаа алхална. Таазнаас унжих чийдэнгийн хагас бүрхүүлийн доор гурван ялаа тамирдсан байртай эргэлдэх нь энэ жилийн анхны ялаа биз ээ. Ялаанууд үе үе хажуу тийш огцом эргэх бөгөөд үүнээс болж тэр ялаанууд тэднийг нэвт гарсан хавтгайгаас гарах гэж оролдож байгаа юм байна гэсэн суут санаа миний тархинд буусан бөгөөд ийнхүү бүтэхгүй оролдлого хийж буй ялааг өрөвдөх мэт болов. Хоёр ялаа хагас бүрхүүл дээр сууж, гурав дахь нь алга болоход, би сая нойрноос сэрэв.

	Юуны өмнө би хөнжлөө яран хаяж, орон дээрээсээ хөөрөх гэж оролдлоо. Өглөөний гимнастик хийгээгүй, шүршүүрт усанд ороогүй, өглөөний цай уугаагүй учир энэ маань хөөрөх хүч намайг буйдан оронд гүнээ шигтгэсэн тул миний доор пүрш мултран гомдолтой хангинав. Дараа нь би өчигдөр үдшийг саналаа. Тэгээд өнөө өдөржин ажилгүй байх ёстой болсноо ухаарав.

	Өчигдөр үдэш арван нэгэн цагт Кристобаль Хозевич электрон машины танхимд орж ирээд, амьдралын утга учрын тухай ээлжит асуудал шийдвэрлэхээр урьдын адил «Алдан» машинтай өөрийгөө холбосноос хойш таван минут болоод «Алдан» шатав. Чухам юу нь шатаж болох байсныг би мэдэхгүй юм. Гэвч «Алдан» удтал ажилгүй болсон тул би өнөөдөр чихэндээ үстэй сул суугчдын адил тансаг бүхнээр хэсэж, хувь заяандаа гомдож, явган шог ярьж явах ёстой болсон юм.

	Би царайгаа үрчийлгэн орон дээрээ сууж, прана, өглөөний хүйтэн агаартай хамт цээж дүүрэн амьсгалав. Прана шингэхийг хүлээж байхдаа баясгалантай зүйлийн тухай бодож байв. Дараа нь өглөөний хүйтэн агаар гаргаж, өглөөний гимнастик хийж гарав... Хуучин сургуультнууд ёг дасгал хийлгэдэг байсан бөгөөд ёг дасгал нь эдүгээ бараг мартагдсан майя дасгалын адил хоногт арван тав, хорин цаг эзлэх учир ЗСБНХУ-ын ШУА шинэ ерөнхийлөгчтэй болмогц хуучин сургуульдаа байр сууриа тавьж өгөх хэрэгтэй болсон юм. ШИЙЛЭШХ-ийн залуучууд хуучин уламжлалыг дуртайяа эвдэн хаяжээ.

	Зуун арван тав дахь үсрэлт дээр Витька Корнеев тасалгаанд хий хөвсөөр орж ирэв. Урьдын адил цовоо, ухаштай бас амарлингуй байв. Тэр нойтон алчуураар миний нүцгэн цээжийг ороолгож аваад, хөл гараа хөдөлгөн усанд брасс маягаар сэлэх адил тасалгаа дотор нисэж явлаа. Ингэж явахдаа өөрийнхөө зүүдийг ярьж, түүнийгээ Фрейд, Мерлин, хүүхэн Ленорман нарын үзлээр тайлбарлаж байв. Би нүүр гараа угааж ирээд, бид гуанзанд очихоор хамт гарав.

	Бид гуанзанд орж «Зоригло, нөхөд өө! Эрүүгээ хөдөлгө! Г. Флобер» гэсэн гандсан том лоозонгийн доорх дуртай ширээндээ сууж, тарагтай шилээ онгойлгож, тараг идэх зуур орон нутгийн сонин ба хов жив сонслоо.

	Урьд шөнө Халзан даваанд хаврын уламжлалт уулзалт болжээ. Түүнд оролцогчид туйлын замбараагүй байдал гаргасан байна. Вий, Хазгар Брут хоёр согтоод тэврэлдэн явж, хотын гудамжаар гуйвж хөндлөнгийн хүн хоргоон, хараал зүхэл тавьж яваад, сүүлдээ Вий зовхи дээрээ гишгэчхээд бүр галзуурсан гэнэ. Тэд нар Хомотой зодолдоод, сонин худалдах мухлаг унагаж сэргийлэхэд баригдаад, тус бүр арван таван хоног заагджээ.

	Василий муур эхнэр авахаар шийдэж, хаврын амралтаа авсан гэнэ. Удахгүй Соловецэд удамшлын мартах өвчтэй, ярьдаг муурын зулзагууд бий болох юм биз ээ. Үнэмлэхүй Мэдлэгийн тасгийн Луи Седловой цагийн машин гэгчийг хийсэн, түүнийгээ өнөөдөр семинар дээр үзүүлж илтгэх гэнэ.

	Хүрээлэнд Выбегалло дахин үзэгдэх болов. Лут их санаа төрсөн гэж орсон газар бүртээ гайхуулж явна. Олонх сармагчны үг хэл хүнийхтэй адилхан, тэгэхдээ соронзон хальсанд бичиж аваад эхнээс нь биш харин адгаас нь дахин тавьсанд хүний хэл яриатай адилхан юм. Үүнийг Сухумийн дархан цаазтай цэцэрлэгт нохой сармагчны хэлийг бичиж аваад, адгаас нь аажуухан эргүүлж сонссон гэнэ.

	Түүний хэлж байгаагаар нэг л гайхалтай юм болсон, чухам ямар юм болсныг хэлэхгүй байна.

	Тооцоолон бодох төвд «Алдан» дахиад л шатлаа. Гэхдээ Сашка Привалов буруутай биш, харин сүүлийн үед хариу гарахгүй гэдэг нь нотлогдсон бодлого сонирхох болсон Хунта буруутай юм.

	Шашингүйн Үзлийн тасгийн зөнөсөн увдисч Перун Маркович Неунывай-Дубино дахин хувилахаар амралтаа авчээ.

	Мөнх залуу насны тасагт мөнх хүний загвар удтал өвчилж байгаад нас нөгчсөн байна.

	Тус хүрээлэнг орчноо тохижуулахад Шинжлэх ухааны академи Н тооны мөнгө олгожээ. Энэ мөнгийг Модест Матвеевич зарцуулахдаа юуны өмнө хүрээлэнг тойруулан угалзтай ширмэн хашаа барих, тэр хашааны багана бүхэн дээр цэцгийн сав байх, хээ угалз нь ёгтолсон зураг дүртэй ширмэн хашаа барих, мөн хүрээлэнгийн ар талд трансформаторын мухлаг ба бензиний агуулахын хооронд есөн метрийн хаялгатай усан оргилуур барих ийм хоёр ажилд зориулахаар болжээ. Биеийн тамир спортын товчоо одон бөмбөгийн талбай байгуулах мөнгө гуйхад, усан оргилуур бол шинжлэх ухааны сэтгэлгээнд хэрэгтэй, харин одон бөмбөг бол сугаа сунатал даллаж, хөлөө хөштөл тэлчилнэ гэсэн үг гээд мөнгө өгсөнгүй.

	Өглөөний цайны дараа цөм л лабораториудад орж ажлаа эхлэв. Би ч бас өрөөндөө орж, «Алданы» хажуугаар гунигтайхан алхав. Учир нь «Алданы» дотрыг задлан гаргаад, Техникийн Үйлчилгээний тасгийн хэдэн дүнсгэр инженер ухаж байлаа. Тэд нар надтай яриа дэлгэх дургүй, тэгээд ч хаа нэгтээ очиж ажил олж хийхийг зөвлөв.

	Би Витька Корнеевын бясалгалд саад болсон тул тэр намайг хөөж гаргав. Роман дасгалжигч ажилтанд лекц уншиж байв. Тэр намайг үзмэгц худал баясан ийн хашхирав: «За тэр! Танилцацгаа, энэ бол манай тооцоолон бодох төвийн эрхлэгч. Та нарт энэ хүн...» гэж эхлэхэд нь би өөрийнхөө хуулбарыг чадамгай дуурайж, тэгснээрээ түүнийг сүрхий айлгаад зугтан одлоо. Эдик Амперяны өрөөнд намайг шинэ өргөст хэмхээр зочилж амьдралыг үзэх хоол хүнсний үзлийн давуутай талын тухай зугаатай яриа эхлэхийн даваан дээр тэдний нэрэх тогоо дэлбэрсэн тул тэд намайг даруй мартлаа.

	Би бүр арга тасарч, хонгилд гартал У-Янустай мөргөлдчихөв, тэр «За» гэж хэлээд бид өчигдөр ярилцсан бил үү гэж надаас лавлав. «Үгүй шүү. Харамсалтай нь бид ярилцаагүй» гэж би хариулав. Тэр цааш одоход хонгилын адагт хүрээд Жиан Жиакомод мөн тэр асуултаа тавьж байхыг би сонслоо.

	Яван явсаар би Үнэмлэхүй Мэдлэгтний тасагт хүрэв. Тэдний семинар эхлэх гэж байхад би орлоо. Тэдний ажилтнууд эвшээлгэн, чихээ болгоомжтой илж, хурлын бага танхимд байраа эзэлж байлаа. Хурлын даргын суудалд Хар, Цагаан, Саарал, бүх ид шидийн академич, их мэдэгч Морис-Иоганн-Лаврентий Пупков-Задний гараа салаавчлан сууж ур муутай хийц бүхий, үстэй чихт хоёр хуулбарын хамт үзүүлэх самбарт эмээл, дөрөө, мөн хэт таргалсан хүний дасгал хийхэд зориулсан хэрэгсэл мэт зүйлийг яаравчлан байрлуулж байгаа илтгэгчийг тайвнаар ширтэн сууж байв. Би бусдаас зайдуу буланд очиж тэмдэглэлийн дэвтэр, үзгээ гаргаж, ихэд сонирхсон хүний дүр гарган суулаа.

	— За, тэгээд та бэлэн болов уу? гэж академич-шидтэн асуулаа.

	— За, Морис Иоганнович минь. Би бэлэн боллоо, Морис Иоганнович аа, гэж Л. Седловой хариулав.

	— Тэгвэл эхэлбэл яасан юм бэ? Смогулий харагдахгүй байх шив дээ...

	— Тэр томилолтоор явсаан, Иоганн Лаврентьевич ээ, гэж танхим дотроос нэгэн хүн хариулав.

	— Аа тийм л дээ. Гайхуулах судалгаа юу? Мөн, мөн... За болж. Өнөөдөр манай Луи Иванович цагийн машины зарим боломжийн талаар бяцхан сонсгол хийнэ. Би зөв хэлэв үү? Луи Иванович аа?

	— Юу, ер нь. Ер нь би илтгэлээ ингэж, юу...

	— За, сайн байна. Тэгвэл та өөрөө нэрлэ л дээ.

	— Баярлалаа танд, юу... «Зохиомлоор байгуулсан цагийн оронд шилжин хөдлөх цагийн машиныг хэрэгжүүлэх боломж» гэж би нэрлэмээр байна.

	— Маш сонирхолтой байна. Гэвч манай ажилтан юу яасан, нэг тохиолдол санаанд орлоо...

	— Уучлаарай, би яг үүнээс л эхлэх гэсэн юм.

	— Өө, тийм бий... Тэгвэл эхэл л дээ...

	Эхлээд би нэлээд анхааралтай сонсож байлаа. Би бүр сонирхлоо. Эдгээр залуусын зарим нь тун сонирхолтой юм оролддог ажээ. Бас тэдний зарим нь физик хугацаанд сэлгэн хөдлөх асуудлыг одоо хүртэл нухаж байгаа боловч, үр дүнгүй байгаа юм байна. Гэтэл зарим нь би нэрийг нь мартчихаж, хууччуулаас зарим нь материаллаг биесийг санааны ертөнцөд шилжүүлэн хаяж болохыг нотолсон байна. Бас Риманы хэмжээстэй, тодорхойгүйн зарчимтай, физик агааргүйтэй, архичин Бруттэй дадал болсон ертөнцөөс гадна гойд илэрхий бодит байдал бүхий өөр ертөнцүүд байдаг юм байна. Энэ нь хүн төрөлхтний бүхий л түүхийн турш бүтээЛч ургуулан бодохуйн хүчээр бий болгосон ертөнц юм. Жишээлбэл хүн төрөлхтний космологи төсөөллийн ертөнц, уран зураачдын зурсан ертөнц, тэр ч байтугай хөгжмийн зохиолчдын өөрсдөө мэдэлгүй зохион бүтээсэн хагас хийсвэр ертөнц байдаг ажээ.

	Бас хэдэн жилийн өмнө тэр нэгэн алдарт хүний шавийн бүтээсэн машинаар космологийн төсөөллийн ертөнцөд аялалд гарсан байна. Нэгэн хэсэг хугацаанд түүнтэй нэгэн талын холбоо барьж байх зуур тэр хүн хавтгай дэлхийн ирмэг дээр ирээд байна, доорх тулгуур гурван зааны нэгний хошууг харж байна, яст мэлхий тийш доош буух гэж байна гэдэг мэдээ дамжуулж амжсанаас хойш түүнтэй холбоо тасарчээ.

	Илтгэгч Луи Иванович Седловой, харваас муугүй эрдэмтэн бололтой, тэгээд ухамсар дахь хуучин чулуун зэвсгийн үеийн үлдэгдлээс ихэд шаналж буй учир чихээ тогтмол хусах албатай болсон энэ Седловой бүртгэн бичсэн ертөнцийн цагт жуулчлах машин зохион бүтээжээ. Түүний хэлж байгаагаар бол Анна Каренина, Кихот ноён, Шерлок Холмс, Григорий Мелехов, тэр ч байтугай ахмад Немо нарын амьдран үйлдэж байгаа тэр ертөнц бодитой оршин байгаа юм. Энэ ертөнц нь үлэмжийн сонин шинж, зүй тогтолтой бөгөөд энд оршдог хүмүүс нь хэдий чинээ авьяастай, үнэмшмээр байдлаар бичигдсэн байх тутам төдий чинээ бодитой, тод томруун байх ажээ.

	Седловой яриандаа улайрч, маш сонирхолтой сайхан ярьж байсан учир энэ бүхэн миний сонирхлыг ихэд татлаа. Тэгээд шинжлэх ухааны шинжтэй ярьж чадахгүй байна гэдгээ мэдмэгц, тайзан дээр элдэв бүдүүвчүүд дүүрэн өлгөөд, нуршуу залхуутай ярьж гарлаа. Ингэхдээ хорогдох шувтан араа, олон хөдлөлт дамжуулагчийн тухай, бас нэгэн нэвтрэгч жолооны тухай туйлын өвөрмөц мэргэжлийн хэлээр ярьж байв.

	Академич илтгэгчийн хэлэх үгэнд эргэлзсэний тэмдэг болгож, баруун зовхио үе үе дадсан заншлаар сөхөж, сүртэйеэ нойрсоно. Арын суудлынхан банахын орон зайд далайн тулалдаан гэдэг тоглоомоор тоглож байв. Эчнээ хоёр лаборант илтгэгчийн үг бүрийг хичээнгүйлэн бичиж авч байх бөгөөд тэдний нүүрэнд үйлийн үргүй арга тасрал, хувь заяандаа хөтлөгдсөний тэмдэг тодорчээ. Нэгэн хүн нууцаар тамхи асаан татаж, утааг нь өвдөг хоорондуураа гаргаж байв. Эхний эгнээнд магиструуд, бакалврууд анхаарч дадсан, байдлаараа сонсож, асуулт болгонд хэлэх үгээ бэлтгэж байв. Тэдний зарим нь энгүүхэн инээмсэглэж, зарим нь гайхаж суув. Седловойн эрдэм шинжилгээний удирдагч нь илтгэгчийн үг бүрийн дараа сайшаасан байртай толгой дохино. Би цонхоор харлаа. Гэвч тэнд өнөөх л улиг болсон тоосгон саравчууд, загасны дэгээ барьсан багачууд хааяа гүйж өнгөрөх харагдана.

	Илтгэгч оршил хэсгээ дууслаа, одоо машиныг ажиллуулж үзүүлэхийг хүсэж байна гэхийг дуулаад би сэргэлээ.

	— Сонирхолтой байна, сонирхолтой байна. За тэгээд? Өөрөө явах хэрэг үү? гэж академич асуув.

	— Болбол би энд үлдмээр байна. Жуулчлалын явцын дагуу тайлбарлахын тулд. Энд байгаа хүмүүсээс нэг нь явахгүй юм болов уу? гэж Седловой хэллээ.

	Энд байгаа хүмүүс доош нугдайцгаав. Хавтгай Дэлхийн ирмэгт хүрсэн жуулчны үл мэдэгдэх хувь заяаг цөм дурсан бодов бололтой. Магиструудын нэг нь хуулбар, явуулах санал гаргав. Энэ нь сонирхолтой болохгүй, яагаад вэ гэвэл хуулбарууд гаднын цочролыг муу хүлээн авдаг учир мэдээллийг муу дамжуулах болно гэж Седловой хариулав. Гаднын цочрол нь ямаршуу янзын цочрол байх вэ гэж арын суудлаас нэг нь асуув. Ердийн харах, үнэрлэх, хүртэх, сонсох гэх мэт цочрол байх болно гэж Седловой хариулав. Тэгэхээр нь хүртэхүйн ямаршуу цочролууд голлох вэ гэж арын суудлынхнаас нэг нь дахин асуув. Седловой энэ нь жуулчин очсон газраа ямаршуу зан төлөвтэй байхаас шалтгаална гэж шилээ маажин хэллээ. Арын суудлынхан «— Мөөн, мөн...» гээд чимээгүй болов. Дахин асуулт тавьсангүй. Илтгэгч арга ядан хүмүүсийн царай харна. Хурлынхан цөм тал тал тийшээ харан сууна. — «За. Яах вэ? Залуучууд! Аль вэ? Хэн явах вэ?» гэж академич сайхан ааш гарган шамдуулна. Тэгэхээр нь би босож, үг дуугүй машин өөд ойртов. Ичгүүртэй, өрөвдөлтэй, шаналгаатай үзэгдэл учраас илтгэгчийн амь тавих гэж байгаа юм шиг татвалзаж байхыг би тэсэж чаддаггүй юм.

	— Сашка, чи хаачих нь вэ? Бодооч! гэж арын суудлаас хашхирах сонстов.

	— Надад зөвшөөрнө үү? гэж би хэлэв.

	— Болно, болно! гэж Седловой бувтнаад, миний хуруунаас зуурч машин тийш түлхэнэ.

	— Түр азнаарай. Аль зэрэг удах вэ? гэж би гараа аван ажил хэрэгч байдлаар асуув.

	— Таны л дурын хэрэг! Би таны хэлснээр л болгоно... Тэгээд та өөрөө машинаа жолоодно! Бүх юм тун амархан гэж Седловой орилоод надаас зуурч, машин тийш чирэв. Тэгээд: — Энэ жолоо. Энэ бодит байдалтай холбогдох дөрөө. Энэ тоормос. Энэ хааз. Та машин жолооддог уу? За бүр сайн байна. Энэ даруул нь... Та хаашаа явах хүсэлтэй байна, ирээдүйд үү, өнгөрсөнд үү? гэв.

	— Ирээдүйд.

	— Өө, энэ чинь бүртгэн бичсэн ирээдүйд гэсэн үг. Энэ чинь уран зөгнөлт романууд, үл гүйцэлдэх үзэл гэсэн үг. Сонирхолтой нь ч сонирхолтой л доо. Харин энэ ирээдүй чинь тасалдалтай, тэнд хугацааны асар их цүнхээл, ямар ч зохиогч дүүргээгүй орхисон цүнхээл бий гэдгийг бодоорой. Гэхдээ яах вэ... За тэгэхээр та энэ даруулыг хоёр удаа дараатай. Одоо гараан дээрээ, хоёр дахийг нь буцаж ирэх гэсэн цагтаа дараарай. Ойлгож байна уу?

	— Ойлголоо. Хэрэв машины ямар нэгэн юм нь эвдэрчихвэл? гэж би асуув.

	— Туйлын аюулгүй. Үүний ямар нэгэн юм эвдэрвэл, эсвэл холбоосны хооронд өчүүхэн тоос орсон ч та тэр даруйдаа л буцаж ирнэ.

	— Зоригло, залуу минь. Тэр ирээдүйд юу байгааг бидэнд хэлж өг гэж академич хэлээд, ха-ха-ха хөхрөв.

	Би эмээл дээрээ суугаад, хэнийг ч харахыг хүсэлгүй, тэнэглэснээ мэдэж авав.

	— Дараарай, дараарай гэж илтгэгч шамдуу шивнэнэ. Би даруулыг дарлаа. Энэ нь стачер шиг л юм байв. Машин огло харайх шиг болсноо, түдэлгүй намуухан нүргэлж эхлэв.

	— Гол нь мурий юм. За яах вэ. Хурдаа залга. Одоо хаазал гэж Седловой шивнэнэ.

	Би хаазалж, арааг аажуухан залгав. Ертөнц бүдгэрэв. «Бид түүнийг яаж шүү ажиглах юм болж байна?» гэж академич асууж байхыг би сонсов. Тэгээд танхим алга боллоо.

	
ХОЁРДУГААР БҮЛЭГ

	Орон зайн гурван хэмжигдэхүүний аль нэгэн хийгээд, хугацааны хоорондын цорын ганц ялгаа нь бидний ухамсар түүний дагуу хөдөлж байдагт оршино.

	 

	Г. Ж. Уэллс

	 

	 

	Машин эхлээд огло огло харайн явж байсан тул, би хөлөөрөө жаазыг хавчиж, хамаг тэнхээгээрээ жолооноосоо зуурч, гагцхүү суудал дээрээ л тогтож суухыг хичээж байв. Эргэн тойрон сүүдгэнэсэн, гоёмсог барилга, бүдэг ногоон хөндий, тэнгэрийн оройгоос холгүй үл цонох нар тэргүүтэн нүдний буланд тусаж байв. Дараа нь би хөлөө асаагчаас салгасан учир шигших, харайх мэт хөдөлж байгааг ойлголоо. Машины хөдөлгүүрийн чадал дутсанаас болж машины явдал жигд биш, юм л бол эртний болон дундад эртний үл гүйцэлдэх үзлийн нурангид тулж байв. Би хаазаа нэмсэнд машины хөдөлгөөн даруй жигдэрч, суудалдаа тавтай сууж, орчноо харах боломжтой болов.

	Сүүдгэнэсэн ертөнц намайг хүрээлж байна. Өнгө өнгийн гантигаар барьж, сайхан баганаар чимэглэсэн асар том барилгууд хөдөөгийн байдалтай бяцхан байшингуудын дунд сүндэрлэнэ. Эргэн тойрон салхигүй нам гүмд тариан тэнгис давлагаална. Тарган мал сүрэг ногоон зүлгэн дээр бэлчиж, сайхан буурал өвгөчүүл гүвээн дээр сууцгаана. Тэд нар цөм л адилхан ном, хуучны судар уншиж байна. Дараа нь хоёр тунгалаг хүн миний хажууд бий болж, зогсож юм ярилцана. Хоёул хөл нүцгэн, толгойдоо титэм өргөж, олон нугалаатай хитон хэмээх нөмрөг хөдөрчээ. Нэг нь баруун гартаа хүрз, зүүн гартаа хуйлаастай бичиг барьжээ. Нөгөө нь царил-анжис ширтэн, бүснээсээ уясан бэхний том зэсэн саваар оролдон наадна. Тэр хоёр нарийн дэс дараагаар ярилцах мэт надад эхлээд санагдав. Гэтэл удалгүй тэр хоёр надад хандан ярьж байгааг би ойлголоо. Би тэдний ярихыг чагналаа. Өөрийгөө иргэн нь гэж үздэг сайхан орныхоо улс төрийн байгууллын үндсийг хүрзтэй хүн залхуутай, нэгэн янз тайлбарлана. Тэр байгуулал жигтэйхэн ардчилсан байгуулал бөгөөд иргэдийг албадах тухай ярихын ч хэрэггүй (тэр үүнийг хэд дахин маш ноцтой давтан өгүүлэв), цөм баян чинээлэг, аливаа сэтгэл санаа зовох юмгүй, хамгийн адгийн тариачин ч атугай гурваас доошгүй боолтой ажээ. Тэр амьсгаа авах, уруулаа долоох гэж түр амсхийхэд, бэхийн савтай нь ярьж эхэлнэ. Тэр өнөөдрийнхөө гурван цагийн ажлыг дөнгөж сая гол дээр ачаа зөөгчөөр ажиллаж гүйцээсэн бөгөөд мөнгө гэж юу байдгийг мэдэхгүй учир нэг ч хүнээс сохор зоосны ч хөлс аваагүй, одоо сэрүүн урсгалын дэргэд цэнгэл эдлэхээр явж байна гэж гайхуулан ярив.

	Тэд нар маш удтал ярьсан, хурд хэмжигчээр харьцуулан бодвол хэдэн жилийн турш ярьсан юм. Дараа нь гэнэт алга болж хамаг юм хоосон оргив. Сүүдгэнэсэн барилгуудыг нэвтлэн нар тусна. Гэнэт шувуудын өвгийнх шиг сарьсан далавчтай, нисдэг хүнд аппаратууд газраас нэлээд хөндий нисэж өнгөрөв. Эхлээд цөм шатаж байгаа юм шиг надад харагдсанаа утаа нь том бүдүүн хоолойгоор гарч байгааг мэдлээ. Далавчаа төвөгтэй дэвэн, миний дээгүүр эргэлдэхэд дээрээс үнс унаж, бас хэн нэг нь хэрчим түлээ унагалаа.

	Намайг тойрсон гоёмсог барилгуудад ямар нэгэн өөрчлөлт гарч эхэллээ. Баганууд нь цөөрсөнгүй, уран барилгын хэлбэр төрх нь урьдын адил хэтэрхий хээнцэр боловч, өнгө зүс нь хувирч, бас гантиг нь нэлээд орчин үеийн материалаар солигдож, дээвэр дээр байсан болхи баримлуудын оронд радио-телескопын антен шиг гялалзсан зүйлүүд бий болов. Гудамжинд явах хүмүүсийн тоо нэмэгдэж, асар олон тооны машин бий болов. Ном уншдаг малчидтайгаа сүргүүд алга болж, хэдийгээр урьдын адил салхигүй байсан боловч тариан тэнгис давлагаалсаар байв. Би тоормос гишгэж зогслоо.

	Эргэн тойрноо хараад, хурдлан гүйх явган зам дээр би машинтайгаа зогсож байгаагаа ойлгов. Эргэн тойрон буман амьтан бужигнаж байв. Эдгээр хүмүүсийн ихэнх нь нэг л бодитой бус, хүчирхэг, нарийн төвөгтэй, бараг дуу чимээгүй механизмуудаасаа ч бодитой бус байлаа. Иймд ямар нэгэн механизм хүнийг санамсаргүйеэ дайрахад мөргөлдөөн үүсэхгүй юм. Машинууд миний сонирхлыг татсангүй, яагаад вэ гэвэл тэдгээрийн урд талын хуяг дээр зохион бүтээгч нь урамтай сууж, бүтээлийнхээ зорилго, зохиомжийг дэлгэрэнгүй тоочин өгүүлэхээс болсон биз ээ. Зохион бүтээгчдийн үгийг сонсох хүн нэг ч үгүй, тэгээд ч тэд нар хэн нэгэн хүнд зориулан яриа дэлгэсэн бус ажээ.

	Хүмүүсийг харвал маш сонин. Ажлын тусгай хувцас өмсөж, тэврэлдэн явж, тааруухан шүлгээр зохиосон онцгүй аятай дуу дуулахчаан болж яваа биерхүү залуусыг би олж үзлээ. Бас дутуу хувцасласан хүмүүс үе үе тааралдана. Жишээлбэл нүцгэн бие дээрээ улаан пиджак өмсөж, ногоон бүрх малгай духдуулсан (өөр ямар ч хувцасгүй), эсвэл шар шаахай, эрээн зангиатай (өмд, цамц, тэр ч байтугай дотуур хувцасгүй), эсвэл нүцгэн хөлдөө ганган шаахай угласан хүмүүс тааралдана. Хүмүүс тэднийг огт анзаарахгүй өнгөрөх бөгөөд би анхандаа ихэд эвгүйцэж байсан боловч. зарим зохиогчид «хаалга онгойж, саравчтай сэгсгэр малгайтай, нүдний хар шил зүүсэн хүн босго алхан орж ирэв» гэхчлэн бичсэн байдгийг санаад тайвшрав. Бас хачин хийцтэй костюм өмссөн хүмүүс ч дайралдана. Бас наранд борлож, сахал үс нь ургасан, цасан цагаан нөмрөг нөмөрч, өрөөсөн гартаа кетмен буюу хом барьсан, нөгөө гартаа будгийн тавиур, эсвэл үзгийн гэр барьсан эр олны дундуур энд тэнд чихэлдэн явж үзэгдэв. Нөмрөгтэй хүн гайхсан дүртэй. Тэд олон хөлт механизмаас ширвээдэн зайлж, айсан нүдээр элдвийг харна.

	Зохион бүтээгчдийн үглэхийг эс оролцуулбал, ер нь л чимээ анир багатай. Хүмүүсийн олонх нь дуугүй байна. Нэгэн буланд хоёр залуу ямар нэгэн төхөөрөмжийг оролдож байна. Нэг нь их л итгэл төгс ингэж өгүүлнэ: «Зохион бүтээгчийн бодол зогсох учиргүй. Энэ бол нийгмийн хөгжлийн хууль мөн. Бид түүнийг бүтээхдээ л бүтээнэ. Заавал бүтээнэ. Чинушин шиг хүнд сурталтан, Твердолобов шиг хуучныг баримтлагсад яаж ч саад хийсэн хамаагүй гэнэ. Нөгөө нь: «Энд олон бүтэц бүхий мяндсаар хийсэн үл элэгдэх дугуй яаж хэрэглэх учрыг олсон. Түүнд хүчилтөрөгчийн бүрэн бус бүлэг ба амин хүчлийн давтсан холбоо байх ёстой. Харин хэт дулааны нейтронтой дахин хуримтлуулах реактор хэрхэн ашиглахыг одоохондоо мэдэхгүй байна. Миша, Мишок! Реакторыг яах вэ?» гэнэ. Тэр төхөөрөмжийг би сайтар ажиглаад, унадаг дугуй болохыг мэдэв.

	Явган замаар явсаар хүмүүс цугларсан, бас янз бүрийн төхөөрөмжтэй сансрын хөлгүүд дүүрэн талбайд хүрлээ. Би машинаа чирч, явган замаас буулаа. Юу болж байгааг нь би эхлээд ойлгосонгүй. Хөгжим эгшиглэж, хүмүүс үг хэлж, дух руугаа байсхийгээд л унжих буржгар туг үсээ хойш нь толгой сэжин хаяж, шүлэг аялгуулан унших, улаа бутарсан царайтай залуус олноос өндөрт энд тэнд харагдана. Шүлгүүд нь эсвэл мэддэг, эсвэл маруухан ажээ. Гэвч асар олон тооны сонсогчийн нүднээс эр хүний ховорхон, эм хүний гашуун, хүүхдийн тунгалаг нулимс бөөн бөөн дусална. Ширүүн догшин эрчүүд бие биеийг тэврэн авч шанааныхаа товгорыг товолзуулан байж, нуруугаа алгадацгаана. Нэгэнт олонх нь хувцасгүй байсан тул ийнхүү алгадах нь алга ташихыг санагдуулна. Хоёр цэмцгэр дэслэгч ядарсан боловч, элэгсэг харцтай гял цал болсон нэгэн эрийн гарыг мушгиж, ард нь барьсаар миний хажуугаар гулдран өнгөрөв. Тэр эр гулжганан ямар нэгэн юм англиар хазгай ярина. Тэр хань хамсаатнаа илчлэн, одод хоорондын хөлгийн хөдөлгүүрт хэний мөнгөөр, яах гэж мина тавьснаа ярьж байгаа бололтой. Хэдэн багачууд Шекспирийн ботийг барьж, эргэн тойрноо хулгай нүдээр харсаар, хамгийн ойрхон зогсож байсан оддын хөлгийн зүг мяраана. Хурсан олон тэднийг олж харсангүй.

	Цугларсан олны нэгэн хэсэг нь нөгөө хэсэгтэйгээ хагацан салж байгааг удалгүй би ойлголоо. Энэ нь бүх нийтийн дайчилгаа шиг санагдана. Хүмүүсийн хэлэх үг, ярилцах ярианаас эрэгтэйчүүд нь сансарт, тэгэхдээ Сугар гарагт, зарим нь Ангараг гарагт, бас зарим шийдсэн царайтай нь бусад одод, тэр ч байтугай Галактикийн төв орохоор явах гэж эмэгтэйчүүд нь тэднийг хүлээн хоцорч байгаа ажээ. Зарим хүн Шарилын харш гэж зарим хүн Хөргөгч гэж нэрлэх эв хавгүй барилгын үүдэнд олон хүн дарааллын журам сахин зогсож байв. Цагийг нь олж амжсан байна гэж би бодлоо. Би нэг цаг л хожимдсон бол хэдэн мянган жил хөлдүү байх бүсгүйчүүд хотод үлдэх байжээ. Дараа нь, талбайг баруун талаас нь боосон өндөр саарал хэрмийг би олж үзлээ. Хэрмийн цаанаас хар утаа баагина.

	— Тэнд юу байгаа юм бэ? гэж би Харш-Хөргөгчийн зүг, алчуур зангидаж, толгой гудайлган алхаж яваа царайлаг бүсгүйгээс асуулаа.

	— Төмөр хэрэм, гэж тэр явдал дундаа хариулав.

	Цаг өнгөрөх тутам надад улам л уйтгартай болж байлаа. Эргэн тойрон цөм уйлалдаж, илтгэгчдийн хоолой ч сөөжээ. Миний дэргэд ажлын цэнхэр хувцастай залуу эр ягаан палаажтай бүсгүйтэй салах ёс гүйцэтгэж байна. «Би оддын тоос, сансрын үүл болж чиний хөлгийг тэврэх сэн» гэж хүүхэн нэгэн хэвийн дуугаар өгүүлнэ. Залуу нь чагнаж байна. Түүний дараа хурсан олны дээгүүр шигшээ найрал хөгжим хангинахад, би тэсэж ядсандаа машиндаа орж, хааз нэмэв. Хотын дээгүүр од, гараг, орчлон хоорондын хөлгүүд хүнгэнэн хөөрч байхыг харж би амжсан бөгөөд түүнээс хойш саарал хэрмээс бусад нь туяарах манангаар хучигдав.

	Хоёр мянган оноос хойш хугацааны цүнхэл үүсэх болов. Би материас ангижирсан хугацааг өнгөрөн нисэж байв. Ийм үед харанхуй, гагцхүү саарал хэрмийн цаанаас тэсрэлтийн чимээ гарч, туяа цацарна. Үе үе тэр хот намайг хүрээлэн хаах бөгөөд тэр бүрий барилгууд улам өндөр болж цөмбөгөр дээвэр нь улам тунгалаг болж, талбай дээрх одод хоорондын хөлгийн тоо цөөрнө. Хэрмийн цаанаас утаа байнга суунаглана.

	Талбай дээр байсан одод хоорондын сүүлчийн хөлөг алга болоход би дахин зогслоо. Явган хүний зам хөвөрсөөр байна. Ажлын хувцастай шуугиант залуус алга. Эсвэл хачин хувцастай, үгүй бол хагас дутуу хувцасласан үзэмжгүй хүмүүс гудамжаар хоёр, гурваараа холхино. Миний л ойлгосноор бол цөм шинжлэх ухааны тухай ярьж байгаа бололтой. Нэгэн хүнийг амилуулах гэж байгаа бололтой, анагаах ухааны профессор, чийрэг биетэй, дан хантааз өмссөн нэгэн амилуулах ажиллагааг биофизикч өрвөгөр эрд тайлбарлана. Тэр хүнийг уулзсан болгондоо энэ ажлыг санаачлагч, голлон гүйцэтгэгч гэж танилцуулна. Хаа нэгэнтээ дэлхийг нэвт цоолохыг завдаж байгаа ажээ. Үүний төслийг олон хүн цугларсан гудамжинд хэлэлцэж, зураг төслийг шохойгоор хана болон явган зам дээр зурж байв. Би сонсохыг завдсан боловч энэ нь маш залхуутайгаас гадна миний үл таних нэгэн хуучныг баримтлагчийг залхтал шүүмжлэх учир би машинаа үүрч зайлан одов. Төслийг хэлэлцэхээ больж, цөм ажил үйлээ эрхлэхэд би гайхсангүй. Гэтэл намайг дөнгөж зогстол, мэргэжил нь мэдэгдэхгүй нэгэн иргэн дэмий донгосож гарав. Тэр юу юуны тухгүй хөгжмийн тухай ярьж гарлаа. Хүмүүс тэр дороо цугларав. Тэд түүний үгийг ам ангайн чагнаж, чухам юу ч мэдэхгүйг нь илтгэсэн асуулт тавина. Гэнэт нэг хүн хашхирсаар гудамжнаа гарч ирэв. Түүний хойноос аалз маягийн механизм хөөж явна. Зугтаж буй хүний хашхирч байгааг бодоход энэ нь «буцах холбоо бүхий гурван гений куатортай залуур зүйн робот» бөгөөд тэдгээр нь эвдэрсэн бололтой. «Ай-яа одоо намайг мөчлөх нь!..» гэнэ. Хэн ч сэтгэл түвдээгүй нь хачирхалтай. Бодвол машин бослого гаргана гэдэгт хэн ч итгэхгүй байгаа биз ээ.

	Аалз маягийн, тэгэхдээ түрүүчийнхээс арай бага шиг, харахад төдий л ууртай биш бололтой хоёр механизм булан тойрон гарч ирлээ. Намайг нүд ирмэх зуур тэдний нэг нь миний гутлыг тослоод, арчиж өгөхөд нөгөө нь жижиг алчуурыг минь угаагаад индүүдэж өгөв. Гинжит дугуйтай, том цагаан сэсчээр хүрч ирээд, олон тооны гэрлээ анивчуулан байж, надад сүрчиг цацаж өгөв. Би явахаар завдтал тас няс гэх чимээ гарч, тэнгэрээс зэвэрсэн пуужин бууж ирэв. Хүмүүс ярилцах нь:

	— Энэ чинь «Мөрөөдлийн Од» байна!

	— Нээрээ тийм байна.

	— Яг мөн байна. Энэ чинь хоёр зуун арван найман жилийн өмнө ниссэн, тэгээд энэ тухай бүгд мартсан юм. Гэтэл гэрлийн хурдад ойролцоо хурдтай явсны улмаас Эйнштейний хугацаа хорогдлын хуулиар хөлгийнхөн ердөө л хоёрхон жилээр хөгширсөн байна.

	— Юуны ачаар гэнэ ээ? Аа, Эйнштейн... Тийм, тийм. Би үүнийг чинь сургуульд, хоёрдугаар ангид үзсэн юм байна. 

	Зэвэрсэн пуужингаас өрөөсөн нүдтэй, зүүн гар, баруун хөлгүй хүн арай ядан гарч ирэв.

	— Энэ Дэлхий юу? гэж тэр асуулаа.

	— Дэлхий! Дэлхий! гэж хүмүүс хариулав. Хүмүүсийн нүүрэнд инээмсэглэл тодорно.

	— За болж дээ! гэж тэр хүнийг хэлэхэд, цөм бие биеийг харав. Түүний хэлснийг ойлгохгүй байгаа юм уу, эсвэл ойлгохгүй байгаа дүр үзүүлж байгаа юм уу бүү мэд.

	Эрэмдэг болсон тэр нисэгч ихэмсэг байдлаар зогсоод, Магелланы Бага үүл дэх Эоэлло одны систем дэх Хош-ни-Хош гарагт хүрч, залуур зүйн галзуу дарангуйлагчийн талхинд (талхинд гэж хэлэв) тарчилж буй үзэл бодол нэгтэй ах дүү нараа аврахыг хүн төрөлхтөнд уриалсан үг хэллээ. Сансрын хөлгийн дуу түүний үгийг таслав. Талбай дээр бас зэвэрсэн хоёр пуужин бууж ирэв. Харш-Хөргөгчөөс цантсан бүсгүйчүүд гүйж ирлээ. Шахалдаан боллоо. Би буцаж ирэхийн эрин үед орсноо ойлгоод, яаран дөрөө жийв.

	Хотын бараа тасраад, удтал үзэгдэхгүй байв. Хэрэм хэвээр үлдэж, түүний цаанаас түймрийн дөл нэгэн янзаар дүрэлзэж туяа цацарна. Хов хоосон дунд баруун талаас хэрэм сүндэрлэх нь аймаар харагдана. Тэгсээр байтал хурц гэрэл цацрахад би зогслоо.

	Эргэн тойрон эзэнгүй, газар нутаг цэлийнэ. Тариа найгана. Тарган сүрэг бэлчих боловч, нөгөө соёлт малчид харагдахгүй байна. Тэнгэрийн хаяанд танил болсон пөмбөгөр дээвэр, нуман гүүрнүүд, ороомог шат харагдав. Баруунтай хажууханд хэрэм сүндэрлэнэ.

	Нэгэн хүн миний өвдөгт хүрэхэд, би цочив. Миний хажууд гялалзсан гүн цэнхэр нүдтэй бяцхан хөвгүүн зогсож байв.

	— Яах нь вэ, хүү? гэж би асуув.

	— Чиний аппарат эвдрээ юу? гэж тэр яруу хоолойгоор лавлан асууж байна.

	— Томчуулыг «та» гэх хэрэгтэй, гэж би сургамжлав. Тэр хүү ихэд гайхсанаа дорхноо төв царайлав.

	— Өө тийм л дээ. Хэрэв би андуураагүй бол, Албаар Эелдэг байдал гаргах үед ингэдэг байсан юм. «Чи» гэж дуудах нь чиний сэтгэлийн хэмтэй дүйцэхгүй байгаа бол чамд ямар ч байдлаар хандаж болох байна.

	Надад хэлэх үг олдсонгүй. Тэгтэл хүү явган сууж, миний машиныг энд тэнд нь гар хүрч үзсэнээ надад огт үл ойлгогдох хэдэн үг хэллээ. Энэ бол тун хөөрхөн, маш цэвэрхэн, чийрэг, хүү байсны дээр, насандаа л буурь суурьтай санагдсан бил ээ.

	Хэрмийн цаана чих дүлийрэм тэсрэлт болоход бид хоёр эргэн харлаа. Найман хуруутай, айдас хүрмээр хайрслаг савар хэрмийн оройноос зуурч, сарвалзаж байснаа далд орохыг би харав.

	— Хүүе жаалаа, энэ юун хэрэм бэ? гэж би асуув. Тэр хүү намайг нухацтай боловч ичингүйрэн харав.

	— Энэ бол Төмөр Хэрэм гэгч байгаа юм. Харамсалтай нь энэ хоёр үгийн гарлыг би мэдэхгүй, харин энэ хэрэм хоёр ертөнцийг, ургуулан бодох Хүнлэг ертөнц, ирээдүйгээс айж сүрдэх ертөнц хоёрыг тусгаарлаж байдгийг би мэднэ. «Айж сүрдэх» гэдэг үгийн гарлыг би бас мэдэхгүй гэж хүү хэлэв.

	— Сонин юм байна. Үзэж болох уу? Тэр «Айж сүрдэх» Ертөнц гэдэг чинь юу юм бэ?

	— Бололгүй яах вэ?! Энэ нь гадагш харах шагайвар байна. Сонирхсоноо хар л даа.

	Шагайвар нь намхавтар нум хэлбэртэй хуягт хаалга юм. Би шийдэж ядан тээгт гар хүрэв. Хүү миний хойноос ийн өгүүлрүүн:

	— Урьдчилан сануулахгүй байж болохгүй байна. Тэнд чамд ямар нэгэн юм тохиолдвол Зуун Дөчин Ертөнцийн Нэгдсэн Зөвлөлд асуудал хэлэлцүүлэх болно шүү гэв.

	Би хаалгыг жаахан онгойлголоо. Тас түс, түр нярхийж, ува, ува, ёо, ёо, ёо, дүүд, дүүд, дүүд гэх дуу гарав. Миний таван халуун мэдрэл нэгэн зэрэг гэмтэв. Хоёр далныхаа хооронд зохимжгүй шивээс зурагтай, нүцгэн, урт шилбэтэй сайхан шар хүүхэн автомат хоёр гар буугаар царай муутай хар үстэй эрийг буудаж, буун сум тусах бүр хар хүнээс улаан цус бургиж байхыг би олж харлаа. Бас нүргэлсэн тэсрэлт болж, аймшигт амьтдын орилох дуу сонстоно. Уургийн бус махны өгүүлж баршгүй муухай хэншүү үнэртлээ. Ойрхон болсон цөмийн тэсрэлтийн хайлам халуун салхи нүүр нүдгүй үлээж, агаарт замхарсан протоплазмын эвгүй амт амтагдав. Би огло харайн зайлж, толгойгоо золтой хавчуулчхалгүй хаалгыг хаалаа. Агаар салхи нь амттайхан, ертөнц гоо сайхан санагдлаа. Жаал хүү алга. Би нэгэн хэсэгтээ амьсгаа уужран зогсож байснаа энэ золигийн жаал тэр Нэгдсэн Зөвлөлдөө очиж, гомдол мэдүүлэхээр гүйж одсон болов уу гэхээс сэтгэл зовж машиндаа ухасхийн хүрэв. 

	Орон зайгүй хугацааны харуй бүрий намайг дахин нөмрөн авлаа. Гэвч би Төмөр Хэрмээс хараа салгасангүй. Учир нь би түүнийг тун их шохоорхож байв. Цагийг дэмий өнгөрөөхгүйн тулд би даруй хэдэн сая жилээр урагш түрүүллээ. Хэрмэн дээгүүр атомын дэлбэрэлтийн мөөг хэлбэрт утаа суунаглах бөгөөд харин миний талд гэгээ дахин ороход би баярлалаа. Би тоормосолж зогссон боловч урам хугарав.

	Харш-Хөргөгч ойрхон сүндэрлэж байна. Тэнгэрээс од хоорондын бөмбөлөг хэлбэртэй хөлөг бууж байв. Бөмбөлөг газардахад түүнээс дээр үеийн цэнхэр хувцастай нисэгч гарч ирэв. Харшаас бие нь энд тэндгүй улайж хүрэнтсэн, ягаан хувцастай хүүхэн гарч ирлээ. Тэр хоёр бие бие рүүгээ тэмүүлж, гар гараасаа хөтлөлцлөө. Надад эвгүй санагдсан тул би хараа буруулав. Цэнхэр хувцастай нисэгч, ягаан палаажтай хүүхэн хоёр яриа дэлгэж гарав.

	Би хөлийнхөө чилээг гаргах гэж машинаас буутал, хэрмийн дээрх тэнгэр ер бусын цэлмэг байхыг санамсаргүй олж харлаа. Дэлбэрэлтийн нүргээн, бууны тачигнах чимээ аль аль нь сонстохгүй байв. Би зориг орж, шагайвар луу чиглэв.

	Хэрмийн цаад талаар. тэв тэгшхэн тал үргэлжлэх бөгөөд түүнийг тэнгэрийн хаяа хүртэл гүнзгий жалга хуваажээ. Жалгын зүүн талаар амьд амьтан нэг ч үзэгдэхгүй, тэр тал муу усны худгийн таг шиг намхан төмөр бөмбөлгөөр хучигдсан байв. Жалгын баруун талд тэнгэрийн хаяа хүртэлх зайд үл танигдах морьтнууд ханхалзана. Тэгж байснаа төмөр хөө хуягтай, хар. царайтай эр жалгын ирмэг дээр хөл унжуулан суугааг би олж харлаа. Түүний хүзүүнээс маш бүдүүн гол төмөртэй, урт оосортой автомат буу бололтой юм унжиж байна. Тэр хүн юм зажилж, байн байн нулимах бөгөөд намайг гойд сонирхохгүй харна. Би хаалгыг барьж, түүнтэй яриа үүсгэж ядан харж байв. Түүний төрх байдал тун хачин харагдана. Нэг л дасаж дадаагүй хачин. Юун хүн болохыг хэн мэдэх вэ.

	Тэр намайг харж ханаад хөө хуяг дотроосоо хавтгай лонх гаргаж ирээд, бөглөөг нь шүдээрээ авч, хоолойгоор нь сорсноо жалга руу дахин нулимаад, паргиа хоолойгоор ингэж асуув:

	— Хэлло! Ю фром зэт сайд?27

	— Тийм ээ, Өө, Иес28 гэж би хариулав.

	— Энд хау из ит гоуинг он аут зэа?29

	— Со-со. Энд хау из ит гоуинг он хиа?30

	— Итс о’кей31 гэж тэр номой хэлээд, дуугүй болов. Би нэгэн хэсэг хүлээгээд, энд юу хийж байгааг нь асуув. Жалгын зүүн талаар хүн төрөлхтөн харгис роботуудын захиргаанд эцэстээ тулаад байгаа гэнэ. Энд роботууд хүнээс ухаантай болоод, засгийн эрхийг булаан авч амьдралын сайн сайхан бүхнийг эдэлж, хүмүүсийг газар доогуур хөөн оруулж, цувуур дээр ажиллах болгосон гэнэ. Түүний хамгаалж байгаа жалгын баруун талд зэргэлдээ гарагаас ирэгсэд хүмүүсийг боолчилсон гэнэ. Тэд нар бас л засгийн эрхийг булааж аваад, феодалын ёс дэглэм тогтоож, анхны шөнийн эрхээ эдэлж байгаа гэнэ. Тэд сайхан амьдардаг бөгөөд тэдний өршөөл үзсэн хүмүүст аар саар юм оногддог гэнэ. Эндээс жалга даган хориод миль газар явбал хүний биед ороод өөрийнхөө хүссэн бүхнийг хүнээр хийлгэж чаддаг ухаантай вирусүүд Альтаира гарагаас ирж хүмүүсийг боолчлон суусан муж дайралдана. Түүнээс цааш баруунаар Галактикийн холбооны том колони байдаг гэнэ. Тэндхийн хүмүүс бас л боолчлогддог боловч эрхэмсэг амбан сайд тэднийг нядлах гэж таргалуулан тэжээдгээс гадна,Галактикийн Эзэн Хаан. Эрхэм дээдэс А-у 3562-ын торгон цэргийг тэднээс татдаг гэнэ. Бас ухаантай шимэгчид, ухаантай ургамал, ухаантай эрдэс тэргүүтэнд боолчлогдсон мужууд ч бий гэнэ. Бас тэр уулын цаана хэнд ч юм бэ боолчлогдсон хүмүүс нутаглах бөгөөд тэдний тухай томоотой хүн ч итгэмээргүй үлгэр домог шиг юм ярьдаг гэнэ.

	Тэгтэл бидний яриа тасрав. Тэгш талын дээгүүр таваг хэлбэртэй нисдэг хэдэн аппарат өнгөрөв. Тэдгээрийн дотроос бөмбөг эргэлдэн унаж байв. «Дахиад л эхэллээ» гэж тэр хүн хэлээд, дэлбэрэлтийн зүг хөл жийн хэвтэж, тэртээд харагдах морьтнуудын зүг автоматаар гал нээв. Би ухасхийн гарч, хаалгыг түлхэн хаагаад түүнийг налж хэдэн минут зогсохдоо бөмбөг, хэрхэн шунгинан исгэрч, дэлбэрч байгааг чагнаж байв. Цэнхэр хувцастай нисэгч, нөгөө хүүхэн хоёр Харшийн шатан дээр ярилцсаар байв. Би хаалгаар болгоомжлон дахин шагайв. Талын дээгүүр дэлбэрэлтээс галт бөмбөлгүүд аажимхан хөөрч байна. Төмөрлөг бөмбөлгийн таг нээгдэж, түүний дотроос уранхай ноорхой хувцастай сахал үс нь ургасан, уурласан царайтай, хүмүүс төмөр царил урагш ёрдойлгон барьсаар гарч байв. Хөө хуягтай морьтнууд миний дөнгөж сая ярилцаж суусан хүн рүү довтлон ирж, хярамцаг цавчих адил цавчлахад тэр дэмий л орилон автомат буугаараа хаацайлж байна...

	Би хаалгыг хааж, сайтар түгжив.

	Би машиндаа орж, суув. Дахин хэдэн сая жилээр урагшлан нисэж, Уэллсийн бичсэн мөхөж байгаа дэлхийг үзэх хүсэл төрөв. Гэтэл миний машины нэг юм гацаж, араа залгагдахгүй байв. Би хаазалж ч үзлээ, бас дахин нэг оролдлоо. Болсонгүй. Арга барагдахдаа өшиглөөд авсан чинь нэг юм хагарах шиг болж хангинаад явчихсанаа, найгаж байсан тариа өрвийн босох адил болоод би нойрноос сэрэх шиг болов. Би хурлын бага танхимын үзүүлэнгийн тавцан дээр сууж байх бөгөөд цөм намайг сонирхон ширтэж байлаа.

	— Араа нь яав аа? гэж би машинаа хайж асуув. Машин байсангүй. Би ганцаар эргэн иржээ.

	— Тэр яах вэ! Танд маш их баярлалаа! Та ёстой л миний аминд орлоо... Харин их сонирхолтой байлаа шүү, тийм ээ, нөхөд өө? гэж Седловой дуу алдав.

	Сонирхолтой байлаа гэсэн утгаар цугларагсад хүнгэнэлдэв.

	— Үгүй, би энэ бүхнийг нэг номоос уншсан шиг санагдана, гэж эхний эгнээнд суусан ид шидтэний нэг нь өгүүлэв.

	— Тэгэлгүй яах вэ! Тэгэлгүй яах вэ! Энэ чинь тодорхой бичигдэж байгаа ирээдүйд хүрээд эргэж ирсэн юм чинь, гэж Седловой хэлэв.

	— Адал явдал багатай юм. Дандаа л яриад байх юм, гэж арын эгнээнд тэнгисийн тулалдаанаар тоглогчид өгүүлэв.

	— Энэ ч надад хамаагүй хэрэг ээ, гэж Седловой шийдэмгий хэллээ.

	— Яриа гэнэ шүү, гэж би үзэсгэлэнгийн тавцангаас буухдаа надтай ярилцаж байсан хар царайт эрийг бодоход дотор муухай болох шиг болов.

	— Үгүй, яалаа гэж. Бас сонирхууштай газар дайралдаж байна шүү. Тэр нэг машин. Санаж байна уу? Гурван генийн куатортай... Энэ чинь байна шүү... гэж нэгэн бакалавр хэлж байна.

	— За тэгээд? Манай ярилцлага эхлэх шив дээ. Илтгэгчээс асуух зүйл байна уу? гэж Пупков-Задний асуулаа.

	Тэр сониуч бакалавр олон үет темпорал арааны тухай асуулт (багтаамжийн өргөжилтийн коэффициент түүнд сонирхолтой байна гэнэ) тавьсан тул би сэмхэн гарч одов.

	Би нэг л хачин байдалтай байв. Эргэн тойрны бүх юм бат бэх, биелэг, материаллаг санагдана. Хүмүүсийг хажуугаар өнгөрөхөд би тэдний гутал чахран дуугарахыг сонсож, тэдний хөдөлгөөнөөс үүссэн салхийг мэдэрч байлаа. Хүн бүр үг цөөнтэй, цөм ажиллаж, цөм юм бодож, хэн ч дэмий ярьж, шүлэг уншихгүй байв. Лаборатори бол нэг зүйл, үйлдвэрчний эвлэлийн хурлын индэр бол өөр зүйл, баярын цуглаан бол огт өөр зүйл гэдгийг цөм мэдэж байв. Савхин тоногтой эсгий гутлаа чирсээр миний урдаас Выбегалло явж өнгөрөхөд би түүний сахалд өвөрмөц буудайн үртэс наалдсан, бас урт нарийн хадаасаар шүдээ чигчийлж явсан тэгээд ч мэндлэлгүй өнгөрсөн энэ бүхнээс нь болоод түүнийг өрөвдөх шиг болж бил ээ. Выбегалло амьд, нүдэнд харагдах, гарт баригдах новш боловч гараа занган ихэмсэг байдал гаргахгүй байна.

	Би өөрт тохиолдсон явдлаа хүнд ярьж өгмөөр санагдаад болохгүй байсан тул Романы өрөөгөөр шагайлаа. Роман лабораторийн ширээ рүү тонгойж, эрүүгээ тулан зогсож, Петрийн аяганд хэвтээ бяцхан ногоон тотийг харж байлаа. Бяцхан ногоон тоть нь үхсэн байдалтай, цайвар хальс нүдэнд нь татсан байв.

	— Энэ яачихаа вэ? гэж би асуув.

	— Бүү мэд. Харахгүй юу, үхсэн байна, гэж Роман хэлэв.

	— Чи хаанаас тоть олоо вэ?

	— Өөрөө мэдэхгүй байна.

	— Хиймэл юм биш биз? гэж би асуув.

	— Үгүй. Тоть нь тоть шиг л тоть.

	— Тэгвэл Витька дахиад л умклайдетаа зайдалчихаа биз.

	Бид хоёр тотины дээрээс тонгойж түүнийг анхааралтай ажин харав. Атирсан хар хөлд нь гархи зүүсэн байв.

	— «Фотон», гэж Роман уншаад, — Бас хэдэн тоо байна, гэв. «Арван ес, нойл тав, далан гурав» гэв.

	За, гэх танил дуу бидний ард сонстов.

	Бид эргэж номхон зогсов.

	— Сайн байцгаана уу, гэж У-Янус ширээнд дөхөж ирээд мэндлэв. Тэр, тасалгааны гүн дэх өрөөнийхөө хаалгаар гарч ирэхэд, маш ядарсан, маш гунигтай харагдав.

	— Сайн байна уу, Янус Полуэктович, гэж бид хоёр нэгэн зэрэг их л хүндэтгэлтэй мэндлэв.

	Янус тотийг хараад, бас дахин «За» гэж хэлэв. Тэр шувууг барьж аваад, түүний тод улаан залааг маш болгоомжтой энхрийлэн илэхдээ ингэж хэлэв:

	— Яав даа, Фотончик минь? гэв.

	Тэр цааш нь юм хэлэх гэснээ биднийг хараад дуугүй болов. Бид дэргэд нь зогсоод, түүнийг лабораторийн холын буланд байгаа цахилгаан зуухны амыг онгойлгож түүнд ногоон шувуугаа хийхийг харж байв.

	— Роман Петрович та цахилгаан залгаж өгнө үү, гэж тэр хэлэв.

	Роман түүний үгийг дагав. Түүний санаанд нэгэн гайхамшигтай бодол төрсөн мэт байв. У-Янус толгойгоо гудайлган зуух руу тонгойн жаахан зогсоод, халуун нурмыг сайтар малтан авч, салхивч онгойлгож түүгээр гадагш цацав. Тэр нэгэн хэсэг цонхоор харж зогсоод дараа нь хагас цагийн дараа өрөөндөө Романыг хүлээж байя гэж хэлээд явж одов.

	— Хачин юм, гэж түүний хойноос харсаар, Роман хэлэв.

	— Юу хачин гэж?

	— Бүгд л хачин.

	Харваас Янус Полуэктовичийн сайн танил, энэ үхсэн ногоон тоть гарч ирсэн нь ч, бас галд хайлуулж үнсийг нь салхинд хийсгэх оршуулгын ер бусын ёслол ч надад бас хачин санагдсан боловч тодорхой бичигдэж байгаа ирээдүйд аялснаа ярьж өгөхийг тэсгэлгүй хүсэхэд тэр тухай ярьж гарлаа. Роман маш анхаарамжгүй сонсож, намайг хайхрамжгүй харснаа, хэлсэнтэй зөрж толгой дохиж байснаа бүр сүүлд нь «Ярь, ярь, би сонсож байна» гэж хэлээд, ширээн дороос хогийн сав гаргаж, түүнд байсан үнгэсэн цаас, соронзон хальсны тасархай зэргийг онгичиж гарав. Намайг ярьж дуусахад тэр ингэж асуув:

	— Тэр Седловой чинь тодорхой бичигдэж буй эдүгээд аялахыг хүсэхгүй байна уу? Тэгсэн бол илүү сонин байх сан.

	Би түүний энэ үгийг тунгаан бодож, Романы алиа шогт баярлаж байх зуур тэр савыг уруу нь харуулж хогийг шалан дээр асгав.

	— Юу болов оо? Диссертацаа гээчихээ юу?

	— Чи аан гэж бай, Сашка, сонин юм болоод байна. Өчигдөр би зуух цэвэрлэж байтал, дутуу шатсан ногоон өд олсон юм. Түүнийг би энэ саванд хийсэн чинь өнөөдөр байхгүй байх юм, гэж тэр намайг гөлрөн харж өгүүлэв.

	— Юуны өд вэ? гэж би асуув.

	— Чи бодооч. Шувууны ногоон өд манай энэ өргөрөгт тун ховор тааралдана. Гэтэл дөнгөж сая шатаасан тоть ногоон байсан.

	— Дэмий юм бүү ярь, чи тэр өдийг өчигдөр олсон шүү дээ.

	— Хамаг учир түүнд л байгаа юм, гэж Роман саванд нь хогийг буцааж хийх зуур өгүүлэв.

	
ГУРАВДУГААР БҮЛЭГ

	Шүлэг бол зохимжгүй, шүлгээр ярьдаг хүн нэг ч байхгүй, хутагтны баяраар бэлэг авчрахдаа Бидльл ярьдаг, эсвэл гутлын тосны тухай зарлал, эсвэл мангар амьтад шүлэгтэй байдаг. Яруу найргаар ярих гэв дээ хүү минь.

	 

	Ч. Диккенс

	 

	 

	«Алданыг» шөнөжин засварлалаа. Маргааш өглөө нь намайг электронон танхимд орж ирэхэд нойргүй хоносон ууртай инженерүүд шалан дээр сууцгаан, Кристобаль Хозевичийг эвгүй үгээр дурсаж байв. Тэд түүнийг залуур зүйн эринд халдсан скиф, хүннү, зэрлэг гэж хоч өгнө. Тэдний арга тасарсан нь туйлгүй тул нэгэн хэсэгтээ миний зөвлөснийг хүлээн авч, дагах гэж хичээнэ. Удалгүй тэдний тэргүүн Саваоф Баалович Один хүрэлцэн ирж, намайг машинаас холдуулав. Би хажуу тийшээ болж, тэгээд ширээндээ сууж, тэр эвдрэлийн учиртай Саваоф Баалович хэрхэн танилцаж байгааг харж байв.

	Тэр хэдийгээр их хөгширсөн боловч, бие сайтай, шөрмөслөг бөгөөд толгойн халзан нь гялалзан, эрүү хацраа сайтар хуссанаас гадна нүд гялбам чисчүү костюм өмсжээ. Энэ хүнийг бүгд гүнээ хүндэтгэнэ. Нэг удаа Модест Матвеевичийг намуун дуугаар загнаж, сүрлэг Модест тал засан өмнө нь толгой бөхийж, «Мэдлээ... Миний буруу... Дахиж ингэхгүй...» гэж байхыг би харсан бил ээ. Саваоф Бааловичоос ер бусын их эрчим хүч цацардаг юм. Түүнийг байхад цаг хурдлан түрүүлж, соронзон талбайд мурийсан эгэл бөөмсийн зам тэгширдгийг хүмүүс мэджээ. Тэгсэн хэр нь ид шидтэн биш. Тэр ханаар нэвт гардаггүй, ямар ч юмыг хэзээ ч дамжуулж байгаагүй, маш их ажилтай байдаг хэр нь өөрийн хуулбарыг хэзээ ч бүтээж байгаагүй бил ээ. Тэрээр Техникийн Үйлчилгээний тасгийн тэргүүн, хүрээлэнгийн бүх техникийг нарийн мэддэг, Китежградын техникийн заводын зөвлөх юм. Түүнээс гадна огт санаанд оромгүй, мэргэжилд нь огт холбогдолгүй ажил хийж явдаг юм.

	Саваоф Бааловичийн намтрыг би тун саявтархан сонссон юм. Эрт балар цагт С. Б. Один дэлхийн бөмбөрцгийн тэргүүн ид шидтэн байжээ. Кристобаль Хунта ба Жиан Жиакомо хоёр бол түүний шавийнх нь шавь нар юм. Түүний нэрээр муу юмыг зайлуулж, түүний нэрээр жинтэй сав суулга лацдаж байжээ. Соломон хаан бахдан биширсэн захидал түүнд илгээж, түүний нэрийг мөнхлөн сүм дуган босгож байжээ. Тэрээр төгс хүчтэн мэт байв. Тэгтэл арван зургаадугаар зууны дунд үеэр тэр үнэхээр төгс хүчтэн болжээ. Бүр мөстлөгийн үеэс өмнө ямар нэгэн аварга сэтгэгчийн гаргасан боловсронгуйн интеграл-дифференциал тэгшитгэлийн тооны хариуг гаргаад, ямар ч гайхамшгийг бүтээх чадалтайгаа харуулав. Шидтэн бүхэн өөрийн хязгаартай байдаг юм. Зарим нь чихэндээ ургасан үсээ арилгаж чадахгүй байхад, зарим нь Ломоносов-Лавуазьегийн гаргасан хуулийг эзэмшсэн атлаа термодинамикийн хоёрдугаар зарчмын хувьд болохоор хүчин мөхөс байдаг юм. Гэтэл бас зарим нь, тэгэхдээ цөөн хэсэг нь цагийг зогсоож, харин риманы орон зайд бол бага хугацаанд зогсоож чаддаг байна. Саваоф Баалович бол үнэхээр төгс хүчтэн. Тэр бүгдийг чадаж байснаа, бас юу ч чадахгүй болжээ. Яагаад вэ гэвэл, Боловсронгуйн тэгшитгэлийн туйлын нөхцөл нь бүтээсэн гайхамшиг нэг ч амьд амьтанд хор хүргэхгүй байх шаардлагатай ажээ. Ухаант амьтанд шүү. Дэлхийд ч, Орчлонд ч. Ийм гайхамшгийг хэн ч, Саваоф Баалович ч атугай бүтээж чадахгүй юм. Тэгээд С. Б. Один ид шидийг бүрмөсөн орхиж, ШИИЛЭШХ-ийн Техникийн Үйлчилгээний тасгийн эрхлэгч болжээ.

	Түүнийг орж ирснээс хойш инженерүүдийн ажил урагштай байв. Тэдний хөдөлгөөн утгатай болж, муу хэл ам нь татарчээ. Би яаралтай ажил бүхий хавтсаа гаргаж, ажлаа эхэлтэл, Выбегаллогийн дагалдан, хөх нүдтэй, маш ялдамхан зантай, шантгар хамартай, шулам Стеллочка гүйн ирж, ханын сонин гаргая гэж намайг дуудав.

	Стеллочка бид хоёр ханын сонины коллеги учир, шог шүлэг, ёгт үлгэр, мөн зургийн тайлбар бичдэг байлаа. Түүнээс гадна би санал авах шуудангийн хайрцгийг тун чадамгай зурдаг бөгөөд түүнд далавчтай захидлууд тал бүрээс нисэн ирж ордог юм. Ер нь тус сонины зураач нь ямар нэгэн аргаар тус хүрээлэнд шургалан орсон, миний аминдай кино механикч Александр Иванович Дрозд бил ээ. Гэхдээ тэр бол голчлон гарчиг зурах талаар мэргэжсэн хүн. Сонины ерөнхий эрхлэгч нь Роман Ойра-Ойра, түүний туслах нь Володя Почкин юм.

	— Саша. Явъя, гэж Стеллочка хөх нүдээрээ намайг харж хэлэв.

	— Хаашаа? гэж тийшээ явахыг нь мэдсээр байж би асуув.

	— Сонин гаргахаар.

	— Яах юм бэ?

	— Керберийг хуцаад болж өгөхгүй болохоор, Роман тун хичээж үз гэж гуйсан юм. Тэдний хэлснээр. бол хоёр хоног үлдэж байгаа боловч, бэлэн болсон юм юу ч үгүй гэнэ.

	Боловсон хүчний эрхлэгч Кербер Псоевич Демин бол манай сонины хойноос хөөцөлдөж санаа тавьдаг, гол хүн нь юм.

	— Хүүе, маргааш болох уу? гэж би хэлэв.

	— Маргааш бол би чадахгүй. Маргааш би Сухими рүү ниснэ. Нохой сармагчны дуу бичиж авна. Хамгийн хариуцлагатайн нь хувьд түүний дууг бичиж ав гэж Выбегалло хэлсэн. Өөрөө түүнд ойртож чадахгүй байгаа юм. Тэр нь хардаад байна гэнэ. Саша, явъя л даа!

	Би ганцаараа шүлэг зохиож чадахгүй учир ажил хэргээ хумхиад, Стеллочкагийн хойноос санаа алдан дагав. Стеллочка надад хэрэг болно. Тэр дандаа эхний мөр, гол санааг нь хэлдэг юм. Миний бодлоор бол яруу найрагт энэ л гол нь бололтой.

	— Хаана хийх юм бэ? Үйлдвэрчний хорооны өрөөнд үү? гэж би асуув.

	— Үйлдвэрчний хороо зайгүй. Тэнд Альфредийг шийтгэж байгаа. Цай уусан гэж. Харин биднийг өрөөндөө ор гэж Роман хэлсэн, гэв.

	— Юун тухай бичих юм бэ? Дахиад л халуун усны тухай юу? — Халуун усны тухай ч бий. Халуун ус, Халзан давааны тухай. Хома Брутийг ниргэх хэрэгтэй.

	— Манай Хома Брут ч маш зальтай гайхал, гэж би хэлэв.

	— Ээ дээ, чи Брут үү, гэж Стелла хэлэв.

	— Энэ чинь санаа. Үүнийг чинь юм болгоё.

	Романы лабораторийн ширээн дээр сонины маш том ватум цаас дэлгээстэй байна. Түүний хажууд савтай будаг, шүршүүр, тэмдэглэл байх бөгөөд зураач, кино механикч Александр Дрозд янжуур зуугаад хэвтэж байна. Түүний цамц хэзээний л байдгаараа яраатай, үстэй цээж нь цухуйна.

	— Сайн уу? гэж би мэндлэв.

	— Мэнд! гэж Саня хэлэв.

	Хөгжим хангинана. Саня жижиг хүлээн авагчаа ажиллуулж байв.

	— За энд чинь юу юу байна! гэж тэмдэглэлийг авангаа хэллээ.

	Тэмдэглэл гэх юм цөөхөн байна. «Баяр угтлаа» гэсэн тэргүүн байна. «Нэгдүгээр улирлын эцэс, хоёрдугаар улирлын эхний үеийн хөдөлмөрийн сахилгын тухай захиргааны шийдвэрийн биелэлтийн байдалд хийсэн Судалгааны үр дүн» гэсэн Кербер Псоевичийн өгүүлэл байна. Хотын ба районы шеф аж ахуйн өмнө авсан бидний үүрэг» гэсэн профессор Выбегаллогийн өгүүлэл байна. Бас «Электроны ид шидийн тухай бүх холбоотын зөвлөгөөн» гэсэн Володя Почкины өгүүлэл байна. «Дөрөвдүгээр давхрын уурын халаалгыг хэзээ цэвэрлэх вэ?» гэсэн гэрийн онгоны өгүүлэл байна. Гуанзны хороон даргын «Өөх ч биш, булчирхай ч биш» гэсэн машинаар цохисон зургаан хуудас өгүүлэл байна. Тэр өгүүлэл «Фосфор бол хүнд ус агаар. мэт хэрэгтэй» гэж эхэлсэн байв. Шийдвэрлэгдэшгүй асуудлын тасгийн ажил байдлын тухай Романы бичсэн өгүүлэл байна. «Манай ахмадууд» гэсэн буланд «Севильягаас Гренада хүртэл. 1547 он» гэсэн Кристобаль Хунтын өгүүлэл байна. Бас харилцан туслалцах кассын ажил замбараагүй, галын аюулаас сэргийлэх сайн дурын нөхөрлөлийн ажил зохион байгуулалтгүй, жижиг амьтны байранд мөрийтэй тоглосоор байгаа зэргийг шүүмжилсэн хэдэн жижиг, мэдээ байв. Бас хэдэн шог зураг байна. Нэг зураг дээр хөх ягаан хамартай Брутийг зурсан байв. Нөгөө дээр нь халуун усны газрыг шоглож, цэв хүйтэн усанд орж буй нүцгэн хүн зуржээ.

	— Ёстой уйдмаар юм байна! Шүлэг хэрэггүй юм биш үү? гэж би асуув.

	— Хэрэгтэй. Энэ бүхнийг янз янзаар тавьж үзсэн чинь зай үлдээд байна гэж Стеллочка санаа алдан өгүүлэв.

	— Тэгвэл Саня энд ямар нэгэн юм зурахгүй юу. Тариан түрүү юм уу, эсвэл алаг нүдэн цэцэг... Тэгэх үү Санька?

	— Та нар ажлаа хий.. Би гарчиг бичнэ, гэж Дрозд хэлэв.

	— Их юм болж дээ. Гурван үг бичихийн төлөө.

	— Одот тэнгэрийн дэвсгэр дээр шүү. Бас пуужин зурна. Өгүүллүүдийн гарчиг бичнэ. Би үдийн хоол идээгүй. Тэр ч байтугай өглөөнийхөө цай ч уугаагүй, гэж Дрозд үнэрхэв.

	. — Тэгвэл явж юм идээд ир л дээ, гэж би хэлэв.

	— Надад мөнгө байхгүй. Би магнитофон худалдаж авсан. Комиссын дэлгүүрээс. Харин та нар шал дэмий юмаар цаг нөхцөөж байх юм. Түүний оронд надад ганц хоёр хачиртай талх бүтээгээд өгмөөр юм. Цөцгийн тостой, жимсний чанамалтай. Үгүй бол арваадыг бүтээгээд өг л дөө, гэж тэр уцаарлав.

	Би нэг рубль гаргаж, холоос түүнд харуулав.

	— Гарчгаа бичээд, аваарай.

	— Бүр үү? гэж Саня урамшин асуув.

	— Үгүй, зээлээр.

	— Зах яах вэ. Харин миний унах гэж байгааг бодолцоорой. Гэдэс мушгиад байна. Гар хөл хөрөөд байна.

	— Худлаа хэлж байгаа юм. Саша, тэр ширээнд сууж, шүлгийг нь цөмийг зохиоё, гэж Стелла хэлэв.

	Бид тусгай ширээнд сууж, шог зургуудыг урдаа дэлгэв. Онгоц орж ирэх байх гэж найдсандаа бид түүнийг нэг хэсэг харж суулаа. Дараа нь Стелла ингэж хэлэв:

	— Брут мэтийн ийм хүмүүсээс болгоомжил, ховх сорно шүү.

	— Юу сорно гэж. Цаадах чинь юм хулгайлсан юм уу?

	— Үгүй, дэггүйтэж, зодоон хийсэн юм. Би толгой холбох гэж л ингэж хэлсэн юм.

	Бид дахин жаал бодлоо. «Болгоомжил, ховх сорно шүү» гэхээс өөр юм толгойд огт орж ирэхгүй байлаа.

	— Алив дэс дараагаар нь бодъё. За Хома Брут байна. Тэр архи ууж согтож. Зодоон хийж. Өөр юу хийв? гэж би асуулаа.

	— Охидыг хоргоосон. Шил хагалсан, гэж Стелла хэлэв.

	— За тийм байж. Өөр?

	— Хараал тавьсан.

	— Хачин юм аа... Би энэ Бруттэй цуг ажиллаж үзсэн. Зүгээр л залуу бил ээ, гэж Саня Дрозд хэлэв.

	— Тэгээд? гэж би асуулаа.

	— Тэгээд л гүйцээ.

	— Чи «Бруттэй» холбоод, шүлэглэж чадах уу?

	— Прут гээч.

	— Сорно гээд хэлчихсэн.

	— Тэгвэл «саваа мод» биз дээ.

	Стелла сэтгэл хөдлөм уншив:

	— Та нөхөд Брутийг хар, энэ савааг гартаа чанга атга, тааралдсан газраа Брутийг жанч.

	— Болохгүй. Зодохыг сайшаасан хэрэг болно, гэж Дроз хэллээ. 

	— Залхана гэвэл яасан юм бэ? гэж би хэллээ.

	— Та нөхөд Брутийг хар, түүний үгнээс ялаа хүртэл залхана, гэж Стелла уншив.

	— Та нарын үгнээс л ялаа залхаж байх шиг байна, гэж Дрозд шогчлов.

	— Чи гарчгаа бичсэн үү? гэж би түүнээс асуув.

	— Үгүй, гэж Дрозд маасганан хариулав.

	— Түүнийгээ л хийж үз.

	— Манай хүрээлэнгийн нэрийг архичин Брут л гутааж байна, гэж Стелла хэллээ.

	— Энэ чинь болж байна. Үүнийг бид эцэст нь оруулна, Сургамж, шинэ янзын: Бичээд ав, гэж намайг хэлэхэд, 

	— Шинэ янзын юм юу байна? гэж Дрозд асуув.

	Би түүнтэй ярихыг хүссэнгүй.

	— Одоо яаж дэггүйтэж байсныг нь бичье. Жишээ нь, нохой гурав харагдтал уугаад, номоо мартаж зодоон хийгээд, хүн биш сармагчин болжээ, гэж би хэллээ.

	— Пөөх, яасан муухай юм бэ? гэж Стелла нүүрээ үрчийлгэв.

	Би шанаагаа тулж суугаад, шог зургуудыг ширтэв. Дрозд бөгсөө өцийлгөөд, ватум цаасан дээр бийрээр зурж байна. Маш нарийн жинс өмд өмссөн учир хөлийн нь булчин нумлан харагдана. Би ухаарлаа.

	— Хөлөө нумлаад! Дуунд гардаг шиг! гэж би хэлэв.

	— «Бяцхан дэвхрэг хөлөө нумлаад» гэж Стелла хэллээ.

	— Яг зөв. Би ч бас мэднэ. «Бусад зочин хөлөө нумлаад» гэж Дрозд эргэж харалгүй аялав.

	— Байз, байз. Хэрүүл зодоон гаргасан гэж хөлөө нумлаад, сэргийлэхэд хүргүүлэв, гэж би урам орж хэллээ.

	— Энэ чинь болж байна, гэж Стелла хэлж байна.

	— Одоо байна шүү, «хөлөө нумлаад» гэсэн дахилттай хоёр бадаг байхад л гүйцнэ. Журам дэглэм эвдээд.... Залуу бүсгүйчүүдийг айлгаад... гэсэн юм хэрэгтэй байна.

	— Хэт их уугаад хүн «анихыг байж, хөлөө нумлаад хүний хаалга балбана, гэж Стелла хэллээ.

	— Их Догь! Хүний хаалга нүдсэн юм уу? гэж би асуув.

	— Нүдсэн, нүдсэн.

	— Сайн байна! За дахиад нэг бадаг.

	— Хөлөө нумлаад хүүхэн хөөнө. Эхний нь мөр хэрэгтэй байна, гэж Стелла хэлэв.

	— Хөөрнө, хөглөрнө, заваарна, завхарна, гэж би хэлэв.

	— Хирээ угаалгүй, сахлаа хусалгүй...

	— Яг зөв. Энэ чинь ёстой уран сайхны үнэн байна. Эхээс төрсөөр нүүрээ угааж, сахлаа хусаагүй хүн, гэж Дрозд үг нэмлээ.

	— Дахиад нэг мөр нэмчих үү? гэж Стелла асуув.

	Бид дахин удтал дуугүй болж, бие биеэ дэмий л ширтэн суув. Дрозд устай аяганы амсрыг бийрээрээ тогшиж байв.

	— Хөөрч тонгочоод, хараал тавьж бархираад, хөлөө нумлаад хүүхэн хөөнө, гэж би хэллээ.

	— Бархирах нь ч юу вэ дээ, гэж Стелла дуугарав.

	— Хөлөө нумлаад хүний хаалга балбана, гэж би хэлэв.

	— Энэ чинь ч бий.

	— Хаана?.. Нээрээ бий л дээ.

	— Хүрэн эрээн бар шиг хөлөө нумлаад, гэж Дрозд нэмэрлэв.

	Тэгтэл хаалга маажих мэт сонстоход, бид цөм эргэж харав. Янус Полуэктовичийн лабораторид орох хаалга зугуухан онгойв.

	— Хараач, та минь, гэж Дрозд хэлээд, бийрээ барьсаар гайхан зогсов.

	Хаалганы завсраар тод улаан залаатай бяцхан ногоон тоть мөлхөн гарч ирэв.

	— Тотиохой! Тоть! Жү-жү-жү... гэж Дрозд дуудав.

	Тэр талх нунтаглаж байгаа байдалтай гараа хөдөлгөн үзүүлэв. Тоть биднийг өрөөсөн нүдээрээ харж байв. Дараа нь Романы хамар шиг монхор хошуугаа ангайж, сөөнгө дуугаар:

	— Р-реактор Р-рекатор! Бар-рих хэр-рэгтэи! гэв.

	— Ямар хөөрхөн амьтан бэ? Саня бариад аваач... гэж би Стелла хэлэв.

	Дрозд тоть руу ухасхийснээ зогтусав.

	— Энэ чинь хаздаг байх аа. Хошуут нь хараач, гэж тэр айсан байртай хэлэв.

	Тоть шал тулж өндийн, далавчаа дэвэн тасалгаа дотор эв муутай нисэв. Би түүнийг гайхан ширтэж байлаа. Өчигдрийнхтэй жигтэйхэн адил юм. Цусан төрлийн ихэр хоёр гэмээр. Тотиор дүүрчээ гэж би бодов.

	Дрозд бийрээр дахин зайлсхийв.

	— Тоншоод авч юуны магад, гэж байна.

	Тоть лабораторийн жигнүүрийн хөндөл дээр суухдаа тэнцвэрээ олж ядан, сарвалзаж байснаа тэгшрээд, маш тод ийн дуугарав:

	— Центавр-рын пр-роксима! Р-рубидий! Р-рубидий| гэв. Дараа нь бөгтийж, толгойгоо гудайлган нүдээ анив. Харахад чичрээд байх шиг байв. Стелла түрхэц нялсан зүсэм талх яаран бүтээж, захыг нь таслан хаяж, тотины хошуунд барив. Тоть огт тоохгүй байв. Тэр чичирч байлаа. Жигнүүрийн таваг чичирсхийн сууриа дэлдэн хангинаж байна.

	— Энэ өвчтэй юм шиг байна, гэж Дрозд хэлээд, Стеллагийн гараас түрхэцтэй талхыг авч анзааралгүй идэж гарав.

	— Хүүхдүүд ээ, урьд нь хүрээлэнд тоть байхыг үзсэн хүн байна уу? гэж би асуув.

	Стелла толгой сэгсрэв. Дрозд гайхан зогсоно.

	— Сүүлийн үед тоть олшроод байх чинь. Өчигдөр бас... гэж би хэлэв.

	Орох хаалга онгойж, Роман Ойра-Ойра, Витька Корнеев, Эдик Амперян, Володя Почкин нар хамт ирлээ. Тасалгаанд шуугиан дэгдэв. Сайтар унтаж амарсан Корнеев тэмдэглэл, өгүүллүүдийг жавхаатай байдлаар уншин үзсэнээ бичлэгийн маягийг голж байна. Сонины орлогч эрхлэгчийн хувьд голчлон цагдаагийн үүрэг гүйцэтгэдэг, хүчирхэг Володя Почкин Дроздын өтгөн үснээс татаж аваад, хамрыг нь сонинд тултал дарж «Гарчиг хаана байна? Гарчиг хаана байна, Дроздилло?» гэж байна. Роман бэлэн болсон шүлгүүдийг биднээс нэхэв. Сонинд ямар ч холбогдолгүй Эдик шүүгээ рүү очиж, түүний дотор байсан элдэв багажийг түжигнүүлэн, зайчилж эхлэв. «Овер-рсан! Оверрсан!» гэж тоть гэнэт хашхирахад цөм нам гүм болов.

	Роман тотийг ширтэв. Түүнд ер бусын санаа төрсөн мэт байдал нүүрэнд нь тодров. Володя Почкин Дроздыг орхиж, «Хараач тэр, тотийг» гэв. Догшин Корнеев тотийг базаж авахаар гар сунгатал тоть зайлж амжсан тул түүнийг сүүлдэж авлаа.

	— Болиоч Витька! Амьтан зовоож яах нь вэ? гэж Стелла уурсан хашхирав.

	Тоть муухай орилов. Цөмөөрөө түүнийг тойрлоо. Корнеев түүнийг тагтаа шиг барьж байв. Стелла түүний улаан залааг илж, Дрозд сүүлийн нь өдийг эвтэйхэн болгоно. Роман намайг харав.

	— Сонин юм, тийм ээ? гэж асуув.

	— Энэ хаанаас гараад ирэв, Саша? гэж Эдик эелдгээр асуулаа.

	Би Янусын лабораторийн зүг толгойгоо дохив.

	— Януст тоть ямар хэрэгтэй юм бэ? гэж Эдик лавлав.

	— Чи надаас асууж байна уу? гэж би лавлав.

	— Үгүй, сонин асуулт, гэж Эдик нухацтай хэлэв.

	— Януст хоёр тоть ямар хэрэгтэй юм бэ? гэж би асуулаа.

	— Үгүй бол гурав, гэж Роман сэм нэмлээ.

	Корнеев биднийг эргэж харлаа. 

	— Бусад нь хаана байгаа юм бэ? гэж тэр эргэн тойрноо сонирхсон байртай харж асуув. Түүний гар дахь тоть муухан хөдөлж, гарыг нь хазах гэв.

	— Чи тавь л даа. Бие нь муу байгааг харахгүй байна уу? гэж би хэлэв.

	Корнеев Дроздыг түлхэж зайлуулаад, тотийг жин дээр дахин тавив. Тоть өрвийснөө, далавчаа сөрдийлгөв.

	— За яах вэ? Дараа учрыг нь олъё. Шүлэг хаана байна? гэж Роман хэллээ.

	Бидний бичсэн зүйлсийг Стелла дуржигнатал уншиж, өгөв. Роман эрүүтээ маажиж, Володя Почкиныг тас тас худлаа хөхрөхөд нь Корнеев:

	— Буудан албал зохино. Том амтай буугаар шүү. Та нар ингэхэд шүлэг бичиж сурах улс уу? гэв.

	— Өөрөө бичихгүй юу! гэж би уурлан өгүүлэв.

	— Би шүлэг бичиж чадахгүй. Угаасаа би Пушкин биш. Угтаа бол би Белинский байгаа юм, гэж Корнеев хэллээ.

	— Чи угаасаа кадавр, гэж Стелла хэлэв.

	— Уучлаарай! Би сонинд утга зохиолын шүүмжлэлийн булан гаргахыг хүсэж байна. Би шүүмж өгүүлэл бичих хүсэлтэй байна. Би бүгдийг зад шүүмжилмээр байна! Би та нарт зуслангийн тухай бичсэнийг чинь сануулаад өгөмз.

	— Юу бил ээ? гэж Эдик асуув.

	Корнеев тэр даруй иш татан өгүүлсэн нь:

	— Би зуслан барих гэсэн юм. Хаана гэдэг нь гол зорилго мөн! Харин үйлдвэрчний хороо одоогоор хариу өгөөгүй байна. Тэгсэн биз дээ?

	— Алийг тэр гэх вэ! Пушкины ч тааруухан шүлэг бий шүү дээ. Тийм шүлгийг нь сургуулийн унших бичигт ч гүйцэд хэвлэдэггүй шүү, гэж би хэлэв.

	— Би ч мэднэ ээ, гэж Дрозд хэлтэл, Роман түүн тийш эргэж, 

	— Өнөөдөр гарчигтай болох уу, үгүй юу? гэж асуув.

	— Болно оо. Би «И» үсэг зурчхаад байна, гэж Дрозд хэлэв.

	— Ямар «И»? Юуны чинь «И»?

	— Хэрэггүй байсан юм уу?

	— Боож үхэлтэй бил ээ. Энэ сонин чинь «Сайн ид шидийн төлөө!» гэсэн нэртэй юм шүү дээ. «И» үсгээр эхэлсэн байна уу, үгүй юу? Ганц «и» үсгээ ч болов үзүүл!

	Дрозд хана харж, уруулаа өмөлзүүлж байна.

	— Яагаад тэр билээ? «И» үсэг би хаанаасаа авах нь энэ бил ээ? гэж тэр хэлэв.

	Роман галзууртлаа уурлаж, цөмийг нь хөөн явуулж, ажилд нь оруулахыг Почкинд тушаалаа. Стелла бид хоёрыг Корнеевын мэдэлд өгөв. Дрозд «И» үсгээ маяг оруулсан «Т» үсэг болгон өөрчилж эхлэв. Эдик Амперян сэтгэцийн цахилгаан хэмжүүр сэм авч гарах гэсэн боловч баригдаж, одот тэнгэр хийхэд хэрэг болох шүршүүр засахаар болов. Дараа нь Почкины ээлж болов. Өгүүллүүдийн найруулга, үсгийн дүрмийн засвар хийж, машиндах даалгавар түүнд Роман ногдуулав. Роман хүн бүхний хийж байгаа юмыг өнгийн харж, лаборатори дотуур алхалж байв.

	Нэг хэсэгтээ ажил ундарч байлаа. Бид «манай халуун усны газар үргэлж хүйтэн устай байдаг», «Ариун цэврийг эрхэмлэх хүн хүйтэн усаар сэтгэл ханахгүй», «Хүрээлэнд хоёр зуун хүн бий, хүн бүр халуун ус шаардана» гэхчлэн халуун усны сэдвээр хэд хэдэн янзаар зохиож, цөмийг голов. Корнеев утга зохиолын шүүмжлэгч шиг хараал тавьж байв. «Пушкинээс сур. Ядаж Почкиноос сур!» гэж тэр биднийг ухуулна. Та нарын дэргэд суут хүн байхад түүнийг дуурайж ч чадахгүй... «Замаар ЗИЛ машин явж байна. заавал би түүнд дайруулна». Энэ шүлэгт ямар их хүч шингэсэн байна гээч! Бид чадан ядан харааж байв. Эдик шүршүүрийг засаад, Романы тэмдэглэл дээр туршиж үзэв. Володя Почкин хараал тавьсаар бичгийн машин дээр «Ц» үсэг эрж байна. Бух юм хэвийн байв. Дараа нь Роман, 

	— Саша, үүнийг хараач, гэв.

	Би харлаа. Тоть хөлөө атираад, жигнүүр доор хэвтэх бөгөөд нүд нь цайвар хальсаар хучигдаж, залаа нь унжжээ.

	— Үхжээ, гэж Дрозд өрөвдөн өгүүлэв.

	Бид цөм тотийг тойрон бөөгнөрөв. Надад ямар нэгэн бодол байгаагүй байсан бол ухамсраас ангид байсан байж болох юм. Харин би гар сунгаж тотины саврыг үзэв. Тэр даруй:

	— Байна уу? гэж Роман асуулаа.

	— Байна.

	Атирсан савар дээр нь цагаан өнгийн төмөрлөгөөр хийсэн гархи байх бөгөөд гархин дээр нь «Фотон» гэсэн нэр «190573» гэсэн тоо байв. Би гайхан Романыг харав. Бид хоёрын байдал хачин байсан байх, ийм ч учраас Корнеев:

	— Алив, мэдэх юмаа хэлээд өг, гэж шаардав.

	— Хэлэх үү? гэж Роман надаас асуув.

	— Солиотой юм. Илбэ байлгүй дээ. Энэ чинь хуулбар байх, гэж би хэлэв.

	Роман үхдэлийг дахин сайтар ажиглаж үзэв.

	— Үгүй ээ. Хуулбар биш гэдэгт л хамаг учир байгаа юм. Энэ бол жинхэнэ гэхэд, ёстой жинхэнэ мөн.

	— Алив үзүүлээч, гэж Корнеев хэллээ.

	Володя Почкин, Эдик тэр гурав тотийг туйлын нарийн шинжин үзээд, энэ бол хуулбар биш, харин энэ явдал биднийг яагаад догдлуулахгүй байна?» гэж Корнеев хэлэв.

	Тэгэхэд нь сониуч зан нь хөдөлсөн Стелла, ам ангайсан Володя Почкин, тохуурхсан бололтой инээмсэглэж буй Корнеев нарыг ээлжлэн хараад, Роман уржигдар цахилгаан зуухнаас ногоон өд олоод хогийн саванд хийсэн, өчигдөр энэ өд хогийн саванд байхгүй байсан, гэтэл ширээн дээр (энэ ширээн дээр) үүнийг яг хуулбар шиг, тэгэхдээ хуулбар огт биш, ногоон тоть байсан, Янус тотийг таньж, өрөвдөөд дээр хэлсэн цахилгаан зууханд хийж шатаасан, дараа нь үнсийг салхивчаар хийсгэсэн энэ бүхнийг ярьж өглөө.

	Нэг хэсэгтээ хэн ч юу ч ярьсангүй. Романы өгүүлснийг гойд сонирхоогүй Дрозд тун гайхаж байв. Юунаас болж хэрэг мандсаныг ойлгохгүй байгаа нь түүний нүүрэнд илэрхий бөгөөд түүний бодлоор бол тус газар үүнээс илүү юм болдог гэнэ. Стеллочка ч гэсэн гайхаш тасарсан байдалтай байв. Харин гурван шидтэн бүхнийг сайтар ойлгож байсан бөгөөд эсэргүүцэж байгаа нь харах царайнаасаа илэрхий байв.

	— Худлаа хэлж байна. Тэгэхдээ чадахгүй байна, гэж Корнеев шийдэмгий хэлэв.

	— Энэ чинь нөгөө тоть биш биз дээ. Та нар андуурсан байх, гэж Эдик эелдэг өгүүлэв.

	— Нөгөөх мөн. Ногоон, гархитай. гэж би хэлэв.

	— Фотон уу? гэж Володя Почкин прокурорын дуугаар асуув.

	— Фотон, Янус түүнийг өчүүхэн фотон гэж нэрлэж байсан.

	— Тоо нь? гэж Володя асуув.

	— Тоо нь ч гэсэн.

	— Тоо нь мөн тэр тоо мөн үү? гэж Корнеев сүртэй асуув.

	— Мөн шиг л байна, гэж би Романыг харж, тээнэгэлзэн хариулав.

	— Нарийн яривал? Ямар тоо байсныг хэлээд орхи! гэж Корнеев улаан савраараа тотийг халхлан өгүүлэв.

	— Арван ес, нойл хоёр ч бил үү? Жаран гурав, гэж би хэлж өглөө.

	Корнеев гараа өргөж харснаа, 

	— Худлаа гэж хэлээд, Алив чи! гэж Романыг шаардав.

	— Санахгүй байна. Харин нойл гурав биш нойл тав шиг санагдана, гэж Роман тайван өгүүлэв.

	— Үгүй ээ, ямар ч гэсэн нойл зургаа. Би, дээрээ дэгээтэй байсныг нь санаж байна гэж би хэлэв.

	— Дэгээ гэнэ шүү. Ше. Холмсууд! Пинкертонууд! Шалтгаацлын хуулиас залхаж гэнэ, гэж Почкин эгдүүцэн өгүүлэв.

	Корнеев гараа халаасандаа хийв.

	— За энэ ч өөр хэрэг. Би та нарыг худлаа хэлж байна гэж албын хүчээр нотлохгүй. Та нар зүгээр л андуурсан байна. Бүх тоть ногоон өнгөтэй, түүний олонх нь гархитай энэ хоёр чинь «Фотон» гэдэг цувралынх. Та нарын ухаанд ухна үхжээ. Муухан ханын сонины шүлэг шүү юм зохиогч, редакторуудын нэгэн адил шүү, гэж тэр хэлэв.

	— Ухна үхсэн гэв үү? гэж Роман лавлан асуув.

	— Яг тийм.

	— Яг тийм үү? гэхдээ Роман зэвүүцсэн бололтой инээмсэглэж байв.

	— Ухна унаад үхсэн, тэгээд муудчихсан ухаан юм, гэж Корнеев тайлбарлав.

	Тэгэхэд нь Роман урьдын адил инээмсэглэсээр энгэрийн халааснаасаа тэмдэглэлийн дэвтэр гарган ирж, хуудсыг нь сөхөв.

	— Тэгээд муудчихсан гэж байгаа. Харъя л даа. Арван ес нойл тав далан гурав, гэж тэр уншив.

	Ид шидтэнүүд тоть руу ухасхийж, духаараа тасхийтэл мөргөлдөв.

	— Арван ес нойл тав далан гурав, гэж Корнеев гархин дээрх тоог уншихад дуу нь суларсан байлаа.

	Сонирхолтой юм боллоо. Стелла сэтгэл ханасандаа тэр даруй хашхирав.

	— Их юм болж дээ, гэж Дрозд ханын сонины гарчгаас толгой өндийлгүй өгүүлэх нь: — Нэг удаа сугалааны маань дугаар таарахад нь би автомашинаа авахаар хадгаламжийн кассад очлоо. Тэгсэн чинь...

	— Чи яах гэж дугаарыг нь бичиж авсан юм бэ? Чи тэгж дадсан юм уу? Чи юмныхаа дугаарыг үргэлж бичиж авдаг уу? Чи цагныхаа дугаарыг бичээд авчихсан юм биш биз? гэж Корнеев асуув.

	— Зөв! Витька чи сайн байна. Чи яг голыг нь оллоо. Роман, ямар шившиг вэ! Чи яах гэж тотийг хорлосон юм бэ? Арай хатуу тоглоом биш үү? гэж Почкин өгүүлэв.

	— Тэнэгүүд, Би Выбегалло юм уу? гэж Роман хэлэв. Корнеев ухасхийн түүнд тулж очоод, чихийг нь үзэв.

	— Чөтгөр лүүгээ тонил! Саша, чи эднийг хараач, гэж Роман хэлэв.

	— Найз нараа, хэн ингэж тоглох вэ дээ. Та нар биднийг юу гэж бодоод байгаа юм бэ? гэж би гоморхон асуулаа.

	— Өөр яах юм бэ? Нэг нь л худлаа байна. Эсвэл та хоёр худлаа хэлж байна, эсвэл байгалийн хууль худлаа байна. Би байгалийн хуульд итгэдэг хүн. Бусад бүх юм хувирна, гэж Корнеев хэлэв.

	Гэвч тэрээр уруу царайлан, хажуу тийшээ сууж бодлогошров. Саня Дрозд гарчгаа яаралгүй зурна. Стелла айсан нүдээр цөмийг ээлж дараалан харна. Володя Почкин ямар нэгэн томьёо түргэн түргэн бичиж, баллаж байв Эдик хамгийн түрүүнд дуугарав. 

	— Хэрэв ямар ч хууль зөрчигдөөгүй юм гэхэд нэг л өрөөнд асар олон тооны тоть гэв гэнэт бий болж, сэжигтэй үхэж байгаа явдал бол хачирхалтай л юм. Гэвч уг хэрэг Янус Полуэктовичтой холбоотой гэдгийг мартаагүй болохоор би төдий л гайхахгүй байна. Янус Полуэктович байгаагаараа гойдын сонин хүн гэж та нар бодохгүй байна уу? гэж тэр ухаалаг юм ярив.

	— Тэгдэг юм, гэж би хэлэв.

	— Надад ч бас. Тэр ямар сэдвээр ажилладаг юм бэ, Роман? гэж Эдик асуув.

	— Аль Янус вэ гэдгээс л болно. У-Янус бол зэрэгцээ орон зайн холбоогоор ажилладаг юм.

	— Хм, энэ ч бидэнд лав тус болохгүй дээ.

	— Тэр нь харамсалтай, гэж Роман хэлээд, — Би тотийг Янустай холбох тухай дандаа боддог, гэхдээ болж өгөхгүй л байна.

	— Гэхдээ тэр чинь хачин хүн биз дээ? гэж Эдик асуув.

	— Тэр нь ч эргэлзээгүй. Тэр хоёулаа хэр нь нэг хүн гэдгээс л эхлэхэд болох нь тэр. Бид үүнд маш дассан учир энэ тухай бодохыг байжээ...

	— Би үүнийг чинь л хэлэх гэсэн юм. Бид Янусыг хэтэрхий хүндэтгэх учир түүний тухай ярих нь ховор юм. Гэтэл бид бүхэн түүний аль нэгэн хачин байдлыг олж харсан байх ёстой.

	— Нэг дэх хачин байдал үхэж байгаа тотийг хайрлах явдал гэж би хэлэв.

	— За болно. Өөр? гэж Эдик асуув.

	— Ховч амьтад. Би нэг удаа мөнгө зээлүүлээч гэж гуйсан юм, гэж Дрозд сэхүүн өгүүлэв.

	— Тийм үү? гэж Эдик асуув.

	— Надад зээлүүлсэн юм. Хэдийг өгсөн бэ гэдгийг би мартчихжээ. Одоо яах ч учраа олохгүй байгаа юм.

	Тэгээд дуугүй болов. Эдик үргэлжлүүлэх нь үү гэж нэг хэсэг хүлээснээ ингэж хэлэв:

	— Та нар мэдэх үү, үгүй юу? Жишээлбэл шөнийн цагаар түүнтэй хамт ажиллаж байхад яг шөнө дунд гараад явчихдаг юм. Тэгээд таван минут болоод орж ирнэ. Тэгэх бүрд нь түүнийг гарахаас өмнө бид юу хийж байсныг надаас олж мэдэх гээд байгаа юм шиг санагддаг гэв.

	— Нээрээ тэгдэг юм. Би үүнийг чинь сайн мэднэ. Яг шөнө дунд түүний ухаан ор тас гарчихдагийг би аль хэдий нь мэдсэн юм. Энэ тухайгаа ч өөрөө сайн мэддэг. Тэр хэд хэдэн удаа уучлал гуйж, энэ бол дадал болсон зүйл, битүү гэмтэл авснаас болсон юм гэж тайлбарлаж байсан, гэж Роман ярив.

	— Ой ухаан нь ч ёстой тааруухан даа. Өчигдөр уулзсан уу, үгүй юу? гэж дандаа хоргоож байдаг юм, гэж Володя Почкин хэлэхдээ тоо бодож байсан хуудсаа хумхин базаж, ширээн доогуур хаялаа.

	— Хэрэв уулзсан гэвэл юуны тухай ярилцсанаа асууна, гэж би нэмж хэлэв.

	— Ой ухаан ч гэж. Энд ухаан ямар холбоотой юм бэ? Ухаан санаа богинотой хүн байж болно шүү дээ....Энэ ч гол нь биш бий. Харин тэр зэрэгцээ орон зай нь юу бол? гэж Корнеев бувтнав.

	— Тоть, тоть, тоть. Энэ цөмөөрөө хуулбар юм уу? гэж Витька үргэлжлүүлэн ярив.

	— Үгүй ээ. Би ташаарсан байна бил ээ. Энэ чинь яавч хуулбар биш, гэж Володя Почкин хэлэв.

	— Шөнө дунд болоход тэр энэ лабораторидоо орж хаалгаа хэдэн минут хаадаг юм. Нэгэн удаа тун яаралтай гүйж орсон учир хаалгаа түгжиж амжаагүй юм... гэж Роман ярив.

	— Тэгээд яав? гэж Стелла тасалдсан дуугаар асуув.

	— Яагаа ч үгүй. Түшлэгт сандалд суугаад хэдэн минут болоод гарч ирсэн. Тэгээд л би түүнтэй ямар нэгэн чухал юмны тухай ярилцаж байсан уу, үгүй юу гэж шууд асуусан.

	— Би явлаа, гэж Корнеев босож хэлэв.

	— Би ч бас. Манайхан семинартай, гэж Эдик хэлэв.

	— Бас бас, гэж Володя Почкиныг хэлтэл, 

	— Үгүй, чи үлдээд наад юмаа бич. Чамайг даргаар томиллоо. Чи, Стеллочка, Сашатай хамт шүлэг бич. Би одоо явлаа. Орой эргэж ирэхэд сонин бэлэн болгосон байгаарай, гэж Роман хэлэв.

	Тэд яваад өглөө, бид сониноо хийхээр хоцорлоо. Бид эхлээд ямар нэгэн юм бодож олохыг мэрийж байсан боловч удалгүй ядарчихлаа. Тэгэхээр нь үхэж байгаа тотины тухай бага шиг найраглал бичлээ.

	Романыг эргэж ирэхэд сонин бэлэн болсон байлаа. Дрозд ширээн дээр хэвтээд, хиамтай талх идэж байв. Тотид тохиолдсон явдал байх боломжгүй юм гэж Стелла бид хоёрт Почкин тайлбарлаж байв.

	— Сайн байна. Сайхан сонин болж. Гарчгийг нь хараач! Ёроолгүй гүн хөх тэнгэр! Алдаа ч бага байна!.. Тоть хаана байна? гэж Роман асуув.

	Тоть Петрийн аяган дотор хэвтэж байв. Роман бид хоёрын өчигдөр үзсэн тэр аяганд, мөн тэр байрандаа хэвтэж байв. Миний амьсгаа давхцах шиг боллоо.

	— Үүнийг хэн энд тавив? гэж Роман лавлан асуулаа.

	— Би тавьсан юм. Яав? гэж Дрозд асуув.

	— Үгүй, зүгээр. Хэвтэж л байг. Тийм ээ, Саша, гэж Роман хэлэв.

	Би толгой дохив.

	— Маргааш яахыг нь харъя, гэж Роман хэллээ.

	
ДӨРӨВДҮГЭЭР БҮЛЭГ

	Энэ хөөрхий хөгшин гэмгүй шувуу мянган чөтгөр шиг хараал тавих боловч, хэлж байгаа үгээ мэдэхгүй.

	 

	Г. Стивенсон

	 

	 

	Гэвч би маргааш өглөөнөөс эхлэн үүрэгт ажлаа л хийж эхлэв. «Алданыг» засварласан учир тулалдаанд ороход бэлэн болов. Намайг өглөөний цайны дараа электрон машины танхимд орж ирэхэд бодлогоо бодуулах гэсэн хуулбаруудын бага шиг цуваа хаалга онгойхыг хүлээн зогсож байв. Бичмэлийг гаргахгүй байна гэж хуудсан дээр нь цохоод, хорондоо Кристобаль Хозевичийн хуулбарыг хөөж явуулав. (Кристобаль Хозевичийн бичиг уншихад үнэхээр бэрх, үүнд Хунта нь гот үсэг хэрэглэн оросоор бичнэ). Феодор Симеоновичийн хуулбар Федор Симеоновичийн өөрийн нь зохиосон программ авчирлаа. Энэ бол миний зүгээс зөвлөгөө, заавар, засвар хийлгээгүй өөрийн нь зохиосон анхны программ байлаа. Би тэр программыг тогтоон харж, түүнийг эвтэйхэн бас алиалалгүй зохиосныг үзэж, сэтгэл хангалуун байлаа. Зарим нэгэн яльгүй алдаа байсныг засаж, программыг охиддоо өгөв- Дараа нь загасны үйлдвэрийн нягтлан бодогч царай нь цонхийчихсон, айсан байдалтай оочирт зогсож байхыг би олж үзэв. Түүнд аймшигтай, эвгүй байгаа нь илэрхий тул түүнийг би шууд хүлээн авлаа.

	— Эвгүй юм уу даа. Надаас өмнө ирсэн нөхөд хүлээж байдаг, гэж тэр хуулбаруудыг хялам харан өгүүлэв.

	— Зүгээр, эд чинь нөхөд биш, гэж би түүнийг тайтгаруулав.

	— За тэгвэл иргэд...

	— Иргэд ч биш...

	Ня-бо бүр цайж гүйцлээ. Тэгээд над руу тонгойж тасалданги хоолойгоор ингэж шивнэв.

	— Тийм байх аа, хараад байхад нүд ирмэхгүй байсан юм. Тэр хөх хувцастай нь бүр ч амьсгалахгүй байх шиг байна гэв.

	Би оочирт зогсогчдын хагасыг нь явуулсны дараа Романд утасдлаа.

	— Саша юу?

	— Тийм ээ.

	— Тоть байдаггүй шүү.

	— Яагаад байхгүй гэж?

	— Ингээд л.

	— Цэвэрлэгч гаргаад хаячихсан байлгүй.

	— Асуусаан. Хаяагүйгээр барахгүй үзээгүй гэж байна.

	— Сахиуснууд дамшиглаж байгаа юм болов уу?

	— Захирлын лабораторид уу? Арай юу бол.

	— Хм. Янус өөрөө яасан юм болов уу? гэж би асуув.

	— Янус ирээгүй байна. Ер нь Москвагаас эргэж ирээгүй бололтой.

	— Учир нь олдохгүй юм байна даа.

	— Харин тийм. Харж байж л болъё.

	Бид хоёр дуугүй болов.

	— Чи намайг дуудах уу? Хэрэв ямар нэгэн сонирхолтой юм болбол... гэж би хэлэв.

	— Тэгэлгүй яах вэ! Заавал. Баяртай найз минь.

	Надад ёстой ямар ч падгүй тэр тотины тухай бодохгүй байхыг би оролдлоо. Би бүх хуулбарыг явуулж, бүх программыг шалгаж аль эртнээс хойш улиг болсон нэгэн бодлогыг бодож эхлэв. Энэ бодлогыг надад Үнэмлэхүй мэдлэгийнхэн өгсөн юм. Энэ бодлого тэдний ихэнх бодлогын нэгэн адил утга учир ч үгүй, хариу ч үгүй бодлого гэж би тэдэнд хэлсэн юм. Дараа нь иймэрхүү юмыг тун нарийн мэддэг Хунтатай зөвлөхөд тэр надад найдвар төрүүлсэн хэдэн зөвлөгөө өгсөн юм. Би энэ бодлогыг олон удаа оролдсон боловч, тэр бүр хойш тавьсаар байсан тул өнөөдөр арга буюу барьж авлаа. Тун аятайхан боллоо. Хариуг холоос харж, сэтгэл амран сандлын түшлэгийг налан сууж байтал Хунта учиргүй уурлан орж ирэв. Тэр миний хөлийг ширтсэнээ, хэзээнээс би түүний бичгийг гаргахаа больсон бил ээ гэдгийг эвгүй, хөндий дуугаар лавлан асуув. Энэ бол түүнд ажил тасалдуулсантай адил санагдсан гэнэ.

	Би туйлын их гайхаж түүнийг харлаа.

	— Кристобаль Хозевич аа, би нөгөө бодлогыг тань бодчихсон шүү. Таны зөв байж. Тарнийн орон зайг аль ч хувьсах дөрвөн хэмжигдэхүүнээр хуйлж болох юм байна, гэж би хэлэв.

	Тэр харцаа дээшлүүлж намайг харлаа. Лав миний царай тун ч сэтгэл ханасан байдалтай байсан байх, тэр жаал зөөлөрч, 

	— Та надад харуулна уу, гэв.

	Би түүнд хуудаснуудыг өгсөнд тэр надтай зэрэгцэн сууж бид хоёул бодлогыг эхнээс нь бүгдийг задлан шинжиж, бас хоёр тун сонин өөрчлөлт хийсний нэгийг тэр надад хэлж өгсөн бөгөөд нөгөөг би өөрөө олсон юм.

	— Та бид хоёрын толгой ч муугүй юм байна шүү, Алехандро. Та бид хоёрт сэтгэхүйн урлаг байна. Та юу гэж бодно? гэж Хунта асуув.

	— Та бид хоёр ч лут юм аа, гэж би чин үнэнээ хэлэв.

	— Би ч бас тэгж бодож байна. Үүнийгээ бид хэвлүүл, үүнийг хэвлүүлэхэд царай улайхгүй. Энэ чинь өөрөө зогсдог дэгтий биш, үл үзэгдэх өмд биш. гэж тэр хэлэв.

	Бид хоёрын урам хөөрч, Хунтын шинэ бодлогыг бодож эхэлсэн бөгөөд удалгүй тэр ингэж ярив. Урьд нь өөрийгөө их хүн гэж зарим үе санадаг байсан бөгөөд надтай анх уулзахдаа л намайг математикийн талаар хоосон толгой болохыг мэдсэн гэнэ. Би түүний үгийг бүрэн зөвшөөрч та өөрөө сул цалингаа авбал зохих болсон бөгөөд харин намайг хийж чадах юмгүй хүний хувьд мод ачуулахаар явуулбал таарна гэсэн саналаа хэллээ. Тэр миний хэлснээс зөрөв. Сул цалингийн тухай ямар ч яриа байж болохгүй, түүнийг газрын бордоо болговол таарах бөгөөд харин намайг бол оюун ухааны тодорхой төвшин зайлшгүй хэрэгтэй байдаг мод боловсруулах газар километрийн зайд ч ойртуулж болохгүй, харин тахал өвчтөнийг сувилах газрын ариутгалын тасагт туслахаар явуулбал таарах юм гэнэ. Бид шанаагаа тулж суугаад, өөрсдийгөө муулж байтал Федор Симеонович танхимд орж ирэв. Миний л ойлгосноор бол өөрийнхөө зохиосон программын тухай миний саналыг мэдэх гэж тэсэж ядан байгаа бололтой.

	— Программ! Би чиний программыг үзээгүй, Теодор. Гэвч тэр чинь үүний дэргэд суут бүтээл байгаа гэдэгт би итгэж байна, гэж Хунта шаралхан, инээмсэглэж хэлээд, өөрийнхөө бодлогыг бичсэн хуудсыг хоёр хуруугаараа их л сэжиглэсэн байдалтай чимхэн авч үзүүлснээ: — Хариугүй ядуухан зүйлийн жишээ энэ байна, гэв.

	Федор Симеонович бичгийг гарган уншаад гайхан:

	— Х-хонгор минь. Энэ чинь Бен Б-бецалелийн бодлого шүү дээ. Үүнд ямар ч х-хариу б-байхгүй гэж К-калистро баталсан юм, гэж хэлэв.

	— Хариу байхгүй гэдгийг бид мэдэж байгаа юм аа. Харин түүнд яаж хариу гаргахыг бид мэдэх хүсэлтэй байна. гэж Хунта ярвайж хэлэв.

	— Чи яасан х-хачин юм ярина вэ, К-кристо... Х-хариу байхгүй байхад яаж х-хариу эрэх юм бэ? Х-хачин утгагүй юм...

	— Өршөө, Теодор, харин чи хачин юм ярьж байна. Харин хариу байсаар байхад түүнийг эрэх нь утгагүй юм. Хариугүй бодлогыг яах вэ гэдэг тухай ярьж байна. Энэ бол тун зармын асуудал бөгөөд энэ нь миний бодлоор бол хавсарга судлагч чамд ойлгомжгүй байгаа бололтой. Энэ сэдвээр би чамтай ярилцаад дэмий биз ээ.

	Кристобаль Хозевичийн үгний өнгө туйлын басамжилсан шинжтэй байсан тул Федор Симеонович уурлав. 

	— Ингэхэд х-хонгор минь. Би чамтай энэ янзаар тэгэх тусмаа залуу х-хүний дэргэд чамтай м-маргаж болохгүй байна. Чи надад г-гайхал төрүүлж байна. Тун з-зохимжгүй юм. Х-хэрэв яриагаа үргэлжлүүлье г гэвэл надтай хамт хонгилд гаръя.

	— Тэгье, гээд Хунта босож ташаандаа байхгүй туялзуур сэлмийн бариулыг тэмтрэн хэлэв.

	Тэд нар бие биеийг харалгүй, толгой гэдийлгэн ёсорхуу алхан гадагш гарав. Охид хөхрөлдөв. Би ч гойд айж балмагдсангүй. Би ширээн дээр үлдсэн хуудас руу тонгойж, толгойгоо салаавчлан суухдаа хонгилд Федор Симеоновичийн аргил хоолой хүнгэнэж, түүнийг Кристобаль Хозевичийн хөндий жингэнэсэн дуу тасалж байхыг нэгэн хэсэгтээ чихний үзүүр дэлсэж байв. Дараа нь Феодор Симеонович: «Миний тасалгаанд орохыг гуйя!» гэж хүнгэнэхэд «Тэгье» гэж Хунта хангинав. Тэд нар бие биеийг «Та» гэх болжээ. Тэгээд чимээ нь холдлоо. «Халз тулалцах нь» гэж охид шулганалдана. Хунтаг хэзээнээс хэрүүлч, зодооч гэх болсон ажээ. Тэр сөрөг этгээдээ өөрийн лабораторид авчраад сэлэм, туялзуур жад, эсвэл алман сүх үзүүлж дуртайгаа сонгож ав гээд дараа нь Жан Марэ шиг ширээн дээгүүр тонгочиж, шүүгээ сандал онхолдуулна. Харин Федор Симеоновичийн тухайд гэвэл сэтгэл зовохгүй байж болно. Тасалгаанд нь ороод ширээний цаана хагас цаг царайгаа барайлган дуугүй зогсож байснаа Федор Симеонович бяцхан зоорио санаа алдан онгойлгож, Цэнгэлийн рашаанаар хоёр хундага дүүргэнэ. Хунта хамраа сарталзуулж сахлаа мушгиснаа уучихна. Федор Симеонович хундагыг дахин дүүргэж, «Шинэ өргөст хэмх авчир» гэж лабораторийн зүг хашхирна.

	Энэ үед Роман утасдаж намайг тэдний давхарт гарч ир гэж хачин дуугаар хэллээ. Дээш гүйлээ.

	Романы лабораторид Витька, Эдик хоёр байна. Тэднээс гадна лабораторид ногоон тоть бас байв. Амьд. Өчигдрийнх шигээ, жингийн хөндөл дээр сууж хүн бүрийг ээлжээр харж, хошуугаар өдөө сөргөөж байгаа нь бие сайн байгаа бололтой. Харин эрдэмтэд түүнтэй жишихэд тааруухан байгаа бололтой. Роман уруу царайлж тотины дээрээс тонгойж үе үе санаа алдана. Цонхийж цайсан Эдик толгой нь таллан өвдөж байгаа юм шиг царай гарган санчгаа базална. Харин Витька морь унаж тоглож байгаа, хүүхэд шиг сандал унаж, ганхан нүдээ бүлтийлгэн нэгэн юм бувтнана.

	— Нөгөөх үү? гэж би нам дуугаар асуув.

	— Нөгөөх чинь,  гэж Роман хэлэв.

	— Фотон уу? гэж би асуугаад бие аягүй болох шиг болов.

	— Фотон.

	— Дугаар нь таарч байна уу?

	Роман хариу хэлсэнгүй. Эдик зовуурьтай дуугаар, 

	— Хэрэв бид тотины сүүл хэдэн өдтэй байдгийг мэддэг сэн бол түүнийг тоолоод өчигдөр гээгдсэн өдийг тооцоолж болох юм гэж хэллээ.

	— Би Бремийн зохиолыг аваад ирэх үү? гэж би санал гаргав.

	— Үхсэн нь хаана байна? Үүнээс л эхэлбэл зохино. Хүүе, тагнуулчид аа, хүүр хаана байна? гэж Роман асуув.

	— Хүүр-р Ёслол? Хүүр-рийг гар-рга! Р-рубидий гэж тоть хашхирав.

	— Юу гээд байгааг нь бүү мэд гэж Роман уурсан өгүүлэв.

	— Хүүрийг гаргаж хая гэдэг чинь далайн дээрэмчдийн үг, гэж Эдик тайлбарлав, 

	— Рубидий нь юу вэ?

	— Р-рубидий! Нөөц! Ар-рвин! гэж тоть хэлэв.

	— Рубидийн нөөц арвин гэнэ. Хаана тэр вэ?- гэж Эдик таслан өгүүлэв.

	Би бөхийж, гархийг ажиглав.

	— Энэ чинь нөгөөх биш байх аа?

	— Тэгвэл нөгөөх нь хаана байна вэ? гэж Роман асуув.

	— Энэ бол өөр асуудал. Үүнийг тайлахад амархан, гэж би хэллээ.

	— Тайлаад орхи л доо, гэж Роман шаардав.

	— Байзна. Эхлээд нөгөөх мөн үү, биш үү гэдгийг тогтооё.

	— Миний бодлоор бол нөгөөх шиг л байна, гэж Эдик хэлэв.

	— Миний бодлоор бол нөгөөх биш шиг байна. Гархин дээр энд зураас байна, гуравт нь хаана байна? гэж би хэлэв.

	— Гур-равт! Гур-равт! Эг-гц ба-руун тийш! Хар салхи Хар-р салхи! гэж тоть хэллээ.

	Витька гэнэт догдолсхийв.

	— Нэг санал байна.

	— Ямар?

	— Сануулах байцаалт.

	— Яаж?

	— За байзна. Цөмөөрөө суу, бүү дуугар, бүү саад бол. Роман чамд дуу хураагч бий юу?

	— Бичиж авагч бий.

	— Аваад ир. Харин цөмөөрөө дуугүй байна шүү. Дамшгийг би учрыг нь олоодохъё. Хэлэхгүй байхыг нь үзье.

	Витька сандлаа ойртуулж тотины өөдөөс харан дуу бичигч гартаа барьж, өрвийн суугаад тотийг өрөөсөн нүдээр харж, муухай дуугаар, 

	— Р-рубидий! гэж хашхирав.

	Тоть дагжиж, жигнүүр дээрээс золтой унасангүй. Тэнцвэрээ олох гэж далавчаа дэвснээ, 

	— Нө-өц! Р-ричийн өр-рх! гэв.

	Бид бие биеэ харав.

	— Нө-өц! гэж Витька хашхирав.

	— Ар-рвин! Уул овоо! Уул овоо! Р-рнчийн зөв! Р-ричийн зөв! Дуур-раймал- Дуур-раймал!

	— Дуур-раймал!

	— Сүй-рэл! Дүр-рэлзлээ! Агаар-р дүр-рэлзлээ! Гар-р! Др-рамба!, гар-р!

	— Др-рамба!

	— Р-рубидий! Нө-өц!

	— Гүйцлээ, гэж Роман хэлэв.

	— Байз, байз. Одоохон, гэж Витька тэвдэнэ.

	— Өөр юм асуугаад үз, гэж Эдик зөвлөв.

	— Янус! гэж Витька хэлэв.

	— Тоть хошуугаа ангайлган найтаав.

	— Янус! гэж Витька ширүүн хэлэв.

	Тоть бодлогоширсон байдалтай цонхоор харна.

	— «Р» үсэг алга гэж би хэлэв.

	— Магадгүй, алив, гэж Витька хэлээд, — Нев-стр-руев! гэв.

	— Хар-риу Дур-р татагч. Жигүүр-р яр-рьж байна, жигүүр-р яр-ярьж байна! гэж тоть хэлэв.

	— Энэ чинь далайн дээрэмчний тоть биш байна, гэж Эдик хэлэв.

	— Чи хүүрийн тухай асуугаач, гэж би гуйв.

	— Хүүр! гэж Витька дурамжхан өгүүлэв.

	— Хүүр-р ор-шуулах! Цаг хязгаар-рлагдмал! Ярь-ярь! Ярь-ярь! Хөдөлмөр-рлө! Хөдөлмөр-рлө!

	— Үүний эзэд сонин улс байжээ. Одоо бид яах вэ? гэж Роман асуув.

	— Витька, энэ чинь сансрын нэр томьёогоор ярьдаг юм шиг байна. Өөр энгийн, жирийн юм асуугаад үзээч, гэж Эдик хэлэв.

	— Устөрөгчийн бөмбөг. гэж Витька хэллээ.

	Тоть толгойгоо гилжийлгэж савраараа хошуугаа цэвэрлэв.

	— Галт тэрэг! гэж Витька хэлэв.

	Тоть юм хэлсэнгүй.

	— Болохгүй л байна даа, гэж Роман хэлэв.

	— «Р» үсэгтэй ерийн үг санаанд орохгүй юм. Сандал, тааз, буйдан. Өө тийм, нэвт-рүүлэгч! гэж Витька хэлэв

	Тоть Витькаг өрөөсөн нүдээрээ харав.

	— Кор-рнеев, яр-рь!

	— Юу? гэж Витька гайхан асуув.

	Витька барьц алдсан байхыг би анх удаа харав.

	— Кор-рнеев догшин! ширүүн! Нэр-ртэй Эр-р! Ховорхон мангар-р хүн дээ!

	Бид жиг жуг инээлдэв. Витька биднийг хараад өс санаж ийн хэлэв:

	— Ойр-ра! Ойр-ра!

	— Хөгшир-рсөн! Хөгшир-рсөн! Баяр-раллаа! Хүр-рдэгтээ хүр-рчээ! гэж тоть их л бэлэн зэлэн хариулав.

	— Энэ ч нэг л биш ээ, гэж Роман хэлэв.

	— Яагаад биш гэж? Яг даа... Пр-ривалов гэж Витька ярив.

	— Хялбар-р зур-раг! Хөдөлмөр-рч!

	— Найз нар аа, энэ чинь биднийг мэддэг юм байна, гэж Эдик хэллээ.

	— Н-найз нар аа! Пер-рцийн үр-р! Үр-р Үр-р Гр-равитаци (таталцал)! — Амперян! гэж Витька яаран өгүүлбэл, 

	— Хүүр-р хайлуур-р Зуур-рдаар! гэж тоть хэлээд, 

	— Ампер-рметр!- гэж нэмж хэллээ.

	— Хаашаа авцалдаагүй юм бэ гэж Эдик гайхав.

	— Авцалдаатай юм ч байдаггүй ээ, гэж Роман бодлогошрон хэлэв.

	Витька түгжээг чад хийлгэн, дуу хураагчаа онгойлгов.

	— Тууз дуусчихжээ. Харамсалтайяа, гэв.

	— Ер нь миний бодлоор бол Янусаас асуувал хэрэг бүтэх биз ээ. Юун тоть вэ, хаанаас гарч ирсэн юм, ер нь л... гэж би! хэллээ.

	— Хэн асуух юм бэ? гэж Роман лавлаж байна.

	Асууж зүрхлэх хүн гарсангүй. Витька бичлэгийг сонсгоё гэсэнд бид зөвшөөрөв. Энэ бүхэн их хачин сонсогдож байв. Дуу хураагчаас гарсан эхний хэдэн үгийг сонсоод, тоть Витькагийн мөрөн дээр нисэн ирж буугаад илтэд сонирхон сонсож эхэлсэн бөгөөд хааяа «Драмба ур-раныг анхаар-рахгүй», «Мар-ргаангүй» «Кор-рнеев догшин» гэх мэтийн үг хэлж байв. Бичлэг дуусахад Эдик ийн өгүүлрүүн:

	— Зарчмын хувьд бол ч үгсийн сангийн толь зохиогоод түүнийгээ машинаар шинжилж болох л юм. Гэвч зарим нэгэн зүйл одоо ч ойлгомжтой байна. Нэгдүгээрт, энэ биднийг цөмийг мэддэг юм байна. Энэ бол гайхмаар юм. Ингэхээр энэ чинь бидний нэрийг олон удаа сонссон байх нь. Хоёрдугаарт, энэ бас дуураймал хүний тухай мэддэг юм байна. Бас рубидийн тухай. Харин рубидийг хаана хэрэглэдэг бил ээ?

	— Манай хүрээлэнд л лав хаана ч хэрэглэдэггүй юм даг, гэж Роман хэлэв.

	— Энэ чинь натри шиг л юм шүү дээ, гэж Корнеев хэлэв.

	— За рубидий ч яах вэ. Энэ хаанаас сарны өрхийн тухай мэддэг байна? гэж би асуув.

	— Яагаад заавал сарных бил ээ?

	— Дэлхий дээр уулыг өрх гэж нэрлэдэг юм уу?

	— За яах вэ, нэгдүгээрт Аризоны өрх гэж бий, хоёрдугаарт өрх гэдэг чинь уул биш, харин нүх юм. Цүнхэл цоорхой.

	— Цаг үеийн цоор-рхой, гэж тоть мэдэгдэв.

	Энэ чинь маш сонин нэр томьёотой юм. Нийтийн хэрэглэдэг нэр томьёо гэж хэлэхийн аргагүй юм, гэж Эдик хэлэв.

	— Тийм юм,  гэж Витька зөвшөөрөөд, — Хэрэв тоть Янусын дэргэд дандаа байдаг юм бол Янус их хачин ажил эрхэлдэг юм байна гэв.

	— Хачир-рхалтай тойр-рог зам,  гэж тоть хэлэв.

	— Янус сансрын асуудал судалдаггүй юм. Би мэдмээр дээ,  гэж Роман хэлэв.

	— Урьд нь судалдаг байсан юм биш үү?

	— Урьд ч судалж байгаагүй юм.

	— Дуураймал л гэнэ. Өрх.... Өрх нь юу бил ээ дээ,  гэж Витька гунигтай өгүүлэв.

	— Янус зөгнөлт зохиол уншиж өгдөг юм болов уу? гэж би санал гаргав.

	— Тотинд уншиж өгөх гэж үү?

	— Харин ээ...

	— Сугар,  гэж Витька тотинд хандаж хэлэв.

	— Хар-рамсалтай шохоор-рхол! гэж тоть хэлээд, бодлого болсноо, — Бяцар-рсан! Хайр-ран! гэв.

	Роман босож, лаборатори дотуур алхлав. Эдик ширээнд харцаа нааж, нүдээ анив, 

	— Энэ хаанаас энд гарч ирсэн юм бэ? гэж би асуув.

	— Өчигдрийнх шигээ л -Янусын лабораториос,  гэж Роман тайлбарлав.

	— Гарч ирэхийг нь та өөрөө харсан уу?

	— А-аг.

	— Би нэг л юм ойлгохгүй байна. Энэ үхсэн үү, үгүй юу? гэж би ярив.

	— Бид хаанаас мэдэх юм бэ? Би малын эмч биш. Витька шувуу судлагч биш. Ер нь ч тэгээд энэ чинь тоть биш байж болох юм,  гэж Роман хэлэв.

	— Тэгвэл юу вэ?

	— Би яаж мэдэх вэ?

	— Энэ чинь нарийн зохицуулсан хий үзэгдэл байж болох юм,  гэж Эдик толгой өндийлгөлгүй хэлэв.

	— Хэн зохицуулах вэ?

	— Энэ тухай би яг одоо бодож байна,  гэж Эдик дуугарав.

	— Би хоёр нүдээ дарлаа. Би түр зуур сохров.

	— За ийм байна. Бид шалтгаант дагаврын холбоог зөрчсөн тохиолдолтой учраад байна гэж би мэдэгдэж байна. Ийм учраас үүнээс гарах зам ганц байна. Энэ бүхэн хий үзэгдэл, бид бүгдээрээ жагсаад, дуугаа аялан сэтгэл мэдрэлийн эмчид очвол зохино. Жагсаад,  гэж Корнеев командлав.

	— Би очихгүй, Надад бас нэг бодол байна,  гэж Эдик хэлэв.

	— Ямар?

	— Хэлэхгүй ээ.

	— Яагаад?

	— Зодно.

	— Тэртэй тэргүй чамайг зодно.

	— Зод л доо.

	— Чамд ямар ч бодол алга. Чамд л тэгж санагдсан байх. Эмчид очицгооё. гэж Витька хэлэв.

	Хаалга хяхтнаж лабораторид Янус Полуэктович хонгилоос орж ирэв.

	— За сайн байна уу? гэж тэр мэндлэв.

	Бид бослоо. Тэр бидэнтэй ээлж дараалан гар барьж, мэндлэв.

	— Фотончик. Энэ танд саад болоогүй биз Роман Петрович? гэж тотийг олж үзээд асуулаа.

	— Саад болох гэж үү? Надад уу? Яаж саад болох юм бэ? Саад болоогүй ээ. Харин ч...

	— Гэхдээ л өдөр болгон... гэж Янус Полуэктович эхэлснээ түгдэрч, — Бид өчигдөр юун тухай ярилцлаа? гэж духаа илж асуув.

	— Та өчигдөр Москвад байсан шүү дээ,  гэж Роман хүлцэнгүй өгүүлэв.

	— Өө... тийм.тийм. Зах яах вэ, Фотончик! Нааш ир! Тоть давхийн Янусын мөрөн дээр суугаад чихэнд нь:

	— Шар-р будаа! Чихэр-р! Чихэр-р! гэв.

	Янус Полуэктович эелдэг инээмсэглэн өөрийн лабораторид орлоо. Бид мэл гайхан, бие биеийг харав.

	— Эндээс гаръя,  гэж Роман хэлэв.

	— Эмчид очъё! Эмчид очъё! Др-рамба! Р-ричийн өр-рх, Чихэр-р! гэж түүний буйдан сандалд хүрэх гэж хонгилоор явж байхад Корнеев хэллээ.

Автоматаар үүсгэсэн тайлбар]



	
ТАВДУГААР БҮЛЭГ

	Баримт хэзээд ч хангалттай, ургуулан бодох л дутагдалтай юм.

	 

	Л. Блохинцев

	 

	 

	Витька мөнхийн рашаантай сав суулгыг шалан дээр авч тавихад, цөм буйдан-нэвтрүүлэгч дээр шавааралдан сууж, тамхилцгаав. Хэсэг байснаа Роман ингэж асуув.

	— Витька, чи буйдангаа салгасан уу?

	— Тэгсээн.

	— Миний толгойд шал дэмий юм орж ирээд байх чинь.

	— Салгаад, гарцыг хаасан.

	— Үгүй ээ, найзууд аа, яагаад энэ чинь хий үзэгдэл биш юм бэ? гэж Эдик асуув.

	— Хэн хий үзэгдэл биш гэсэн юм бэ? Би сэтгэл мэдрэлийн эмчид очъё гэсэн шүү дээ,  гэж Витька хэллээ

	— Би Майкаг эргүүлж байхдаа аймаар хий үзэгдэл дууддаг байсан, өөрөө ч аймаар,  гэж Эдик хэлэв.

	— Яах гэж?

	Эдик бодлоо.

	— Бидэнд хий үзэгдэл дуудаж ирүүлэх хэрэгцээ хэн нэгэн хүнд яаж байх юм бэ гэдгийг би асууж байна. Тэгээд ч бид Майка биш. Зол болоход бид чинь ид шидтэнүүд. Биднийг хэн дийлэх юм бэ? Янус. За, Киврин, Хунта. Бас Жиакомо магадгүй юм,  гэж Витька ярив.

	— Харин Саша маань жаахан тааруухан даа,  гэж Эдик уучлал гуйсан янзтай хэлэв.

	— Тэгээд юу гэж? Ганц надад жирэлзээд байгаа юм уу? гэж би асуув.

	— Ер нь үүнийг шалгаж болох юм л даа. Хэрэв Сашкаг юу яавал... гэж Витька бодлогошрон хэлэхэд, 

	— За-за. Та нар минь болиорой. Өөр арга байхгүй юм уу? Нүдээ дараад үз. Эсвэл дуу хураагчаа хөндлөнгийн хүнд өгөөд үз. Тэнд бичлэг байна уу, үгүй юу гэдгийг хэлээд өгөг,  гэж би хэллээ.

	Ид шидтэнүүд өрөвдөлтэй инээмсэглэнэ.

	— Саша, чи сайн программчлагч даа,  гэж Эдик хэлэв.

	— Ээ дээ, Сашенька минь. Хараад байвал, сайтар зохицуулсан, жинхэнэ, дэлгэрэнгүй хий үзэгдэл гэдгийг чи төсөөлж ч чадахгүй биз ээ,  гэж Роман шүүрс алдав.

	Ид шидтэнүүдийн царайд мөрөөдөл тодорсон нь тэдний санаанд сайхан дуртгал буусан бололтой. Би тэднийг атаархан харж байлаа. Тэд нар инээмсэглэж, нүдээ жийхайлгаж, хэндээ ч юм нүдээ ирмэж байлаа. Дараа нь Эдик гэнэт ингэж хэллээ.

	— Тэднийд өвөлжин цахирмаа цэцэг цэцэглэж байдаг сан. Тэр цэцэг зөвхөн санаанд бууж болох тийм сайхан үнэр ханхлуулдаг сан.

	Витька сэргэв.

	— Бреклийн сургаалтнууд. Солипсизм баримтлагчид. «Миний бодол яасан аймаар вэ?» гэж: тэр хэлэв. 

	— Нээрээ ч. Хий үзэгдэл бол хэлэлцээд байх зүйл биш. Дэндүү цайлган юм. Бид хүүхдүүд биш. Агностик үзэлтэн байхыг хүсэхгүй байна. Эдик, чамд ямар бодол төрсөн гэлээ? гэж Роман асуув.

	— Надад уу? Аа тийм. Ерөнхийдөө болхи юм. Жулч.

	— Хм,  гэж Роман эргэлзэн дуугарав.

	— Юу гэсэн үг вэ? гэж би асуулаа.

	Эдик ингэж дурамжхан тайлбарлав. Миний мэдэх хуулбаруудаас гадна жулчууд буюу юмс буюу амьтны үнэмлэхүй хуулбар болох жулчууд байдаг гэнэ. Тэр нь хуулбараас ялгаатай. Ингэхдээ уг эхтэйгээ бүтцээрээ хүртэл тохирдог байна. Ердийн аргаар түүнийг ялгах бараг боломжгүй. Тусгай төхөөрөмж хэрэгтэй. Ер нь маш төвөгтэй, бэрх ажил. Ардын дунд «Төмөр Баг» гэж алдаршсан Филипп Бурбоны жулч уг чанарыг баталсан учир Бальзамо цагтаа ид шидтэн академич зэрэг авсан юм. Арван дөрөвдүгээр Людовикийн жулчийг францын хаан ширээг булаан авах зорилгоор незуитүүдийн лабораторид бий болгосон байжээ. Бидний үед бол жулчийг Ришар Сэгюрийн маягаар амь хос бичлэгийн аргаар хийдэг байна.

	Тэр үед би Ришар Сэгюр гэгч хэн болохыг мэдэхгүй явсан боловч, жулчийн тухай санаа бол тотинуудын ер бусын төсөөг л тайлбарлахаас өөр юмгүй. Жишээлбэл өчигдрийн үхсэн тоть хаачсан нь урьдын адил ойлгомжгүй үлдэнэ гэдгийг хэлсэн юм.

	— Тийм л дээ. Би хэлснээ зөвтгөхгүй. Гэлээ гэхдээ Янус амь хосбичлэгт ямар ч холбогдол байхгүй,  гэж Эдик хэлэв.

	— За тэгнэ. Тэгвэл бүртгэн бичих ирээдүйд аялдаг гэвэл дээр биз. Мэдэх үү? Луи Седловой шиг,  гэж би зориг орон хэллээ.

	— Тийм үү? гэж Корнеев гойд сонирхсон янзгүй асуув.

	— Зүгээр л, Янус ямар нэгэн зөгнөлт романд нисэн хүрч, тэндээс тоть аваад ирдэг байх. Тоть үхэхээр Янус дахин тэр хуудсандаа нисэж очоод, дахиад л... Тэгвэл тотинууд адилхан байдаг нь ойлгомжтой. Энэ бол нэг л тоть байна, тэгэхээр түүнд шинжлэх ухааны уран зөгнөлийн үгийн сан байна. Ер нь, Янус эргэж ирвэл зохих өдрөө эргэж ирээгүй байхуй заа гэж айж байгаа юм шиг байдаг учир нэг янзын асуулт тавьдгийг тайлбарлах гэж оролдож болох юм... Миний бодлоор бол би бүгдийг сайн тайлбарлаа биз? гэж асуулаа.

	— Тийм уран зөгнөлийн роман бий юу? Тотитой? гэж Эдик асуув.

	— Мэдэхгүй,  гэж үнэнээ би хэлээд, — Тэдний одод хоорондын хөлөгт янз бүрийн амьтан байдаг шүү дээ. Муур, сармагчин, хүүхдүүд.... Тэгээд ч Өрнөдөд зөгнөлт роман үй түм байдаг, уншиж барахын эцэсгүй, гэв.

	— За... нэгдүгээрт, өрнөдийн романы тоть оросоор ярих нь юу л бол. Хамгийн гол нь энэ сансрын тотинууд, зөвлөлтийн зөгнөлт романых байлаа ч гэсэн Корнеев Привалов, Ойра-Ойра нарыг яагаад мэддэг бил ээ? гэж Роман асуув.

	— Материаллаг биеийг өвтэгш ертөнцөд шилжүүлэх нь нэг зүйл, өвтэгш биеийг материаллаг ертөнцөд шилжүүлэх нь өөр зүйл гэдгийг би яриагүй байна. Биет ертөнцөд бие дааж орших чадалтай тотины дүр бий болгосон зохиогч олдоно гэдэгт би эргэлзэж байна,  гэж Витька залхуутай өгүүлнэ.

	Нэвт харагддаг зохион бүтээгч санаанд оронгуут, надад хэлэх үг олдсонгүй.

	— Харин дашрамд хэлэхэд манай Саша найдвар төрүүлж байх чинь юу вэ. Түүний санаанд буянтай солиорол байх шиг байна,  гэж Витька эелдгээр өгүүлэв.

	— Янус өвтэгш тотийг шатаахгүй л байх. Өвтэгш тоть бол ялзарч ч чадахгүй шүү дээ,  гэж Эдик итгэл төгс өгүүлэв.

	— Яагаад тэр вэ? гэж Роман гэнэт асуув. — Яагаад бид тууштай хандахгүй байна вэ? Юун Седловой? Яалаа гэж Янус, Седловойн хийснийг давтах юм бэ? Янус өөрийн сэдэвтэй. Януст өөрийн цогцолбор асуудал бий. Янус зэрэгцээ орон зайн асуудлаар ажилладаг. Алив үүнийг л иш болгоё.

	— За тэгье, гэж би хэллээ.

	— Янус ямар нэгэн зэрэгцээ орон зайтай холбоо тогтоож чадсан гэж чи бодож байна уу? гэж Эдик асуув.

	— Тэр чинь холбоог аль хэдийн нь тогтоосон юм. Түүнээс цааш гарсан гэж яагаад таамаглаж болохгүй байх вэ? Тэр одоо материаллаг бие дамжуулах ажлыг гүйцээж байна гэж яагаад бодож болохгүй вэ? Энэ бол жулч гэж Эдикийн хэлдэг зөв. Жулч юм болохоор дамжуулж байгаа юмтайгаа туйлын адилхан байх ёстой. Тэд нар туршилтын горимоос сурвалж авч дамжуулах горимыг сонгон авдаг байх. Эхний хоёр дамжуулга амжилтгүй боллоо. Үүнд хоёр тоть хоёулаа үхлээ. Өнөөдөр туршилт амжилттай болсон бололтой...

	— Яагаад энэ тотинууд оросоор ярьж байна. Яагаад эднүүд ийм үгийн сантай байна вэ? гэж Эдик асуулаа.

	— Тэгвэл тэнд бас Орос орон байдаг байна. Тэнд Ричийн өрхнөөс рубидий олборлодог байна,  гэж Роман хэллээ.

	— Дандаа таавар. Яагаад заавал тоть байх юм бэ? Яагаад нохой, усан гахай байж болоогүй юм бэ? Ер нь яагаад дуу хураагч гарч ирэв? Тэгээд ч энэ тотинууд Ойра-Ойра хөгшин, Корнеев сайн ажилтан гэдгийг мэддэг байна?  гэж Корнеев хэлэв.

	— Догшин,  гэж би нэмж хэлэв.

	— Догшин, гэхдээ сайн. Бас тэр үхсэн тоть хаашаа алга болчхов оо?

	— За тэгэхээр ингэж болохгүй. Бид сониуч амьтад шиг ажиллаж байна. «Хүндэт эрдэмтэд ээ. Манай шалан доор газар доорх тогшилт олон жил явагдаж байгаа юм. Энэ юунаас болж байгааг тайлбарлаж өгөхийг хүсье» гэж захидалдаа бичдэг зохиогчид шиг байна. Систем хэрэгтэй. Витя, цаас байна уу? Одоохон бид харуулаад өгье,  гэж Эдик ярив.

	Тэгээд бид нар цөмийг Эдикийн гаргацтай сайхан бичгээр бичээд харуулж өглөө.

	Нэгдүгээрт бид болж байгаа явдал бол хий үзэгдэл биш. Тиймгүй сэн бол сонирхолгүй байх болно гэсэн үнэнийг сурвалж болгов. Дараа нь бидний эрж буй таамнал хариу өгөх ёстой асуултуудаа томьёолов. Эдгээр асуултыг бид хоёр бүлэг болгон хуваалаа. «Тоть» гэдэг бүлэг, «Янус» гэдэг бүлэг юм. Янусын жигтэй байдал, тотины жигтэй байдлын хооронд холбоо байна гэж бүр цаанаасаа мэдэж байна гэж мэдэгдсэн Роман, Эдик хоёрын шаардлагаар «Янус» гэдэг бүлгийг бид оруулав. Тэд нар «бүр цаанаасаа мэдэх» гэсэн үгийн физик утга юу болох тухай Корнеевын асуултад хариулж чадаагүй боловч Янус дангаараа судалгааны үлэмж сонирхолтой судлагдахуун болох бөгөөд эх нь хээр алаг бол хүү нь шийр алаг байдаг гэж гоцлон тэмдэглэв. Нэгэнт надад өөрийн санал байгаагүй тул тэд олонх нь болж асуултын жагсаалт эцсийн эцэст доорх мэт байдалтай болов.

	Яагаад нэг, хоёр гурав гэсэн дугаартай бөгөөд дэс дараалан арван, арван нэгэн, арван хоёрын өдрүүдэд бидэнд тохиолдсон тотинуудыг бид эхлээд нэг л тоть гэж хүлээн зөвшөөрөхүйц адилхан байсан бэ? Яагаад Янус нэг дэх тотийг, бас түүний өмнө байсан бөгөөд ганц өд үлдээсэн тотийг тус тус шатаасан бэ? Өд хааш оров? Хоёр дахь (үхсэн) тоть хаачив. Хоёр дахь ба гурав дахь тотины хачин үг хэллэгийн шалтгаан юунд байна вэ? Бид түүнийг анх удаа харсан байхад гурав дахь тоть биднийг сайн мэддэг нь ямар учиртай байна вэ? (Би «Тотинууд юунаас болж яаж үхэв» гэж нэмж хэлэхийг завдсан боловч Корнеев «Хордлогын эн тэргүүний шинж тэмдэг нь хүүр хөхрөх явдал яагаад болж байна вэ?» гэж үглээд, миний асуултыг бичиж авсангүй). Янусыг тотинуудтай юу холбож байна вэ? Өчигдөр хэнтэй, юу ярьснаа Янус яагаад огт мэддэгүй вэ? Шөнө дунд Янус яадаг вэ? Яагаад У-Янус ирээдүй цагийн хэлбэрээр ярьдаг жигтэй яриатай атал, А-Янус тийм биш байна вэ? Яагаад тэд хоёул байна? Ер нь Янус Полуэктович хоёр биетэй нэг хүн гэдэг домог хаанаас гарсан байна вэ?

	Үүний дараа бид нэгэн хэсэгтээ хуудас цаасыг ээлжлэн харж чармайн бодож сууцгаав. Надад буянтай солиорол дахин тохиолдох болов уу гэж би найдсан боловч миний бодол сарниад, энэ хүрээлэнд үүнээс илүү юм болдог гэсэн Саня Дроздын үзлийг улам бүр баримтлах болов. Хэрэв энэ хоёр гурван тоть нэг л тоть юм бол болж байгаа бүхэн үнэхээр гайхалтай юм гэж би бодов. Эдгээр нь туйлын адилхан байсан учир би анхандаа төөрөлдөж байлаа. Энэ нь ч аргагүй. Би математикч учраас тоог хүндэтгэнэ- Тэгээд ч дугаар нь ялангуяа зургаан орноор тохирч байгаа нь дугаарласан юмстай адилтгах сэтгэгдэл төрүүлнэ. Гэвч энэ нь нэг л тоть байж болохгүй нь тодорхой. Тэгвэл шалтгаант үр дагаврын холбоо, муу сайн, тэгэх тусмаа үхсэн тотинуудаас болж би татгалзахад хүрч буй хууль зөрчигдөх болно. Хэрэв энэ нь нэг л тоть биш юм бол хамаг асуудал утгагүй болно. За яах вэ, дугаар нь таарч. За өөр юу байна вэ? Үг хэллэг. Үг хэллэг ч яамай хэвтэнэ ээ... Үүнд тайлбар эрж цөхөхгүй юм байгаа биз. Би энэ талаар үг хэлэхээр завдтал, Витька гэнэт ингэж хэлэв.

	— Найз нар аа, би лав тааж олов бололтой, гэв.

	Бид ганц ч үг дуугарсангүй. Бид түүний зүг нэгэн зэрэг эргэж харлаа. Витька бослоо.

	— Энэ чинь цөхөх юмгүй амархан юм байна. Энэ бол үнэхээр улиг болсон юм. Энэ тухай ярих ч дургүй хүрмээр юм.

	Бид аажуухан өндийлөө. Сэтгэл татсан адал явдалт номын сүүлчийн хуудаснуудыг уншиж байгаа юм шиг надад санагдаж байлаа. Миний эргэлзээ нэг мөсөн арилж алга боллоо.

	— Контрамоци (сөрөг хөдөлгөөн)! гэж Витька айлдав. Эдик хэвтчихлээ.

	— Сайн байна. Эр хүн! гэж тэр хэллээ.

	— Контрамоци гэнэ ээ? гэж Роман асуув. — За яах вэ... Мөөн, — гээд тэр хуруугаа гозолзуулснаа, — Тэгнэ... мөн... Хэрэв тэгвэл?.. Тэгнэ. Тэгвэл бид бүгдийг мэддэг нь ойлгомжтой. Тэгэхээр тэндээс ирдэг байх нь, гэв.

	— Ийм учраас өчигдөр юун тухай ярилцсанаа асуудаг байна. Зөгнөлт зохиолын хэл яриа нь ч... гэж Витька дэмжив.

	— За байз л даа, та минь! гэж би дуу тавив. — Байз л даа! Юун контрамоци (сөрөг хөдөлгөөн) бэ? гэхэд адал явдалт номын төгсгөлийн хуудаснуудыг арабаар бичсэн мэт байв.

	— Үгүй,  гэж Роман гунигтай хэлэхэд Витькагийн царайд бас контрамоци тохирохгүй болох нь тодорлоо.

	— Болохгүй л байна даа. Энэ чинь кино шиг юм. Киног байна шүү дээ...— гээд Роман чимээгүй болов.

	— Ямар кино? Аминд ороорой та минь,  гэж би хашхирав.

	— Төгсгөлөөс нь гаргасан кино. Ойлгож байна уу? Контрамоци,  гэж Роман тайлбарлав.

	— Өөдгүй юм,  гэж Витька сэтгэл гутран хэлээд, буйдан сандал дээр зөрүүлсэн гараа. дэрлэн хэвтэв.

	— Нээрээ болохгүй юм аа,  гэж Эдик бас л гунигтай хэлэв. — Саша чи битгий сэтгэл зов. Тэртэй тэргүй болохгүй байна. Контрамоци гэдэг бол хугацааны эсрэг чиглэлд хөдлөх хөдөлгөөн юм. Нейтрино шиг. Гэтэл хэрэв тоть контрамот байсан бол ухран нисдэг, бидний харсаар байтал үхэх биш харин амилах ёстой байсанд л хамаг учир нь байгаа юм... Гэхдээ энэ санаа ч бас муугүй юм. Тотьконтрамот бол сансрын тухай аар саар юм мэддэг байж болно. Тэр чинь ирээдүйгээс өнгөрсөнд амьдарч байгаа юм. Гэтэл Янус-контрамот бол бидний «өчигдөр» юу болсныг үнэхээр мэдэхгүй юм. Ийм учраас бидний «өчигдөр» түүний хувьд «маргааш» байх юм.

	— Үүнд л хамаг учир байгаа юм. Би ингэж бодлоо л доо: Яагаад тоть Ойра-Ойрагийн тухай «хөгшин» гэж хэлэв? Яагаад Янус маргааш болох юмыг нарийн сайн урьдчилан хэлдэг байна вэ? Роман чи, туршлагын талбай дээр болсон явдлыг санаж байгаа биз дээ? Тэд нар ирээдүйгээс л... гэж Витька ярив.

	— Тэр контрамоци чинь бололцоотой юм уу? гэж би асуув.

	— Онолын талаар ч бололцоотой л доо. Орчлонгийн бодисын хагас нь хугацааны хувьд эсрэг тал руугаа хөдөлж байгаа юм шүү дээ. Энэ асуудлыг чухам судалж байгаа хүн байхгүй гэж Эдик тайлбарлав.

	— Хэнд хэрэгтэй юм бэ? Тэгээд ч хэн давж гарах вэ? гэж Витька уруу царайлан өгүүлэв.

	— Энэ бол гайхалтай сонин сорилт болж болох юм,  гэж Роман хэлэв.

	— Сорилт биш ээ. Амиа өргөсөн хэрэг болно. Гэвч энэ бүхэнд сөрөг хөдөлгөөнөөс юм байх шиг байна. Би бүр цаанаасаа мэдэж байна гэж Витька ярив.

	— Бүр цаанаасаа юу? гэж Роман хэлэхэд цөм дуугүй болов.

	Тэднийг дуугүй байх зуур би практик дээр буй болсон бүхнийг яаран бүртгэж үзэв. Хэрэв сөрөг хөдөлгөөн онолын талаар бололцоотой юм бол шалтгаант үрийн дагавар холбоог зөрчих явдал онолын талаар бололцоотой байх болно. Чухамдаа зөрчих явдал ч биш. Энэ хууль жирийн ертөнц болон контрамотын ертөнц хоёрт тус тусад нь хүчин төгөлдөр байх болно... Тэгвэл тоть гурав ч биш, дөрөв ч биш, ердөө л ганцхан, нэг л тоть юм. Тэгвэл яах вэ? Аравны өглөө тоть үхсэн, Петрийн аяганд хэвтэж байна. Дараа нь түүнийг шатаагаад үнс болгоод салхинд хийсгэнэ. Хэдий тийм боловч арван нэгний өглөө тэр амьд байна. Шатаалгаагүйгээр үл барам цоо бүтнээр байх юм. Гэхдээ үд дундын алдад тэр дахин амьсгал хурааж, Петрийн аяганд дахин орно. Энэ бол тун чухал юм! Энэ, Петрийн аяга нэн чухал юм гэдгийг би мэдэрч байлаа... Орон зайн нэгдэл!.. Арван хоёрт тоть дахин амьд байж, чихэр гуйна... Энэ бол контрамоци ч биш, төгсгөлөөс нь гаргасан кино ч биш. Гэхдээ л үүнд контрамоцоос ямар нэгэн юм байна... Витькагийн зөв... Контрамотын хувьд аваад үзвэл байдал ийм байх болно. Үүнд тоть амьд, тоть үхсэн, тотийг шатаасан байх юм. Хэрэв элдэв нарийн зүйлийг орхивол, бидний үзэж байгаагаар бол огт эсрэг юм болох бил ээ. Үүнд тотийг шатаана, тоть үхнэ, тоть амьд байна... Киног гурав таслаад эхлээд гурав дахь хэсгийг дараа нь хоёр дахь хэсгийг эцэст нь нэг дэх хэсгийг үзүүлж байгаа юм шиг... Тасалдалгүйн ямар нэгэн тасалдал... Тасалдалгүйн тасалдал... Тасалдлын цэг...

	— Найз нар аа! Контрамоци чинь заавал тасалдалгүй байх уу? гэж би чахарсан хоолойгоор асуув.

	Нэг хэсэгтээ тэд миний хэлснийг анзаарсангүй. Эдик утаагаа тааз өөд үлээн, тамхи татаж байв. Витька түрүүлгээ харан хөдлөхгүй хэвтэнэ. Харин Роман намайг ухаангүй юм шиг харж байв. Дараа нь түүний нүд том болж, 

	— Шөнө дунд! гэж тэр аймаар шивнэн өгүүлэв.

	Цөм босон харайлаа.

	Цом булаалдах тэмцээн дээр би шийдвэрлэх гоол хийчихсэн юм шиг боллоо. Тэд нар намайг ноцож, миний хацрыг шүлстэж, нуруу, хүзүү рүү цохилж, тэд нар намайг буйдан сандал дээр унагаж өөрсдөө бас уналаа. «Ухаантай эр!» гэж Эдик хашхирна. «— Толгой!» гэж Роман хүржигнэнэ. «Би чамайг манайхны нэг тэнэг гэж бодсон юм!» гэж догшин Корнеев үглэнэ. Дараа нь тэд нар тайвширч хамаг юм загатнасан газар маажих мэт болов.

	Эхлээд юу юуны тухандгүй Тунгусийн солирын нууцыг мэднэ гэж Роман мэдэгдэв. Тэр энэ тухайгаа одоохон бидэнд мэдэгдэх гэсэнд хэдий утгагүй юм шиг боловч зөвшөөрлөө. Бидний сонирхлыг юу юунаас илүү татаж байсан зүйлдээ эргэн орохыг бид яарахгүй байв. Бид огт яарахгүй байлаа! Бид хоолны хорхойтон шиг байв. Бид сайхан хоол руу улайран зүтгэсэнгүй. Бид хоолны үнэрийг авч, нүдээ бүлтийлгэн амаа тамшаалан тойрон алхалж...

	— За одоо Тунгусийн солирын ээдрээтэй асуудлыг тодруулъя,  гэж Роман аядуу хоолойгоор эхлэн өгүүлэв.

	— Биднээс урьд энэ асуудлыг огтхон ч сэтгэлийн хөдөлгөөнгүй хүмүүс авч үзэж ирсэн байна. Энэхүү эсрэг бодисоос бүтсэн сүүлт од, солир мөн өөрөө тэсэрдэг атомын хөлөг, элдэв бусын сансрын үүл, квантын хурдасгуур энэ бүхэн бол дэндүү улиг болсон зүйл, ингэхээр үнэнээс дэндүү хол юм. Миний хувьд Тунгусийн солир бол харийн хөлөг байсан бөгөөд тэр тэсрэлт болсон газраас хөлгийг олдоггүйн учир нь тэр хөлөг тэнд байхаа хэдий нь больсон гэж би дандаа боддог юм. Өнөөдрийг хүртэл би Тунгусийн солирын уналт бол хөлөг онгоцны газардалт биш, харин нислэг гэж бодож ирлээ. Энэ ажлын таамнал нэлээд зүйлийг тайлбарлаж байгаа юм. Тасалдалт контрамоцийн үзэл энэ асуудлыг нэгмөсөн шийдвэрлэж байгаа юм. Подкаменийн Тунгусийн районд мянга есөн зуун найман оны зургаадугаар сарын гучинд юу болсон юм бэ? Тэр жилийн барагцаалбал долоодугаар сарын дундуур нар орчмын зайд гаднынхны хөлөг онгоц орж ирсэн байна. Энэ бол зөгнөлт зохиолд гардаг энгийн, сонирхол татах юмгүй хүмүүс биш байв. Энэ бол нөхөд өө, контрамотууд (сөрөг хөдлөгчид) байлаа! Энэ бол хугацаа нь манай дэлхийн хугацааны өөдөөс урсан өнгөрдөг өөр орчлонгоос ирсэн хүмүүс байв. Хугацааны эсрэг тэсрэг урсгалын харилцан үйлдлийн үр дүнд тэд нар манай дэлхийг төгсгөлөөс нь гаргасан кино шиг хүлээн авдаг ердийн контрамотууд байснаа тасалдалт маягийн контрамотууд болж хувирсан байна. Энэ тасалдлын уг чанар одоогоор бидний сонирхлыг татахгүй байна. Өөр зүйл бидний анхаарлыг татаж байна. Манай дэлхийд амьдарсан тэдний амьдрал тодорхой дэс дараалал бүхий цувралд захирагдах болсон нь чухал юм. Хэрэв хялбарыг хайж тэдний хувьд

	нэгж цуврал нь манай дэлхий дээрх хоногтой тэнцүү гэж бодвол тэдний оршин байх нь бидний үзлээр бол иймэрхүү байх юм. Үүнд жишээлбэл долоодугаар сарын нэгний турш тэд нар бидэнтэй яг адилхан амьдарч, ажиллаж, идэж ууж байна. Гэвч яг шөнө дунд тэд нар өөрсдийн бүх тоног төхөөрөмжийн хамт, нүгэлт бидний хийдгийн нэгэн адил долоодугаар сарын хоёрт шилжихгүй харин зургаадугаар сарын гучинд буюу эгшин ч урагшлахгүй бүр хоёр хоногоор хойш ухрах болно. Бидний үзлээр бол ийм болох болно. Мөн яг үүнчлэн тэд нар зургаадугаар сарын гучны эцэст долоодугаар сарын нэгэнд биш харин зургаадугаар сарын хорин есний эхэнд шилжинэ. Энэчлэн цаашилна. Мань контрамотууд Дэлхийд ихээхэн ойртож ирээд, хэрэв урьд нь олж илрүүлээгүй л юм бол Дэлхий тойрог зам дээрээ хачин үсрэлт хийдгийг, агаараар аялахад бэрхшээл учруулах үсрэлт хийдгийг гайхан олж үзэх болно. Түүнээс гадна тэд нар бидний тооллоор долоодугаар сарын нэгэнд Дэлхийн агаар мандалд байхдаа Европ-Ази тивийн төв дунд асар их түймрийг олж харах бөгөөд түүний утааг тэд нар бидний тооллоор урьд нь буюу долоодугаар сарын хоёр, гурав, гэхчлэн өдөр ажигласан байна. Хэдийгээр тэр сүйрэл дангаар тэдний сонирхлыг татсан боловч бидний тоолдог «хугацаагаар» зургаадугаар сарын гучны өглөө түймэр гарсан ямар ч шинж тэмдэг огт байхгүй, хөлөг онгоцны доор их тайга гүн ногоон далай шиг үргэлжилж байхыг олж хараад тэдний эрдэм судлалын сонирхол үнэхээр шатсан биз. Сонирхолдоо хөтлөгдсөн ахмад өөрийнхөө тооллоор өчигдөр галт сүйрлийн төвийг өөрийн нүдээр үзсэн тэр газар буухыг тушаасан байна. Үүнээс цааш бүх юм болдгоороо болсон биз. Товчлуурыг тачигнатал дарахад дэлгэц цэлэлзээд, гараг хоорондын хөдөлгүүрүүд хүржигнэж эхэлсэн байх...

	— Яана гэнэ ээ? гэж Витька асуув.

	— Дөл авалцсан хөлөг тайгад шурган ороход мэдээжийн хэрэг тайгыг шатаасан байна. Чухам энэ байдлыг л Карелинск суурины тариачид, бусад хүмүүс, хожим түүхэнд нүдээр үзэг сэд болж орсон байна. Аймаар түймэр байж. Контрамотууд гадагш шагайж харахыг завдсан боловч халуунд тэсвэртэй хөлгийн хананы цаана хоргодон азнахаар шийдсэн байна. Тэд нар шөнө дунд хүртэл аймшигтай шад пад хийж асах дөлийн чимээг чагнан суусан бөгөөд яг шөнө дунд чимээ анир тасарсан байна. Энэ нь ч гайхмаар юм биш. Тэд нар өөрсдийн шинэ өдөрт, манай тооллоор бол зургаадугаар сарын хорин есөнд шилжсэн байна. Аймшиггүй ахмад шөнийн хоёр цагийн орчим ихэд болгоомжилсоор гадагш гарахыг завдахад, хүч ихтэй гэрэлтүүлэгчдийн гэрэлд намуухан ганхах нарсыг олж харахын хамт бидний нэр томьёогоор шумуул буюу дэлэнч хэмээх цус сорогч шавжийн үүлэнд нэрвэгдсэн байна.

	Роман амьсгаа авч, биднийг тойруулан харав. Ярьж байгаа нь бидний сэтгэлд нийцлээ. Яг л ингэж тотины нууцыг зад илрүүлнэ гэж бид баясаж байлаа.

	— Харийн контрамотуудын цаашдын хувь заяа бидний сонирхлыг татах ёсгүй. Зургаадугаар сарын арван тавны үед.тэд нар энэ удаа альфа-бета-гамма-сөрөг таталцал хэмээх юм шатааж үл чадах шатахууныг ашиглан хачирхалтай гарагаас тасран хөөрч гэртээ харьсан байж болох юм. Эсвэл тэд шумуулын шүлсэнд хордож толгой дараалан үхэж, тэдний онгоц манай гараг дээр далайд удтал живсээр, Силурийн тэнгисийн ёроолд түүний гадаргаар трилобит гүрвэл зугаацаж байсан ч байж болох юм. Тэрчлэн бас есөн зуун зургаан онд юм уу эсвэл бүр есөн зуун нэгэн онд тайгын анчин түүнтэй нүүр тулаад, хэлсэн үгэнд нь хумсын чинээ ч үл итгэх найз нөхдөдөө дурсан ярьсан ч байж болох юм. Хэлэх үгийнхээ төгсгөлд би Подкаменийн Тунгус орчмоос ямар нэгэн юм нээж олох талаар оролдсон алдарт судлаачдыг өрөвдөж байгаагаа илэрхийлэхийг хүсэж байна. Илтэд байгаа зүйлд гайхсан тэд нар тэсрэлт болсны дараа тайгад болж байгаа зүйлийг л сонирхож байсан болохоос биш түүнээс өмнөхийг мэдэх гэж оролдсонгүй. Дикси32

	Роман ингэж хэлээд хоолойгоо засаж, сэнжтэй аяга дүүрэн мөнхийн рашаан залгилав.

	— Илтгэгчээс асуух асуулт хэнд байна вэ? гэж Эдик лавлаад, — Асуулт алга уу? Сайн байна. Одоо тотиныхоо тухай асуудалд эргэж оръё. Хэн үг хэлэх вэ? гэлээ.

	Цөм л үг хэлэх хүсэлтэй байв. Цөм л ярьж эхлэв. Бага зэрэг сөөсөн Роман ч ярив. Бид асуултын жагсаалт бүхий хуудсыг бие биеэс булаацалдаж, асуултуудыг дараалан хасаж байтал барагцаалбал хагас цагийн дараа ажиглаж буй үзэгдлийн төгс тодорхой, нарийн боловсорсон төлөв бий болов.

	Мянга найман зуун дөчин нэгэн онд чинээлэг бус газрын эзэн, армиас халагдсан бага дарга Полуэкт Хрисанфович Невструевийн гэр бүлд хүү төржээ. Түүний хүйс, төрөх өдөр, тэр ч байтугай цагийг яг зөгнөн өгүүлсэн холын хамаатан Янус Полуэктович Невструевийг хүндэтгэж хүүгээ Янус гэж нэрлэжээ. Энэ номхон, буурай хөгшин халагдсан бага даргын эдлэнд Наполеоны дайны дараахан ирж хажуугийн нь байшинд сууж эрдмийн мөр хөөх болсон ажээ. Тэрээр аливаа эрдэмт хүмүүсийн нэгэн адил хүүхдэрхүү, бас хачирхалтай загнах боловч балчир хүүгээс алхам ч холдохгүй түүнд математик, хими болон бусад шинжлэх ухааны мэдлэг заана. Бага Янусын амьдралд их-Янус оролцоогүй өдөр нэг ч байхгүй гэж хэлж болох бөгөөд бусад хүний гайхаж буй тэр зүйлийг олж харахгүй байв. Энэ нь юу вэ? гэвэл өвгөн огтхон ч өтөлж хөгшрөхгүй, харин ч улам чийрэг цоглог болж байв. Зуун дуусахад хөгшин Янус залуу Янустаа задлаг, харьцангуй ба дүгнэсэн ид шидийн төгс нууцыг эзэмшүүлсэн байв. Тэр хоёр ид шид, Илбийн эрдэм шинжилгээний хүрээлэнд ирэн иртлээ хамт явж бүх дайн тулаан, хувьсгалд оролцож, түүхийн аль ээдрээтэй бүхнийг чадлын хэрээр давж ирсэн ажээ.

	Үнэнийг хэлэхэд энэ оршил хэсэг маань дан уран зохиол болчихсон юм. Янусуудын өнгөрсөн түүхээс бид нар ганцхан, тухайлбал Я. П. Невструев мянга найман зуун дөчин нэгэн оны гуравдугаар сарын долоонд төрсөн гэдэг баримтыг л магадтай мэднэ. Я. П. Невструев хэзээ, яаж тус хүрээлэнгийн захирал болсныг бид огт мэдэхгүй байв. Бас У-Янус, А-Янус хоёр бол хоёр биетэй нэг хүн гэж хэн хэрхэн анх таамагласан болохыг мэдэхгүй юм. Би үүнийг Ойра-Ойрагаас сонссон бөгөөд ойлгож чадахгүй учир итгэсэн юм. Ойра-Ойра Жиакомоос сонссон тэр үед залуу байсан бас баярлан баяссандаа итгэсэн гэнэ. Корнеевт энэ тухай цэвэрлэгч авгай ярьж өгсөнд энэ баримт үнэхээр энгийн учир нарийвчлан бодох хэрэггүй гээд орхисон гэнэ. Эдик бол энэ тухай Саваоф Баалович, Федор Симеонович хоёрын ярилцаж байхыг сонсжээ. Эдик тэр цагт туслах бэлдмэлч байсан бөгөөд бурхнаас бусад бүх юманд итгэдэг байв.

	За ингэхлээр Янусуудын өнгөрсөн түүх бидэнд барагцаалсан байдлаар мэдэгдэж байв. Харин түүний ирээдүйг нь бид бүр сайн мэдсэн юм- Одоогоор шинжлэх ухаанаас илүү хүрээлэнгийн ажил эрхлэн. хөөцөлдөж байгаа А-Янус ойрын ирээдүйд практик кантрамоцийн үзлээр хэтэрхий хөөцөлдөх болно. Түүнд бүх амьдралаа зориулна. Тэр нь оросын алдарт сансрын нисэгчдээс түүнд дурсгасан Фотон нэртэй бяцхан ногоон тотитой найзална- Энэ нь нэг бол мянга есөн зуун далан гурван оны тавдугаар сарын есөнд, эсвэл хоёр мянга далан гурван оны тавдугаар сарын есөнд болно. Ингэж гархин дээрх далд утгат дугаарыг зальт Эдик тайлсан юм. Үүнээс хойш удалгүй А-Янус асар их амжилт олж, өөрийгөө ба мөн сорилтын үед мөрөн дээр нь сууж чихэр гуйж байх тотийг контрамот болгож хувиргана. Чухам яг энэ агшинд, хэрэв л бид контрамоцийн талаар ямар нэгэн юм ойлгодог юм бол, хүний ирээдүй Янус Полуэктович Невструевийг орхих бөгөөд харин хүний өнгөрсөн нь даруй хоёр Янустай болно. Яагаад вэ гэвэл А-Янус, У-Янус болж хувираад хугацааны тэнхлэгээр гэдрэг мөлхөх болно. Тэд нар өдөр болгон уулзалдаж байх боловч өөрийн холын хамаатан, багш У-Янусын үрчлээт нүүрийг өлгийтэй байх цагаасаа өдөр бүр харж сурсан учир А-Янусын толгойд хардах сэтгэл төрөхгүй. Тэгээд шөнө дунд болох бүр, яг нойл цаг, нойл минут, нойл секундэд А-Янус бид бүхний нэгэн адил өнөөдрийн шөнөөс маргаашийн өглөөд шилжин орж байхад У-Янус тотиныхоо хамт мөн тэр цагт, хугацааны нэг микрокванттай тэнцүү эгшинд манай өнөөдрийн шөнөөс манай өчигдрийн өглөөд шилжиж байх болно.

	Ийм учраас л нэг, хоёр, гурав гэж дугаарлан, арван, арван нэгэн, арван хоёрт бидний ажигласан тотинууд нэг л тоть байсан учраас бие биетэйгээ гайхам адилхан байжээ. Хөөрхий хөгшин Фотон! Тэр хөгширч туйлдаа хүрсэн юм уу, эсвэл салхинд цохиулсан юм уу, ямар ч л гэсэн Романы лаборатори дахь дуртай жигнүүр дээрээ үхэхээр нисэн ирсэн байлаа. Түүнийг үхэхэд гашуудсан эзэн нь тотио шатааж үнсийг нь хийсгэсэн бол энэ нь үхсэн контрамотууд яадгийг мэдэхгүйгээс болжээ. Магадгүй мэддэгээс болсон байж болно. Харин бид энэ үйл явцыг байрыг нь сольсон кино зураг үзэж байгаа мэтээр ажигласан бил ээ. Есөнд Роман Фотоноос үлдсэн өдийг пийшингээс олсон. Фотоны үхдэл байхгүй, түүнийг маргааш шатаана. Маргааш нь, арванд, түүнийг Роман Петрийн аяганд байгааг олно. У-Янус үхдэлийг мөн тэнд, мөн цагт олж пийшинд шатаана. Хадгалагдаж үлдсэн өд нь пийшинд хоног дуустал байх ба шөнө дунд есөнд шилжин орно. Арван нэгний өглөө Фотон хэдий өвчтэй боловч амьд байна. Тэр биднийг харсаар байтал (одоо суух дуртай болно) жигнүүр доор үхнэ. Цайлган санаатай Саня Дрозд түүнийг Петрийн аяганд тавих бөгөөд тэр нь шөнө дунд хүртэл хэвтээд аравны өглөө шилжиж тэндээс нь түүнийг Роман олно. Арван хоёрны өглөө Фотон эрүүл энх тунх байж, Корнеевын асуултад хариулж, чихэр гуйж байснаа шөнө дунд болоход арван нэгний өглөөд шилжиж өвчлөөд үхэж Петрийн аяганд тавиулах бөгөөд шөнө дунд аравны өглөөд шилжиж шатаалган үнсээ хийсгүүлэх боловч өд нь үлдэж тэр нь шөнө дунд болоход есний өглөөд шилжиж түүнийг Роман олж хогийн саванд хийнэ. Арван гурван, арван дөрвөн, арван таван гээд л Фотон амьд байж, бид бүхнийг баярлуулан, баясгалантай, яриа хөөрөөтэй байж, бид түүнийг чихэр болон чинжүүний үрээр тэжээж байхад У-Янус хүрч ирээд бидний ажилд саад болоогүй биз гэдгийгээ асууна. Бид сануулан байцаасаар, хүн төрөлхтний мөн сансрын түрэмгийллийн тухай мөн бидний амин хувийн ирээдүйн тухай сонирхолтой юм нэлээдийг түүнээс сонсох болно.

	Биднийг тунгаан бодсоор энэ цэгт хүрэхэд Эдикийн царай барайж, Амперян, түүний зуурдын үхлийн тухай Фотоны битүү үг түүнд таалагдахгүй байна гэж мэдэгдэв. Тэгэхэд нь ямар ч тохиолдолд ид шидтэний үхэл зуурдынх байх бөгөөд тэгэх тусмаа бид цөм л тэнд очих юм чинь гэж өрөвдөхийг мэдэхгүй Корнеев хэллээ. Тэр шувуу биднээс илүү чамд хайртай байж, ганцхан чиний үхлийг л санаж явах ч байж мэднэ гэж Роман хэлэв. Биднээс хойно үхэх боломж байгааг Эдик ойлгоод урам зориг нь сэргэв.

	Гэвч үхлийн тухай яриа бидний санаа бодлыг гунигт байдалд оруулав. Корнеевээс бусад нь цөм л У-Янусыг өрөвдлөө. Нээрээ ч, бодоод байхад түүний байдал үнэхээр аймшигтай. Нэгдүгээрт тэр хүн үзэл санааныхаа үрийг амсах бололцоогүй учир шинжлэх ухааны өгөөмөр чанарын үлгэр дуурайл юм. Цаашилбал түүнд гэрэлт ирээдүй гэх юм огт үгүй. Бид ах дүү ёс, оюун ухааны ертөнц өөд явж байхад, тэр хүн өдөр өнгөрөх тутам цуст Николай хаан, хамжлагат ёс, Сенатын талбайд болсон цуст буудлага, тэгээд ч юмыг яаж мэдэх вэ? Аракчеевийн дэглэм, эзний албаны зүг уруудан очих юм. Тэгээд улирсан хугацааны тэртээд толь...шиг гялалзсан шалтай Санкт-Петербургийн Академид оо түрхэж гоёсон хиймэл үстэй эрхэм нэгэн бүтэн долоо хоногийн турш түүнийг нэг л эвгүй харсаар яваад олж уулзахад, тэр нь айсан харцаар харж, гайхан: — Герр Нефструефф!.. Яахаараа энэ бил ээ?.. Өчигдөр «Федомости» сонинд таныг нас нөгчсөн гэж тов тодорхой бичсэн шүү» гэж хэлэх юм. Тэгэхэд нь ихрийн өрөөснийхөө тухай ч юм уу, эсвэл цуу үгний тухай Дурсахдаа энэ ямар учиртай яриа вэ гэдгийг мэдэж байх болно...

	— Больцгоо, та минь. Нус нулимс болоод яах вэ! Ямар ч гэсэн тэр чинь ирээдүйг мэдэж байгаа. Бидний яваад яваад хүрээгүй байгаа газар тэр чинь хүрсэн хүн шүү. Бид нарыг хэзээ үхэхийг тэр сайн мэдэж байж ч магадгүй юм,  гэж Корнеев хэлэв.

	— Энэ ч өөр хэрэг л дээ,  гэж Эдик гунигтай өгүүлэв.

	— Өвгөнд ч амаргүй байгаа. Ер нь жаахан элэгсэг дотно хандаж байж үзнэ үү. Ялангуяа Витька чи. Чи түүнд дандаа эвгүй зан гаргадаг шүү,  гэж Роман хэллээ.

	— Юу гэж намайг гоочлоод байдаг юм бэ? Юун тухай ярилцсан бил ээ, хаана уулзсан бил ээ? гээд л... Витька дургүйцэв.

	— Яагаад гоочлоод байгааг нь одоо чи мэдлээ шүү дээ. Тэгэхээр хүн шиг байж үз л дээ.

	Витька уруу царайлж, асуулт жагсаасан хуудсыг ширтэв. — Түүнд юмыг тун дэлгэрэнгүй тайлбарлаж байвал таарах юм. Мэдэж байгаа бүхнээ л. Түүний ойрын ирээдүйг нь урьдчилан хэлж өгч байвал зохих юм даа,  гэж би хэлэв.

	— Ээ. чөтгөр алгад.. Тэр чинь энэ өвөл халтираад хөлөө хугалчихсан шүү дээ,  гэж Роман ярив.

	— Урьдчилан сэргийлэх хэрэгтэй,  гэж би эрс шийдвэртэй хэллээ.

	— Юуг? Чи ер нь ярьж байгаа юмаа ойлгож байна уу? Хөл нь аль эрт эдгэрсэн,  гэж Роман хэлэв.

	— Хөл нь хугараагүй байгаа,  гэж Эдик зөрөв.

	Бид нар учраа олох гэсээр хэдэн минут боллоо. Витька гэнэт:

	— Байзнаарай! Энэ чинь юу вэ? Нэг асуулт дараагүй байна шүү дээ, гэв.

	— Ямар?

	Өд хаачив аа?

	.....— Хаачих юу байдаг юм бэ? Найманд шилжээд орчихсон. Би найманд хайлш бэлтгэх гэж пийшин залгасан,  гэж Роман хэлэв.

	— Тэгээд яасан гэж?

	— Би түүнийг чинь хогийн саванд хийсэн... Найман, долоон, зургаанд би түүнийг хараагүй... Хаачдаг байна аа?

	— Цэвэрлэгч гаргаад хаячихсан,  гэж би тааж хэллээ.

	— Ер нь энэ тухай бодвол сонирхолтой биш үү. Түүнийг хэн ч гаргаж хаяагүй гэж бодъё. Тэгвэл үеийн үед ямар янзтай байх вэ?  гэж Эдик асуув.

	— Илүү сонирхолтой юм байна аа. Жишээлбэл Янус гутлаа өмсөж, эдэлсээр байгаад түүнийг «Скороход» фабрикт үйлдвэрлэсэн цагийг нь хүрэхэд яах вэ? Орой идсэн хоол нь яадаг байна? Ер нь...  гэж Витька ярилаа.

	Гэвч бид үнэхээр ядарсан байлаа. Биднийг жаахан маргаж байтал, Саня Дрозд хүрч ирээд бид бүгдийг буйдан сандлаас шахаж зайлуулаад, «Спидола» хүлээн авагчаа залгав. Тэгээд хоёр рубль гуйгаад салахыг байв. «Өгөөч дээ» гэж гонгиноно. — Байхгүй гэж бид түүнд хариу өчиж байлаа. «Үлдсэн юм байж болно шүү» дээ. «Өгчих л дөө» гэнэ. Маргаад нэмэргүй болсон тул бид оройн хоол идэхээр явцгаалаа.

	— Явж явж бидний таамнал ч тийм ч зохиомол юм биш байна шүү. Харин У-Янусын хувь заяа илүү гайхалтай байж болох юм,  гэж Эдик ярина.

	Тийм ч байж болно гэж би бодоод, гуанзанд очихоор явлаа.

	Би хоол идэхээр явлаа гэдгээ хэлэхээр электрон танхимд бушуухан гүйж очив. Хонгилд би У-Янустай мөргөлдчихлөө. Тэр намайг ширтэн хараад, яагаад ч юм бэ инээмсэглээд өчигдөр бид уулзсан бил үү гэж асуув.

	— Үгүй ээ, Янус Полуэктович. Өчигдөр та бид хоёр уулзаагүй. Өчигдөр та хүрээлэнд байгаагүй. Та өчигдөр өглөө Москва орохоор нисэж одсон шүү дээ,  гэж би хэлэв.

	— Нээрээ тийм. Би мартжээ,  гэж тэр өгүүлнэ.

	Тэр намайг харж маш эелдэг инээмсэглэсэн тул би шийдлээ. Энэ нь жаахан ичгүүргүй юм болов уу даа. Сүүлийн үед Янус Полуэктович надад талтай байдаг болсон болохоор одоо тийм ч сүрхий юм болохгүй биз. Тэгээд би болгоомжлон гэдрэг эргэн хараад нам дуугаар:

	— Янус Полуэктовик, танаас би нэг юм асууя, болох уу? гэв.

	Тэр хөмсгөө өргөж намайг нэгэн хэсэг ширтэн хараад, дараа нь ямар нэгэн юм санасан бололтой ингэж хэллээ:

	— Тэгээ тэг. Ганцхан гэж үү?

	Түүний зөв болохыг би ойлголоо. Асуух юм минь ганц асуултад яавч багтахгүй байлаа. Дайн болох уу? Би хүн шиг хүн болох уу? Бүх нийтийн жаргалын жор олдох уу? Сүүлчийн тэнэг хэзээ нэгэн цагт үхэх үү?.. Тийм тул би ингэж асуулаа:

	Би маргааш өглөө тантай уулзаж болох уу?

	Тэр толгой сэгсрээд, миний бодлоор бах нь ханасан бололтой., 

	— Үгүй ээ. Энэ чинь огт бололцоогүй юм байна. Маргааш өглөө, Александр Иванович аа, таныг, Китежградын заводоос дуудна. Иймд би танд томилолт өгөхөөс өөр аргагүй болно, гэв.

	Би тэнэглэснээ мэдлээ. Бие даасан, чөлөөт зориг хүсэлтэй намайг надаас огт шалтгаалахгүй тодорхой үйл, үйлдэлд түлхэж байгаа шалтгаацалд намайг басамжилсан зүйл байлаа. Китежград орох хүсэл надад байна уу, үгүй юу гэдэг тухай ярих юм огт алга. Зайлшгүйн тухай өгүүлж байлаа. Одоо би үхэж ч, өвдөж ч, зальдаж ч чадахгүй. Одоо би сөнөх тавилантай байв. Энэ үгийн аймшигт утгыг би сая л ойлголоо. Толгойгоо авхуулах юм уу, эсвэл сохрох хувь тавилантай байх нь муу гэдгийг би хэзээд мэдэж байсан юм. Гэтэл дэлхийн хамгийн сайхан бүсгүйд дурлах, дэлхийг тойрон сонирхолтой аялалд оролцох, Китежград (тийшээ очих гэж гурван сар тэмүүлсэн юм) орох хувь тавилантай байх бас л туйлын муу юм байна. Ирээдүйг мэднэ гэдэг надад огт өөрөөр бодогдлоо.

	Намайг илэрхий ажиглаж байсан Янус Полуэктович:

	— Сайхан номыг эцсээс нь унших муухай биз? Харин Александр Иванович таны асуултын тухайд бол... Александр Иванович та бүх хүнд зориулсан гав ганц ирээдүй гэж байдаггүйг ойлгохыг оролдож үз. Ирээдүй олон. Таны үйл ажил бүхэн тэдгээрээс аль нэгийг нь бүтээж байгаа юм. Та үүнийг ойлгоно оо. Та Үүнийг заавал ойлгоно,  гэж Тэр үнэмшилтэй өгүүлэв.

	Хожим би үүнийг үнэхээр ойлгосон юм.

	Гэвч энэ бол огт өөр түүх юм.

	Төгсгөлийн үг. Тайлбар

	 

	ШИИЛЭШХ-ийн тооцоолон бодох лабораторийн эрхлэгчийн үүрэг гүйцэтгэгч эрдэм шинжилгээний дэд ажилтан А. И. Приваловын төгсгөлийн товч үг, тайлбар

	 

	Та бүхэнд толилуулан бүхий Ид Шид, Илбийн эрдэм шинжилгээний хүрээлэнгийн амьдралын тухай найрууллууд бол миний бодлоор жинхэнэ утгаараа реалист биш юм. Гэвч үүнд адил сэдвээр бичсэн Г. Проницательный, Б. Питомник нарын бүтээлээс ялгагдах чамбай тал байгаа юм.

	Зохиогчид нөхцөл байдлыг сайтар ялгаж, хүрээлэнгийн ажилд оршиж буй дэвшилттэй зүйлийг үхширмэл зүйлээс ялгаж чадсаныг юуны өмнө тэмдэглэвэл зохино. Выбегаллогийн цогцолбор илбийн тухай магтаал өгүүлэл юм уу, эсвэл Үнэмлэхүй мэдлэгийн тасгийн ажилтан нарын ямар ч хариуцлагагүй зөгнөлийг шагшин өгүүлсэн зүйлийг уншихад төрдөг цухалдал энэ найрууллыг уншихад төрөхгүй байна. Цаашилбал зохиогчид ид шидтэнийг хүн гэж авч үзсэн зөв үзлийг тэмдэглэхэд таатай байна. Ид шидтэн бол тэдний хувьд болгоомжлон хүндэтгэх этгээд ч биш, кинонд гардаг уур хүрэм тэнэг ч биш, нүдний саравчаа үргэлж гээж явдаг этгээд ч биш, задарсан этгээдийг номхотгоод өгч чадахгүй «тал хүүхнүүдэд «Дифференциал ба интеграл тооллын сурах бичгээс» сонгодог хэсгийг нь уншиж өгдөг этгээд ч биш юм. Энэ бүхэн бол зохиогчид зөв чигийг барьсан болохыг харуулж байна. Мөн тэрчлэн зохиогчид хүрээлэнгийн үзэмж байдлыг шинэ хүний үзлийн үүднээс нүдээр харсан байдлаар гаргасан ба захиргааны болон ид шидийн хуулиудын хоорондын үлэмж гүнзгий харьцааг олж хараагүй нь энэ найрууллын ололттой тал юм. Найрууллын дутагдалтай талуудын тухайд гэвэл эдгээрийн олонх нь зохиогчдын анхнаасаа баримталсан хүнлэг байдлаар тодорхойлогдоно. Зохиогчид мэргэжлийн уран зохиолчид учраас баримтын үнэн гэгчээс уран сайхны үнэн гэгчийг газар сайгүй урьтал болгосон байна. Тэрчлэн зохиогчид нь мэргэжлийн уран зохиолчид учраас бусад олонх зохиолчдын нэгэн адил сэтгэлийн хөөрөлттэй, орчин үеийн ид шидийн асуудлын талаар даанч юм мэдэхгүй нь харамсалтай. Эдгээр найрууллыг хэвлэн, нийтлэхийг огтхон ч эсэргүүцэхгүйн зэрэгцээ зарим тодорхой алдаа, эндэгдлийг зааж өгөх нь зүйтэй гэж үзнэ.

	 

	1. Найрууллуудын нэр нь миний бодлоор бол агуулгадаа сайтар тохироогүй байна. Зохиогчид манай үнэхээр ихэд дэлгэрсэн энэхүү хууч үгийг ашиглан, ид шидтэнүүд үргэлж, тэр ч байтугай амарч байхдаа ажилладаг гэдгийг харуулах гэсэн бололтой. Энэ бол үнэндээ ч бараг тийм байдаг юм. Гэвч найрууллаас энэ нь харагдахгүй байна. Манай хүрээлэнгийн хачирхалтай зүйлээр хэтэрхий хөөцөлдөөд, сонирхол татам адал явдал, эвтэйхэн тохиолдлоос илүүхэн гаргах гэсэн сонирхлоо давж чадсангүй. Аль ч ид шидтэний амьдралын гол болсон оюун санааны адал явдал найруулалд бараг тусгалаа олсонгүй. Гэхдээ зохиогчид бодол санаагаа харуулахыг оролдсон боловч, харсаар нэлээдийг, өнгөц шохоорхсон материалаар хийсэн гуравдугаар хэсгийн сүүлчийн бүлгийг би үүнд хамааруулахгүй байна.

	 

	2. Зохиогчид ид шидийн асуудлыг мэдэхгүй болохоороо түүнийг номын хуудас болгон дээр дамшиглажээ.

	Үүнд жишээлбэл, М. Ф. Редькины зэрэг хамгаалах зохиолын сэдвийг тэд томьёолохдоо илэрхий алдаа арван дөрвийг (!) хийсэн байна. Тэдний сэтгэлд ихэд нийцсэн бололтой «хэт талбай» гэдэг ноцтой нэр томьёог тэд хаана л бол хаана шургуулсан байна. Буйдан-дамжуулагч бол М-талбайг бус, харин мю-талбайг цацруулагч юм гэдгийг тэд мэдээгүй бололтой. Мөн түүнчлэн «мөнхийн рашаан» гэдэг нэр томьёо хоёр зуун жилийн тэртээ хэрэглэхээ больсон, аквавитометр гэгч нууцат багаж ба «Алдан» гэсэн нэртэй электрон машин энэ дэлхийд байхгүй гэдгийг тооцоолон бодох лабораторийн эрхлэгч программ шалгах ажлыг бага хийдгийг тэд мэдсэнгүй. Харин үүний тул тус лабораторид хоёр математикч программчлагч байдаг, тэднийг зохиогчид охид гэж нэрлэжээ. Хоёрдугаар хэсгийн нэгдүгээрт бүлэгт бодитой юм гэж үзэх талаар хийж байгаа дасгалыг бичсэн нь даанч жигшмээр болжээ. «Вектор-магистратум», «Ауэрсын тарни» гэдэг тун хачин нэр томьёоны хариуцлагыг зохиогчид хүлээх ёстой бөгөөд Стоксын тэгшитгэл бодит байдалд ямар ч хамаагүйгээс гадна энд өгүүлж буй үед Санчир гараг эрхтийн тэнгэр хэмээх одны ордонд яавч байж таарахгүй. Ийм маягийн алдаа, бүдүүлэг ташаарлын тоо олон боловч зохиогчид ямар нэгэн юм засахгүй гэсэн тул би тэр тоог олшруулахаас татгалзав. Тэд нар өөрсдөдөө ойлгогдохгүй байгаа нэр томьёогоо хаяхыг хүсэхгүй байна. Нэр томьёо бол гээд нэг нь хэлэхдээ энэ бол дэвсгэр болох юм гэхэд, нөгөө нь өнгө аяс болох юм гэж байна. Хэдий тийм боловч миний бие олонх уншигч зөв нэр томьёог буруугаас нь салган ялгаж, лав чадахгүй байх, ер ямар ч нэр томьёо байлаа гэсэн ухаалаг нэг ч уншигч түүнд итгэхгүй байх гэсэн тэдний бодлыг арга буюу зөвшөөрлөө.

	 

	3. Дээр дурдсан уран сайхны үнэнийг эрхэмлэх явдал нь найруулалд гарч буй бодит хүмүүсийн дүрийг үлэмжхэн гуйвуулахад хүргэжээ. Зохиогчид ерөөс баатруудыг нэгэн жигд болгох хүсэлтэй юм. Иймээс Выбегалло л, за яах вэ зарим талаар Кристобаль Хозевич Хунта (харин юу юунаас илүү үнэнтэй болсон вурдалак Альфредын тохиолдлын чанартай дүрийг би үл тооцов) нарын дүр жаахан үнэнд дөхжээ. Жишээлбэл, Корнеевыг догшин гэж зохиогчид байн байн нотолж, энэ тухай нь уншигчид зөв төсөөлөлтэй болчих юм шиг зохиогчид бодож байна. Корнеев ч үнэндээ догшин хүн. Чухам ийм учраас энд гарч буй Корнеев нь (зохиогчид өөрсдийн нь томьёолсноор) «нэвт харагддаг зохион бүтээгч» болжээ. Бодит Корнеевтой харьцуулахад мөн ийм зүйл Э. Амперяны өнөөх эелдэг занд хамаарна. Р. П. Ойра-Ойра бол энд гарч байгаа үед хоёр дахь эхнэрээсээ салж гурав дахь эхнэртэйгээ суухыг завдаж байсан боловч найруулалд огт амь биегүй юм шиг болсон байна. Мөн энэ найруулалд миний хувийн дүрийг гаргасан байдалд төдий л их найдвар тавихгүй байхад уншигч танд эл дурдсан жишээ хангалттай болох биз ээ гэж найдаж байна.

	Энэхүү номын дотор тохиолдох ойлгомжгүй зарим нэр томьёо, мөн сайтар танихгүй хүний нэрийг тайлбарлаж өгнө үү гэж зохиогчдоос хүссэн юм. Би энэ хүсэлтийг биелүүлэхдээ тодорхой хэмжээний бэрхшээлтэй тулгарлаа. Зохиогчдын санаанаасаа зохиосон («аквавитометр», «темпорал дамжуулга» гэх мэт) нэр томьёог би тайлбарлахгүй нь мэдээж. Үүний зэрэгцээ тусгай, буурьтай мэдлэг шаардах бодит нэр томьёог тайлбарлах нь төдий л их тус болно гэж би бодохгүй байна. Жишээлбэл физик вакумын онолыг сайн мэдэхгүй хүнд «хэт талбай» гэдэг нэр томьёог тайлбарлаж өгөх бололцоогүй юм. Бас. «трансгресси» гэдэг нэр томьёо улам ч гүн утгатай бөгөөд тэгээд сургуулиуд түүнийг янз бүрийн утгаар хэрэглэдэг юм. Товчилсон, би нэг талаас их дэлгэрсэн, нөгөөтээгүүр бидний ажилд өвөрмөц байдаг нэр, нэр томьёо, ойлголтуудын тайлбараар хязгаарлав. Ид шидэд шууд холбогдохгүй боловч уншигчдын гайхлыг төрүүлж болох зарим үгийг тайлбарлав.

	 

	АВГУРЫ. К. (шувуугаар мэргэлэгсэд) — Эртний Ромд шувууны нислэг, зан араншнаар ирээдүйг урьдчилан хэлэгчид. Тэдний дийлэнх нь улайн цайм луйварчин байсан юм. Хэдийгээр шинэ аргууд боловсрогдсон ч гэсэн энэ бол институтийн авгуруудад үлэмж хэмжээгээр хамаарна. 

	 

	АНАЦЕФАЛ (гавалгүй) — тархи, гавалгүй тахир дутуу амьтан. Гавалгүйчүүд голдуу төрөхдөө буюу төрснөөсөө хойш хэдхэн цагийн дараа үхдэг.

	 

	БЕЦАЛЕЛ, ЛЕВ БЕН — Дундад зууны үеийн нэртэй ид шидтэн, II Рудольф эзэн хааны ордны алхимич.

	ВАМПИР — ВУРДАЛАК-ийг үзнэ үү. 

	 

	ВАСИЛИСК — үлгэрт гардаг, эр тахианы биетэй, могой сүүлтэй, харцаараа айлгадаг мангас. Хэрэг дээрээ одоо бол бараг л мөхөөд байгаа, өд сөдөөр бүрхэгдсэн, шувууны анхдагч, археоптериксийн өмнөх эртний гүрвэл. Гипноздох чадвартай. Институтийн жижиг амьтны байранд' хоёр ширхэг бии.

	 

	ВЕРВОЛЬФ — оборотень-г үзнэ үү. 

	 

	ВУРДАЛАК — упырь-г үзнэ үү. 

	 

	ГАРПИИ — Грекийн домог үлгэрт бол хуй салхины охин тэнгэр, харин үнэн чанартаа бол сонгон үржүүлэх ид шидийн туршилтын дагавар бүтээгдэхүүн. Эмгэн хүний толгойтой, том, шар шувууны төрхтэй, маш балиар, ховдог, яншаа амьтан.

	ГИДРА — Эртний грекчүүдийнхээр бол олон толгойтой, усны могой. Манай институтэд бол З. Горынычийн охин, Лох-Несс нуураас барьж ирсэн олон толгойт хэвлээр явагч юм.

	 

	ГНОМ — (Анахай) Өрнөд Европын домогт газар доорх үнэт эрдэнэсийг сахин хамгаалдаг муухай царайтай оодой хүн. Тэд нар үнэхээр муухай царайтай, үнэхээр оодой хүмүүс, харин тэд үнэт эрдэнэсийн тухайд бол ямар ч ойлголтгүй хүмүүс. Анахайн ихэнх нь мартагдсан, хатаж шинэсэн хувилбар байдаг. 

	ГОЛЕМ — анхны кибернетик роботуудын нэг, Лев Бен Бецалель шавраар хийжээ. (Чехословакийн «Эзэн хааны талх баригч» гэдэг инээдмийн киног үзнэ үү.

	Тэр кинонд гардаг Голем жинхэнэ хүнтэй жигтэйхэн адилхан).

	ГОМУНКУЛУС — Дундад зууны үеийн харанхуй бүдүүлэг алхимичдийн төсөөллөөр бол шилэн саванд буй болгосон хүн дүрст амьтан. Хэрэг дээрээ бол шилэн саванд амьтан үүсгэж болохгүй. Гомункулусуудыг таглаатай тусгай саванд синтезжүүлж, биомеханикийн загварчлалд ашигладаг юм. 

	 

	ДАНАИДЫ — Грекийн домог үлгэрт гардаг Данай хааны гэмт хэрэгтэн охид. Хааны тушаалаар нөхрүүдээ хороожээ. Эхлээд тэд ёроолгүй торхыг усаар дүүргэх ял заагджээ. Дараа нь шүүх хэргийг хянаж үзээд, тэд нар хүнтэй суухдаа хүчээр богтлогдсоныг нь анхааралдаа авчээ. Энэ нь хөнгөрүүлж үзэх шалтгаан болж тэднийг арай ч учир утга багатай ажилд шилжүүлжээ. Тэд манай хүрээлэнд, өөрсдийн саяхан тавьсан барагшин замаа эвдэж суудаг юм 

	 

	ДЕМОН МАСКВЕЛЛА — английн томоохон физикч Максвеллийн сэтгэл санааны туршилтын чухал элемент. Термодинамикийн хоёрдугаар зарчим руу дайрахад зориулагджээ. Максвеллийн сэтгэл санааны туршилтад хөдөлдөг молекулуудаар дүүргэсэн савны тусгаарлагч ханын амсартай шулам зэрэгцэн сууна. Шулмын хийдэг ажил нь нэг савнаас нөгөө рүү хурдан хөдөлгөөнт молекулуудыг юүлж, удаан хөдөлгөөнт молекулуудыг орохын нь өмнө амсрыг хаадаг байв. Сайн шуламс ийм янзаар хөдөлмөр зарахгүйгээр савны нэг хэсэгт нь маш өндөр, нөгөө хэсэгт нь маш нам температур үүсгэж, ингэснээрээ хоёр дахь төрлийн мөнхийн хөдөлгүүрийг хэрэгжүүлж байгаа юм. Гэвч зөвхөн тун саяхан манай хүрээлэн ийм шуламсуудыг олж ажилд оруулаад байгаа юм.

	ЖИНН — араб, перс домгуудад гардаг муу зүгийн юм Бараг бүх жинн Соломон хаан ба түүнтэй нэг үеийн ид шидтэнүүдийн хувилбарууд бил ээ. Цэргийн ба улс төр-танхайрлын зорилгод ашигладаг. Жигшүүртэй зан, ичгүүртэй байдал бас талархах мэдрэхүй огт байхгүйгээрээ онцгой. Мунхаг явдал, хэрцгий аашнаасаа болоод тэд бараг бүгд л шоронд хоригдоцгоодог. Орчин үеийн ид шидийн ухаанд тэднийг туршлагын амьтдын журмаар, өргөн ашигладаг. Тухайлбал, Э. Амперян арван гурван жинный материал дээр түшиглэн хорон санаат, харанхуй бүдүүлэг хүнээс нийгэмд учруулж болох хор холбогдлын тоо хэмжээг тодорхойлсон билээ.

	ЖЯН БЕН ЖЯН — эсвэл эртний зохион бүтээгч, эсвэл эртний дайнч. Түүний нэр үргэлж бамбайтай холбоотой яригдах ба дангаар тохиолдоно гэж үгүй.

	 Жишээ нь Г. Флоберын «Хутагт Антоны дур татах» зохиолд дурдагддаг.

	ДОМОВОЙ — шүтлэгтэй хүмүүсийн төсөөллөөр бол хүн суудаг байр бүрд байдаг ер бусын ид шидтэй амьтан буюу гэрийн онгон. Онгонд ид шид огт байхгүй. Тэд эсвэл засарч хүмүүжихээсээ өнгөрсөн, гундаж гутарсан ид шидтэнүүд, эсвэл анахай ба гэрийн тэжээмэл зарим амьтдын дундаас төрсөн эрлийз. Хүрээлэнд М. М. Камноедовын үүсгэлээр, мэргэжил шаарддаггүй туслах ажилд тэднийг ашиглаж байна.

	 

	ДРАКУЛА — нэрд гарсан гүн, XVII—XIX зууны үеийн Унгарын вурдалак. Хэзээ ч гүн хэргэмтэй байгаагүй. Хүн төрөлхтөнд харш өдий төдий гэмт хэрэг үйлджээ. Хөнгөн морин цэргүүд түүнийг барьж аваад, үй түмэн хүний нүдэн дээр баяр ёслолын байдалтайгаар улиасан гадсаар цоо хатгажээ. Ер бусын их амьдрах чадвартай ажээ: дотор эрхтнийг нь нээхэд бүтэн хагас килограмм мөнгөн сум гарсан байна.

	[image: Понедельник начинается в субботу]

	 

	СОЛОМОНОВЫН ОД — Дэлхийн уран зохиолд бол шидэт чанарыг агуулсан зургаан хошуу хэлбэртэй, ид шидийн тэмдэг. Одоо цагт бол геометрийн хараалуудын нэгэн адил хүчингүй болж, зөвхөн харанхуй бүдүүлэг хүмүүсийг айлгахад л хүчин төгөлдөр хэвээрээ байна. 

	 

	ИНКУБ — амилсан хүүрүүдийн нэгэн төрөл бөгөөд амьд сэрүүн байгаануудтай гэр бүл болж болно. Ийм юм байхгүй. Онолын ид шидэд «инкуб» гэдэг нэр томьёо тэс өөр утгаар амьд организмын сөрөг энергийн хэмжээ гэсэн утгаар хэрэглэгддэг.

	ИНКУНАБУЛА — Анхны хэвлэмэл номыг ингэж нэрлэдэг. Тэдгээрийн зарим нь үнэнхүү аварга том байдаг нь онцгой. 

	 

	ИФРИТ — жинний нэг төрөл, Ифрит гэдэг бол Арабын томоохон цэргийн дарга нарын сайн хадгалагдаж үлдсэн хувилбарууд билээ. Хүрээлэнд М. М. Камноедов зэвсэгтэй хамгаалагчийн журмаар ашигладаг юм. Учир нь тэд бусад жиннээс сахилга бат сайтайгаараа онцгой билээ. Ифритүүдийн гал шидэх механизм тун бага судлагдсан, ер нь ч судлагдах болов уу даа, учир нь тэр хэнд ч хэрэггүй юм чинь. 

	 

	КАДАВР — ер нь байна шүү, амилуулсан амьгүй юмс: хөрөг, хүн хөшөө, онгон, мануухай (жишээ нь А. Н.Толстойн «Калиостро Гүн»-г үзнэ үү). Кадавруудын түүхэнд хамгийн анхных нь уран барималч Пигмалионы хийсэн Галатея хэмээх цуут кадавр юм. Орчин үеийн ид шидэт кадаврыг ашигладаггүй. Тэд нар гоц тэнэг, зөрүүд, хий хөөрдөг, тэднийг сургах арга гэж бараг байхгүй. Манай хүрээлэнд үл бүтэх хувилбарууд буюу хувилбар лугаа төстэй ажилтнуудыг шогчлон заримдаа Кадавр гэж нэрлэдэг юм. 

	 

	ЛЕВИТАЦИЯ — Техникийн ямар ч хэрэгсэлгүйгээр нисэх чадвар. Шувуу, сарьсан багваахай, хорхой шавжийн нисэх чадвар нийтэд илэрхий. 

	ШУЛМЫН АЛХ — гуравдугаар зэргийн мөрдөн байцаалтын дээр үеийн гарын авлага. Сүмийн тахилчид зохиосон бөгөөд тэд шулмыг илрүүлэх тусгай зорилгоор хэрэглэдэг юм. Нэн шинэ цагт түүнийг хуучирсан гээд сольсон юм. 

	ОБОРОТЕНЬ — амьтан болж хувирч чаддаг хүн. Чоно болсныг вервольф, үнэг болсныг нь кицунэ гэх мэт. Шүтлэгтэй хүмүүст яагаад ч юм айдас төрүүлдэг аж. Жишээ нь В.П. Корнеевын агт араа нь өвдөж эхлэнгүүт тэр эр тахиа болон хувирчихсан чинь тэр доороо өвчин нь намджээ. 

	 

	ОРАКУЛ — эртний хүмүүсийн төсөөллөөр, бол тэнгэр нэр хүмүүстэй харилцах хэрэгсэл: шувуу нисэх (авгурууд), мод сэрчигнэх, мэргэн төлөгчийн дэмийрэл гэх мэт. Мэрэг төлөг буулгадаг газрыг мөн тэгж нэрлэнэ. «Соловецын Оракул» гэдэг бол нэгэн жижигхэн харанхуй өрөө бөгөөд тэр дотор ойр зуурын мэрэг төлөг буулгах их хүчтэй электрон, тооцон бодох машин байрлуулах төсөл хийгээд олон жил болж байгаа юм.

	ПИФИЯ — эртний Грекийн удган төлөгч. Хорт уураар ханатлаа амьсгалж аваад, лүндэн буулгадаг аж. Манай хүрээлэнд удгануудыг туршдаггүй. Харин замгүй их тамхи татацгааж мэрэг төлөгний ерөнхий онолоор цэц булаацалдацгаадаг. 

	 

	РАМАПИТЕК — орчин үеийн төсөөллөөр, хувьслын шатандаа явж буй питекантропын шууд өмнөх үе.

	СЭГЮР РИШАР — том хэмжээт фото зургийн аргыг нээсэн «Ришар Сэгюрийн таавар» гэдэг уран зөгнөлт туужийн баатар.

	 

	ТАКСИДЕРМИСТ — чихмэлчин. Өөрийг нь зүгээр л чихмэлчин гэхээр К. X.Хунта галзууртлаа уурладаг тул би зохиогчдод энэ ховор үгийг хэрэглэхийг зөвлөсөн билээ. 

	 

	ТЕРЦИЯ — секундын жарны нэг хувь

	 

	ТРИБА — энд: угсаатан. Хувь заяаны судрыг хэвлэгчдэд угсаатныг рамапятекуудын триба гэж нэрлэх шаардлага яагаад гарсныг би огт олгодоггүй юм.

	 

	УПАНИШАДЫ — дөрвөн ариун номд хийсэн эртний энэтхэгийн тайлбарууд.

	 

	УПЫРЬ — ардын үлгэрүүдэд гардаг, цус сорогч хүүр. Ийм юм байдаггүй. Бодит байдалд упырь (вурдалак, вампир) хэмээгчид нь хийсвэр гай зовлонгийн замд янз бүрийн шалтгаанаар орсон ид шидтэнүүд юм. Тэдэнтэй тэмцэх наад захын хэрэгсэл бол улиасан гадас, жинхэнэ мөнгөөр цутгаж хийсэн сум юм. Текст дотор энэ үгийг газар сайгүй шилжүүлсэн утгаар хэрэглэсэн билээ.

	ФАНТОМ — хий үзэгдэл. Орчин үеийн төсөөллөөр бол некробиотик мэдээллийн бөөгнөрөл. Фантомууд огт гэм хоргүй боловч, мухар сүсгийн айдас төрүүлдэг. Тэд хууль зүйн үүднээс нүдээр үзэгчид гэж тооцогдож чадахгүй ч гэсэн, манай хүрээлэнд түүхэн үнэнийг тодруулахад ашигладаг юм.

	 

	А. ПРИВАЛОВ

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Тахиан хөлт байшин гэснийг хураангуйлав. (орч.)




	[←2]
	 Цэргийн техникийн хороо




	[←3]
	 Цистерн – шингэн юм зөөх зориулалттай бортого хэлбэрийн савтай машин (ЦБ)




	[←4]
	 Тариур (ЦБ)




	[←5]
	 Хачиртай талх, зууш (ЦБ)




	[←6]
	 1 рублийг 100 хуваасантай тэнцэх задгай мөнгө (ЦБ)




	[←7]
	 Нэвтрэх үнэмлэхийг (ЦБ)




	[←8]
	 Тийм биз? (Франц). Түүний хэлдгээр франц аялгуу гэх мэт зарим үг, хэллэг яриандаа оруулахад Выбегалло дуртай. Түүний дуудлагын төлөө хариуцлагыг огт хүлээлгүй, түүний үгийг орчуулах үүрэг авсан болно (Зохиогчийн тайлбар)




	[←9]
	 Олонхдоо, нийтдээ




	[←10]
	 Амьдрал ийм юм




	[←11]
	 Баяртай




	[←12]
	 Ойлгов уу? (Франц)




	[←13]
	 «Хүн хүндээ чоно» гэсэн латин зүйр үгийг өөрчилж хэлжээ




	[←14]
	 Ийм юм болох гэж! (франц)




	[←15]
	 Энэ хүүхнүүд үү! (франц)




	[←16]
	 Гайхамшигтай, сайхан, хөөрхөн (франц)




	[←17]
	 гэж ярьдаг (франц)




	[←18]
	 Цатгалан байвал эрдэм номд дургүй (лат.)




	[←19]
	 Түүний зүүн гуя чичрэх нь агуу их шинж мөн (франц)




	[←20]
	 Мэдээжийн хэрэг (франц)




	[←21]
	 Та ойлгов уу? (франц)




	[←22]
	 Зангиа (ЦБ)




	[←23]
	 «эрэгтэйчүүдэд» (англи)




	[←24]
	 Чи юу ч хийж чадахгүй газраа чи юу ч хүсэж болохгүй гэсэн латин үг




	[←25]
	 Айх гайхахыг үл мэдэх сайн эр (франц)




	[←26]
	 Хэрэг болохоор та нарыг дуудна. (франц)




	[←27]
	 Амрыг эрье! Та өөр ертөнцөөс ирэв үү? (англи)




	[←28]
	 Тэглээ




	[←29]
	 Тэнд ямар шиг байдаг вэ?




	[←30]
	 Зүгээр ээ. Харин энд ямар вэ?




	[←31]
	 Дажгүй ээ. (англи)




	[←32]
	 Dixi — би хэллээ (лат)

